
«КЫРЫК ЯШЬ» ДӘФТӘРЕННӘН

ТҮРЛӘРЕМДӘ ГЕНӘ, ТҮРЛӘРЕҢДӘ

Сагышыма пәрәнҗәсен бөркәп,

Кояш булып кердем түреңә,

Каршы алдың хәтереңне үлчәп!
Өметеңме идем үзеңә?

Калды хәтер, аның гадәтендә

Ай һәм кояш иде янәшә!

Бу тормышның гади хикмәте дә

Синең кемлегеңә ярәшә.

Күбәләк тә чәчәк эзләп кергән,

Очып йөри тәмам шашынып,

Түрләреңә фәрештәләр иңгән,

Һәр сүз саен күңел ашкынып,

Күкләр катынача ирешмәкче, 

Килешмәкче серләр серләргә,
Сагышыңа өмет бөркәмәкче...

Кояш булып калдың түрләрдә!




                  Март, 2001
ГОМЕР КИЧӘ

Ә ул шундый — чәчәк белән тулган,

Бәхет булып балкый һәр ягы,

Аның бүген давыллары тынган,

Тормыш яме түрдә кунагы.

Чәчләреннән сыйпап гомер кичә,

Бүгенгесе әмма кичәге,

Кадеренә кереп аның ничә

Сагыш булды гомер үлчәме.

Сыйпап хәтер көннәр сырын йөздән, 

Яшиселәр шулай булырдай,

Үтеп китеп хәтта шушы йөздән,

Меңгә җитеп шушы гасырдай,
Көннәр кичә, хәтер булып үсә,

Чорлар кисә үксез хыялны,

Һәммәбез дә бер үк идек кичә,

Әмма бүген тау һәм кыялы.






Март, 2001.

ГОМЕРЛЕК ДИГӘН ХӘТЕР

Онытыла икән хәтта иң саф

Якты хисләр, бары сөрән ут

Булып яна, хәтер безгә хилаф

Һәм дә бездән өстен шулай ук.

Кояш булып туып бу дөньяга,

Гөлләр булып җиргә сибелсәң,

Тагын нәрсә кирәк инде сиңа —

Насыйп бәхетеңә ирешсәң?

Канәгатьлек юк ул, шуның өчен

Дин гыйлеме кисә нәфесне,

Бәндәлеккә кеше сатса үзен,

Бәхетенә ача ишекне.

Анда баргач: “Җәннәт кайда?” — диеп

Сорасалар, кая күрсәтим?

Онытыла икән... Үземнән дип

Белә идем барча бәхетем!


                            Апрель, 2001
БЕЛМИМ, НӘРСӘ КҮРӘСЕМ?

Бу көннәрдә күңел күлем түгелде,

Өзгәләндем, хәтергә дәрт үрелде,

Үзсенеп киселгән чагында хәтерем,

Киләчәгем тулы санда күренде.

Безнең көннең моңсу сүрән кояшында

Алар бәхет тапмаслардыр, күрәсең,

Мин әллә соң синең карашыңда

Шулар өчен түгәм күз яшен?

Хәтер — сынык, көннән көнгә үрелде,

Минем күңел шулар белән түгелде!
Җибәрсәнә уң-сулыңа хәбәрең —

Киләчәгем кара көндәй күренде!

САНГА СЫЕНУ

Гомер юлы тузаннары тынып,

Чумган чакта хәтер бүлмәсенә,

Гүя дөнья үз җаеннан чыгып,

Төшә кебек тарих үлчәменә.

Саннар — төрле, чоры-чорга — инкарь,

Гел бәхетсез булган кешелек тә,

Күңел бакчасына ява ак кар,

Җәйгә бара идем игелектә.

Мин елармын инде, күзем яше

Җиргә тамып, канәферләр шытар,

Шушы минем гомеремнең башы

Һәм тормышым...

Урамнары да тар!





                24.04.01.
      ТУКАЙ ҮЛЧӘМЕНДӘ

Хәтер бишегендә күңел елый — 

Тукайны да онытып яшәдек,

Бәндә белән дөнья шулай уйный,

Өч аршынга санны үлчәрлек.

Тумадык та, булмадык та гүя,

Көн эченә илем сыялмый,

Хыяллар да болытларда көя,

Кем-кемлеккә күңел оялый.

Сына көннәр, сынамаска итеп,

Сыгылмаска итеп замана,

Яшәгәндә Тукайны да үтеп —

Бик сирәкләр кемлек казана.




              Апрель, 2001.
ШУЛАЙ

Бәхет ага биниһая күкнең

Зәңгәрлеге булып күңелгә,

Чәчәк белән тулган май аеның

Чумган чагы буем-иңемә.

Кояш нурын аулый күбәләктәй

Очынып бу күңел, талпынып,

Көн эссесе, җанга иркәседәй,

Чәчәкләрнең балын тамызып —

Санны алдый,

Болытларга чыгам,

Җирнең кочагыннан ашкынып,

Күкләрнең дә әллә беткән чыдам —

Күкрәү килә, яшьнәп-шашынып.

Төн буена явар, ә иртәннән

Кояш чыгар — һаман, гел шулай!
Балмы тама тулы иренеңнән,

Әллә хисме — белмим дә бугай...


ЯМЬЛЕ ҖӘЕМ

Күңел тынлыгында язгы җилләр

Шаштырмакчы дәртле хисләрне,

Болыннарга дәшә, урманнар бар,

Май аеның ямьле кичләре.

Бөтен дөнья парлы-парлы-парлы,

Киекләр дә, кошлар, күбәләк,

Уңым-сулым җырлы-җырлы-җырлы,

Һәм бииләр очып-чүгәләп.

Мин күбәләк шушы болынлыкта,

Чәчәкләре хәйран итәрлек,

Җәй җәйләнер очып бу шатлыкта,

Гомерне дә шулай үтәрлек.




        Май-июль, 2001.


ТАТАР КИТАБЫ

Без ул чакта еллар аргамагын

Тотмый идек әле йөгәндә,

Белми идек нинди җил искәнен,

Ил сөенсен, дидек, үскәнгә.

Китап дөньясына чума идек,

Узган иде алар түрләргә,

Гарифлары, Афзаллары, килеп,

Серләр сөйли иде безләргә.

Алар тәрбиясен татыдык без,

Тукай, Такташ, Муса, Туфаннар —

Нишләр идек мәгәр менә сезсез?

Сибгатебез — түрне тотканнар!

Без үләндә ятып ауный идек

Шәвәлиләр белән бергәләп, 

“Резидәкәй” — “Мең бер кичә” кебек,

Мәхәббәткә иде иртәрәк.

Ә аннары урысны да белдек,

Көнбатышны, Шәрык хисләре

Җанга үтте, көн җаена китте…
Нишләде бу заман, нишләде?

Хәзер инде, шөкер, Коръәнне дә

Белмәүчеләр аздыр арада!
Без китапсыз түгел идек,
Нигә

Чор җиленнән хәтер тарала?

Татар китабының тәрбиясен

Ана сөтеннән үк татыдык,

Туган җирем дә шул,



             илем, телем —

Чиксез байлык, милли горурлык!





                06.05.01.

ӨМЕТ ХӘЛЛӘРЕ

Дөнья җиле тотып алды беләгемнән:

“Кая киттек?” —

Шушы самим соравымнан

Башландымы бу тормышым?

Уңым сулдан

Озынайды, 
Китеп барып кулга-кулдан.

Китеп барып ераккарак —
Гүя шулай

Ямь табыла, гамь югала

Иде бугай!
Күз яшеңдә уйныйдырмы

Алай-болай

Дусларыңның шаяртуы —

Килеп уңай?

Кайгырма син, туфрагымның

Өч аршыны

Читтә булса — кала сиңа

Җан ачысы,

Йотып калган идең китеп барышымны,

Өмет иткән идем күкрәк ачасыңны.





                    14.06.01.

КҮҢЕЛ ИШЕГЕ




*Айдар Юзигә
Синең тормыш шайтан аланында

Алмагачлар белән янәшә —
Затлылыкның тәмен сизгәнеңдә

Бәхетеңә сагыш ярәшә.

Бәлки әле сөйләр сүзнең тәме

Ишмәгәндер акыл тауларын,
Ул син идең, гүзәл дөнья гаме

Йөрәгеңә коя шауларын.

Шәм яктысын тергезгәндәй йөри

Үксез бала булып өметләр,

Бәхет белән сагыш җанда көйри,

Ил айкады синең кебекләр.

Кошлар дәрте кебек ишетелә

Күгәрепме күкнең күкрәве,

Минем әле бәхет ишегемдә — 

Калку калды өмет күкрәге!




              26.06.01.
МОҢ ИЛЧЕСЕ



    *Композитор Котдүс Хөснуллинга

Күңелеңнең сагыш тугаенда

Сандугачы булып яшәгән

Моңнарыңның дәрте гомереңдә

Күз яшьләрең булып яшьнәгән

Чаткылары җиргә аз тамдымы,

Күп идеме өмет хыялда —

Туктамас көй кебек халык гаме

Йөрәкләрдә кабат уяна!
Көй — илаһи сүзе Аллаһының,

Күкләр белән Җирләр сөйләшкән

Мизгелендә илдә яшәешнең

Серләренә серләр килешкән!
Бәхетләрен тоеп яшәү бәлки

Тәтемидер бәндә көнендә…
Сезнең көйләр дәрте булса иде

Дөньялыкның якты йөзендә!



27.06.01.
      ГОМЕР ТУГАЕНДА

Гомер уенында кеше гаме,

Язмышының шәрә урамында

Әллә кыйбат, әллә очсыз җаны,

Сынык теше — өмет ярыгында,

Энҗе кебек сукыр ялтырагы

Сүнгәндә дә сүнә белми яна,

Кемнәр — өстен, кайсы — арырагы,

Ә намусы гүя бием-апа.

Кайнатырга тели, әмма өмет —

Килен кебек керә көннәренә,

Төннәрендә кибеп, җилек-җилек

Үтә бара хәтәр көннәренә.

Кеше гаме — гомер уенында!
Куенында өмет булганында:

Кем туй итә тормыш тугаенда,

Кем җеназа укый туганына.




Июль, 2001.


ҖАННЫ КӨЙЛӘҮ

Үчекләнсәң әгәр, сабырлыкның

Тынлыгында туктат көймәңне,

Мәгънәләре шушы бу барлыкның,

Ватылганнар шулай көйләнде.

Керфек төшкән саен юрый калсаң,

Күз яшенең бетмәс хисабы,

Гомереңне әгәр сүтә алсаң,

Тар тоелыр дөнья кочагы.

Үпкәләштән түгел, үтелгәнне

Төзәтерлек кодрәт — гаделдә,

Ил эчендә илләр түгелгәне

Азмы булды бөек хәлендә!

Үпкәләсәң, ирләр кебек бул син,

Төбеңдә кал, чыкма һавага,

Җил куркытты мескенлекнең төсен,

Уй яхшысы — җанга дәвага!



                  Июль-август, 2001.

ЗАР БАЗАРЫ

Очсызлыкка чыгу бу гомернең

Харап итә бөтен барлыгын,

Ни аяусыз тормыш базарының

Һәркем белә зарда тарлыгын.

Сумга алдап, тиен белән сатты

Азларнымы, бәһаң төшереп?

Тормыш дигән шушы базар хакы

Азмы китә торды бүселеп?

Яшәү дәрте борын чөйдермичә

Калмый шул ул, бәхет көтәсең,

Ил эченә очып кердең ничә — 

Кем дә күрмәс безләр күрәсен!
Алмагачлар шау чәчәктә булыр

Уйнаганда язмыш кураен,

Болыннарда гомер утлап йөрер,

Айкар хәтер тормыш тугаен.



                   Сентябрь, 2001.

БУЛАСЫ БАР ӘЛЕ, БАР




*Рәссам Фаил Зыязовка
Пумаладан тамган һәр буяуның

Бәяләрен дөнья аңлар әле!

Ул — сыгылган күзең яшьләренең

Яшәү мәгънәсеннән алган гаме.

Гомер — зая, гел уздыра үзен,

Оныттырып хәтта кемлегеңне,

Күңел елый ерта-ерта күзен,

Буяуларда сөйләп күргәнеңне.

Сурәтләрең җанлы булып туып,

Җан сорамый калмас үлгәндә дә,

Һич чараң юк, һәммәсенә күчеп

Баргач җаның күргән күрмәгәндә.

Пумалаңнан тамган бу төсләрнең

Сурәт булып мәңге яшисе бар,

Бәхет бүләк иткән зат хисләрнең

Тәлгәшеннән тамып торасы зар.

     КӨННӘРЕМ САГЫШЫ

Күзләреңдә якты нурлар — 

Көзләрдә сүнгән, сулган,

Көзләрдә сүнеп калганнар

Язда уянмас сыман.

Бу кышларга ничек керим,

Ничек үтим түреңә,

Кемнәр аңлар сөйләр сүзем,

Ничек әйтим үзеңә?

Бәхет булыр көннәрем бар,

Ник тулалар сагышка?

Көннәремне каплар ак кар,

Өметем юк ак кышка.

Язларымда күңел һаман,

Болынында, бакчада,

Әмма алар артта калган,

Гомер үргә барса да.


КЕНДЕК КИСҮ

Кызганабыз дөнья ялганына

Алданудан җуйган барлыкны,

Аның безне сатып алганына

Бәрабәр дип белми байлыкны.

Әрәм, дибез бары ахырында,

Ә әүвәле дөнья куабыз,

Әмма күп чак аңлы булганың да

Мәгънә дигәнебез җуябыз.

Нәсыйхәттән саннар күптән өстен,

Имеш-мимеш, юкса, күбебез,

Мин кендекне дөньялыктан кистем,

Сез дә хакыйкатьне белегез.


ИЛДӘГЕ КӨН

Бәхет белән каршы алган көннәр

Алда мең кат булсын, һәрвакыт!

Син ул вакыт әйттең нинди сүзләр,

Искә алам күңел балкытып.

Болыт түгел, сүнгән күңел каплый

Кояш йөзен хәтта өйләдә!
Безнең кәеф дөньялыкны саклый

Караңгылавыннан күләгә.

Безнең кәеф яшәү тантанасы

Булып дәрттә һаман кояшлы!

Бу ничек соң болайлар буласы —

Ак болытлар узды күз яшьле?!.

Тамчы-тамчы гына, күлләр ясап,

Харап итеп юллы кешене!..
Кояш чыкты кабат илне зурлап,

Дәва итеп җаны күшекне!

КЕМНӘР ИДЕК ӘЛЕ?

Сүз кадере акылларны тота,

Күңелләрне сакка мәҗбүрли,

Дөньялыктан чыгып китә хәтта,

Калмый күләгәсен төшерми.

Үпкәләтә, нурда балкыта һәм

Телдән-телгә күчә сер булып,

Сүнгән чакта җанга биреп илһам,

Терелтә ул тәмам моң тулып.

Кадереннән чыгып, һәлакәткә

Илтә бара хәтта илләрне,

Һәммә кеше, гомер бәрәкәттә

Яши биреп, һаман иләрде.

Бөекләрне беләм, биекләрне...

Хикмәт базарында — сирәкләр!
Сүз кадерен тоткан кебекләрне

Хөкемендә тарих ни итәр?

    КИБӘННӘН ИШЕЛМӘ СИН





*Язучы Марсель Галигә
Хәлем зарда кем юатты,

Син идеңме, кайсыгыз?

Мәгәр кисеп, телеп атты

Өметсездә кайчыгыз.

Үпкәләмим, насыйбы бу,

Гомеремнең хәленнән:
Туй дип туган йөресә ду —
Бирмәде хәбәреннән!
Күңел урамнарым да киң —
Кояшның тантанасы,

Булмадым түгел, уңдым мин,

И адәм тәганәсе!..

Чатыр тауның башларына

Менсәң, дөньяң киңәйсен,

Кемлегең бар, шәпсең санга,

Кибәнең ишелмәсен.


БӨЕКЛЕК СЕРЕ

Кеше җаны бәндәсенең хәтта

Мескен булуын да өнәми,

Әллә кемлек белән саташуда

Хыял сарайларын келәмли.

Хакыйкатьнең кырыс таләбенә

Буйсынуы авыр, кемгә дә

Әллә кемлек насыйп бәхетенә,

Хәтта болыт сарган көндә дә.

Ахмаклар юк, бары мин кемнәрнең

Башбаштаклык сүзе гадәттә,

Мөһер сугып әллә кем булуның

Җаен эзли алар, әлбәттә.

Серләр хикмәтенә төшенгән дип

Бик азларны саный тарихлар,

Бөек булу — башкаларны изеп

Узу түгел, күтәр, көчең бар!


ХӘТЕР ЯМЕ

Хәтер уйнагында уймак кадәр

Бер кәефлек мизгел йөрәккә

Энә төртте, килде нинди хәбәр,

Гомерләрне кичкән — үзәктә.

Балачакның азмы югалгандыр

Егетлеккә киткән көннәре,

Син үзең дә була алмадың түр,

Мин дә узалмадым элгәре.

Кадер сорый бездән килер көннәр,

Бәхетлегә юра төшләрең,

Безнең инде күптән самим хәлләр,

Үзсенүдән ары үсмәдем.

Хәтер уйнагында уем-уем

Түрләре бар, сирәк яңарам,

Бүген синең кемдә икән уең,

Ә мин әле синнән ямь алам.


РӘХМӘТ ДИГӘНЕ

Бу дөньяны тану серләренә

Азлардырмы күптән төшенде?

“Байлык!”— диеп анда кемнәр генә

Әрәм итми калды көчене?
Дан-дәрәҗә эзләп азмы сатты

Хәтта үзен адәм баласы?
Азларымы анда тамак ертты,

Әрәм итте насыйп буласын?
Сабырлыкны өстен күрүчеләр

Соңардылар лаек өлешкә,

Бәхетемнән миңа насыйп чыгар

Кебек иде ни бар килеш тә!
Бу дөньяны тоту бәндәлекнең

Бәясе дә, Хакның биргәне,

Узып булмый көннән, тапканымның

Бәрәкәте — рәхмәт дигәне.



                 Сент.-окт., 2001.

        БАЙЛЫК

Бу дөньяның заты — байлык, диләр,

Яшәү мәгънәсенә чумучылар

Кебек алар гомерләрен иләр —

Суга кереп, коры чыгучылар.

Нәрсә соң ул байлык? Ни көче бар?

Кем сатыла, шуны аласыңмы?

Дөнья үзе хәтта сатлык товар,

Һәркөн көтә килеп аласыңны.

Тик сатылмый илаһият үзе

Һәм мәхәббәт — 

Кем дә белеп торсын!
Гамәл кебек алар бәндә йөзе,

Гомер бакый сине озата барсын!

Бу дөньяда тапкан — монда кала,

Күңел сандыкларың ташып торсын,

Үзенекен дөнья кире ала,

Байлык белән күңел шыплап тулсын!




         Октябрь, 2001.

ИРЕШҮ САНЫ

Өметсезлек шайтаныннан чыгып,

Йолдызларга таба юл алам,

Бу күңелем җитмәсә дә ныгып,

Талпынам да канат кагынам.

Күтәреләм, кочагымда калган

Кебек була чиксез дөньялык,

Мин үземнең бөеклекне тоям,

Мескенлекне тоям оялып.

Ил белән ил сүздән туктыйлар күк,

Эфирлары тына, галәмдә

Йөзгән кораблары һаман бип-бип

Бәбкә кебек ялгыз хәлендә.

Дөнья — фани, беләм, әмма халкым

Бөек була алсын иде дә...

“Өметсезлек баткагыннан калкын!” — 

Диеп дәшкән сыман кеме дә!
    ДӨНЬЯ ГАМЕНӘ БИРЕЛҮ

Гарык булып дөнья гамьнәренә,

Калган чакта саның саныңда,

Җан белән җан ничек серләшергә

Белә булыр барлык хакында.

Белә булыр бүген киләчәкне, 

Белә булыр күптән үткәнне,

Кем дә күрмәс безнең күрәчәкне,

Кем дә җыймас безнең түккәнне.

Баш чөергән дөньялыктан бизеп,

Без эзләрбез гадел иясен,

Заман үзе киткән чакта изеп,

Кем дә алмас безгә тиясен.

Чәчелер байлык, ил җыйганга хәтта

Комсызның да кулы сузылмас…
Кайда идем икән мин ул чакта —

Намусыма тузан ягылмас?


СҮЗ ШӘРАБЫ

Сүз шәрабы сезне исертмәсен

Беләм, әмма каләм дәртенә

Бирелә дә күңел, өермәсен

Болгата да йөрәк — ярсына.

Дөньялыкны ташлап күккә чыга,

Укымакчы Хакның китабын,

Тезелешеп фәрештәләр эзгә,

Тәкбир әйтә, көтеп җавабым.

Белсә идем мин Ходайның телен,

Укыр идем бөек Китабын,

Гарәп түгел шул ул, татар сүзен

Мин ишеттем анда беркавым.

Сүз шәрабы сезне исертмәс ул,

Ә мин инде күптән дивана,

Бәхетем дә, яшәү серем дә шул,

Таңнан күңел җырлап уяна.


    ЧӨЕЛҮ

Бөеклекнең итәгенә барып

Ябышкач та егылып каласыны

Исләреннән чыгарганнар арып

Савыктырса күңел ярасыны,

Илгә күңел салсын,

Халыгыннан

Аерылганнар ерак бара алмый,

Бу бөеклек — тәкәбберлек белән

Бәндәләрне һаман-һаман алдый.

Чөеләбез,

Йолдыз җыяргамы

Очынабыз, хозурлыкны эзләп,

Бөеклекнең итәк ертыгымы —

Егылып калдым,

Кулларымда учлап!

СӘБӘП ХАЛӘТЕ

Сәбәп башка, йөреп аштан-ашка,

Бардан юкка чыгып, юктан — барга,

Үзең кылган шушы тамашага

Зарда калган булып, шушы барда

Яшәлгәндер,

Белмим...

Без яшибез,

Безнең хәлләр, туган, тәмам башка,

Чебен төшми,

Таракан да ашка,

Күңелләр — киң...

Башлар гына ташка

Төшеп китәр сыман!
Чоры башка,

Башка заман, башка

Җырлары да;

Ә күңелем сыктап җырлады да

Менә әле гыйсьян булдым мин дә,

Сәбәбе бар чөнки,

Сәбәп — ашта!


КОДРӘТ ХАКЫ

Җилкә тарлылар да бу дөньяны,

Киңлеләр дә, беләм, күтәрә — 

Кемгә күпме, ничек төшкәнене

Сөйләшкәләгән бар үзара.

Хәтер сандыгыннан мең елларның

Чәчелеп китә кара мәрҗәне,

Бәяң күтәр, хакы булыр барның,

Һәркемнең дә “насыйп” дигәне.

Өлешләрне өрлек кебекләр дә

Көтеп алды вакка чыкмыйча!
Ни хәлләрдер, белмим, ул күкләрдә — 

Күпләрнеме йөртте екмыйча?

Җилкә тарлык берни түгел мәгәр,

Күңел киңлегендә — мәртәбә!
Җилкә киңлегендә күпме егәр

Ил эчендә китте әрәмгә.


     ӨМЕТ ЯМЕ

Өмет итәр барлыгымнан дөнья,

Юклыгымнан сорар тинтерәп…

Бу илемне йөреп иңгә-буйга,

Хәлләремне белгән бик сирәк.

Качкан кебек килер көннәремнән,

Шауларыннан тәмам оялып,

Киттем әле кеше күзләреннән

Уйлар таягына таянып.

Кая барам, белмим,

Тик ышаныч

Табып тибә моңсу йөрәгем,

Ул бар иде миндә мең куаныч,

Ул бар иде көндә терәгем.

Өмет итә дөнья, мин үзем дә

Аңа өмет белән яшәдем!
Нигә икән шушы кадәр көн дә

Бәгыремнән тама яшьләрем?


    МӘРХӘБӘ

Гомер агышында күпме моңнар

Күңелләрне җырга күммәде —

Бәхет белән тулып күпме таңнар

Дәрткә күчә барып дөрләде!

Көн яктысы бәрәкәте белән

Юлдаш булды максат юлында,

Бу яшәеш мәйданнары бердәм

Ачыла барды кызы-улына.

Хәтерләрне яңартырлык кына

Сагышы да булган — хикмәте,

Барчасы да бәндә насыйбына,

Барчасы да халык шәфкате.

Яшәмәдем түгел... Һәм яшәрбез,

Иман ныклыгында — мәртәбә,

Өзелмәсен бары өлешебез,

Буласылар бардыр — мәрхәбә!


ОКТЯБРЬ ХОЗУРЛЫГЫ

Күчте җилләр, төште болыт каплап,

Иште яңгыр уңда һәм сулдан,

Әй харап эш, акты дөнья елап,

Инде кубып булмас бик зурдан.

Күңелеңне, берүк, утка салма!
Яшьле күзне аның эссесе
Киптергәне бармы? Монда-анда

Син үзең дә хаклык кешесе.

Яфрак коя хисләр алмагачы,

Җимешле дә чаклар булгандыр,

Күңелләрнең язда куанычы

Бу көзләргә кадәр баргандыр...

Дәртем алтынының яфраклары

Яңгыр белән яуды юлларга,

Кирәкмидер бәлки октябрьне

Хозурлыгы өчен юрарга?


ГОМЕР БИЗӘКЛӘРЕ

Бизәнде көн, энҗе чукларыннан

Шәбәрешеп яңгыр иләгенең,

Гүя тормыш шушы барлыгыннан

Канәгать һәм чиге — көйләнүнең.

Күлмәк тарлык әллә кайчан инде

Онытылып, аның юкалыгы

Зарга күчеп бара, кыска җиңе

Сызганылган беләк сыңарлыгы.

Дөнья күчәр, бездә генә калмас,

Килгән-киткәнендә хәере бар,

Олы юлда кем дә арып талмас,

Тукталуга җанның сабыры тар.

Энҗе чукка зеңе тиеп үтте

Гомер дигән ялгыз зарларымның,

Насыйбына кем дә барып җитте

Салкын кышта көткән карларының.


   МӘХӘББӘТ

Ачылсынга гомер шау чәчәктә,

Яктырсынга хыял түрләрем,

Син бит минем бары киләчәктә

Тоткан өмет идең, чибәрем!

Ашыгып-ашыгып кочып алдың, әмма

Гүя кемдер урлап качармы?

Ышанычың юкмы бер дә әллә — 

Күзләреңнән очкын очырды!
Гомер — зая, бара икән кая,

Килә икән кайдан, белмәдем,

Ак киндергә буяу итеп яга

Торды гүя рәссам сурәтем.

Мин кыш булып йөзне кызартачак,

Кояш булып язда яначак,

Көздә әгәр балкып китсә чәчәк,

Мин кар булып төшми калачак.


ХОЛЫКСЫЗЛЫК

Хисләр шаукымының алачыгы

Учак ягып акыл мичләрендә,

Холык дигән бакыр ярчыгыны

Чүкемәкче әдәп көчләвендә.

Үгет белән нәсыйхәттән үткән

Намусымның сабырлыгы китәр,

Кичми кала һаман булган-беткән,

Бәхетемә тиңне өмет итәр.

Йолдызлары чәчелделәр инде,

Мәгърур күкләремне тишкәләде!
Илне йокы күмде, нәрсә иде

Кешеләрнең хәле тишектәге?

Хис шаукымы тарафларны тотты,

Югалсам да табылырмын кебек,

Алачыкта ирләр тимер сукты

Сандалларны хәтта изеп-изеп.


ЯШӘҮ БӘҺАСЕ

Күрәселәр инде күрелгәндер,

Беләселәр күптән беленгән,

Минем инде олы гомер мәгърур

Хәтер тауларына күмелгән.

Ул чакларны син дә онта алмый

Елыйсыңдыр кара кичләрне…
Хәтер — хәтәр, кая китсәң — калмый!

Хәтта анда бергә күчәрме?

Өтек килештә дә килбәт килгән,

Кимсенүләр безгә хәрәмдер,

Һавадагы кош та кулга кергән,

Шуңа күңел бәйрәм булгандыр.

Күрәселәр күптән күрелгән дә

Беләселәр инде беленгән,

Хәтер тауларының куенында

Алтыны бар — гомер күмелгән!


КӨЙГӘН КҮБӘЛӘГЕҢ

Дөньялыкның затлы бакчасында

Күбәләктәй очтым адашып,

Шәмдәлендә янган шәм утында

Канатларым көйде каралып.

Ә син миңа: “Ник очмыйсың?— дисең,—
Канатлана идең элекләр!..”

Син үзең бит канатларым кистең,

Син үзең бит йөрдең көлепләр!
Тормыш узган саен арта бара

Кадерләре җирдә барлыкның,

Канатларым булган чагында да

Чиген узалмадым тарлыкның.

Син үзең дә артык кайнар идең,

Сөя белдең балкып һәм янып,

Күргәнем бар ничә күбәләкнең

Утка төшкәннәрен моңаеп.


МӘХӘББӘТ НАЗЫ

Кемнәр безне сөйде дөньялыкта,

Алар диеп җанны телдекме?

Хаклык эзләп мәгәр бу барлыкта,

Аның кадерен санлый белдекме?

Зарланабыз, гүя тормыш безгә

Ак җәймәләр җәеп торсынга

Өмет итеп, егылабыз тезгә,

Борын чөеп, күңел тарсына.

Барны юкка алыштырып йөреп,

Юкны барда тапкан заман бу,

Йөрәкләрне мең кат телеп-телеп,

Санау арты килә сыналу.

Яшиселәр кемнең килми икән

Бөеклекнең менеп үренә?

Гүя назмы тамды күк катыннан,

Якты нурлар чыкты йөземә.


ЯЛКЫНЛЫ КӨЗ

Дөньялыкның гүзәл мизгелендә

Сөенгәндә туксан тарафым,

Онытылып, кадер хөкемендә
Күзләреңә генә карадым.

Син сөйләдең бардан юкка җитеп,

Юктан барга үтеп кабаттан,

Мин тыңладым йөрәкне куш итеп,

Так хәлемә сүзләр ярашкан.

Сары яфрак коя иде тупыл…
Соңгы ядкәр булып күз яше

Тамган җирдә чәчәк сузгандыр кул —
Кайчан да бер нисбәт күчәсе.

Хәлләремне сөйләр өчен әллә

Төшләреңә кермәм, дисеңме?

Дөньялыкның туксан мизгелендә

Йөзенче кат ягам хисемне.


           ТҮГЕЛҮ

Фанилыкта йөрим, мәңгелекнең

Учагында калган хәлемдә,

Сыный калсаң, минем бәхетемнең

Кояш булган чагы әле дә.

Кышка таба көннең шәүләләре

Шуышалар хәтер югалтып,

Мин үзем дә белмим, кичәләре

Киләчәктер җанны юатып.

Үзсенермен, сиңа гына түгел,

Борын чөю ярар кемгә дә,

Эһ сагышым, диңгез булып түгел,

Океаннардай шаулар хәлләр лә!

Фанилыкта йөрим, югалуым,

Табылуым әле шушырак…

Әллә инде сине сагынуым,

Әллә инде йөрәк бушырак?


БАР ИДЕҢ ДӘ...

Бар идең, инде күңелең

Сүнгән дип даулы йөрәк

Аңлады, үпкәләгәнсең

Сагыш утында көйрәп.

Белмәдем, яратып әйткән

Сүзләрем колагыңа

Соңарып барып җитүдән

Тияр дип бәгыреңә.

Белмәдем, сөю сагышың

Чайкалыр, түгелер, дип...

Бу кайнар гомер агышың

Ник китте тугарылып?

Бар идең, инде юклыкка

Син мине хөкем итеп,

Салдың да шыксыз тарлыкка,

Кимердең бәгырь итен.

ЭҺ БУ ГОМЕР

Эһ бу гомер, чаналарың

Киттеләр дә салулап — 

Кая минем җырлауларым

Басу-кырларны урап?

Эһ бу гомер, саналмыйча

Калдырмый саннарында,

Юк-барыңа карамыйча

Күп йөрдем туйларыңда.

Эһ бу гомер, таянмадым

Дәрәҗә, байлыгыңа,

Дөньяны тотып кулларым,

Җай бирми айнырына.

Эһ бу гомер, мәхәббәткә,

Гыйлемгә ихлас итеп,

Бакырга сатты, бәямдә

Алтын тауларын күреп.


ДӨРЕС ЭШЛӘГӘНСЕҢ

Үпкәләдем, дисең... Мин, мөгаен,

Кыя таштай ишелеп төшкәнмен,

Күгемдәге йолдызларым, аем

Болытларың каплап киткәндер!

Беренчесе түгел насыйбыма…

Соңгысыдыр бәлки, йа Хода,

Ничәнче кат утта калуыма

Чик булырмы шушы дөньяда?

Ибраһимга дошман учак якты — 

Аяк куймый бакча ясадың,

Йосыфыңны туганнары сатты,

Ә ул тапты тәхет насыйбын.

Беренче кат түгел минем хәлем — 

Ачылуы йөрәк ярамның,

Син үзең дә яралысың, беләм,

Ут эчендә көйрәп янганым!

Үпкәләдем, дисең...

Гафу, берүк,

Мин саксызга хөкем чыгарып

Дөрес эшләгәнсең, торам белеп,

Күз яшьләрем җаным сугарып.


БҮСЕЛЕШ

Дөнья белән бәхәсенә кердем,

Дөнья белән булдым ише дә,

Кем чакта да кеме генә идем,

Киме генә идем, төше дә.

Шундый кыска булган икән гомер,

Шундый озын юлы, югыйсә,

Яна-яна сүнә бара күмер,

Самавырны кайнар пар бүсә.

Болыт булып очкан чагында да,

Төшкәндә дә җиргә яңгырдай,

Минем әле чәчәк буласым да

Килер әле һушың язардай.

Хакыйкатьнең төрле бизмәнендә

Үлчәнәбез, гүя үзгәргән

Саннарыбыз...

Дөнья үзәгендә

Чыктым әле мин дә йөгәннән!
 БУЛМЫЙ КАЛГАЧ БУЛАСЫЛАР

Син анда әллә ниләрең

Сөйләмә, булмаганны,

Ялгыштым, дигән сүзләрең

Өнемне алды, җанны.

Эһ гомер, бушларга алып,

Акчага сатмасаң да,

Торамын исләрдән калып

Тормышым бакчасында.

Көз җиткән... Яфрак сылуын

Җил сөреп куа кая?

Минем дә күчә баруым,

Минем дә гомер зая.

Очармын кебек идем дә

Канатым җәеп-җәеп,

Әллә син саташтың, әллә

Мин үзем — аяк таеп.

   ХАТАЛЫ ЮЛӘРЕҢ МИН

Бер ялгышып, аны гомер буе

Төзәтүдән әллә гыйбарәт — 

Тормыш дигән бу яшәеш туе?

Һай, күпкәрәк киткән, күпкәрәк.

Яшьлек белән беленмәгән, диеп

Картлык кора тәүбә куәтен,

Мәгънә эзлим сәҗдәләргә китеп,

Килешмәсә дә бу килбәтем.

Энә очы төртелүдән генә

Мәрткә талган кыздай йөрәгең

Гомер буе йокы сөременә

Бирелгәнгә хата көрәдең.

Уятырлык егет булалмыйча,

Уйламыйча җаның хәлләрен,

Итагатьлек атын ташламыйча

Яшәмәкче иде — юләрең!


ҖАН СЫЗЛАВЫ

Туган телем — анам теле,

Утны-суны кичкән телем,

Җанга якын һәм бәхетем,

Намусым син — туган телем!

Изгелекнең кадере — зур,

Игелеккә китерә ул,

Изге дә син, игелектә,

Туган телем, таяныч бул!

Гамәлләрнең бөеклеге

Олы итә халыкларны,

Бөекләрнең һәм сүзләре

Җәлеп итә башкаларны.

Туган телем, синең хакка
Бар гамәлем, Хода разый

Булса иде тырышлыкка!
Тик нигәдер җаным сызлый…


ДӨНЬЯСЫ ДА БӘХЕТ

Күңел дәртен моңнар аланлыгы

Чәчәкләре белән адаштырып,

Ничәнче кат җаным канатланды,

Өмет шәмен күктә зар яндырып.

Ә мин очтым илаһилык табып,

Һәр тамчының тоеп бәрәкәтнең!

Әллә инде җәннәтләрдән иңеп,

Күкләр насыйп итте бар хикмәтен?

Син еларсың, сагынырсың, дидем,

Аңламассың яшәү серләрен дә,

Насыйбыңа терәгең дә идем,

Бәхетең дә татлы көннәреңдә.

Моңнар аланлыгы чәчәк аткан — 

Сафлыгыма җанның рәхәтедәй,

Дөньясы да бәхет, тапсаң җөп сан,

Ә калганы бары сурәте лә.


ХИКМӘТ ИҢҮ

Һәммә кеше бәхет табып җирдә,

Ирешмәкче гүя күкләргә!

Безгә кирәк бу да, ул гомер дә — 

Китмәс микән артык күпләргә?

Азмы булды әллә кемлек хакы,

Очсыз тиенгә дә сатылып,

Күңелләргә буран кереп ятты,

Эттәй өргән кичә егылып.

Әхлак төзәтәбез, ямаулыкка

Шәригатьтән алып, холыктан,

Сихәтлек тә кирәк безнең хупка,

Артык өлеш һәм дә байлыктан.

Догадабыз, үзебезгә кирәк,

Башканыкы торсын читтәрәк!

Әмма миңа иңде бүген хикмәт —
Бәгырь пыяласын чирткәләп.


ШӨКЕР, КАНӘГАТЬ




*Рәссам Рәшит Имашка
Ул, кадерләп, күңел сурәтене

Төрә торды кәгазь уравына,

Аңлагандай тормыш хикмәтене,

Сөйли торды үзе, ура гына.

“Без элекләр, — диде, — ятим үсеп,

Ятимлектән өстен була алдык!
Инде хәзер, шушы яшькә җитеп,

Кем идек тә, кемнәр була алдык?”

Сүз ерагы дөнья читләреннән,

Бүгенгедән урап кайнарлады,

Кызыллыгы салкын битләремнән

Чәйнегенә үрләп җыр җырлады.

Башкорт балы башны айкыймыни,

Дару гына бит ул, и җәмәгать!
Күңел бүлмәсендә сурәт кими...

Булганына шөкер һәм канәгать!


“АК БҮРЕ” УЕНЫ



*Рәссам Шамил Нигъмәткә
“Ак бүре”дән нинди гайрәт чыксын

Сәхнә уенының чарлагында?

Сурәт калды, күңелләрнең шашкын

Чакларында җырга кушылсынга.

Сурәт калды, сүрелмәсен, диеп,

Көя янсын өчен беркөн хисләр,

Никтер бар да сагышлылар, боек,

Иркен, юкса, тарткы, иркен төсләр.

Күз яуларын эзләгәндәй кичләр

Шаярмакчы тойгы киштәсендә,

Китте генә, йөгереште хисләр

Мәңгелеккә җаннар төйнәлсенгә.


     ӘМӘЛСЕЗЛЕК

Гомер үтә... Үтмәс, диеп белдем әллә?

Хәерлегә, башка сүзем юк әлегә!

Ни әйтерем инде аңа бу хәлемдә?

Сабырлык бир, сабырым бир Үзең миңа!

Гомер зая — оча күңел, оча, оча...

Ярышлык хәлем бармы җитеп кая?

Заман килә, заман китә, көнем кача,

Арта барып зарым, хәлем һәм азая.

Шифа биреп учларыңа алмадың ла,

Адашыплар калдым күңел яланында,

Ни дисәм дә аңламассың, калганына

Мең ризамын, диеп торам коллыгыңда.

Син бөекне биекләрдән эзләдем мин,

Мескенлектә калды хәтер,

Харап хәлем…
Инде сине кайдан табыйм? 
Белмәгәнмен

Бер югалган табылмасын,

Юк әмәлем!


ХАЛӘТ ХӨРЛЕГЕ

Әллә кемнәр түгел идең, беләм,

Үзем дә һич бәя эзләми

Алларыңа җәелдем — ак келәм,

Язмышыма бәхет күзләми.

Сырганаклар булып сарылырсың,

Кабынырсың диеп белдемме —

Әллә инде утка табынасың,

Мәхәббәт дип борчып үзеңне?

Шагыйрьләрнең уйлап чыгарганы

Булганынмы бәхәс кыласың?

Күңелеңә кояш кагылганмы — 

Нигә йөрәгеңне тотасың?

Әллә кемнәр түгелне дә хәтта

Саф мәхәббәт затлы ясады…
Кем хисләре анда бүселеп ята — 

Бу бәхетләр башны ашады!

МОНДА-АНДА

Гаҗәп холкың, аямыйча

Күңелемне кисә-телә,

Хис кайчың бу җанны ача

Килер көннәр исәбенә.

Кисә генә, телә генә!
Миңамы соң карышырга

Синең дәртең теләгенә?..

Бары кала ярышырга!

Бар да әле кичә генә

Булган кебек исәбендә,

Онытылган, хәтеремә

Табалмадым хисабын да.

Ачуланма, гафу-тәүбә

Табасында бәгырь канда,

Син үзең дә аңла тәүдә — 

Җавабым шул монда-анда!
    АКМУЛЛА ТӘРӘЗӘЛӘРЕ

Дөнья йорты караңгыда — 

Тәрәзәләр кирәк, тәрәзәләр,

Яктырсынга, якты нурга

Күмелсенгә һәммәбезләр — 

Тәрәзәләр кирәк, тәрәзәләр!

Монда килсәң — татар йорты,

Ары китсәң — казакъның,

Һәммәсе дә йорт яңартты

Эзләп төзен агачның — 

Сыр-сыр йөзлек — яңакның!

Ниргәсенә ниргә килеп,

Каерыла йомычка,

Торсын өчен йортың көлеп — 

Күңелен салсын оста, — 

Тап, керсәң дә бурычка!

Дөнья малы берни түгел,

Күңел малы — бәрәкәт,

Йортлар күптән ингел-түнгел,

Тәрәзәләр катлы-кат — 

Шул булган тәрәккыять!


ТЕЛ ХАСИЯТЕ

Күңелемдә чәчәк атты көнем — 

Бәхет түгелмени һәммәсе:

Тыныч күгем, синең якты йөзең,

Балдай татлы телең сөйләмәсе?

Коелса көн яңгырлары белән,

Кояш булып сөртеп йөземнән —

Хәтерләрем дәрттә балкып киткән

Шәһәр минем-синең һәр сүзеңнән.

Гасырлардан килгән сагыш кебек,

Моңы кебек һәрбер аһәңе,

Шаян сүзең — таң чыклары көлеп

Коелалар, хәзинәләр яме!

Алиһәсе мәгәр, михрабы син — 

Күңел сараемның түрләре!
Шөпшә булып килеп җыйса да җим — 

Кеше сүзе җанга үрләмәде.


ГОМЕР АЧЫСЫН ҮТҮ

Нинди яманлыгым тигәне бар,

Ни хәсрәтем идең, хыялым?

Дөньялыкның кигән күлмәге тар,

Бәгырь ватыкларын җыйнадым.

Монсы — синең авыр сүзләреңнән,

Монсы — гамәл, монсы — хәрәмең,

Яңгыр калган кереп күзләремнән

Күңел күкләренә шул чагын.

Илгә чыгам, шомы таралгандай,

Якты йөзен ача урамнар,

Кайчандыр ул минем күктә дә ай

Балкый иде, яна йолдызлар.

Яңгыр тамып күзем карасыннан,

Чыгып барам йөрәк ярасын,

Гомер дигән дөнья ачысыннан

Назга җитеп килә барасым!



                     Декабрь, 2001

КУЛ КАЛТЫРАГЫ

Ераклыкмы сәбәп, күңел тарлык — 

Бу китүдән юлның озыны

Әллә нинди илләр аша узып,

Каркылдады мәет козгыны.

Таш өстендә, язу саклагандай,

Сулга китсәм — үлем теләде,

Уңга барсам — юлым уңмагандай,

Мине тормыш шулай иләде.

Бәлки әле бәхетемне уйлап

Юкка болытлыйдыр күкләре

Дусларымның, Иделләре дулап,

Түгелгәләр хәтер чиләге.

Югалды да, табылды да бугай,

Агылды да бугай юлларым,

Якыннар да йөри урай-урай,

Ераклар да урый сукмагым.


      ДОГА ХАЛӘТЕ

Күңел кошы канат җәйде, ил күгенең

Чиксезлеген кочты күкрәк җылысына!

Хәлең ничек, и болыттай түгелгәнем —
Сүз шәрабы тамды дәртем ачысына?!.

Яктылыктан җай даулады караңгылык,

Дөньялыкның сукыр күзе — ай ачылды,

Йолдызларның санын белсә, бу көнчелек

Китәр иде кешелектән уңга-суллы.

Дәрт ташкыны диңгез булып шаулаганда

Ил куылды ватылып һәм җае китеп,

Шомы үтеп, күңел күзе ачылганда

Төзекләнде җаннар, кабат ниргә сүтеп.

Күңел кошы канат җәеп ил күгендә

Очканында карый төште кулларыма,

Каләм булып дәрт сүземне яздырганда,

Бәхет насыйп, дидем, илем, көннәреңдә!


САН АРТЫКЛЫГЫ

Үз көнемнән эзлим читтә йөреп

Югалтканны ятлар кулында,

Дан күгендә хәтер читән үреп,

Адашты хис дөнья юлында.

Камыр измәседәй кабарасы —
Кайнарлыгын тоеп яшәүнең,

Тормыш мичләрендә йә янасы,

Йә пешәсе — бере икәүнең.

Мин үземнең сиртмә уйларымда

Мең тирбәлдем очып-очынып,

Егет идем мәгәр туйларында — 

Адашты җан сөеп-кочынып.

Дәрья суларыдай җәелде көн,

Тормышымның чиген югалтып,

Мең җыелып, тагын җәелүнең

Җайларына кердем сан артып.


ЯЗМЫШ ХӘТӘРЕНДӘ

Бу язмышның шаян җилләрендә,

Җилкәннәрен тәмам теткәләп,

Харап булды азмы егетләр дә,

Һәм кызлар да, тәмам үпкәләп.

Ак буталса кара белән, даим

Хәйләсенә төшеп күңеле,

Азлармы соң эзләделәр җаен,

Азлармы соң ярсып түгелде?

Гел искечә бара белми дөнья
Һәм яңасы килми уңайга,

Азмы калынмады хәтта соңга,

Ашыкканда мәгәр шулай да.

Язмыш җиле һаман бөтерелә —
Вәйраннардан күчеп сауларга,

Җилкәннәрең тагын күтәрелә,

Юл сөрелеп ерак ярларга.


     КЫЗЫЛ ТАҢ

Дәртле күңел, сабыр канатында

Таң җилләре белән адашып,

Шуып төшкән йомшак юрганыңда

Туктап кала белми саташып,
Ефәк тәнең җылысына үрли…

Назлы йокың шулай тирәнме?

Җан — шашына, куллар шүрли-шүрли

Сыпыргалап куя тирәңне.

Күзен ачар дөнья шунда тәмам,

Йөгерепләр үтеп карашы,

Минем җаным гүя синдә калган — 

Кояш һәм ай безләр арасы.

Күз нурымда коенганда ниләр

Керде икән назлы төшеңә?

Язмышымны кочып алган җилләр

Мине яртеп үтте көенә.

ДӘРТ ЙӨРҮЛӘР БАР ИДЕ




*Дәрдемәнд йолдызлыгында
Без ул вакыт, һай егетләр,

Кем исәптә?.. Кем булдык —

Назларда эреп җилекләр,

Бәхетле һәм яр идек.

Ят та безнең бу уенга

Чик куеп, зар итмәде,

Ул шаяру, күз уйнату,

Каш сикертү бар иде.

Егетлекнең хикмәте бер:

Дәртле гыйшык — ямьнәре!

Кайда йөрмәдем, урын — түр,

Гайрәт иде көннәре.

Дәрдемәнднең дәрт авазы

Шушыдыр — җан уянды,

Һай егетләр, ул вакытны — 

Бары хәбәре калды.


ШӨКЕР ТАБУ

Җыен ахмак, бөтен җәбәхәер

Ил эченә тулган диярсең,

Алар әле билгә дә таяныр,

Кия биреп кемлек такйасын.

Энә сапларлык та гамәле юк,

Санга кергән сансыз хәлендә,

Шулай инде, күкләр һаман да шук,

Пәрдәләнгән болыт шәлендә.

Насыйпсыз да әҗер тапмый калмый,

Насыйплы да җуя булганын,

Яшәү кануннары алыштырмый

Маддәләрен, кыла үз җаен.

Хәерлегә булсын, хәерсезлек

Җилкә изсә — хәлнең харабы

Булмагае мәгәр төзәлмәслек,

Бездән бары шөкер сорады.


   ӘҮЛИЯЛЕК

Гыйсьянлык миннән таләп итсәң,

Дустым, аның олы күәсе

Күптән инде ташып чыгып киткән,

Укылып һәм “Йәсин сурәсе”.

Куркаклык дип бәлки атыйсыңдыр

Бу күңелнең тыныч чакларын,

Ул күңелдә күптән булды зыр-быр

Хыял көймәләрем, хакларым.

Доганың да үз вакыты булган,

Хәбәр юкмы әллә Китапта?

Кичкә калынган шул, көнем киткән

Бу тормышка коллык хисапка.

Әүлиялек холык-фигыльдә ул,

Яшьлек эше — гайрәт, беләсең,

Картлыгыңа — ерак, гайрәттә бул,

Дөньяны ал, җитсә колачың!


   ЯҢАРЫНУ

Бер шуклыгы идеме дөньяның,

Юләрлек тә булган, ахрысы,

Югалды һәм барча табылганым,

Казанылды хыял аурусы.

Өзелгәне өмет булмаганда,

Кавышканы гына табылыр,
Безнең белән еллар уйнаганда

Өстебездән тузан кагылыр.

Уң-сулымда күпме дусларым бар,

Илләрем бар, кочар ярларым,

Никләр генә шулай күңелем тар

Булгалый да икән кайчагын?

Заманага гаеп салып булмый,

Калганы юк аның китмичә,

Холыкларны айкап хисләр ташый,

Үзгәрешләр белән көн кичә.


ГЫЙБРӘТ МӘЙДАНЫ

Аз тоелыр бу яшәеш һаман,

Бер көнлек эш калыр тагын кичкә,

Соңарылып, шушы соңарудан

Ашыгылыр, таңда кайтып искә.

Сыйфатланмыш шушы булды даим!

Өлгерләргә ничек сокланмассың?

Ул кояшка тотылганда аем — 

Дөнья йөзе ничек каралмасын?

Хәер йокысында күңел сыкрый,

Еламакчы сыенып иясенә,

Санап тормыш кына һаман атлый —

Якынаеп вакыт — кичәсенә.

Дан атларын иярләтеп кенә

Калып булмый, китте элгәреләр,

Аз тоелган яшәештә ничә

Гыйбрәт таба белә өлге ирләр.


КАРА БОЛЫТНЫҢ ӨРКҮЕ

Насыйп булса әгәр бәхет кояшы,

Тирә-юньне нурлап торса барлыгы,

Уйлама, тартылмас, дип, болыт карасы,

Яшенләп һәм күкрәп ут аймагы.

Кара төнне болыт каплаган-юкмы,

Беленми дә, караңгыга — килешә,

Каршы алып җанашым ишек ачты —

Нурга чумып килеп керә килештә.

Кояшка кояш кушылып янсалар,

Кан кайнары адаштыра акылны,

Утка ут булып төшүче ирләр бар — 

Капларга дип килгән болыт ярылды!
ШӨКЕРЛЕКТӘ БАРЛЫК ТАБЫШЫМ

Әрсез холык әҗер таләп итеп,

Буранлатып күңел мәйданнарын,

Кайнарлатып үзәгемә үтеп,

Яуламакчы дөнья амбарларын.

Холыксызлык булып, хакыйкатьнең

Хезмәтендә хадим кылынганда,

Үз дигәнен табып, дөреслекнең

Һәркем йөри мәгърур коллыгында.

Миндәме соң ул амбарлар-маллар,

Миндәме соң йөз бар сокланырлык?

Хакыйкатьнең базарында хаклар

Тиен бәһа минем, зарланырлык.

Тапканым да кичкә кадәр җитми,

Казанганым бары байгышлыгым,

Белгәнем дә бисмилладан үтми,

Шөкерлектә барлык табышлыгым.


ДӨНЬЯЛЫКТА НӘФСЕ ХИКМӘТЕ

Һәркем үзе кемлегеннән дөньяны

Күреп, бәя йөртте, барча булганы

Югалып һәм тапса акта караны,

Һаман бирер үзенә яхшы санны.

Кем дә Тукай — Тукайны укыганда,

Бардыр бәлки Тукайны узганы да,

Үзең калып Тукайга сокланганда

Ача серләр пәрдәсен күңел сиңа.

Кем булуда түгел хикмәт дөньяда,

Матурлыкны, гүзәллекне тануда!
Ни мәгънә боз булып коелуда — 

Яңгыр булып язда явар чагыңда?

Саннар күп ул, санасаң — чиге киткән,

Мәгънә  — бүтән, мәгънә ул морат иткән,

Чебеннәр дә үзенә кисмәк тапкан,

Кайсы — балга, кайсы нәҗескә төшкән!


ХАТА КУРКЫНЫЧЫ

Сүзләрендә хата барлыгын да

Белми калып, һаман шикләнүдә

Үз буена насыйп холыгында

Мәгънә эзләмәкче бәндә нигә?

Үзе кемлек читтә кала торып,

Сөяксезе сәбәп сипли-сипли,

Ил йөзенә күсәк орып-орып,

Көн эчендә сукмак җаен ипли.

Бәлки әле ерак гасырларның

Кайтавазы булыр иртәгәсе,

Шушы дөнья йөзе шактыйларның

Бәхетенә насыйп төш кенәсе.

Хакыйкатьләр телгә күчәләр дә

Гамәлләрдә кала асыл җае,

Үз-үзләрен кем дип күрсәләр дә —
Гайбәтеннән давыл чыкмагае.


ТӨЧЕЛЕК ҖАЕНДА

И сөйлибез сүзгә кергән булып,

Үзебездән чыгып, илгә узып,

Хәтер аймагында йокы тапкан

Акылларга тел күсәген орып.

Шанлы тарих күптән инде тузып,

Оныклармы ямау салыр бозып?

Хәтер аймагында ат кешнәткән

Ирләр үтеп бара көннән узып.

Бәлки хактыр, ялган озын булмас,

Озак бармас хата, ябык калмас,

Хәтер аймагында сер уйнаткан

Егетләрнең күзләр алмас-алмас.

Төчелектә җай бар, чәй суыгы

Мәскәү күренерлек саф булуы

Хәтер аймагында гайрәтемне

Чигерсә дә, күңел тум-тулыгы!


     САЙЛАНУ

Нигә шулай моңаешып, кызлар,

Хәтер аланыма киләсез дә,

Эндәшмичә, эретелеп бозлар

Аксын дигән кебек көтәсез лә?

Ул кайчандыр бер карашы белән

Күңел илен яулап мең яндырган!
Кызларныңмы дәрте инде бөлгән,

Әллә чыга алмыйм бу сабырдан?

Ахмак уен, чират насыйбында

Күңелләрне боза чак котыртып,

Алтын йөзек төшеп кайсыгызга,

Чыгармакчы кемне һәм сикертеп?

Тотып калыргамы сузылганнар

Иптәш кызларыңның мең куллары?

Йөзек салдым, кайсыгызда, кызлар,

Күңелемнең тарау, сак чаклары!


ЮЛЛАР ЯРЫП КИТЕШ

Күз тамчысы күлләр булганчыга

Кадәр мәгәр күңел таушагы

Итегемә чолгау иде чында — 

Йөреләчәк юллар калмады.

Бу тукталу хәл китүдән түгел,

Ашык-пошык бик күп барылган,

Бу юлысы соңармассың, йөгер

Һәм йөгермә узып барыннан.

Бу юлысы үр менәсе барыш —
Кабалану олы гамәлме?

Кемнәргә без киткән тоелырбыз,

Ә кемнәргә — кайтам түгелме?

Акча гына килеп-китеп йөри —
Дөньялыкның бөек каһәре,

Елым үтеп бара, карын көри

Көрткә чумган Казан шәһәре.


     УЛ ДИП ЯШӘЛДЕ ГОМЕР

Бу сөюнең хәсрәтендә төнем көнгә бармады,

Бер көелгән ут эчендә им булыр көл калмады.

Янды Фәрһад, дип сөйләде дуслар Ширинне күзләп,

Мин дә бар идем җиһанда, берсе телгә алмады.

Күз йөрешен кузгатучы нәфсе оятта көймәк,

Соң шул инде, минем җанга дару шифа салмады.

Миңа дип ничек өметтә кигәнең асыл күлмәк!

Бүтәнне икән аулауда, күзләп күзе талмады.

Безнеме, дисәм сөйләүдә, җырлауда халык көйләп,

Гомерләр үтте шигырьдә, сиңа моң да кылмады.

Бәхетем карамагында хәтерем тоттым үлчәп,

Синең назың аймагында бер сөйләр сүз булмады.

Зарлы күңел сандыгында мәрҗәннәр ялтырамак!

Син шуңа күзең салдың да, нигә кулың алмады?

Йөрегәнмен мин дә санда, булсагыз да күзләмәк,

Гафу, кызлар, сукырлыкта күзем сезне күрмәде.

Эре, диеп уйлаганда сезләр мең кат ялгышмак,

Ул, дип яшәп, бу дөньяда җан башканы белмәде.





Декабрь, 2001 — январь, 2002.
     МАТУРЛЫК СЕРЛӘРЕНДӘ

Дөнья матурлыгы күңелләргә

Сыеп беткән, бәхет, шатлыгы;

Йөрәгеңне тотып учларыңа,
Тыңлап кара, аның хаклыгы

Яшәешнең таянычы булып,

Шатлык бирсен, дисәң, барлыгың

Һәрдаимдә игелеккә тулып

Аккан елга булсын ярларың.

Кеше хакын хаклау бөеклекнең

Асыл мәгънәсе дип аңлаган

Даһиларның белеп кемлекләрен,

Шау яшәеш алга атлаган

Бүген белән бетми, кичәгесен

Үлчи-үлчи, килер көннәргә

Ишеләбез, хыял күрәзәсен

Сөрмә итәм әле күзләргә!

Дөнья матурлыгы күңелләрдән

Хозур болыннарга түгелде,

Көннәр буйлап шушы китүләрдә
Хыялдан да ерак үтелде.



                Декабрь, 2001

НАМУС ШУЛ УЛ

Нинди генә булсаң да дөньяда,

Тарсаң да син төрле хәлләргә,

Намусыңнан үтеп киткәнеңдә

Күз яшь кенә кала түгәргә.

Намус бит ул — бәхет чыганагы,

Намус бит ул — кеше хаклыгы,

Гомер буе бәндә таянганы —

Намус, диләр, юк бер тарлыгы.

Җиңелсәң дә намусыңа таян,

Җиңгәндә дә узма намустан,

Онта күрмә килүеңне каян,

Үтүеңне кая барыштан.

Күз яшь белән намус кайта, беләм,

Башландылар азмы елгалар

Йөрәкләрдән безнең, намус белән

Үткән гомерләрдә кадер бар!


ГАМЬ ТОЙГЫСЫ

Аның яме хыял канатында

Аккош булып йөзә күгемдә!

Аңа һаман сокланмаска миндә

Көч бармы соң шушы гомердә?

Аккош булып күтәреләм, гүя

Кавыштыра дәртле хыялым,

Бу күкләрнең иркенлеге сыя
Күңелемә, сала бар ямен.

Гамь таралып, бәхет тойгысында

Гомер дигән күлем, сыенып,

Күктән безнең төшкәннәрне көтә

Пар аккошлар булып җай алып.




                  Январь, 2002.

КЫШ СУРӘТЕ

Үзенекен итте гайрәтләнеп
Кыш суыгы, үтеп җилеккә…
Урманнарда агач шартлый туңып,

Котсыз калган киек, җәнлек тә.

Кояш күләгәсе чәчен тарый

Нарат тезмәсенә сузылып,

Күкрәкләре гүя җылы саклый — 

Наз каеннар тора сыенып.

Хәтта авыл — катыгына чумган,

Тынып калган төтен үрләве,

Шау этләрнең колакчыны төшкән,

Тик искечә койрык селтәве.

Ат тугара абзый, юл ерагы

Бәсләндергән каш һәм мыегын,

Изү — ачык, толып калынлыгы

Иркенәйткән сихәт байлыгын.




                    03.01.02.
      ДӘҮ ӘНИДӘ КУНАКТА



1

Күрәсезме, кем анда — 

Урамнардан ул бара?

Килүенә куана — 

Бар да сәламен ала:

— Исәнмесез, апалар!

— Сау, үскәнем, сәламнәр!

— Исәнмесез, абыйлар!

— Сәлам, сеңлем, сәламнәр!

Дөньяларны сөендереп,

Яктыртып, назга төреп

Кем килә, дип йөгереп

Чыккан көчек ду килеп.

Колагы — ике карыш,

Селти, карны себерә,

Ләң дә ләң килеп өрә,

Имеш: “Кая, — ди, — барыш?”


       2

Эз артыннан эз бара,

Йорт артыннан йорт кала,

Сукмак уңга борыла,

Ерак китеп югала.

Анда барсаң — юл озын...

— Кая баруың, сеңлем?

— Дәү әнигә кунакка,

Абый, минем баруым!

— Алай дисәң, бик яхшы,

Көткән, чәен куйгандыр,

Самавырын бугандыр,

Коймагын пешергәндер,

Бәлешен китергәндер,

Чәкчәген, пәрәмәчен,

Кәнфитен һәм күмәчен,

Татлысын да төчесен

Өстәленә тезгәндер...

Ничек әле исемең?

— Белмим инде, ни диим,

Әтиемә дә Кызым,

Әниемә дә Кызым,

Дәү әнигә мин — Назлы,

Дәү әтигә — Йолдызым...

Бүтәннәр, Ләйсән, диләр,

Апалар, Сеңлем, диләр…

Мин кызым да, назым да,

Йолдызым да, сеңел дә,

Апа, димиләр әле,

Тел чыкмаган энемә,

Сөйли белми бер генә.


      3

Каршы алып әбисе,

Сөеп кочты Ләйсәнне:

— Абау, назлым, килдеңме,

Ерак юллар йөрдеңме?

— Ерак түгел, дәү әни,

Әнә тора безнең өй,

Ә монысы — сезнең өй,

Тәрәзәдән күренә,

Кереп-чыгып йөрелә.


     4

Аш артыннан чәй килә,

Чәй янына бал була,

Өчпочмак-пәрәмәче...

Сүз янында сүз генә — 

Сөйләп бетердем димә:

Ничек карлар яуганны,

Йолдызлар коелганны...

Курчакларның хәл ничек?

Урыннан урын күчеп

Уйнаталар Ләйсәнне,

Көйләтәләр һәммәсе,

Каршыларга бәйрәмне

Алдыралар энәне.

Килә күлмәк киясе — 

Матур булсын, бер генә!

Сөенсеннәр, дип менә

Ләйсән күлмәклек кисә,

Ни дә ярый өлгегә: 

Булсын чәчәкле-чуклы,

Зәңгәре дә, алы да,

Яшеле дә, агы да,

Кирәк икән укалы — 

Бар итәрсең һәм юкны,

Булсын иде якалы,

Тик җиңе кыска чыкты — 

Тукымасы җитмәде!
Кайчы пәрдә чикләде,
Кисеп алды бер карыш... 

Озын икән болай да,

Калса бераз кыскарып,

Була икән уңайга!


     5

Тегелеп бетте күлмәк,

Иңе-буе — бер үлчәм,

Курчагына кидергән,

Зифа буй булган чүлмәк,

Сулы уңга килешкән,

Иңеннән җиңе төшкән,

Якасы — киерелгән...


     6

“Дәү әни, киттем кайтып!” — 

Ләйсән шунда җыенды,

Киемнәрен киенде,

Кайтырга дип ашыгып

Ишеккә таба китте.

Дәү әнисе күз йомып

Йоклап калган төш күреп,

Оныгын озатмакчы,

Чыкты шунда йөгереп.

— Тагын килерсең, кызым,

Көтеп калам, йолдызым!

— Ярый-ярый, килермен

Иртәгә үк, әнием!

Хушлашты, чыгып китте,

Дәү әнисе аһ итте:

Тәрәзәләр чишенгән,

Курчаклар күлмәк кигән!



Ноябрь-декабрь, 2001 нче ел. 
«ЗАТЛЫ ИР» ДӘФТӘРЕННӘН



ЯШИ БЕЛҮ СЕРЕ

Төрле чагы була яшәешнең, 

Төрле көне: аяз, болытлысы...

Борынгыдан алып килешенең

Үзгәрешләр белән бу барышы!

Гел үзгәрә торган замананың

Умырткасы булды затлы ирләр,

Чорлар сынды, әхлак тайгагының

Калканнары — намус, хаклык, диләр!

Халыкның да кайчак хатасы бар,

Вак булганда еш ул ялгышулар,

Өлкәннәрнең олыларча карар,

Олыларча өлкәнәя чорлар.

Яшәешнең төрле чакларында

Төрлечәрәк булу затлык түгел,

Һаман шул ук калган 

      ваклыгында

Бата гына күрмә, берүк, күңел!







04.01.02.

ГЫЙНВАР ХИКМӘТЕ

Бу суыкның егермесе күпләрне

Куркытып һәм борыннарын өшетте,

Кайтарырга тәннән киткән гайрәтне —

Биеттерде өлкәнне һәм егетне.

Суык — калганы юк сындырмый,

Хәбәрсезләр хәбәр алса — сабырлый!

Шулай инде, гамәл бер дә калдырмый,

Таләбендә бәндәләрне авырлый.

Салкыннарга чыдамсыз бу бадәнем

Ничә сынды, оят инде, егетләр!

Әгәр үчекләсә миндәй адәмен,

Сезнең хәлләр ничек икән, көчекләр?

Кырыкка да җитә алмый «гыйнуар»

Сынып төште, нүлгә калуы да бар...

Катылыкта икән гайрәт хәле, зар —

Булса да ул катылыкта коткылар!






Янв., 2002.


БӘРӘКӘТ ХИКМӘТЕ

Фал ачтылар Ходаның көнен барлап,

Яхшылыкка, яманлыкка да юрап,

Һәммәсе дә Хода көне, югыйсә,

Яшәргә дә яшәргә иде зурлап.

Зурлыкта кемнең тарлык тапканы бар,

Киңлегеннән башка тарлык юк мәгәр,

Киңлек белән тапкан малда — бәрәкәт,

Тарлыкта табылмаса — җилеккә төшәр.

Зурлыкта кимлек бар, бәрәкәт китсә,

Тапканыңа хәрәмнән өлеш төшсә,

Һаман хәләл җыюның хикмәте зур,

Насыйп белән хәмде-шөкер җитешсә.

Фал ачтылар: Ходаның көне төрле,

Ни тәгаен — игелек төреп бирде,

Зурлык белән алып, тапсак киңлекне,

Безгә бәхет һәм өмет тә шул инде!


КАЙТАЛМАУ СӘБӘБЕ

Бу моңсулык гыйнвар бураннары

Булып купты хәтер яңарсынга,

Яшьлегемнең бәхет яралары

Бәгыремдә сызлый сына-сына.

Онытылып Казан урамнары,

Трамвайлары юлдан чыгып чаба,

Урап-урап гыйнвар бураннары —

Зәһәрләнеп-зәһәрләнеп чага.

Бу елмаю эзе йөздә калып,

Таш сын булып әверелә бара,

Гыйнвар бураннары сакал чалып,

Хозер сыйфат юлдан бергә яза!

Кайталмадым илгә, көткәннәрдер

Ничә ачып капка төпләрен дә...

«Кайда икән балам?» — дигәнсеңдер?

Хәлем, әнкәй, сагыш эчләрендә!


САГЫШ БУРАННАРЫ

Урамнарда сагыш булып йөрде

Озын шәлен сөйрәп бураннар,

Якты хәтеремнең дәрте иде,

Элекләрне миңа ак карлар.

Хәзер тагын майның чәчәкләрен

Сагына бу күңел моңаеп,

Сынып кына китә үзәкләрем,

Яшьлек иртәләрем яңарып.

Су буена төшәм, боз каплаган

Без коенган инеш култыгын,

Урманнарда йөрим, карлар күмгән

Сукмакларны, агач ышыгын.

Гомер үтүләрен искәрергә

Теләмәгән күңел сагайды,

Сагыш шәлен сөйрәп йөргән көйгә

Тыелалмый буран елады.


ТАҢ АЛДЫННАН

Онытылган хәтер бакчасының

Тын күлендә йөзгән аккошым

Канат җәйде бу көн,

Ярасының

Авырлыгын тойдым, сагышын.

Әкият кебек дөнья — елларымның

Урманында калган адашып,

Киңлегендә күңел сыкравымның

Аккош кычкыргандай саташып.

Үз күңелем, юкса, ничек керим

Дәва табып, аккош ярасын

Савыктырыр еллар йомган күзен,

Хәтеремнең алып карасын!

Йокы кебек кенә бу яшәеш,

Саташулар, ахры, гамәллек…

Каян килә җан әрнеткеч тавыш?

Әллә уятмакчы Таң мәлен?


БАЛА КАДЕРЕ

Балалар дип яшәп, үзебезне

Оныттырыр тормыш, җаена

Алып китәр, ачып күзебезне

Караттырмый көннәр саена.

Гүя бәхет алда көтә диеп

Ашкынулар белән адашып,

Тормыш каршысында башны иеп

Без атларбыз инде ярашып!

Яшәү һаман даулар таләп итәр,

Хәтер ярыгына кысылып,

Көннәр һаман юл соңына илтәр,

Шаулы күңел тәмам басылып.

Балалар дип яшәү — үзе гомер,

Асылы һәм тормыш серенең,

Бала өчен күңел — кайнар күмер —

Теренең дә, хәтта үленең!


КУНАГЫМ

Һәр кичәдә күңел өендә — ямь,

Яндырганда якты утларын,

Түрләремдә кунак буласың син...

Соң ара һай юксынуларым!

Түгелепләр китәр идем хәтта,

Алларыңда сабыр югалтып,

Тик бер генә — хәбәр синең хакта

Тапканым юк, сәлам юллатып.

Һәр кичәдә күңел өемдә син,

Түрләремдә көткән кунагым!

Ник үзең дә мине өндәмисең?

Төшләреңә кереп кунармын!


   ЯРЫМ-ЯР

Барлаганда күңел хәзинәсен,

Син зиннәткә, бәгърем, аһ итәм,

Бу дөньяның бөтен мәрҗәннәрен,

Энҗесеннән тәмам ваз кичәм.

Байлыгың зур — асыл ярың булса,

Көннәреңдә аңа хушланып,

Бар тарафың бәхет белән тулса,

Бер сөенеч меңгә кушылып.

Дәртең нуры ачып йөзләреңне,

Тормыш дәрьясында йөзәсең,

Ямен табып, татлы сүзләреңне

Сайрар кошлар кебек тезәсең!

Хәзинәңдә, күңел, байлыгың зур,

Гомер бәһасенә бәрабәр,

Урлатмыйча, хәтер, сагымда тор,

Бәхеткәем минем, ярым-яр!


ЯШЬЛЕК СЫНЛАНМЫШЫ

Тормыш бәйгесендә бил ныгыган

Ирдән идем, кулда корыч эреп,

Йөрәкләрдә дәртем кайнарланган

Чакларымда, алып кочагыма,

Уң җилкәмә авыр башың иеп,

Көн яңарттың әллә кайлардан.

Тау-тау заман күчеп йөрде, айкап

Күз алларын, ак күбәләк булып

Кергәннәрең минем көнгә ул чак

Искә төште, хәтер дә яңарып...

Акты җырлар, акты күңел тулып,

Көй башланып шушы җайлардан.

Чыгып китеп истә чакларымнан —

Уйларыма кереп адашылган,

Күренгәләп көннәр арасыннан,

Төннәремә калып кочагымда,

Уң җилкәмә авыр башың салган

Хәлләрдә без һәйкәл кылынган.


ИРЛӘР КУӘТЕ

Аңламаслар, димим,

Аңсыз түгел,

Җансыз түгел адәм баласы,

Тарихлардан килеп, менә бүген

Асылыма кабат кайтасы.

Борчулары белән узылган бу

Тормыш юлы чатта борылса,

Атларыңны инде җай гына ку,

Юл яхшы ул — җайга барылса!

Мескеннәр дә әллә кемдә йөри,

Санга кереп китеп сансызлар,

Нишләтәсең, киресенә юрый,

Кемлегеңне бозып язмышлар.

Һәркемнең дә җан кадере бар ул,

Кимсенүдә кими юньлегең —

Замананы чыгырыннан борыр

Ирдән иде бугай кемлегем!


КӨЧ ЮГАЛТА БАРУ

Үзем генә белгән хисләремнең

Диңгезендә кайнап көннәрем,

Бу яшәеш белән йөрүемнең

Нәрсә икән файда дигәнем?

Гомер — зая, аның терәгенә

Табылганы юк бер заманның,

Биләүләргә салып, иләгеңдә

Бишек итеп ничә тирбәдең!

Егылганда кулын бирергә дип

Сузылганда артын куярга

Өлгерми дә калган яшәеш ип

Эзләп керер бу көн арага.

Ни хакың бар йөз чөерер өчен

Башны болгап аннан качарга?

Югалыплар бара инде көчең —

Инде өмет җәннәт бакчага!


ИМГӘ КЕРҮ ЮЛЫ

Илне кочкан мәлдә күңелемне

Каплап алды сагыш бөркәнчеге,

Бу күзләрдән төшкән берәмлеге

Күлләр булыр әле, җан ачыгы.

Күкләр, иңеп, сулкыл-сулкыл килә,

Ерганаклар, ертып илнең йөзен,

Елга булып, дәрья булып тула,

Җанга сеңә, канга бутап тозын.

Елмаюлар кабатланмас кебек,

Ачылмаслар сыман бу күңелләр,

Сагыш дигән катлы ул бөркәнчек

Башым-буем кәфен урап иңләр.

Шатлык иңдә булса, тиңгә килер,

Җайга керер иде заманасы,

Бәндәләрне имгә китерәдер

Сагыш булып төшкән бәддогасы!


   ДАН СЫРНАГЫ

Дан сырнагы бер ябышса балакка,

Атлатмас тынычлыкта уң-сул якка.

Әллә кемлек чөйдерде һәм борынны,

Чишеп кенә ташларсың билбавыңны.

Шөкер Хода, илдә мәйдан — ирләргә!

Тел чайкап ник бер-береңне керләргә?

Кодрәтеңә тиң икән, көчең күрсәт,

Ил каршында гайрәттә бар ул гыйбрәт!

Кешелектә кешечә булу тиеш,

Кешеләргә кешеләр буладыр иш.

Бәхет, дисәң, бәхетең ул — изгелек,

Изгелектә игелек барын белик.

Дан сырнагы ябышса да балакка,

Нәфесеңә калма, бәндә, колакта.


ЗӘМЗӘМ ЯНЫНДА

Ялгыштыра, уйный дөнья, нәфсегә

Биреләбез, иярәбез тиз генә.

Хәтта затлы ирләрнең дә йөрәген

Шаяртты ул — гайрәт итеп теләген.

Кичәге шөкер дигәннәрең кая?

Азгынлыкта бүген кордыңмы оя?

Чөмергәнсең, уйныйсың, шаярасың,

Җанашым дип шайтанга таянасың.

Кичә сөйләгән булып нәсыйхәтең, 

Бүген оныткансыңдырмы хикмәтен?

Менә шулай ул дөньялык — бәлале:

Кичә кем идең дә, бүген кем әле?

Изгелек юлын такыр дип белгәннәр

Зәмзәм эзләп әлсерәшеп килгәннәр.


ВАКЛАНЫП АЛУ

Уй шаукымы күңел киштәлеген

Барлый-барлый, даннар хакына

Туры килер гамәл берәмлеген

Күп эзләде дөнья җаенда.

Юкмы иде илдә бәрәкәте,

Юкмы иде ирләр киңәшкә?

Күңел — ертык, саркый җәрәхәте,

Җан киселеп һәм сау килеш тә.

Үпкәләмим, утларында янып,

Сандалларда азмы чүкелеп,

Ныгый гына барды тимер саным,

Ак балавыз җаным мең эреп.

Гомер — бәхет, аның озынлыгы

Гамәлләрнең санын артыкка

Чыгармасын, кешенең барлыгы

Юклар була — төшсә ваклыкка!






Февраль, 2002.

ТАМАША МӘЙДАНЫ

Көн агылды кичәләргә кереп,

Иртәләргә чыгып, соңарып,

Алдым кебек дөньялыкны күреп,

Хыялымда тәмам күгәреп.

Уй пәрдәсе күңелләрне каплап,

Йөзне ябып мәгърур дөньядан,

Фикер тугаенда гына утлап,

Төшеп кала бардык олаудан.

Кәрван китте, кая бөек Чыңгыз?

Сөләйманмы йөри арада?

Хозернеме бардыр бер күргәнең?

Ильястырмы илтә ярларга?

Көнгә кайтам һәм төнемнән узып,

Ак һәм кара һаман янәшә,

Күптән инде бетте хәтер тузып,

Уң һәм сулым — уен, тамаша!


БӘХЕТ КИЧӘЛӘРЕ

Назлы кичләр бәхет бүләк итеп

Сөендерер дигән өмет белән

Ватык күңелемне учта тотып

Елмайгандай булам, имеш, көләм.

Авыр болыт күкне каплап елый,

Кисәк-кисәк — кичнең адымнары,

Җилләр генә уң-сул җырлап йөри,

Дулкынлатып ни дәү ханымнарны.

Соңарыла — юл өзеге уеп...

Еллар елап чаба хәтеремә,

Кисәк-кисәк, төзек-төзек булып

Кереп барам көннәр хәтәренә.

Назлы кичләр бәхет вәгъдә итеп,

Таңнарымны эзләп адаштылар,

Насыйбымны фаллар сөйләп бирер,

Бәхетемдә генә саташтылар.


ЯРГА КАЙТУ

Бу күңелем ярсуыннан

Саркыган чишмә сыман

Агылып еллар башыннан,

Дәверләр кичеп һаман,

Егылып беркөн, яңадан

Ачылган яралардан

Сыгылган чишмә чыңыдай,

Бәхеткә туенгандай

Җырлармын, җырның китеге,

Ертыгы булмый, диләр,

Күңелнең инде китүе

Хәтергә салыр ниләр?

Сөйләрсең, синең сүзләрдә

Хаклык бар, инанганың,

Сынап та сыналыр хәлдә

Күп булды калганнарым,

Әмма дә күңел ярсуы

Саркыта хисләремне,

Әле дә тына баруы

Сагайтып кичләремне.


     ИР БУЛУ


              *Бакый Урманче рухына дога
Белешмәдек, кул да бирешмәдек,

Ул чакларда Бакый аганың

Легендага күптән әверелеп,

Капкан чагы сүзләр каймагын.

«Бу Тукайның сынын, кыяфәтен

Сиңа карап оста ясаган!» —

Дип шаярткан чакта дуслар, үзем

Соклана да белми яшәлгән.

Бакыймыни, Сибгать, Туфаннарның

Сүрәнәеп йолдыз яктысы,

Кайнарлыгын Мартен мичләренең

Эзли иде йөрәк ярсуы.

Инде пештем, заман шундый итеп

Чүкеде бу татар баласын...

Бакый күзе аша барсын танып,

Сурәтләрдән илгә багасың!


ИЛ БӘХЕТЕ

Гомер чәчәкләрем сулсын, диеп

Юкка йөри җилләр саташып,

Кара болытларга башын иеп

Торамы соң таулар, ярашып?

Бөркет булып күтәрелә калсам,

Чүгәр сыман җил дә тезенә,

Бу болытлар бар да әрәм-сәләм —

Мәңге калмый күкнең йөзендә.

Дөньялыкны нурлап кояш чыга,

Хәтта таулар, шунда үзгәреп,

Башларыннан ак бүреген сала

Һәм сазлыклар кала күгәреп.

Гомер чәчәкләрем җимешләнер

Муллык белән илем түрендә,

Юкка йөри җилләр, кояш көлер

Минем әле чиксез күгемдә.






Март, 2002.
     ИШ КАЛМАДЫ

Бу күңелдә якты хыял,

Максат, дәртем бар иде,

Үтте көннәр гамәл-гамәл,

Мыскал ут та калмады.

Бу өемнең түрләрендә

Асыл ярым — кызыл түш!..

Үтте көннәр, күңел өчен

Кершәне дә калмады.

Бу илемнең элекләрне

Кем диярлек бар иде,

Үтте көннәр, бу хәлләрне

Күрерлекләр калмады.

Бу гомернең им өчен бер

Кара миңе булса иш,

Көннәр үтте, дәрман өчен

Җанга ягып калмады.

   БАР ИДЕК ТҮГЕЛМЕ?

Ил эчендә күпме сүзләр

Булды, юкка барсы да!

Гайбәт күзе яман күзләр,

Балны бутап ачыга.

Күпме егет “минмен” диеп

Киң күкрәген какмады?

Уттан чыгып, утка кереп,

Ялкыны да йокмады.

Бу дөньяда тормыш өчен

Яшәлү дә, үлем дә...

Анда бару нәрсә бирсен —

Гамәл юкта илеңдә!

Бәхеткә юралды хәтта

Бәхетсезлек хәбәре!

Ник тукталып калдык чатта,

Бетеп кыйбла әсәре?!.

    
ЯЛ

Гомер уза, кайчак сиздереп тә

Куя үзенең үтеп баруын,

Минем әле бүген уйлар читтә —

Эзләп йөрим күңел даруын.

Савыгырмын сыман җәйләремнән

Көзләремә таба килешли,

Беләм инде, оят башкалардан,

Ир кешегә ауру килешми.

Дау сорамый күңел, ял сорамый,

Буласылар — булган, килешем

Тынлык хөкемендә угын чарлый,

Киермәкче ният керешен.


ГОМЕР АЛАНЫ

Рәхмәтле дә була алмый калдым

Ахырысы шушы язмышка,

Суларны да, утларны да кичтем,

Океан булдым, булдым йомычка.

Үпкә сүрүләрем ертылгандыр,

Тегәр җебем хәтта өзелеп,

Безнең бәхет уңда һәм сулдадыр,

Ишелешем әле төзелеп.

Гүя дөнья араларны ерак

Итә юри, күңел сизсенгә,

Син бит монда җаннан якындарак

Һәм насыйбым бәхет өченгә.

Рәхмәтле дә була алмый калган

Көннәремнең тишек табаны

Бәгырь түрләренә эзен салган,

Җәйрәп калган гомер аланы.


ЯШӘҮ ҺӘМ КӨРӘШ

Гомер — үткер, киләчәккә үтеп,

Хасил кылып өмет-хыялны,

Яшәтә ул ният тәгәрәтеп,

Ишә барып холкы кыяны.

Дәрте кайчысына кем киселми

Йөргәне бар, җанның сүрүе

Сиңа һаман бер дә теткәләнми

Калган кебек күренәдерме?

Исән әле, исән, насыйп итсә,

Исәп әле йөзне узарга,

Кузгатмагыз, әгәр егет типсә —

Хәтта гасырларны кубара.

Куганым да — дөнья, кала барып,

Йомычкалар сөрер диңгезе,

Гомер — үткер, усал хәнҗәр булып

Киләчәккә барып төртелде.

   САРМАН БУЙЛАРЫНДА

Сарман буйларында, һай егетләр,

Чалгы айкар гына җир сирәк,

Бәхетеңә булган бу гомерләр

Барсын әле, дисәң, җай кирәк.

Хыялларда гына Зәңгәр таулар,

Яулык болгап каршы алыр ярлар,

Сарманнардан китеп, кайткан чаклар

Аз булмады, йөрәк һаман кайнар.

Сарман буйларына сандугачлар

Кунып кына сайрар тал кирәк —

Көннәренә сыешалмый күпләр...

Ил эчендә җайлар бик сирәк!

    КӨЗЛӘРДӘ КАЛДЫМ


Бу йөрәкнең ватылуын

Ничекләр төзәтермен?..

Дөньялыгым, җимерелдең,

Ходам, ник бу хөкемең?

Сафлыкның чишмәләредәй

Челтерәп ага идем,

Сөенеч белән гел шулай

Күкләргә бага идем.

Гөнаһсыздан кайгыларга

Салучы булдың үзең,

Ничек керим бу язларга,

Көзләрдә калып көзем?

Дөньяда ни гаеп булсын,

Күкләрнең хатасы юк...

Кешеләр үзләре хаин,

Ышаныч тотасы юк!





Апрель, 2002.
   КҮҢЕЛДӘ АК КЫШ, БАЛАМ!

Күңелеңә яктылыклар

Тормыштан алсаң иде,

Ата-анаң зар-моңлылар,

Көннәргә томан иңде.

Ничек болай март аеның

Якты кояшы китеп,

Апрель буйлап бураннарның

Зәһәре йөри үтеп?

Мин әле яфрак ярырмын,

Чәчәккә төренәм дип

Хыялда үксеп калганмын,

Кышларым кабат җитеп.

Яктырыр көннәр, бу тормыш

Һаман язларга барыр,

Көнемне биләгән ул кыш

Күңелдән китми калыр.


КАЗАН ТАНТАНАСЫ

Бар күңелләр өмет белән тулган,

Гүя безгә якты көннәр язган,

Хәтерләрне айкап, йөрәк аша

Гасырларга үтеп бара Казан.

Ашкын хисләр зур үрләргә дәшә,

Күңелләрдән чиксез күккә аша,

Төзәлә дә өзгәләнгән ярам,

Бәхетемнең ишекләрен ачам.

Бар тарафтан дәртле җырлар ага,

Түрләремә тантаналар бара,

Бу көннәрнең шавы белән бергә

Күңелләрне хисләр кочып ала.

Күрешербез, сөйләшербез, безгә

Чал тарихлар нәсыйхәтен тезә,

Якынаеп ерагайган ара,

Килер көннәр кояш балкып керә.

Бу тантана гүя мәңгелек җыр,

Күңелләрдән китми һаман балкыр,

Киләчәккә безне алып барыр,

Үргә илткән дан байрагы булыр.






13.04.02.
ӘЛЛӘ ТАБАСЫҢ?

Каерылып карыйсың да, кара

Күзләреңнән яшьләр йөгереп...

Борчулы бу йөрәк соңгы ара

Киселепләр кала, өзелеп.

Ник алай ук булды икән тормыш?

Язылыштан, ахры, барсы да!

Сандык өсләрендә кая барыш?

Качмакчыңнар кереп артына?

Юл тузаны өсләреңә иңәр,

Йөз сырларын гүя тигезләп,

Йөгрек йөрәк үз җаена тынар,

Алган сулышларым тыгызлап.

Каерылып карыйсың да, яшьлек,

Сан калдырып китеп барасың...

Бу картлыкны белмим, әллә байлык,

Әллә дан һәм шөһрәт табасың?






17-18.04.02.
    МИН ЯНАРГА ТИЕШ ИДЕМ

Ник бу кадәр өзгәләндем?..

Киселде бәгырь, китеп

Барганы кайтмый, түзәрем

Калмады, күңел китек.

Өтелде, янды канатлар,

Хыялым офыклары

Тараеп юкка чыктылар,

И гомернең утлары!

Кемгәдер җылы өченгә

Кабынган учак сыман

Яндым да яндым, гомергә

Үрләдем, инде тынам.

Ник тормыш шушы кадәрле

Гаделсез икән җирдә?

Берәүгә җылы йөгерде,

Мин көеп калдым җилдә!





Апрель, 2002.

    САНДУГАЧЫМ, ИРКӘМ!

Син алай ук кошлар булып очып,

Хисләреңдә китмә саташып,

Минем әле изүләрем ачык,

Дуслар белән йөрим җырлашып.

Быелгы яз сабан туйларына

Җырлар белән керде, мәйданнар

Халык шатлыгына тула-тула

Ташып чыкты, бар да уңганнар.

Бабайларны әллә күрмисеңме —

Хәтта алар яфрак ярганнар,

Йөзләрендә дәртле яз төсмере,

Әбиләр дә килен булганнар!

Кошлар булып очып, тургайларны

Саташтырдың дәртле җырыңда...

Ничәнче кат үтеп баруларны

Күрмисеңме әллә шушыңа?


ЯРАША АЛМАДЫМ

Бәхет яктысында бу тормышның

Ни икәнен танып яшәлгәндә —

Дөньялыкка мәхәббәттә затың,

Сөелмәгән дә күк, сөелгән дә.

Кисә көннәр хәтер упкынында

Калган хистән йөрәк парәләрен,

Кемлегеңне үзең белгәнеңдә

Яшәмәкчең өзеп үзәкләрең.

Уенында йөртә тормыш әйдәп,

Уйланырга минут калдырмыйча,

Исәрләнә акыл җырлар көйләп,

Ал гынаны кулга алдырмыйча.

Тормышымның хәтфә болынында

Бәхет колыннары уйнаклыйлар,

Көннәр йөртә үртәп үз җаенда,

Хатирәләр тынып кунаклыйлар.






21.04.02.
    ХАКЫЙКАТЬ БӘЯСЕ

Үрләрендә, тормыш иләгендә

Күп тирбәлдек, төпкә киткәнеңдә

Беттем диеп уйласаң да хәтта,

Бу бит әле хакка җиткәнең дә.

Хакыйкать ул шундый — хак бәяңне

Куя синең, борын чөйгәннең дә,

Сабаклады ничә мин беләмне,

Галим хәзер сукыр дигәнең дә!

Хакыйкать ул шундый, кем — кемләнде,

“Без-безләнде” безләр арасында,

Ә бөекләр һаман мескенләнде —

Риза булмый дөнья карасына.

Сан югалтып данга чыгып була...

Ханга чыкты күпләр шушы юлдан!

Базарыңны бәяң куеп сора —

Ничек диләр купканыңны зурдан?






24.04.02.
      ТАРИХ НИРГӘЛӘРЕ

И буталдың, халык, акны кара

Диләр икән, ничек буталмыйсың?

Күңел китте әле соңгы ара,

Узалмыйсың, җаным, узалмыйсың!

Үткәнемдә кала барам кебек,

Хәтер артып, хыял кимегәндә,

Киләчәкнең ни икәнен күреп,

Мәгънәләрдән кайтып киленгәндә.

Җай җилгәрә, җилле көннәр булып

Кергән заман инде чыгып бара,

Бәгырьләрем калды һәм уылып,

Исем китеп артык чүп-чарларга.

И буталдың, халык, андый хата

Тарихыңда түгел беренчесе,

Күлләр булып күз яшьләрем ята,

Бу ялгызга юк бер килүчесе.





Апрель, 2002.
   ХЕЗМӘТТӘ ХӨРМӘТ ХАКЫ

Күпмеләр ышанып үзе көченә —

Харап булды көче китеп эшенә...

Азмы илнең егетләре бер генә

Нәфсесенә ия булды һәм нигә?

Төзектә тотып эшенме, гамәлен,

Таба торды гомер буе кирәген?

Сабырлыкта бәхеткә урыннар киң,

Эштә булсын кулларың, сызганып җиң!

Хакыйкатьнең асылы борынгыча,

Нәфсеңә чуму мөмкин борынгача.

Кемлегеңне мең сынаган дөнья бу,
Кемлегеңне сындырган да дөнья бу.
Көч җитә ул нәфсегә буталмасаң,

Ут булам дип йөрәккә ут алмасаң!

    ТАБИГАТЬ БАЛАЛАРЫ

Дөньяларның бәхет болынында

Уйнап йөргән чакта, куркытып,

Әллә кайдан, болыт аймагында

Яшен чатнап куйды ялт итеп.

Куырылдык, шушы кадәр өркү

Биләсә дә, качар җир тапмый

Йөгерештек, мондый хәлдә курку

Юк дияргә һичкем оялмый.

Әнкәйләрнең коты агарынып,

Капка төпләренә чыкканнар,

Итәк артларына сыендырып,

Тәрәзләрне ябып куялар.

Күк ярылып, чәрдәкләнеп бетте,

Коеп яуды яңгыр, ишелеп,

Кояш чыкты, хәвеф үтеп китте,

Бәхет болыннары күпереп.

Кадерләрен шунда аңладыкмы,

Төшендекме дөнья барышын, —

Яланаяк ерып гөрләвекне,

Йөгерештек, узып агышын.

Без бәхетле идек, шушы болын

Олы дөнья иде, яшәеш,

Белми идек илләр, җирләр барын,

Ә сынаша идек — бездә көч!

Белми идек ризык тарлыгын да,

Уйлый идек киң дип уң-сулны,

Шөкерана идем барлыгына,

Көн артыннан көннәр узылды.

Хәзер инде шул ук болыннардан

Иңләп алып печән чабабыз,

Балаларны тыныч тормышларда

Яшәсен дип өмет корабыз.

   ГҮЗӘЛЛЕКТӘ УЗГАН ГОМЕР

Күз карашың назларыннан

Эрегән күңелемдә

Шигъри бакчам гөлләреннән

Бал тама көн-төнемдә.

Бу дәртемнең чик һәм соңы

Булмас күк, ямь эчендә

Узачак гомерем моңы

Күчә җырым көченә.

Хәтерем күләгәләрен

Югалта сүзең тәме,

Сыпырып кайнар кулларың

Сагышны алды, гамьне.

Мин әле күңел бакчамның

Гөлләрен кабат-кабат

Сиңарга бүләк итәрмен,

Тик бары һаман ярат!

   МӘГЪНӘ КИШТӘЛЕГЕ

Мәгънә эзләп әллә ниләр сөйләп

Була шул ул, телләр — сөяксез...

Кайсы вакыт әллә ниләр уйлап

Бетерәсең, калып куәтсез.

Кешелекнең кадерендә йөри

Күп адәмнәр, кеме булмыйча,

Күңелләрдә әллә ниләр көйри,

Чиксез уйлар — чикне белмичә!

Кичә-бүген хәлләр төрлеләнеп,

Искечәдә булдык яңача,

Тел — йөгерек, сүзләр мең иләнеп,

Бер кинәнеп алдык таңгача.

Бәя бишегендә сүз тирбәлә,

Көйгә килеп көйсез хәлендә,

Уйлар изге кебек, баш — чүмәлә...

Бармы мәгънә башның чалында?

    
   СҮЗ КОТКЫСЫ

Кайнарланып кайнап чыкканда да,

Каймак булганда да әйтер сүз,

Моның кебек җилне учлаганда

Сабыр булу кирәк, туры, төз.

Киерелгән фикер җәясеннән

Очкан угы икән гадел сүз,

Йөрәгенә килеп кадалудан

Исән калучылар билгесез.

Сүз ул — канат, хәтта үрмәләгән

Еланны да, мәгәр, очыра,

Без белгән һәм уйлап күрмәгәннән,

Урап килеп, котны очыра.

Җай кирәктә башкаларны җайдан

Чыгаруда файда табучы

Күпмеләрнең сүзе кузгалудан

Битлекләрен теле ачучы!


    ХАКЛАНУ

Диңгез кебек чайкалды бар хәтер

Бер сүзеңнең хата хәтәреннән...

Кеше үзен әллә кем дип белер,

Алмый калса гамәл хәбәреннән.

Кемлек аты илләр буйлап чаба,

Юл югалтып тарих эзләреннән,

Кайта гына алмый җайларына,

Күпләр чыгып китте үзләреннән.

Йөгәнли ул заман, йөгәнсезлек

Булгаласа егет чакларыңда,

Уйнак чыга хәтта уенсызлык

Кылсаң да бу яшәү хакларына.

Кем дип белә иде икән үзен

Саннарыннан чыккан заманасы?

Айкады да атты хата сүзең,

Мине ясап адәм тәганәсе!





30.04.02.

САГЫНУЛАР САНЫ

Байлык булып хәтта оятсызлык

Чыга йөзгә, көннең җайсызы

Бугазларга баса, бу очсызлык —

Кайнар башның салкын ялкыны.

Егетлекне үтеп китми генә

Ир булалмый адәм баласы,

Ә кызларның кулларында энә —

Чигелә бара бүләк такйасы.

Кемнәр сорар, кулның буш чаклары,

Тиеннәрдән сумнар җыела,

Ничекләрдән икән ир хаклары —

Ак шомыртлар чәчәк коена!

Байлык булып минем йөз аклыгым

Килеп керсә түргә чакырып,

Кабул килер микән бар хаклыгым,

Өзгәләнеп бетеп, сагынып?

     ЯШӘҮ КАЗАНАСЫ

Хатын сүзе белән йөргән ирнең

Уңган чагы була, уңмаганы…

Шундый чагы минем хәлләремнең —

Акылымның утта кайнаганы!

Кемлек белән кимлек уңаенда

Калды хәтер гомер туйларында,

Әллә ниләр булып уйларымда,

Тынды хисләр инеш буйларында.

Үпкәләүнең ни икәнен тоеп,

Тыелусыз сагыш тугаенда

Сандугачның дәртле җырын җыеп,

Ут кабыздым йөрәк учагына.

Ирнең сүзен тоткан хатыннарның

Кирелеге, чыгып, кибән булды,

Бәяләре төрле юк һәм барның,

Учакларда хисләр кайнап торды.


ЮГАЛМАГАН ХАЛӘТ

Авыр холык булып табигатең

Кышка таба әгәр кереп китсә,

Туңып сүнсә шунда май кояшым,

Ни әйтерсең — язмыш хөкем итсә?

Ни әйтерсең, ак кар бураннары

Булып очса шомырт чәчәкләре?

Алмагачның чәчәк атмаулары

Өметләрне ничә кискәләде!

Минем язым меңләп туң җаннарны

Эретте дә, ташу булып акты —

Ярларына тулып хис кайнары,

Инде җәем болыннарга ятты.

Авыр холык, мескен табигатең

Кышка кайткан кебек кыландырса —

Нәрсә булыр икән хакыйкатең,

Күңелемә сандугачлар тулса?






Май, 2002.

   КИТҮ ЮЛЫ

Китәселәр бардыр, андый гадәт

Яшәешем өчен ят түгел,

Бүген генә озаттык та, кинәт

Өзелепләр калды бу күңел.

Киттең әти, син дә Аллаһ колы,

Кемнәрнең соң монда калганы

Булды әле? Пәйгамбәрләр юлы,

Элекләрнең сукмак салганы!

Шушы инде, гореф-гадәт китә,

Үзгәрәләр дөнья юллары,

Ә монысы һаман ерак илтә...

Ахирәтнең бүген туйлавы!

Сөенәдер әби һәм бабамнар,

Күрештек, дип, балам, ниһаять,
Безне генә гамь һәм сагыш биләр,

Сагыеплар калып бу хәят.





              08.05.02.

ХӘЛ КАДЕРЕ

Белгән кебек булабыз да

Кайчак,

Наданлыкта калып һәрдаим,

Күңелебез — суы кипкән улак,

Ул йөзәбез генә мөлаем.

Тәкъдир диңгезендә ничә каек,

Ничә көймә төпкә киттеләр,

Бу җилләре илтә кая алып,

Җилкәннәрне тетеп үттеләр.

Безнең язмыш шаулы дулкыннарның

Шашынганын сизми калгандай,

Ничә елны үтеп, упкыннарның

Өсләреннән узды шашкандай.

Тәүфыйклыдан булып һәр кыланыш,

Изге суфи кебек шөкердә

Яшәсәк тә, нәрсә безнең кылмыш?

Мин-мин һаман ару сикертә!


НИ ЯШӘЛГӘН ГОМЕР

Хакыйкатьнең кадерендә яшәп,

Сөенеп һәм сөеп дөньяны —

Бу көннәрем югалттылар хисап,

Уйнап торды туйлар баяны.

Җырның ертыгына ирешмәдек,

Көләч йөздә кояш назы бар,

Саннар — төрле, саннан ишелмәдек,

Чорлар чорга күчеп җырлыйлар.

Үткәнендә минем ни зарым бар,

Килеренә телим бәрәкәт,

Вакыт үткән саен югала зар

Һәм төзәлә бара җәрәхәт.

Дөньялыкны кулда тоткан ирләр

Аз булмады, калыр бездән дә...

Җәннәт микән без барасы җирләр?

Хата күп ул тормыш гизгәндә!

   ИР КАДЕРЕ

Җиңел генә түгел, авырын да

Җиңә алган ирләр — кадерле,

Авырларны җиңел җиңүендә

Санга кертте күпләр аз ирне.

Сүз әмере җитәр генә түгел,

Үтүе бар баштан чөелеп,

Буйсындым, дип баш-аякта бөгел,

Чәчрәп китмә, китмә түгелеп.

Горур калучылар, сәҗдә итми,

Кемгә чыкты? Дөнья чәчәктә

Сәяр кыла галәм буйлап, күпме

Гашыйклар бар, кемдер — хикмәттә.

Җиңел түгел, энә төртелгәндә

Дертләп куя хәтта җан гынаң,

Кыялар да иңгә кителгәндә

Җир ярылып китә буеннан.


ТОРМЫШ БАСА

Тормыш баса, бара безнең аша,

Гүя һаман ул үрләргә аша,

Бәгырьләргә баса, йөрәк аша,

Кемгә — каза, кемгә — дан-тамаша!

Тормыш баса, калкынабыз һаман,

Исән генә булыйк, булыйк аман,

Кем — уенчы, кемгә ул — тамаша,

Яшәү көче табабыз без һаман.

Тормыш баса, егетлекне ега,

Ирлек таләп итеп тагын чага,

Имин булсак гүя шушы елга,

Киләчәктә бәхет безгә тама…

Тормыш баса, ерак аша-аша

Куып аны тотты кайсы ата?

Әле тыныч иде, тагын шаша,

Тормыш бара егет ирләр аша.


ҮССЕН, БАЛА!

Үссендерә, үссен генә,

Балаларны, дөнья шундый,

Һәммә кеше үз көненә

Хуҗа булу җаен уйлый.

Үссен генә, канат кага

Кош баласы оясыннан,

Сагынырга хәтер аңа

Бирер йөрәк ярасыннан.

Үзсендерә, тар тоела

Ил чикләре, заман аңа!

Аталарның җан сызыла,

Яшен коя газиз ана!

Үссен генә, гамәленең

Хатасына күзен йома

Ата-ана дип белүнең

Хакын онта калып бала.

   «СӨЙДЕРГЕЧ БЕТИЕ»

Бәхетемә юрадым,

Күрелгән төш —

Тәгәрәде күңел йомгагым…

Күземнән төш!

Күземнән төш!

Энҗе икән, ә мин аны

Күз яшем дип сөрткән идем —

Дөньялыкта нинди саны

Мәхәббәттән киткән ирнең?

Еракмы юлың?

Якында —

Дәшкәнем асыл сыйрак,

Ничәләр пеште ялкында,

Син генә булдың елак.

Күңелем күпере аша

Тәгәри уй йомгагы,

Төгәл хәтер дә адаша,

Купса хисләр уйнагы.

    СӘГАТЬ-МИНУТ

Дәшмә, мине үт,

Мин ут минут…

Бер үбүдән коелды кар күктән,

Мөгаен да мин салкын ут,

Янып беткән күптән!

Дәшмә: «Мине үп!»

Мин юк минут…

Бу качуга кояш көлде күктән,

Мөгаен да ул тәмуг юк,

Янып беткән күптән!

Дәшмә: «Миңа үт!»

Мин уй минут…

Ул керүдән яңгыр иште күктән,

Мөгаен да бу бетмәс уй

Янып беткән күптән!

Дәшмә, мине үт,

Мин җан минут…

Бер китүдән көн ишелде күктән,

Мөгаен да дөньяда җан

Янып беткән күптән!





17.05.02.

АКТА-КАРАДА

Без бәхетле булырга да тиеш

Түгел әллә, татар баласы

Итеп яратканга, Ходай, һич иш

Килмәде бу дөнья каласы.

Ватан, дидек, телсез калдырса да,

Туфрак, дидек җанны өзгәләп,

Илем, дидек, улым, димәсә дә,

Йөрәкләрне ташка бәргәләп.

Иминлектә җилек суырылды,

Дәһшәт килсә, җанны кызганмый,

Каннар белән җирләр сугарылды

Бер адым да артка кузгалмый.

Аны, димим, моны, дим дәгъвада,

Һаман көтәм: торыр вәгъдәдә,

Ай һәм кояш очрашкан ул мәлдә

Бер-берсенә тоткын гамәлдә!






Май, 2002.
   
КҮҢЕЛ КҮТӘРЕЛҮ

Күтәрел, сүнмәсен күңел,

Яктырсын көн нурында,

Дөньяда кара аз түгел

Карар булыр урында.

Азмы тилмертте гасыйлык,

Азмы яшь аккан күздән?

Син инде белдең — авырлык

Һәм нәрсә җиңел кулдан!

Җәннәте Ирам бакчамы,

Әллә уй җитмәгән өй?

Миндәйләр анда барсамы,

Ялгана, диләр, бар җөй.

Күтәрел, күңел, сарайлар,

Күкләрнең өсләренә,

Бар әле, ачса ишекләр,

Керәсең эчләренә!

    ҖАН АШУЫМ

Актык тамчы хисләр ермагында

Ташып чыгар булсам бүселеп —

Аз булдымы мәҗлес түрләрендә

Йөрелгән чак тәмам ишелеп?

Алар монда мәдхияләр укып,

Анда гайбәт белән картайды,

Тоем дигән атлар камыт чөеп,

Сизем дигән арба таркалды.

Киселгәннәр кисәк-кисәк була,

Бөтенәя алмый интексәң,

Үткәнеңдә киләчәкне уйла,

Азлар йөри иде итекчән.

Тоем аты тезгененә басты,

Холыклары бераз таралып,

Көтеп ала ишекләрен ачты,

Һай җанашым, таңдай яралып!

    КАНӘФЕРЛӘР ГЕНӘ

Наз аңкыган көннәр яктысында

Мин югалдым гомер хаклыгында,

Хакыйкатьнең тәрәз шакуын да

Сизми кала күпләр ваклыгында.

Ил дәртендә көннәр чәчәк атсын,

Җан дәртендә хисләр көч алып,

Уң һәм сулым һәрчак наз балкысын,

Шәфкатенә бәхет кушылып.

Без өметтә, гүя элеккесе

Бүгенгедән булган яманда,

Ничә телем йөрәк һәм кискесе —

Һаман кала бармыйк ялганда.

Өмет — алдый, ычкындырмый гына,

Кычкырдырмый гына атлата…

Күзләрдәнме тамган яшьләр кына,

Канәферләр булып чәчәк ата?

ДӨНЬЯ БӘҺАСЕ ВАКЫТ БУ

Шәл ябынды ак каеннар,

Бизәнде алмагачлар,

Бакчаларга сыенганнар

Авыллар,

Ак күмәчләр

Өстәлнең түрләрендә;

Шәһәрнең такыр юллары

Үрдән болай күренә,

Кайталар кызы-уллары

Сабантуй бәйрәменә —

Тамаша күңелемдә!

Җырга сусаган, хисләрнең

Ашкынып ташуыннан

Яңарган күңел түренең

Чәчәкле бакчасыннан

Чыгарсың, челтер чишмәдә

Чулпы зеңләгән сыман

Дәшәрсең, безнең йөрәккә

Дөньялык үзе сыйган!




Июнь, 2002.

ГОМЕРЛЕК СӘФӘР

Күзләреңдә ут уйнады, сагыш

Балкып янды өтеп йөрәкне,

Безнең еллар океан булып агыш,

Куа илтеп тормыш корабны!

Адашмаска маякларны барлап,

Кыйбла ягын даим турылап

Күп йөрелгән инде урап-урап,

Җилләрендә җанны тугылап.

Ни әйтерем булыр, ни ишетеп,

Ишелепләр киткәч күңелем,

Ярты дөньям калырмы кителеп —

Ничәнче кат урап килерем!

Океаннарны чыгам, диңгезләргә

Кереп китәр булып җай гына...

Саныйдырмы мине изгеләргә,

Куаргамы тагын җыена?

     НЕЧКӘ БИЛ

Назлы караш талларыңа

Кунып шигырь сандугачым,

Җитә барып шашынуга —

Мең яндырды җан учагын!

Төн хәтере көнгә җитте,

Итәк җыйды истәлекләр,

Уй җиләсе алып китте

Күңелемне күтәрепләр.

Назлы караш талларыңның

Толымында — еламсык җил,

Юкларымның-барларымның

Дәрәҗәсе — наз нечкә бил!

Төн хәтере көнне кисте —

Саташулы төштән битәр:

Сандугачлар җырга күчте,

Наз карашың җанны үртәр.





Июнь-июль, 2002.


ИСТӘЛЕКЛӘР

Юк та бугай олы хәтеремнең

Китап итеп сөйләр сүзләре,

Аз түгелдер кече бәхетемнең

Канат җәеп очкан көннәре.

Аз түгелдер, хәтта артык булыр

Юк белән буш калган чакларым,

Күзләремә көннәр ургып тулыр,

Табалмыйча калып хакларым.

Сан өстене бәя куйган сыман

Базар эзләр — хакын югалтып,

Безнең буын тарихларны узган:

Ташып, кыяларын кузгатып.

Ә батырлар күбәючән алар,

Табылучан хәтта хатирә,

Олы сүзләр кече җанны ялар,

Шыттыруга барып, арттыра.





Июль, 2002.

ЗАР КАЛАНЧАСЫ

Зарга калдым җыр эченә ишелеп,

Бу сагышта сөенечем киселеп,

Юрасалар, бәхетләрең бар, диеп,

Яныма киләсең нурга киенеп!

Ишелә көн тәрәзәгә сыялмый,

Күләгәмне йөреп кояш узалмый,

Ак болытлар күңелемә оялый,

Йөгерә тау, диңгез килеп кочалмый.

Зарга калдым — төшләр күреп уянып,

Яхшыны да сагышыма юранып,

Күкне үбәр чакларыма куанып,

Әмма күңел китте әле югалып.




Август-сентябрь, 2002.


КОДРӘТ САНЫ

Фәрештәнең канатыннан төшкән

Каурый кебек изелеп калды җаным,

Синең бәхет көннән елга күчкән,

Ә минеке табалмады санын.

Юылмаслык гамәл булды, истә

Ул саташу — яңара да кисә,

Хаклык өчен канатланган кичтә

Сүз сөйләнде ерак оча-китә.

Тау күчергән ирнең телләрендә

Сүз азлыгы балкып чәчәк аткан,

Җәелгәндә тәхет түрләремә,

Ныклыгыма манаралар кайткан.

Бәхетләрең гасыр болынында

Бәрәкәтен татый көннәреңнең,

Фәрештәнең назлы канатында

Каурыйлары — яме күзләреңнең.





Сентябрь, 2002.

  БӘХЕТ КАДЕРЕ

Күңел моңы шигырь шәрабының

Тәмен татып, язга кибеккәндә,

Табалмыйча санын карарымның,

Мәҗнүнлеккә дәгъва кылдым мин дә.

Тулып пешкән иреннәрдән тамган

Хис ширбәте күңел савытында

Урын тапмый күккә аша барган

Хикмәтләрдә гүя савыктым да.

Әйткән, диләр: «Мин дә сөя идем,

Аңламыйча калган булыр хисне!»

Кем кемлеген яши-яши белдем,

Сүз дәһшәте өметемне кисте.

Хис кайнары тормыш җилләрендә

Таралучан, минем бар барлыгым

Моңга күчкән шигырь шәрабында:

Һәм барлыгым, һәм дә бу тарлыгым!


ЮЛЫҢ ТУЗАНЫ

Шатлык белән юллар кушылдылар

Дөньялыкның бәхет күперендә,

Шау чәчәкле хисләр уяндылар

Кояш уйнап илһам күкләрендә.

Ә син миңа сүзсез генә аңлат,

Моң диңгезен чайкап күңелемнең,

Пәрәнҗәсен салып килә атлап

Якты көннәр, нурга төренермен.

Фатыйхаңнан чыгар җаем булмас,

Изгелектә җәйдем канатларым,

Күп чиләде, инде арка куймас

Дөньялыгым, насыйп һәм барларым.

Син бәхеткә чумган чакларыңда

Мин диңгезе идем бәрәкәтнең,

Шатлык белән гомер юлларыңда

Каршы алган тузан-хәрәкәтең!


ХИС ЕГӘРЛЕГЕ

Боек көннәр изге хис егәрен

Кузгатканда күңел урамында,

Тоткан кебек кулда җир үзәген,

Болытларның йөрдем уравында.

Агач яфрак койды: «Берәү, икәү!..»

Тиен саный гүя көз, саташып,

Күңел учагында соңгы кисәү

Кабынды да янды күккә ашып.

«Сөям!» — димә, мең сөелгән инде,

Мең киелгән Мәҗнүн күлмәген дә...

Күз яшьләре чишмә булып сеңде,

Хисләр йоклый аккош күлләрендә!

Югалтканны табып куанудан

Файда эзли акыл — төймә тартып:

«Берәү, икәү!..» Саннар югалтудан

Кими-кими бара гына артып.

   ГАСЫРНЫҢ БӘЙЛӘНЧЕК УЕ

Яшьләнде күз, кайнап-кайнап

Чыккан көннәр болыт сарып,

Бу хисләрем җанны айкап,

Хәтеремне китте алып.

Онытылды бәйрәм-туйлар,

Булганмынмы, әллә мин юк,

Ябышалар юк-бар уйлар,

Вакыт тотып тора минут.

Сәламемнән хикмәт киткән,

Колак сата еламсык җил,

Ил артына барып җиткән

Чакрымнарым, әйләнә кил.

Ямьле күзләр күңелләрне

Юа-юа керсез итте,

Безнең юк-бар күрүләрне

Тарихчылар язып тетте.

   ГОМЕР ТАСВИРЛАМАСЫ

Әкияттәге Гали батыр сыман

Курыкмыйча Дию өненнән,

Бу дөньяның авыр елларыннан

Гайрәт белән үтеп кителгән.

Аз булмады юлда карачкылар,

Дәрәҗәдә түгел икән сан,

Мәгънә кирәк, мәгънә, моны күпләр

Зур дәрәҗә диеп аңлаган.

Күңел кодрәтендә көннәр саны

Гомер исәбенә тиң иде,

Кулдан тотты һәрчак бәхет даны,

Гомерләрдә көннәр түгелде.

Яши калсак әгәр кабат кайтып,

Нәрчек булыр икән бар хәлләр?

Килер буыннарның юлын ябып

Тормасыннар безнең гамәлләр!




Сентябрь-октябрь, 2002.
     АНАЛАРНЫҢ КҮЗ ЯШЕ

Бу күз яшең, әнкәй, минем хакка,

Диеп әйтсәң, шушы яңгырлар

Нигә диеп юлларымда ята —

Ияреп килгән болыт авырлар!

Азмы иде өмет һәм хыялда

Бәхет кыйбласына ашкыну,

Хәтта җитмәгәне булган кулда,

Артык булган Хакка тапшыру.

Хәйран тезмәсендә күңел яме

Өзепләр төште, бүселеп,

Һаман әле әнкәм өметтәме

Кайтыр, диеп, балам күченеп?

Ул күз яшең, әнкәй, кипкәндер дә,

Тозыдырмы күңел чүлеңдә?

«Балам хакы!» — дигән көннәреңдә

Кайсыбыздыр хәтер түреңдә?





Октябрь, 2002.
    ЗАТЛЫ ТЕЛӘК

Ни затлы сүз йөреп көннән-көнгә,

Нурландырса кереп йортларга,

Хатирәләр алачыгы, утка

Салып, җөрьәт итмәс сугарга.

Без мәңгелек терек чакларда да

Туфрак хакын аңлый алмаган

Көннәребез өчен ул сүзләрдә

Җаннарыбызмы соң аклаган?

Үзәкләргә үтеп үткен көннәр,

Сүз җаенда эзләп пакьләнү,

Бездән кызлар һәм егетләр көнләр,

Кирәк тапмый хәтта саклану.

Ни затлы сүз күп әйтелде ансы,

Тик колаксыз, диләр, күңелне,

Казанганым югалуга барды,

Хәтер күлмәгенә киенде.


КАЗАН ТАРИХЫ

Ватык вакыт, үзен җыйдыртырга

Җай эзләтә, тарихларны үтеп,

Бу чорларга килеп җитү безгә

Насыйп булган — хәйранлыкка китеп.

Ватык вакыт, минут, сәгатьләре

Гел ашыга, әйләнә дә үтә,

Егетлекнең юк бер сәбәпләре,

Кыз-кыркынга уйлар җитми бер дә.

Сәгатьләрем кая илтте сине,

Минутларым кайда югалттылар?

Ватык вакыт, сызганылган җиңе,

Ераккарак китеп юл алдылар.

Җыйган чак бар ватык вакытларны,

Безнекеләр азмы чәчелделәр?

Ураккамы төшәр чакларымны

Көтә заман, ә без — бүселделәр.

   ХӘТЕРЕҢДӘ ТҮГЕЛ ӘЛЛӘ

Каян алып әйттең бу сүзләрне,

Кемнәр сөйли юкны бар итеп?

Сине генә сөйдем, бары сине!

Куйдыңмы соң әллә онытып?

Хәтереңдә түгел әллә айны,

Йолдызларны күктән үзеңә

Җыеп алып биргән? Ул чакларны

Ачып дәштем йөрәк түренә!

Хәтереңдә түгел әллә кояш?

Урамнарда минем йөрәгем

Кебек йөрде утта, күзендә — яшь!..

Янмадыңмы ул чак, көйрәдең?

Хәтереңдә түгел, әллә юри

Мине бутар өчен сөйлисең?

Көзем буйлап җилләр дулап йөри,

Хисләр биштәремне төйнисең!

    
БУШЛЫК

Өмет учагында бу күңелләр

Җылындылар хәтта суыкта,

Туйлы бәйрәм булган яшәешләр

Калдыргалап китте сагышта.

Яшиселәр-яшьнәселәр алда

Иде һаман, һәр таң кояшы

Канат бирә иде, дәртле җанда

Гүя сандугачның оясы.

Күз ирешмәс биеклекләр чүгеп,

Үрләр арты үрләр менсәк тә,

Меңме кабат күрмәгәнне күреп,

Яралары калган йөрәктә.

Өмет учагында хисләр яна

Җылытырга теләп бәндәсен,

Җан түрендә сандугачы кая —

Ташлап очкан әллә оясын?


ЮГАЛТКАНЫМ

Бар тапканны мең югалту белән

Яшәлгәндә, тормыш җаена

Тәгәрәгән арба күчәреннән

Ычкына да китә, егыла.

Бер тапканым шулай олы булган,

Гомерлеккә, ахры, җитәрлек...

Синең хәлләр ничек, безнең турдан

Хәл калмаган әллә үтәрлек?

Табынганым идең, югалтканым

Мең дә бердер, артык булмаса,

Бу күңелдә янган хис вә шаукым

Нурларында күзләр камаша.

Онытылып алдым, бәхетемнең

Туй атлары үтте җилдереп,

Тапканымны ни кат югалтканым

Санау белән булмый кайтарып.

    ЯҢА ХАЛӘТКӘ ИРЕШҮ

Син алай ук сөйләмәсәң иде

Булганнарга кушып юкларны!..

Көннәремә дәрт ширбәте иңде,

Хәтер бәрәкәте югалды.

Күтәргәнең ярты дөнья булыр,

Кече калып назлы минутың,

Сине генә түгел, йолып алыр

Хәтта мине шушы дәрт утың.

Очыныр җан дөньялыкның калган

Өлешенә сыя алмыйча,

Безне айкар сүздә йөргән ялган —

Тимер бәдән, хәле — камырча!

Дәрт утында кабат пешәр өчен

Еллар кирәк булыр, минутның

Базары юк чаклар, җуеп көчең,

Яшәү хакын инде оныттым.

   ИЛ КАДЕРЕН ХАКЛАУ ГАЛӘМӘТЕ

Ир кадерен хакладылар микән,

Җан кадере сәбәп идеме? 

“Ир кадере — илдә!”— дигән сүздән

Хатыннарның ташый Иделе.

Иңнәрендә чорлар күтәрелде

Хатыннарның, сугыш афәте

Җаннарынмы аз измәгән иде,

Калган иде әллә сихәте?

Шул буынның балалары идек,

Сүз куәте телгә җитмәде,

Кадерләрен илнең өстен күрдек,

Күз яшь иде хәтта икмәге.

Безләрме ул ихтыярсыз булдык,

Әмма шөкер иттек язмышка?

Яманлыкка юрый да белмәдек,

Ә өлешләр — җәфа-сагышта!


ГОМЕР — БӘЙРӘМ

Бәлки әле гомер барышында

Җыелган ул чәчәк бәйләмнәре

Бу күңелнең уклы кортларына

Булгандыр да татлы кәрәзләре…

Балы сыман шулар тама микән

Күзләремнән шигырь дәфтәренә?

Ир елагы дан сораса илдән,

Хәйран итәм аның афәтенә!

Кайнар йөрәк туңган хисләрне дә

Кайнатырлык булган, әгәр якса...

Тынып калган чакта кичләремдә

Салкын уйдан күтәрелә яка.

Чәчәкләрне алар шиңдермәсен,

Бәйләм-бәйләм, өем эче — бәйрәм!

Иштең, ахры, күңел каланчасын,

Кортлы җаным тәмам кечерәйгән.


ҖИҢҮ ХИСЕ

Күңел күгемдәге ул йолдызның

Нурларында балкып көннәрем,

Мин үзем дә дөртләп ут кабындым,

Бу әлегә тәүге януым.

Мәшрикъ белән Мәгърип кушылырлар,

Хәбәрләшер тау һәм кыялар,

Мең йөрәкләр аша хисләр узар,

Ишекләрен ачып куярлар.

Мондый сафлык күптән иңмәгәндәй,

Бу дуслыкка хәйран үзем дә,

Урамнарда сәламләшү дәррәү,

Урамдагы шатлык — өемдә!

Күңелдәге өмет йолдызымның

Чыккан көне дөнья йөзенә,

Чиге булмас кебек бу балкуның,

Караңгылык иңмәс инде дә!

    ХАКЫЙКАТЬ ҖАЕ

Хакыйкатьтән өстен кебек кенә

Тулган айдай якты сүзләрендә

Адаштылар, без дә шушы көндә

Башны куйдык сагыш түмрәненә.

Сукыр тиен икән бар бәябез,

Ә без дулап базар таләп иттек,

Пот алдында икән баш иябез,

Җан түрендә иманыбыз китек.

Хаклык әгәр кул җаенда булса,

Чыкмый калмас идек без өстенгә,

Икеләнү үзе җанны кисә,

Кайта барып дөнья үз төсенә.

Ташып чыгып чорлар күбегендә,

Саегаеп калган зар кайнары,

Хакыйкать ул ялгыз үзе генә
Була алмый, күңел — кайтавазы!

     ГОМЕРЕМ САГЫШЛАРЫ

Бу сагышны белмәдем мин

Тоткын итеп аласын,

Мәхәббәт тулган йөрәкнең

Утта янып торасын,

Үземә диеп сөйгәннең

Ятка насыйп буласын.

Нигә шулай ышандырмак

Булып дөнья маташа?

Тәкъдиремдә юллар ерак,

Максатларым алмаша, 

Тузган читек, яланаяк —

Сагыш томаны аша!

«Кем идең, кайларда йөрдең?» —

Каеннар да эндәшә…

«Җырлап үт миңа да серең!» —

Янда җилләр сөйләшә,

Болыннарда чәчәк җыйдым —

Күктә кояш көнләшә.

    БУ ЯШӘЕШ ДӘРТЕ

Яшәештә якты көне булып

Хәтеремдә калган кичәләр,

Күкләрендә йолдызлары тулып,

Гомер түрләренә үтәләр.

“Син онытма!” — диеп әйткән идең,

Догам булган ахры, һаман да

Шул күкләрне айкап очар идем

Кояш нурларында таңнарда.

Өмет җебе өзелгәндәй булып

Зеңләп куя, алып йөрәкне...

Агаргамы ярдан-ярга тулып

Сине-мине тормыш өйрәтте?

Онытмаган идең микән үзең?

Бу гомерләр тормыш җаенда

Ерак йөртте, һаман шул ук сүзең

Торып калган хәтер саенда.

   ТЕЛӘК — ҮТЕНЕЧ

Ачулансаң, сөягемә кадәр

Өшермен күк, минем кемлекне

Синең кебек танучы юк мәгәр,

Күңел язы күптән кибекте.

Бу кайнар кан элек кенә иде

Көннәремә булды юлдашы,

Минем каен күптән башын чөйде,

Тәнем буйлап тынлык юл алды.

Сүз җылыңда җайланырга теләп

Киләм һаман синең учакка,

Гайбәтчеләр алса бераз иләп,

Берни булмас миндәй бурлакка.

Тик син генә тәүбә-үтенечне

Кабул итеп, шәфкать ишегең

Көннәремә ачып, бар эшемне

Афәринлә — шушы теләгем!


ЮЛ СӨРЕШЕ

Мин бәлки дә әллә кемнәр булып

Күренәмдер назлы күзеңә,

Мине элек, үртәп, пәри, диеп

Әйтә иде дуслар юри дә.

Инде сиңа мирасмы шушы сүз?

Шаяртуга исәп итмәвең

Диеп беләм... Калды миндәме йөз,

Ясадыңмы тәмуг кисәвең?

Чор утында пештек, йөрәкләрне

Күмер итеп кайнар мич өчен,

Заманадан өстен чыккан ирне

Күрсәтегез, сыныйк бар көчен!

Әллә кемнәр була алыр җае

Бардыр инде, тормыш — диңгез ул,

Күкләремә чыкты тулган ае,

Юлларымда ап-ак тигез юл!




Октябрь-ноябрь, 2002.
    ҮЗ КЕМЛЕГЕҢДӘГЕ ДӨНЬЯ

Үз каланчаң биек булган саен

Бөегәеп киткән шикелле,

Ераккарак багып күрер өчен

Күз күремең җитәр бит инде!

Күрмәгәнне фикер йөртә-йөртә,

Тәгаенлау җаен карыйсың,

Күп уйлагач, хәтта юкны җирдә

Булган һәм бар диеп таныйсың.

Шул яшәтә башлый,

Тормыш күге

Ачылыплар бара, диярсең,

Безне сыта барган гомер йөге

Җиңеләеп китә, күрәсең!

Ә каланчаң үз кемеңнән биек

Була алмый икән, ни хикмәт,

Үзебез дип дөньяларны танып,

Үзебез дип чәчмәк һәм икмәк.





Ноябрь, 2002.

   ӨМЕТЕҢ АКЛАНГАНДА

Хисләреңнең ефәк күлмәк чагы,

Мең төсләргә керде күңелем,

Балачакның самим әкият чыңы

Белән бергә көнгә түгелдем.

Дәртем үсентесе яфрак ярып,

Кызыл гөлләр булып үрмәләп,

Күңел тәрәзәңне каплап алып,

Тойгы савытларың — түгәрәк!

Сер күченде, холык алмагачы

Җимеш чәчте өстәл мулына!

Нигъмәтләргә шушы бик бай чагың 

Беренчеме, әллә бу гына?

Тәгәрәде бүгенгене сөйләп,

Киләчәкне әйтеп ак алма,

Кичә мәгәр бетермәсәм өнәп,

Бүген өметләрең аклана!

     ГҮЗӘЛЛЕК КОДРӘТЕ

Гүя айның үзе төшкән кебек

Бу караңгы, шомлы дөньяга —

Килеп кердең, шунда мең кат үлеп,

Йөз терелдем, тәнем ут яна.

Гүзәллекнең көче, мине үртәп,

Тәмуг кисәведәй яндыра,

Яшәешне кабат-кабат үлчәп,

Бу акылым тәмам шаштыра.

Кышта идем, апрель ае кебек

Эределәр көннәр, хисләрем

Кайнарланып, зинданнары җебеп

Төште әхлак дигән көчләүнең.

Әгәр үзем кояш була алсам,

Исем китмәс иде һичнигә,

Синең белән торыр идем бер сан,

Хәтта колың калып кимендә.

     ЯЛГАН МӘРТӘБӘСЕ

Ялган белән инде ничәнче көн

Көз кич кунды, үтеп әрсезлеккә,

Киләчәккә кереп китәр өчен

Шулай яши — гүя ил киңлектә!

Дөньянымы куркытырга теләп

Күсәк тотып чыктык көн күзенә?

Динебезне ничәнче кат иләп

Бастырдык без тагын зар тезенә.

Коръәнне дә кәефләргә карап —

Ишеткәнгә ишек калдырабыз,

Заманага күңелләрне сипләп,

Җан түренә ялган алдырабыз.

Ничәнче көн дөнья шәрабында

Айный алмый калды бу кешелек,

Ялган сүзнең бөек хәрамында

Бәгырьләре туйлый сер киселеп.


   ИЛ ИЛӘГЕНДӘ

Сүз озыны күлмәк текте безнең

Көзге көндә калган хәтерләргә,

Чыгып китеш уен ташлап илнең,

Яңгыр иңде җанны үртәләргә.

Ераккамы, якынмы аралар,

Хатлар белмәс нәрсә сөйләгәнен,

Хәтерлим мин — озын-озын сүзләр

Көзем буйлап итәк сөйрәгәнен.

Сагындырма, сагыш тугаенда

Яфрак койды инде талларым да,

Сәлам бирсәң юлың уңаенда,

Безгә шул да олы сандыр монда.

Сүз озыны итәк җыя калса,

Көздән китеп, язга җиткәнеңдә

Син берүкләр, насыйпларым булса,

Кайтыр, диген, җилгә киткәнем дә!


ЮГАЛГАН БАЙЛЫК

Ике тиен хак тормыймдыр,

Бәямне сорасалар,

Зур мәртәбә алган бардыр,

Югала тора алар.

Күземнең яме — көннәрдә,

Кояшка үрмәләдем,

Тәнемнең ялы төннәрдә —

Туралган әрдәнәмен.

Кодрәт үзе олы бәя —

Кемлеген белгәннәргә!

Көч түгеп тә нигә ия

Идем бу гомерләрдә?..

Байлыкка ирешеп була —

Үзеңнән киткәнеңдә!

Кемнәр соң үзләрен таба

Байлыгын түккәнендә?


     АК АЛМА

Үсмерлекнең гадел бакчасында —

Гомеремнең алсу таңнары...

Бәхет кошын эзләп йөдәгәндә

Адаштырды шигырь зарлары.

Шуннан бирле әле һаман кайта

Алмый йөдәп гади көннәргә,

Яшим кебек чиксез күк катында,

Төшә алмый моңсу Җирләргә.

Миңа, юкса, әллә ниләр түгел,

Җитәр иде иген басуым,

Туфрагына маңгай тирен түгеп

Шөкер итәр иде бу улың!

Әнкәй, гафу, шәһәр аламасы

Булып тоеламдыр үзеңә...

Ерак тәгәрәде ак алмасы,

Алмагачың үсми үзәндә!

  КЫРЫК ЯШЬЛЕК ИРЛӘР ХАКЫ

Кырык яшьлек ирләр тургай кебек

Зәңгәр күккә шашып сибелсә,

Ул вакытта бөтен дөнья чүбек,

Барлык егет булыр кәбестә.

Канат җәеп күтәрелер чакта

Бөркет булып, җырның ертыгы —

Алама җил чыңлый һәм колакта,

Төзекләнә күкнең ватыгы.

Бәгырь кисү хисләр ташкынында

Адаштырса әгәр акылны,

Дөнья сүнә ирләр кочагында —

Гадәт итсә күктә очуны...

Бөркет булмакчымы зарлы тургай,

Әллә инде лачын баласы

Тургай кебек сибелмәкче бер җай —

Гомерләре утта каласы!





Ноябрь, 2002.

“СОҢГЫ ДӘФТӘР”ЧЕКТӘН


“СОҢГЫ ДӘФТӘР”

Шигырьдән китәргә, диеп

Ачылган дәфтәр идең,

Тәкъдирдән хөкеме җитеп,

Бушаныр иде иңем...

Бушаныр иде күңелем

Сагышлар сөременнән,

Нигә соң кабат шигырем

Җилкәне киерелгән?

Инде дә картлыкка кадәр

Озаткан юлдаш сыман

Шигырем кайларга илтәр

Бу гомер дигән юлдан?



       Январь, 2003.


ЯШЬЛЕК ЮЛЫ

Йөрәкләрдә тимер эретерлек

Булып чыктык салкын кышлардан,

Бу язларны илгә бүләк итеп,

Бишмәтләрне салдык өсләрдән.

Хәйран иде гаделлектә дөнья,

Яшьлегемнең шаулы болыны,

Бәйрәм җыйды, туйлар безнең уйда,

Чабып үтте бәхет колыны.

Тоягыннан энҗе-мәрҗән кубып

Чәчелделәр дөрләп очкыннар,

Өлгерәлми калдык сулыш алып —

Йөрәкләрдә сүнмәс ялкыннар!

Безнең кебек беркем сөймәгәндәй

Яратыштык, тормыш шушылай

Булганында изге, аны үзе

Яшәр өчен биргән Бер Ходай!





        06.11.02.

САЛКЫН ЯҢГЫР

Сынды хәтер, минем беркайчан да

Сиңа үпкәләгән булмады,

Бу юлысы сүзләр чатнаганда

Күкләр ярылмыйча калмады.

Яшенле һәм салкын яңгыр диеп

Исләремә инде төшәрсең,

Урамнардан алдым әле җыеп,

Йә бәгырьгә басып үтәрсең.

Мең чәчелеп, соңгы җыелуда

Сан югалтыр кеше идемме?

Артыккарак киткән кылануда

Аккош булып йөзеп йөрдеңме?

Яшенле һәм салкын явымнарда

Уянгандыр, димә, хәтерне,

Аның тәмам сынган чакларында

Җил китерә шулай яңгырны!




            Ноябрь, 2002.

ЙӨРӘК СҮНҮ

Йөрәк дәртем тулып күчсен диеп

Күзләреңә салдым карашым,

Ә син анда башкаеңны иеп,

Уйларыңның йоттың барчасын.

Яз җитүгә кабат уяналар

Агачлар да, шытып чәчәкләр,

Күбәләкләр канат кагыналар,

Моңга күмеләләр тирәкләр.

Хәтта шушы язлар уяталмас

Әллә инде йөрәк дәртеңне?

Түрләреңдә уйный ничә кояш,

Үзәкләрең генә өздеңме?

Йөрәк дәрте пыскып калды, һаман

Көйрәп кенә тора, кабынып

Киткән булса, көле калып, аннан

Бетәр идем тәмам арынып.


ЕРАККАРАК КИТЕШ

Синең өчен күктән йолдызларны

Алып бирер сыман тоелган

Булсам әгәр, инде мин юләрне

Гафу итсәң иде бүгеннән.

Хаталарым баштан ашып үскән,

Саклануда гына җае аз,

Узып булмый тормыш таләбеннән,

Күкләреңдә күптән аең — наз!

Уеңа да алыр өчен хәтта

Сәбәп юктыр сыман, яшәеш

Шаулы дулкыннары белән тарта,

Ераккарак китеп бу килеш.

Бу килүдән көнгә кереп арып,

Һаман төнгә калып барылган,

Бирәлмәдем хәтта йолдыз алып,

Борылмадым киткән юлымнан.


ХӘТЕРНЕҢ БЕР МИЗГЕЛЕ

Ак бураннар белән килеп кердем

Кара көздән якты кышларга,

Үзгәрүчән бар да, язда идем —

Сине минем белгән чакларда.

Элеккечә кичке уеннарга

Дәшәргә дип күңел бүлмәмә

Шакымыйча килеп керсәң, шунда

Хыялларым меңгә төрләнә.

Язга күчәм, уйның киртәләре

Булмый икән, чәчәк болыны

Өсләрендә йөзгән күбәләге

Икәнсең син, белсәң дә моны —

Мин бары тик бүген генә аңлап

Хәйран иттем, кышның карлары

Ак чәчәкләр булып ява, урап

Кайтып килдем әле язларны.


ӘКИЯТ КӨЧЕ

Яшәешкә мәгънә бирү өчен

Легендалар кирәк, әкият,

Кемнәр таный алды алар көчен —

Табышлары булды хакыйкать!

Сирәкләргә мөмкин, ахрысы,

Әкиятнең табу асылын,

Кешелекнең бөтен матурлыгы —

Таянычы итү акылын!

Әкият ул хисләр болынында

Утлап йөрүләре акылның,

Болар мәгълүм иде борынгыда

Һәм асылы килер гасырның.

Бер көнлек бу гомер әкияттә

Мәңгелеккә аша, мәгънәгә,

Кешелекнең дәрте шул хикмәттә

Бәрәкәт һәм бәхет кинәнә.


ҮЛЧӘНЕШ

Безнең хәтер күңел базарында

Булган байлыкларын саталмый

Кайчан әле гаҗиз калды, санда

Бәяләрне зурдан тотылмый?

Очсызланган хаклар булган икән,

Гафу, дуслар, ансы өченгә,

Күпләр иде әмма саннан үткән,

Азлар калды һаман көчендә.

Кемлек белән йөрүләрдә барса,

Адашып бу дөнья хәлләре,

Тәгәрәтеп алып китеп алга,

Беркөн басып үтә мәгәре.

Гыйбрәт иде безгә элгәреләр,

Күз ачтырган алар һәммәсе,

Инде гыйбрәт яшьләр өчен безләр,

Әйтмәсә дә үлчи гамәлне.


ХИСЛӘР ҮЛЧӘМЕ

Хисләр бөек акыл сынавының

Киртәләрен үтеп китсәләр,

Замананың авыр үчекләвен

Тамчысына кадәр күрсәләр —

Хисләр — бөек, алар белән бергә

Бөекләнә адәм баласы!

Килешәме инде затлы иргә

Коры хистән йөрәк ярасы?

Хисләр — бөек, акыл бизмәнендә

Мәгънә берәмлеген барладым...

Эзләгәнем нәрсә? Тапканым да

Югалтканым икән, аңладым!

Хисләр — бөек, әмма берни түгел

Акылыңнан узып китсәләр,

Безнең өчен, хәтерлисең булыр,

Ачылып бара иде кичәләр.


ТЕРГЕЗЕЛМЕШ

Мең төрле сүз, һәркем хакыйкатьне

Үз кирәге аша аңлата,

Берәүләрнең күкрәк җәрәхәте

Икенченең җанын каната.

Бөек холык ияседәй һәркем

Аңлатырга әзер әдәпне,

Ә югыйсә бер хак — кеше күркен

Югалтмаска азлар өйрәтте.

Без эзлибез көннән көнгә үтеп

Хакыйкатьне, гүя ул читтә,

Әмма күптән черер хәлгә җитеп,

Үзебез дә ята ул биктә.

Үз кемлеген таный алучылар

Хакыйкатьне күптән таптылар,

Йолдызлары белән чиксез күкләр

Төн түрендә учак яктылар.


КЫШ ХӘТЕРЕ

Дуслык белән уйнар чактан узып,

Бәһа итеп кемнәр кемлеген,

Күңел сүрүләре күптән тузып,

Оныттык һәм җанның кимлеген.

Без — яшәдек, шөкер Ходайга да,

Күрсәтте ул, бер кат күргәнне

Һичкемгә дә тели алмыйм, хәтта

Насыйп иткәләсә түрләрне.

Хәерлегә булсын, ни сүзем бар

Аннан ары китеп узарлык?

Бу йөрәктә куәт — илдән узар,

Диңгезләрне кысып кочарлык.

Яши белдем, димим, андый дәрткә

Бик сирәкләр ия булганнар,

Урамыма ап-ак карлар төшә

Һәм башланыр инде бураннар!

   ТӘХЕТ-БӘХЕТ МӘСЬӘЛӘСЕ

Вакыт ташкыннары алып китте

Яшьлегемнең җырлы көннәрен,

Миңа бары фәлсәфәсе калды

Тузгып очкан гомер көленең.

Янмадык, дип кемнәр әйтер икән?

Гасырга тиң безнең елларны

Үтсен әйдә, киерсен дә җилкән,

Кичә барып ташкын суларны.

Хәвеф дәрте йөрәкләрне киссә,

Холыкларда заман чүкелде,

Төзек-төзек еллар җимерелсә,

Асларында ханнар изелде.

Яңалары баш калкытыр,

Халык

Хан-патшага кытлык күрмәгән,

Хуҗа була алса иде — барлык

Догам шушы ханга үземнән.


ҖӘННӘТКӘ КЕРҮ

Юри сөйләдеме, әллә чыннан —

Дөнья шулай миңа борылып?..

Тотып кына бары кулымнан

Алып китәр ялгыз аерып

Мескенлектән, 

Сукбай халәтеннән,

Җәфалары белән кайрылып

Калыр тәүге тормыш,

Үзгә юлдан

Җәннәтләргә җитәр барылып.

Хәтерлисең, борынгылар сөйләп

Калдырганнар иске китапта,

Элекләрне җирдә җәннәт буйлап

Йөрегәннәр җылы кочакта

Ирләре дә, хатыннары да...

Моны бары безнең өчен уйлап

Тапканнардыр, димә, сүз — хата,

Мәгәр шулай булмый калса чынлап,

Кимәс иде адәм киез ката.


ҖАНЫМ ҖЫЛЫСЫ

Сыкы иңде, ак кар урамнары

Булып калды көзге иртәләр,

Ноябрьнең суык бураннары,

Кузгалабыз әле, димиләр.

Чәчәк атты күңел яктысында

Истәлекләр җыйган болыным,

Бәхет иде хисләр ялкынында

Кояш булып балкып калуым.

Яшьлегемнең якты таңнарында

Ялгыз түгел иде йөрәгем,

Синең очкыныңнан кабындым да

Көлемәчә инде көйрәвем.

Бу кышларга керү берни түгел,

Янар яшьлегемнең җылысы

Озак әле, озак канда йөрер,

Мәхәббәттә җанның олысы!


ҖӘННӘТКӘ АШКЫНУ

Күңелемә сүзең тулып ачылганда,

Зиһенемнән энҗе-мәрҗән чәчелгәндә,

Суфи сыйфат аһ-зарларым кителгәндә,

Гүя күкнең катларына чыгам мин дә.

Хәтеремнең юк-барлары коелалар,

Шатлыкларым болыт булып җыелалар,

Җәннәт сыйфат алларымда ачылалар,

Түрләренә оча-йөгрә керәм мин дә.

Укыр-белгән зиһенемдә яңара да,

Мәрҗән булып шул болынга тарала да,

Сарай сыйфат алларымда корыла да,

Соклануда ишекләрдән узам мин дә.

Синең хакта шунда бәхет биләп ала,

Сурәтләрең күзләремне бәйләп кала,

Хури сыйфат алларымнан урап бара,

Дөньялыкны шунда тәмам ташлыйм мин дә.


АДАШУ ГАЛӘМӘТЕ

Көздә калган хисне язга илтеп

Җиткерергә теләп замана,

Хәтер казанына учак ягып,

Салды кабат шушы кайнарга.

Хисләр янды, акыл сандалында

Чүкелерлек хәлем — бәрәкәт,

Бу күңелләр өмет алдагында

Ничә көеп — алды җәрәхәт!

Көнчелектә кемнәр калган булыр

Кайнарланып, оят югалтып,

Минем гамәл шәһәрләрне алыр —

Диварларын ишеп, яңартып.

Кошлар кайтты күңел тугаена,

Агачлары яфрак киенде,

Урамнарда — карлар, уңга-сулга

Бураннары шашып йөренде.


ДӘРӘҖӘ

Юллар йөрдем, азмы адашылды,

Уңым сулга китеп, сулым — уңга,

Күз нурымнан көннәр яратылды,

Иртәләдем, калган идем соңга.

Юл күрсәтер булып гаршеләрдән

Үзе төшеп, алгач кулларымнан,

Еракларга шушы китүләрдән

Җитәр сыман идем, арытылган.

Инде кабат төнне ерып барам,

Кулда шәмем сүнеп китәр сыман,

Кем кабызыр, йөрәк ярасыннан

Чакма чакты тагын бөек Ходам.

Юл тукталыр, аның чиге даим

Алдыбызда, гомер заясында,

Әллә кемнәр булмак идем,

Җаем —

Юлда калган эзем карасында!

ИСЛӘРЕМДӘ, ИСЛӘРЕМДӘ

Дәртле гыйшык кичләрендә

Йолдызлы ай күкләрендә

Йөргәннәрем аз булмады —

Әле һаман исләремдә!

Ничек әйтим телем барып,

Бу күңелем ватык калып,

Ничә көннәр йөрәк янып

Яңарасың исләремдә!

Кичәләрең юкмы әллә?

Чыкмыйсыңмы, белмим бер дә,

Күренмиме — йолдыз төшсә,

Юрауларың исләремдә!

Дөнья — кичәр, калмый кем дә,

Балкыдым да сүндем менә,

Юкмы үзең әллә илдә —

Ай булуың исләремдә!


СҮЗ КАДЕРЕ

Алар сөйләр, сүз китеге булып

Әйткәннәре үзәгемә үтәр,

Бәгырьләрем кара канга тулып,

Йөрәкләрне ялкыннары өртәр.

Алар сөйләр, гүя шуның өчен

Туган кебек онтып чама хисен,

Яшәешнең чыгып китеп кичен,

Юк-бар сүздән итәгемне кистем.

Алар сөйләр, сүз яратты мине,

Телдән түгел, йөрәгемнән тамды,

Бит очыңның назлы кара миңе

Хатирәдә каршы алды таңны.

Алар сөйләр, телдән төшеп калсаң,

Күңелсез ул — үксез бала сыман,

Телләр буйлап илләр гизеп барсам,

Сүз кадере өстен чыгар шуннан!


ЧАРА-БИЧАРА

Хәтер китте, хәтта түргә җитеп,

Үргә менеп күкрәк кагылса,

Шушы кадәр мәгәр баш ишелеп,

Түзә алмас җаным сагышка.

Мәгърур хисләр шашкын саташуда,

Күзләремнең яшен җыялмам,

Бу кадәр үк булмый ярату да,

Йөрәгемдә затлы чың калган.

Кагылыплар китсә җил усалы,

Язмыш буйлап алып барамын,

Килер көннәр узды да югалды,

Күк зәңгәре алып карарын.

Кайтасылар бардыр, ерак йөреп,

Гасыйлыкта калсам, ни чара?

Хис тамчысын хәтер алды төреп,

Мең чарада бар да бичара.

КЕРМИ КИТКӘНСЕҢ

Зар еладың күңел тупсасында

Аңлаталмый дәрттә хәлеңне,

Бөек татар мөлке утларында

Җыештырган чакта көлемне.

Ә без — яндык, икебез дә мәгәр

Сөякләргә кадәр, җилеккә,

Һәр тамырым буйлап назың агар

Иде юкса, салып гел ипкә.

Кайнарланып чыкмас иде бу дәрт,

Тау ишәрлек булып, җимереп,

Булмас иде миннән дә иплерәк

Торучылар дөнья күтәреп.

Зар еладың күңел тупсасында

Ялынырга чамаң бар сыман,

Гомер үтте, көзге каршысында

Дөньяң китә хәзер, дәрт сүнгән.

ШУШЫ ГЫНА БУЛСА ИКӘН ӘЛЕ

Дәрт сагышы күңел учагында

Йөрәгемне көлгә калдырды,

Ә син миннән күкләр сораганда,

Минем көлне җилләр алдырды.

“Бәхетлеме син?”— дип ничек сорыйм,

Ул бәхетне бирә алмагач,

Тәндә йөргән эссе булып уйныйм,

Кодрәт итәрлегем калмагач.

Тышкы халәт — кигән кием генә,

Күңелеңне сөйдем, җаныңны!

Кочакларга ният — кул үрелә,

Әллә тән дә сине сагынды?

Бу күзләрем туя күрәлмәде,

Туя кочалмады кочагым,

Дәрт сагышым бер дә сүрелмәде,

Янып торды күңел учагым.


АКЫЛ БАЗАРЫ

Мин хатага аяк бастым, гүя

Нык иде ул, каты таш сыман...

Ә хакыйкать үзгәрүчән була,

Аны эзләмиләр таш сыннан!

Кичә генә мең ышанган булсак,

Бүген инде аяк таюдан

Ярылып китеп хәтта карсак корсак,

Күз ачыла башлар айнудан.

Кояш кына һаман элеккечә

Үз юлыннан йөри, үзгәреш

Кешелеккә килеп җитте ничә,

Ә хаталар — түргә үрләмеш.

Акыл куерганда, хис сыегы

Туйлар ясый, күңел адашып,

Күңелдә — уй, хата таягы —

Кулыбызда, йөргәч таянып.


     КИЧЛӘТӘ

Күкләр белән сөйләшәсе идем,

Хакыйкатькә җитеп һәр ноктам,

Үз бәхетем утларында көйдем,

Ялкыннарга ялкын тоташкан.

Үксез хәтер үгет кылды, кайчы

Булып кисте көннәр сүрүен,

Бусы — күлмәк, яулыклык һәм кайсы...

Җәннәткәме киенеп керүем?

Бу дәрт белән күңел аламасы

Мин кемлеккә җитте җаенда,

Ватан булган илне сагынасы

Искә төшеп тагын-тагын да.

Күкләр белән сөйләшкәндә җаннар,

Туфрак хакы үзен искәртә,

Атачагын бәхет булып таңнар —

Уйга килә бар да кичләтә.


ЯШӘҮ ХАКЫЙКАТЕ

Күңел шавы еллар хакыйкатен

Эзләгәндә, җанга куәткә

Булсын, диеп сөю манарасын

Куйган идек дәртле йөрәккә.

Тынгы бирми аның азаннары,

Уяу тотты җанны җаенда,

Ничек алдык бөек Казаннарны

Һәм яулыйсы әле тагын да.

Сәҗдәсе дә кирәк, мин-минлек тә,

Белү кирәк кемнең кемлеген,

Ничәнче кат азан әйтүендә —

Уятмакчы булып күңелем!

Көн килгәнче мең кат көнгә кердек,

Ертылып һәм төннең сүрүе,

Бу дөньяда, әйе, без бар идек,

Манаралар моңга күмелде!

ДӘРТНЕҢ ТУЙЛАВЫ

Затлы күлмәк самим бәхетләрең

Сабантуйда йөрде сан табып,

Шушы кадәр асыл киюләрең

Миңа булган — дәртең дан алып.

Ай һәм кояш очраштылар кичке

Уеннарда ул көн күңелдә,

Кайчы булып әдәп ефәк кисте

Туйларыңда акны кияргә.

Ирлек — сыйфат, асыл егетләрдән

Күз яшьләре калмый коелып,

Синең бәхет шушы күренүдән

Арта барды — моңга җыелып.

Үпкәң юктыр, синдәгедәй йөрәк

Чын сөюнең генә билгесе!

Яна белми пыскып кына, көйрәп,

Мәгърур тау да аңа биреште...


ЮЛ ЯРАГЫ

Насыйбыма дәшеп юллар шавы

Еракларга алып киткәндә,

Чакрымнарны санап, күңел аһы

Коела да кала, имгәнә.

Очынасың, гүя оч буласы

Юл азагын табу хәсрәте

Күңелләргә шатлык тутырасы,

Көтеп алып туйлар хикмәте.

Адәм заты юлда тигезләнә,

Бай-ярлысы, санлы-сансызы,

Дошманың да дус җаена килә,

Акыл таба хәтта аңсызы.

Юллар шавы тузаннары сарган

Күңел көзгесенең яктысы

Уйнады да, туып мин яңадан,

Насыйбыма кайттым, ахрысы.

БУЛУ ХАЛӘТЕ

Бу сагышлар күңел күзләреннән

Өзелепләр төшкән хис сыман,

Утка салып, яшьлек көннәремнән

Бүгенгесе көнгә егылган.

Без биербез — көйнең ертыгы юк —

Пар торналар кебек саташып...

Синең хәтта хәрәкәтләрең шук,

Гүя куя күңел ярашып.

Аю авын тоткан ирләр сыман

Кыюланып китеп йөрәгем,

Синең хисне алларыма еккан —

Артык түгел һәм дә кирәгем!

Сагышыңны сөйлә, ул туйларны

Күп күрелгән инде дөньяда,

Кабат көйрәт әле бу утларны,

Булмаган да идек, булган да.


ЯШЬЛЕК БОЛЫНЫ

Бәхеткә дип юралынган икән

Гомеремнең хәтта карасы,

Чыгып киткән чагында да илдән —

Изгелеккә идек барасы.

Хәтфәдәгенәй иде күңелемнең

Болыннары, яшьлек иртәсе,

Дәртле чакларына күз яшенең

Кулъяулыгы — оят итәге.

Яратуның гөнаһ түгеллеген

Беләсеңдер син дә, әкият

Кебек иде назы яшәешнең,

Язылмаган дәфтәр — хакыйкать.

Бәхет булып чуарлана көннәр,

Йөрәк дәртен һаман уятып,

Синең хистән бөтен дөнья көнләр,

Болытларың тәмам таратып.


ХӘТЕР БАЛАЛЫГЫ

Юк сүзләрең аламасы — болыт,

Юлларыма япты хәтәрен...

Синең күзләр түгелсәләр тулып,

Җан югалтыр бөтен бәхетен.

Үсмер еллар үсентесе идек,

Кемнәр имән хәзер, кем — каен,

Мәхәббәттә кипкән чакта җилек,

Син ятларга карап елмайдың.

Кояшың да булыр кебек идем,

Үтә алсам көннең түренә,

Тулган айдай инде боек йөзем

Сиңа бәлки якты күренә?

Яшәлгән дә кебек, яшәмәгән,

Күңелемнең назы өченгә

Сине миңа хәтер һәм бикләгән,

Һәм ирекле кылган көнемдә.

УТЛАР УРАЙ-УРАЙ

Сагындыңмы? Белмим,

Юктыр инде,

Син ул яктан сабыр иясе,

Инде хәзер безнең бәхет иңе

Буйларына туры киләсе!

Арадагы Урал тауларыннан

Үтеп чаба хисләр поезды,

Минем тормыш шушы саташудан

Яңа тарафларга юл алды.

Себер, диләр, сөргеннәргә сөреп,

Олактырып затлы ирләрне,

Кайтыргамы әллә гыйбрәт күреп

Минем юллар аны иңләде.

Син сагына белмисең дә бугай,

Шулай икән — шөкер Ходайга,

Йөрәкләрдә утлар урай-урай,

Әллә җилләр исте уңайга?

ЮЛ ҖАЙЛАМЫ

Юл адашып йөрелгәндер сыман,

Эше беткән адәм шикелле,

Бу Тобулда саннар таралудан

Җыелуга барып җителде.

Юл озында ике әкият бар,

Беренчесе — өмет йөретә,

Шыгыр-шыгыр, аяк асларым — кар,

Тынгы бирми һаман йөгертә.

Икенчесе — ил таныйбыз сыман...

Вакытлармы безнең адашкан?

Элек гамәл иде җиңел кулдан,

Хәзер йөрәк белән тоташкан.

Юл озында ике әкият бар,

Сөйләгәннең сүзе — ерактан,

Минем урман тунын кигән, ак кар,

Колакчынын салган колактан.






Декабрь, 2002.


ОЛЫ ҖИРЛӘР БУЙЛАП

Олы җирләр, юньнәр күреп кайтам,

Кешеләрен һәм дә кышларын,

Сан эзлиләр, тик белмиләр кайдан

Бәндәләрнең алтын тапканын.

Һәркемгә дә кирәктер ул, беләм,

Мин-минлектә саннар сорала,

Кайвакытта булганы да кулдан

Чыгып китә, саның тарала.

Олау-олау кәрваннары бара,

Этләр кала койрык күтәреп,

Заманалар ялгыш безне сөйли,

Сүзләреннән сүзе күбәеп.

Хатам күптер, гафу инәсендә

Тегелмәде җаным сүрүе,

Олы җирләр, юньнәр  күрүемдә,

Туган як, дип күзләр түгелде.


ХАКЛЫК ЮЛЫ

Аңламаслык хәлдә түгел икән,

Төшенерлек, әгәр җитдидә

Уйлый калсаң — тормыш,

Безнең җилкән

Киерелгән дәртле җилендә.

Тормыш — диңгез, океаннарга карап

Юлга чыккан кәрван шикелле,

Һич билгесез кыйтгаларны барлап,

Максатлылар алга җилкенде.

Сүнеп кала бара еракларда

Изге тойгыларның алмашы,

Бүгенгесен кертми бу уйларга,

Киләчәктә күңел адашты.

Ә югыйсә бүген барлыгыңда,

Үткәнеңдә бөтен хакыйкать,

Аңламаслык түгел, дөньялыкта

Бәрәкәттә безнең табыш, хак!


СЕР ДӨНЬЯСЫ

Безнең тормыш үзе бәхет шул ул,

Мөкатдәс моң гомер-гомерлек,

Яши белеп яшәү өчен бу юл

Адашмыйча даим йөрерлек.

Аңламаса әгәр таныш-белеш,

Төшенмәсә хәтта балалар,

Һаман шушы калыр безнең килеш,

Безнең белән көннәр баралар.

Ярата бел, ә башкасы — килер,

Кулга кергән чыкмый калмады,

Минем сөю океаннарга сыяр,

Төпләреннән мәрҗән алмалы.

Сагынгансың, әллә исеңә дә

Төшерерлек сәбәп булмаган?

Безнең тормыш дөнья иңсәсенә

Яшерелгән мәрҗән, җан сөйгән!


СӨЮ ЧИГЕМ

Инде була үлсәм дә, дип әйтсәм,

Үпкәләмә, мондый сөюне

Бүләк иткән миңа күкләр күптән,

Тик таныдым яңа үзене.

Шундый изге, күңел саташа да,

Ачыла да кинәт ябыла,

Күзләр белән күзләр ярәшә дә

Күңел диңгезләре ярсына.

Бәхетенә хәзер балаларның

Сөенешеп, кошлар шикелле

Сайрашыплар яшик, йөрүләрем —

Киткәннәрем кебек килерле!

Офыклардан офыкларга тоташ

Дәрьялары, бәхет, дигәннең,

Яңгыр булып тама калса күз яшь,

Тәмам сүнәр шушы көйгәнең.


ЯНА ТОРДЫМ

“Минем сине яратуым —

Синең мине яратуың!..”

Булды микән безнең күктә

Йолдызлар да сездәгечә,

Әллә инде сүзең күпкә

Сөйлисеңме чәнчә-чәнчә?

“Минем сине яратуым —

Синең мине яратуың?..”

Яратканнар бергә кичә

Утын-суын бу дөньяның!

Араларны сүзме кисә —

Толым-толым бу куш каен?!.

“Минем сине яратуым!..

Синең мине яратуың!..”

Җилләр сөйләп-сөйләп исә:

“Яратырым, яратырмын!..”

Дәртем булдың бүген-кичә,

Яна тордым, яна тордың!


ХӘТЕР САДАКАСЫ

Шушы кадәр сагынгансың, диләр,

Эһ җилләрнең юк-бар сөйләве

Йөрәгемне каушатты да, көннәр

Хәтер яңгырларын иләде.

Син алай ук илдән чыгып китеп,

Имгә җитми калган зат түгел,

Ара — ерак, ә син якын итеп,

Ак карларым булып бер түгел.

Тиздән — бәйрәм, Яңа елның яме

Чыршылары белән бизәктә

Һәр йортка да килеп керер әле,

Үзеңнеке һәрчак үзәктә!

Шушы кадәр сагынгансың, диләр,

Ә оныту иде гадәтең,

Бер учыма җыелдылар көннәр,

Яңа елга соңгы сәгатем!


БУ ЯШӘЕШ

Бу яшәеш әфсәнәсе,

Күңел гыйбат гамьханәсе,

Оныттырып мәганәсе — 

Айнымаган һәм айнасы!

Бу яшәеш хөкүмәте,

Күңел гыйбат бар өммәте,

Онытылып һәм хикмәте,

Айнымаган һәм айнасы!

Бу яшәеш хәрәкәте,

Күңел гыйбат кирамәте —

Башларымның харабаты,

Айнымаган һәм айнасы!

Бу яшәеш бәрәкәте,

Күңел гыйбат гыйбадәте —

Башларымның бәйрәмәте,

Айнымаган һәм айнасы!

   САГЫШЛЫ ЯР, БӘГЫРЬ!

Сагыш тулы чиләкләрең

Түгелде, чайкалды да,

Утлар капты, йөрәкләрем

Янды да, айкалды да.

Ничекләр генә түзгәнсең

Саргаеп сагынуда?

Ничәмә көзгә кергәнсең,

Язларга ялгыз гына!

Күз салмас ярлар түгелсең,

Түгелсең салкыны да,

Юл салып ирләр йөрисен

Бозгансың сабырыңда.

Болай да дөнья тәкәббер,

Сине кем дигәннәрдер?

Сагышлар тулып чайкалыр,

Түгелгән күңелләрдер!


САН ЯЛГЫШЫ

Кемнәр бар, әгәр искәрсәк,

Саннарга алыр өчен?

Җаным да хәтта мең кисәк,

Бөтенгә биргән көчен!

Җомгамның йомгагы булып

Тәгәрәп төште яшем,

Бу әле ничәнче тулып,

Беренче түгелешем.

Беренче тапкыр яңарам

Меңенче искерүдән,

Беренче ачыла ярам

Меңенче күз төшүдән.

Кемнәр бар? Искәрми калу

Юк иде ялгыш кына,

Бу минем санга алыну —

Хисаплар ялгышына.


КЕЧЕЛЕК

Кечегә калдым, кешегә

Йөрелгән иде кебек,

Үзеңнән чыксаң кешегә,

Күбегең кала, чүбек.

Кечедән кешедә йөреп

Кешелек эзләнелгән,

Кешедә — кечелек, диеп

Эзенә баш иелгән.

Үзеңдә икән, үзеңдә —

Үзәктә бу кешелек,

Үзеңдә булса, илеңдә

Буласы — кояш кебек.

Үзеңдә юкларны читтән

Эзләмә, табылмас ул,

Кечедә калдым, кешедән

Кешегә күченеп кул.


    УЛ ШУЛАЙ

Дөнья белән әшнә булып йөреп,

Шаярткалап сүзнең уңында,

Дошманнарга усал эттәй өреп —

Чумалабыз югы-барында.

Бар бәланең башы — көнчелектә,

Үчекләнә хәтер изелеп,

Никләр генә хәйран итим, һич тә

Кала бармый бар да киселеп.

Җыела ул, шуның өчен олы

Башны биргән, казан кадәрле,

Онытылмый, чыгар сүзнең юлы

Олы тауларны да аудара.

Ә күңелгә барча галәмнәрнең

Сере сыяр, мәгәр хәл шулай,

Юкка димим ул буш сөйләүләрең,

Кайта-китә йөри ул уйлар!


     СИНЕ-МИНЕ

Синең назың харап итте бу йөрәкне,

Кочар булып сузылдым мин чиксез күкне,

Ни хәсрәтем бар иде соң — гомер үтте

Шушы хисләр кочагында...

Шушы хисләр кочагында мин дә үкме?

Бу хараплык кисте минем өметемне,

Синдә диеп белдем әмма бәхетемне,

Өзелгәндә генә калган үзәгемне

Текте вакыт энә-җептә...

Текте бәхет энә-җептә сине-мине.

“ҖАНЫМ!” — ДИГӘН ЧАГЫҢ...

Юктан барга чыктым, бардан — юкка,

Гомер акты көннәр саенда,

Текәләнеп ярлар кала бара,

Ә йөрәкләр алга ашкына.

Ишек яңагына сөялдең дә...

Якынайтып ерак араны —

Бәгырьләрең шушы сагынуда

Ничәнче кат инде яралы.

“Җаным!”— дигән чагың...

“Аек!”— дигән,

Тынмас чагы кышның бураны,

Олы юллар калын толып кигән,

Уйлар илне ничә урады.

Юклардан бар идек кенәмени,

Бардан юкта инде бу хәлләр,

Күк иләге ак кар онын или,

Ачылып калган капка-ишекләр.


ХИС УЕНТЫГЫ

Бу мәхәббәт бәласеннән

Котылырга чара тапмам,

Бу бәхетем ярасыннан

Өзек-кисәк бәгырь калган.

Әйтсәң миңа, яратам, дип,

Назым булып түремә үт,

Ник торасың хәл сорашып —

Хәл сорашкач, хәлемә җит!

Минем көннәр алмагачы

Күптән инде шау чәчәктә,

Бәгыремнең аламасы

Уй эчендә җилбәзәктә.

Мәхәббәтнең карасында

Янган йөрәк — бәхетемә!

Бу көннәрем арасында

Калдым хисләр җәһәтендә.


КИТҮЛӘРЕМ

Янылган да, янылган да икән

Сүнелмичә көзгә әверелеп,

Безнең бәхет болытларга җиткән,

Казлар оча, оча каерылып.

Озатыплар калучылар булсын,

Киткән инде юллар елларыма,

Күзләр яшен гөлләр сөртеп алсын,

Исләремдә барсы, уйларымда!

Агай калды атын җигә алмый,

Җаен түккән чагы гасырымның,

Хәлләремне бары туган аңлый,

Махмыр чагы, ахры, дусларымның.

Янылган да, янылган да икән,

Ялкыннары галәмнәргә үткән,

Бар кешелек үзем булып беткән,

Үзем инде галәм ара киткән.


   ЮРАГАН ЮШ

Сагышларым бәгырь изүләрен

Ачып бакты әле дөньяга,

Булган чаклар булган, дигәннәрем

Искә төшә — күңел саега.

Юкара хис, һай егетләр идек,

Сандугачы кызлар күркенең,

Шушы утта кибә иде җилек,

Бәхет булган һәрбер үткәнем.

Киләчәккә багам, нәрсә көтә —

Галәмнәрне күзли уй күзе,

“Укчы” узды җилдәй җәһәтендә,

Ялтырады “Кәҗә” мөгезе.

Сагышларның алтын сараенда

Тәхет корды уйный уйнагы,

Чигешләрең иде алларымда,

Тәгәрәде фалга уймагы.


ИРЛӘР ТАНТАНАСЫ

Һай ярата беләбез, егетләр,

Дөньялыкта табып бар ямен,

Колаклардан тартып үстергәннәр,

Кирәк булгач илгә гамәлең.

Ир булдык без, көннәр аймагында

Ил күтәрә ирнең беләге,

Өметсезлек торса алларыңда,

Кечерәя кала күлмәге.

Дөньялыкта терәк булды ирләр

Яшәешнең дәрте өченгә,

Ир булалмый калганнарның мәгәр

Телләрендә сүзләр төчегә.

Һай ярата белгәнбез яшерми,

Тозак итми кызлар аулагын,

Чын егетне галәм дә хәтерли,

Чын ирләргә сәлам юллавым!


ДӘГЪВАЛЫ

Хатын-кызга күңел салган

Ирләрнең һәрчак эше

Дөрескә чыгалмый калган

Һәм бозык була эче.

Дин генә, дип сөйләнүнең

Хатасы — яшәештә,

Диннән дә өстен йөрүнең

Башы аяк килмештә.

Хатын-кыз ул никах белән

Хәләлгә әверелә,

Чибәрлек хатасын күргән

Күңелгә хис эленә.

Кем идең, онытма, берүк,

Кемлеккә дәгавалы,

Башыңа чәпәгән бүрек

Ханнарның таҗы иде!


КЕШЕЛЕК

Истәлекләр бетә, гомер үтә,

Яшәлмәгән кебек тоелып,

Шушы Җирдә мең торасы килә

Таралганнан кабат җыелып.

Авыр томан булганмындыр, бәлки

Ак болытлар сыман агылдым,

Әмма тормыш казыгына бәйли,

Ә мин болын булып җәелдем.

Таулар катыш калкып чыга тордым,

Күтәрелеп бөркет сыйфатта,

Кочагыма киңлекләрне җыйдым,

Илем улы идем ул чакта.

Егетлегем җилекләрдә пеште!

Белмәгәнмен — ни ул көнчелек?

Гомерләрем җилләр булып үтте,

Мин тарихың инде, кешелек!

КӨТЕЛГӘН ЯР

Бу дөньяга күңел куеп, гомер

Үзен сата тиен бәһагә,

Безнең барлык күптән инде күмер

Һәм ябышкан еллар якага.

Ахирәтнең көнен үлчәмичә

Ни хатада янды яшәеш,

Ипи булып кереп барсаң мичкә,

Чыгып барышыңмы, и бәлеш?

Чи хәлендә ничә ирләр калды,

Күпме хатын күмәч иделәр!

Чи булудан күпләр чынга чыкты,

Чишмәләрдән тулды иделләр.

Яратылып яратмыйча калу

Гөнаһыннан саклан, кешелек

Хыялында йолдызларга ашу,

Ә минеке — кайту көтелеп!





    Январь, 2003.


   СҮЗ АВЫРЫ

Сүз сөйләүнең ямен табалмыйча,

Иләмичә күңел тузанын,

Хакыйкатькә борын төрттем ничә,

Исәпләдем гомер узганын.

Үтелгән бу көннәр исәбендә

Бәхет йөрде ишек каккалап,

Сүз сөйләүнең яме хәтеремдә

Мәйдан тота, күңел һәм ярап.

Көннәр яме холыкларга сеңә,

Шөкер, дибез, үтеп барганга,

Килерләр дә инде кулга керә,

Сүз дәртендә көннәр ярала.

Хуш, дибез без, хәтта исәнлекне

Хушлашулар белән белешеп,

Көн санында гомер исәпләре

Үтә бара сүздәй ишелеп.


КИБЕП ЯНУ

Синең назың йөрәгемә

Тамды, чәчәкләр үсте

Күңелемнең тугаенда,

Тойгылар хискә күчте.

Миндәме күбәләк булмый

Очмыйча түзәр халәт?

Хисемнең канаты алдый

Күкләрдә урын сайлап!

Синдәме килер көннәрем

Шатлыгы булачак таң,

Нигә дип өзә үзәгем

Күзеңнән коелган ямь?

Назыңның йөрәк түремдә

Тамчысы калган көлеп!

Беләсең булыр үзең дә

Нәрсә ул яну кибеп?


СӘЯСӘТ БАЗАРЫ

Милләт, дибез, хәсрәтләргә төшеп,

Белмибезме яшәү серләрен?

Күпме ирләр, тау-ташларны кисеп,

Изми калды икән йөрәген?

Милләт кызларымы эзләмәде

Үз бәхетен, милләт ирләре

Күңел керләренме чайкамады —

Ялтыратып шешә төпләрен?

Милләт, дибез, гаепләрне эзләп

Күршедән һәм урыс “ага”дан...

Ник яшибез бәхетләрне күзләп,

Коллыкларга төшкәч яңадан?

Милләт хәлен белә аламыни,

Илен сата бары падишаһ!

Милләт, дибез, ул да зур малмыни,

Сәясәтең базар булмагач?


ТӨЗЕК-ВАТЫК

Синең хисләр кочагында

Янды йөрәк, учагыңда,

Ни әйтерсең дучарыңа —

Көлгә калсам учларыңда?

Бу дәрт көче беркөн китәр,

Кайтканнарның исәбенә

Безнең саннар барып җитәр!

Кемнәр идек кичә генә?

Булынган да булмаган күк,

Торылган да — торылмаган,

Безнең хакта сүзләр бик күп

Иде кебек, таралмаган!

Син алай ук эреп китмә,

Үзсенүдә күңел — катык,

Менә булып төзелүдә

Дөнья куя тагын ватып!


САРМАННЫ САГЫНУ

“Сарман җыры” күңелләргә тулып,

Кайнарланган чаклар бар иде ул,

Азмы булган дөньяларда, кубып,

“Карурман”нар буйлап ярылган юл.

Азмы булган Сарман буйларына

Сыешалмый бәхет эзләүчеләр?

Канлы яшьләр тулып бәгыренә,

Туфрагына кайтып елаучылар.

Сарман буйларында болыннарның

Бәрәкәте булып җан йөгерә,

Дөньяларда шушы — яшәүләрем,

Чайкала да китә, җан түгелә.

Соңарыплар, бер күрергә, диеп

Кайтканнарым булды, кайтырлыгым,

Сарман җилләренә башны салып,

Туган җирләремнән каерылдым.

ЮЛ ВАКЫЙГАСЫННАН

Бәхеткә салынган юллардан,

Бәхет, дип ераклар барылган,

Сагышым сыгылган моңнардан,

Шатлыклар элгәре барыннан.

Шатлыклар элгәре барыннан

Тәрәзә шакыган, ишектән

Түрләргә кочаклап йөгергән,

Табынга җырларым ишелгән.

Табынга җырларым ишелгән

Заманнар шушылай кичелгән,

Оялыр чаклармы кешедән —

Каралып бәгыре киселгән!

Каралып бәгыре киселгән

Дошманмы, әллә дус? Үзеннән

Узалмый калучы кешедән

Бәхете йөгерә юл белән...


СЕР ГҮЗӘЛЛЕГЕ

Киткәннәрдә озата калучы бар,

Кайтканнарда — каршы алучы,

Рәхмәтең киң, Ходам, дөньялар — тар,

Без — киңәеп кенә алучы.

Офыклардан офыкларга җитеп

Җәелгәндә хыял канатым,

Мин дөньяны кочагыма алып,

Бәхетемә сине яраттым.

Бар яшерен беркөн беленәчәк,

Тотылачак ялган; кануны

Шушы булды даим һәм булачак,

Һәркемнең бар җирдә урыны.

Киткәннәрдә озата калдың, ярым,

Кайтканнарда каршы алсаңчы!

Бүген әле офыкларга аштым,

Хыял канатларым талганчы.


АДӘМ БАЗАРЫ

Хакыйкатьнең базарына чыгып

Сан сорасаң, бәя табалмый,

Кемлекләрең кемлегеңдә булып,

Мин-минлегең сине яманлый.

Кешелеккә карап кеше ала

Мәртәбәсен, хәтта исемен,

Дөнья дигән базарларда сата

Адәм балалары кемлеген.

Таныйм, дисәң, әгәр үз кемеңне,

Сурәтеңә карау кирәкми,

Электә кем идең, шул йөзеңне

Бүгенге көн кабат куәтли.

Бәя эзләп йөри күрмә мәгәр

Очсызланып шушы базарда,

Мин-минлектә кадерләрең китәр,

Дөньялыкка авыр ярарга!


ЯШӘҮ КӨНЕ

Белгән сыман идем бу дөньяны,

Таный кебек идем кемнәр нинди,

Әле кабат табып таянуны,

Югалтыпмы өлгердем дә инде?

Хатирәләр сандыгында юк-бар,

Чүпкә чыгып бетте бугай күпләр,

Олы санап үзен күңеле тар —

Чүмәләдә, менгән җире чүп-чар.

Белгән сыман идем, таныган күк,

Аеручы затны — затсызлардан,

Олылар да тәмам булдылар чүп,

Чыга барып даны хаксызлардан.

Була икән андый вакытлар да —

Мескенәеп кала дөньялыклар...

Тормыш кыры дигән басуларда

Чәчелеп ята икән ни орлыклар?


КАЕН ХАТИРӘСЕ

Ул каенның хәле ничек икән?

Яшен суккан иде мин белгән

Яшьлегендә, кәүсәләрен кыйган,

Башкайлары иде бөгелгән.

Аны кочып еладым мин — үсмер,

Йөрәктәге утны сүндерер

Сагышлары иде кара күмер,

Бу яшәеш гадел түгелдер...

Гомер үтә икән, ә яшьлекнең

Эзе кала икән үзәктә,

Шул эзләрдән шушы килүемнең

Авырлыгы төшә йөрәккә.

Бер кайтырмын әле, күрешербез

Исәнлекне шунда белешеп,

Илгә таба җилләр үтте керсез

Үз парлары белән үбешеп.


ЮЛДА КАВЫШУ

Сүз сөйләме озын юлларымда

Адаштырса, тойгы диңгезе

Алып китсә шушы баруымда,

Сикәлтәләп куйса тигезе,

Айнып ала күңел, ерагым да

Якыная, дөньям тараеп,

Минем әле шушы баруымда

Кайтасым да бар шул саргаеп.

Сүзләр куешмаган идек бугай

Айрылмаска тормыш юлында,

Әмма күңелләрем тугай-тугай

Тургайларың купкан болында.

Бәхет таңым булып аткан идең,

Көнем хәзер кичкә авышты,

Искә төшеп кабат сискәндердең,

Сагышыма сагыш кавышты.


САГЫШЫМ ХАТИРӘСЕ

Яратуны белеп калдым, дисең,

Күреп калдым, дисең, чын ирне,

Диңгезләрне кисеп чыксам әгәр,

Үткән булсам янар тауларны,

Саннарына алыр иде ирләр,

Насыйп итәр иде даннарны.

Ике тиен бар гамәлем минем,

Ике хисап — ике дөньяга,

Купшы чырай, бары шушы исем,

Ә күңелем бигрәк алама.

Шуны ямап үтә бара гомер,

Тапканымнан артык югалту!

Синдәгедәй йөрәк булса күмер,

Бәлки табар идем юату?

Никләр өчен, мине сөям, дисең,

Минме инде тиңең булыр ир?..

АЛДА ӘЛЕ ОЗЫН ФЕВРАЛЬ

Алда әле озын феврале бар,

Кыскартырга теләп кышларны,

Ашыкмыйча гына атлап китәр,

Зур салкыннар быел кышлады.

Җылынырмын, март җилләре килеп

Хәбәр биргәч язның җитәсен,

Чиксез күкләремдә кояш көлеп,

Салкыннары җыйгач итәген.

Ә хәзергә гыйнвар иләгендә

Болытларны или җай гына,

Бу дөньяга ялгыз килгәнемдә

Ак кыш булган көннәр сагында.

Алда әле — февраль, кыска тунлы

Озын агай булып керәчәк,

Ә аннары көннәрем дә туры

Язларыма атлап китәчәк.

ЯШЬЛЕГЕМ УРАМЫНДА

Ә мин быел җырламыйча гына

Яшьлек урамыннан әйләндем,

Хәзер инде башка минем чама,

Башкачарак күптән уйларым.

Артларымнан елап калган кызлар

Булмадылар, кемгә мин кирәк?

Бүтәнчәрәк инде хәзер кышлар,

Язлар башка, хисле чак сирәк.

Йөрәк кенә элеккечә сыман,

Мәхәббәткә шундый ышана...

Аяк асларымда зәһәр елан

Булып бураннар да шашына.

Яратканмын, бәлки бер шаяру

Булгандыр ул, хисләр алмашып?

Яшьлек урамыннан соңгы бару,

Сагышларым калсын адашып!

ГОМЕРЛЕК ЮЛДАШ

Гомергә калган яра күк

Сыкырап сагышларым

Айный да, йөрәк гүя үк...

Кабат моңаеп алдым!

Ничекләр чыгыйм кырларга,

Җилләргә башым куеп,

Таралып китәр сагышка,

Ирекле булсын, диеп?

Бәлки дә онтып алырмын

Отылган җырларымда?

Нигә соң йөрәк ярасын

Юк җөйләр ярасы да?

Айкады, кабат чайкалдым

Сагышлар диңгезендә!

Никләргә шулай яраттым

Тәкъдирнең бирмешендә?


    БИЗГӘК

Бәхет түрен аңлатырга теләп,

Төшенгәндәй дөнья серенә,

Күпме хикмәт ияләре сөйләп,

Кермәкчеме күңел түренә?

Карашыңда мәгәр көн җылына,

Яңгырлары туктый болытның,

Шушы түгелме соң бәхет миңа —

Гүя хакыйкатькә юлыктым.

Сүз артыгы серне югалттыра,

Кимлекләре шиккә төшереп,

Җан җылысы илдә таң аттыра,

Дәртле җырлар туа ишелеп.

Бу дөньяның серен төшенерлек

Куәт булса иде йөрәктә,

Дәгъва кылып күптән, пәйгамбәрлек

Сатар идем бугай бизгәктә.


ТЫНЫЧ ЙӨРӘК

Бәхет җылысында җан сөенә,

Туйлый каләм, икмәк тәмедәй

Сулыш белән тәнем сугарыла,

Яна хәтер күңел шәмедәй.

Син моңайма, бәгырь, сагынулар

Йөрәкләрнең куәт дәвасы,

Болытларга таба ашкынулар —

Китеп барган күңел карасы.

Мин тойганны син дә беләсеңдер,

Сизенәдер җаның рәхәтне,

Тормыш үзе, тына алмый күңел,

Яшәү серләренә өйрәтте.

Көн тарая барып, күңел шәме

Сүнә калса беркөн, иртәрәк

Кебек кенә тоелачак әле,

Тынычланып тәмам бу йөрәк.


ГАФУ, АЛЛАҺ, ГАФУ?!.

Ил базары бәя күтәргәндә

Хак югалтты күпме асыл ирләр!..

Бәхетләрең түргә үрләгәндә

Коелырмы күңелдәге керләр?

Мин — хаталы, беләм, пәйгамбәр дә,

Әүлия дә түгел бу бәндәсе!

Ә җитмәсә хата хәбәрләрдә

Балигъ булдым, хәлне ни итәсе?

Мең китапка торган бер китабым —

Ачылмады Коръән, сыйфатлары

Санап бетергесез Аллаһының,

Янды гына йөрәк учаклары.

Ил базары бәя алмаштыра —

Егетлектә юкмы мәртәбәләр?

Җилкәләргә кемнәр басып тора —

Дога сорый булыр мәрхүмәләр!

СОҢГЫ СУЛЫШКАЧА

Бу көюләр барсы бер яр өчен,

Бер ялкында бөтен яшәеш,

Гомер юлын тәмам шулай кичтем —

Бәндәлектә минем бар өлеш.

Үтенергә хәлемнән дә килмәс

Соңгы сулышымда йотым су,

Гомер буе бер тамчыга мохтаҗ

Булып яшәүләре бик моңсу.

Тормыш өчен яшьлек хатирәсе

Генә җитми икән, соңынтын

Аңлашылды, җанның җәрәхәте

Аһ орачак, киткәч соңгы тын.

Кирәкми ул — юатудан узган,

Гамьнәреңнән кичкән минем хәл,

Чит-ят өчен тулы гомер тузган,

Өзелепләр калган күңелләр.


    ӨЗГӘЛӘ

Гафу, берүк, күңелеңә тигән...

Өзгәлә, мә, үзең минекен!

Күптән инде бәгыремне кискән,

Тетеп бетерүче син идең.

Өзгәлә, мә, минем урын түгел,

Күңелемдә күптән син үзең,

Йөрәгемә хәнҗәр булып сызыл,

Кызыллыгын тапсын бу йөзем.

Сихәт, дибез, кая киткәнлеген

Эзләп кара аның дөньяда,

Хәтерләргә ниләр җыелганын

Белми калабыз шул болай да.

Өзгәләрсең, өтек күңелемдә

Үзеңә дә урын калдырмый,

Мин, мөгаен, соңгы түгелдем дә

Инде саным сыйфат җыялмый.

ДӨРЕСЛЕК БАР, ДИЛӘР

Сүз дөресе адәм баласына

Көннәренең соңы тоела,

Төшә күңел дөнья карасына,

Кергән кебек мәхшәр туена.

Мактанганны ялагайга санап,

Ачулыны, дөрес, диярлек

Хата безне тәмам чолгап алган,

Күңелләрдә юшкын-күгәрек.

Хата табу мең кат сөендерә —

Хаклы дияр өчен үзеңне,

Ә югыйсә дөресләргә генә,

Киңәш итү кирәк түгелме?

Сүз дөресен — хата табу, диеп

Ялгышуда күңел адашты...

Шул юлымда мең хаталар иңеп,

Җыеп йөрдем бугай каргышны?

МӘРХӘМӘТ ТИҢЛЕГЕ

Гафу, Ходам, бәлки сүзләреңне

Дөрес аңламыйча, хатада

Адашудан бу каралык иңде,

Якты көннәреңдә атлауда?

Сер сөйләшкән кебек була идем,

Каләм бии иде кулымда,

Нурга чумып тәмам күңел өем,

Сүзләреңә колак куела.

Ир егетнең эше хезмәт аның,

Бәйрәм-туйлар уза янәшә,

Бәхетемне гүя чумырып алдым,

Диңгезләргә төшеп төпкәчә.

Гафу, Ходам, рәхмәтләрне тәүбә

Үтенүдә безгә күрсәттең,

Мөэминнәрең тупсаң төбен үбә,

Мәрхәмәткә, беләм, кем дә тиң!


ЮЛГА ЧЫГУ

Бу китүдә ерак барылырмы,

Калынырмы әллә соңарып?

Иминлектә йөрер юлларымны

Илтә бара еллар озатып.

Бу китешем уйланмаган җирдән

Уен гына булып, ахыры

Җаен бирсен иде хәерледән,

Ераккарак китеп барылды.

“Юл газабы — гүр газабы!”— диләр,

Серен ачып гомер ахырың,

Күреләчәк, һичкем белми, ниләр,

Чакрымнардан ары чакырым.

Без барабыз һаман, юллар кала,

Еллар кала, шәһәр, авыллар,

Илләр кала хәтта, ерак ара,

Бураннары кала, давыллар.


ГОМЕРЛЕК УТЫРЫШ

Син шушылай ерактан ук алып

Сөйләгәндә сүзнең дөресен,

Безнең агай аты китте чабып,

Онытып бу юлның килешен.

Күңел җәйләвенең тугаенда

Көйләп ала серем тургае,

Ята безнең китеш уңаенда

Алмагачлы бакча туйлары.

Ничәнче кат анда керүләрем,

Ил гамендә калып гомерләр,

Хәтер туйларында йөрүләрем

Ала җаннарымны күмерләп.

Янылганбыз икән — янылганбыз,

Таләп итми җанга кадерне,

Галәмнәрне айкап кайтуыбыз

Сүз куәте булып йөгерде.

СӘЛАМ, СЕЗГӘ, СӘЛАМ!

Менә тагын шул ук юллар йөртеп

Китерделәр мине шушында,

Тәмамысын өр-яңача балкып

Китсәләр дә — таныш барсы да.

Бу агачлар, кырлар, хәтта йортлар,

Урамнарга кадәр үзгәргән,

Елгаларның купшыланган ярлар,

Маңгайларын таулар күтәргән.

Бөркет булып бер әйләнеп узар

Өченме соң йөрәк талпына?

Хәтер бакчасына керә кызлар,

Чыгып барам ындыр артына.

Һәр тарафтан җанга сихәт теләп

Изге туфрак дымы тартыла,

Киң сулышта җырларымны көйләп,

Сәлам бирә барам барсына.

АЛАЙМЫНИ, БОЛАЙМЫНИ?

Сөйгәнеңне белә, диләр,

Өзә, диләр, үзәген...

Булса әгәр сандугачлар,

Сайрар иде гүзәлең!

Юатырга сүз табалмый

Кем йөридер яныңда?

Кош теледәй хат та бармый,

Килә алмый ярына.

Үзенең дә юлларына

Буран ятып елаган,

Айларына-елларына

Китәр дип кем уйлаган?

Сөйгәнемне белүмени —

Белмәгәне мең артык,

Каршыдагын бер дә күрми

Еракларга күз аттык.

   РӘНҖЕШ

Ил хәтере иләп кенә барды

Гамәлләрнең хәтта өлгесен,

Дәгъва кылмыйм, дөнья таяндырды

Мескен елакларның күбесен.

Ат башыннан тотарга да курка

Түгел идеме соң җиләннәр?

Әнә хәзер тракторы хутта,

Корыч айгыр, имеш, җиккәннәр!

Ул бакчалар — кем утырткан, дисез,

Кем сукалый иде аларны?

Хәтерегез тиз кыскарган, билсез

Калмый идем, дисез, ул чакны?

Агай-эне түгелме соң әллә,

Әнкәйнең шул сутый бакчасын

Сөрми калдыргансыз? Яшь — күзендә,

Тотып елаган ул йөрәген...

МӘГЪНӘ ХАЛӘТЕНДӘ

Шушы буем белән әйтергә дә

Оят инде зарга төшүне...

Мин-минлекләр калҗа кимергәндә

Елап тору егет эшеме?

Бар иде ул, диеп кем дә әйтер,

Юклыгында хәер, мәганә,

Заманалар тәгәрәпләр килер,

Дөнья тәгәрмәче әйләнә.

Рәхмәт инде, күрми калынмаган,

Белми йөренсә дә — кем-кемнәр!

Юлларыма тәре куелмаган,

Безгә дигәннәр дә килерләр.

Бу кичләрне яктыртырга теләп

Аймы күренергә маташа?

Чү, йөрәгем, җайга гына, ипләп

Кузгалырбыз, шөкер алайса!


КҮҢЕЛ АУЛАГЫ

Кыз чибәрен күзләр аулаганда,

Күңел аулагында сурәтең

Яшеренгән җирдән чыгып шунда

Аңлатмакчы сөю хикмәтен.

Белдермәкче яшәү мәгънәләрен,

Без — без идек инде, егетләр,

Тәмен белә идек ул сүзләрнең,

Бәя тора иде үгетләр.

Кыяфәт ул адәм баласының

Барсына да тигез бирелми,

Тел җәүһәре күңел алачыгын

Нурга төргәндә дә сүрелми.

Кыз чибәре түрләп йөри бүген,

Урамнарда мең кат күренеп...

Ни бәядә торыр икән сүзем,

Кыяфәтем күрке кимереп?


ШУЛАЙ ИКӘН ХӘЛЛӘР

Әллә ниләр эшләмәкче булган

Идем, әнкәй, бары кулымнан

Килмәдеме, инде гомер узган,

Хыял канатларым тузгыган.

Очар булып талпынудан гайре

Нәрсә калган иде миңарга?

Башларымның сагыш булды яры,

Дәрт кайнары эштә соңара.

Йөрәгемне чакма ташлар сызып

Кабызырга туры килмәде,

Менә инде көнем бара узып,

Җил уйната тормыш көймәмне.

Кулларымда эшләр йөгерсә дә,

Ниләр генә инде майтардым?

Ышанычлы итеп төзесәм дә

Җимерек икән тормыш диварым.

ҖЫРГА СЫЙГАН ГОМЕР

Бу дөньяда хәтта иң бәхетле

Диелгәннең бар ул сагышы,

Шуңа күрә яшәү рәхәтләре

Сизелмичә бара агышы.

Ташлыйк әле, дустым, яшик әле

Иңнәр белән илне күтәреп,

Хезмәт арасында дөнья гаме

Аңлашмыйча калсын үртәлеп.

Ике тиен акча хакы тора

Ак диварлар, затлы кәнәфи,

Чик онытып күңел тулды җырга,

Инде кем дә бездән көнләми.

Син сузарсың, ә мин — кушылырмын,

Авыр арба кебек шыгырдап,

Кеше сагышлары шушы ул — моң,

Шатлыгы да шушы җыр буйлап.


ХӘЛЕМ ШУЛ

Гомер буе, син, дип яшәлер дә,

Син, дип туктар беркөн бу йөрәк,

Бер авыз сүз алып сөйләшергә

Насыйп булганы юк бигерәк!

Үз эшеңнең остазына чыгып,

Онытылып шушы тормышта

Яшәүләрең бәхетеңне җыеп

Мине дәшә бара уңышка.

Насыйбына шөкер итмәгәнме,

Төкермәгәнме без шайтанга?

Абына да китә көннәр яме,

Кереп барган җирдән зур санга.

Гомер буе, син, дип яшәлде дә,

Үрелепләр буем җитмәде,

Бу йөрәгем мең кат өзелде дә,

Назларыңны өмет итмәде.


          ИҢРӘҮ

Аңлыйм ансы, балаларның — үзгә,

Йөрәк моңы булмый һаман бер,

Алар сөйгән ярлар күлмәк кия,

Безнекенең уе — ярадыр.

Сихәтеңне мин сорамыйм инде,

Үземнекен үзем белмәгәч,

Миңа бүген кызыл таңнар иңде,

Көйми пештем гүя бал күмәч.

Балаларга хәтер калдырудан

Олыгаеп киттек, картаеп,

Безнең юллар шушы олагудан

Хәбәрләрне алды кайтарып.

Бәхетемә бакча утыртканмын,

Карт көнемдә уңыш җыярга,

Аңлыйм, әмма күңел яраларын

Белмим генә кая куярга.


    НИ ӨЧЕН?

Күз яшемне нигә сорамадың,

Йөрәгемне кискән сагыштан

Өзелепләр генә калды җаным,

Итәгемә гомер ябышкан.

Ә кешеләр һаман сөйли бирер

Үз кемлеген генә белмичә,

Сүз артыннан хаклык үзе килер,

Абынганнар аңа без ничә.

Җәүһәр булып тезелепләр барган

Җөмләләрнең суы сыгылды,

Безнең кигән көннәребез пардан,

Төннәреңне син дә сал инде!

Күз яшеңне сөртим диеп кенә

Кул үрелгән иде, ни өчен

Ачылыплар киттең икән миңа —

Хәсрәт кенә булды күрмешем!


ХАТАДАН КИТҮ

Хаталардан сакланам дип

Хатага төшсәм мәгәр,

Дөньялык серенә үтеп,

Бәгырем яшьләр түгәр.

Бар да сыман, юк та кебек

Бу яшәеш, җан кисә,

Бүген инде кояш көлеп

Керде яңгырлы кичкә.

Кич аязса — һич аязмас

Дөньялыкта бар идек,

Безгә кемнәр дә карамас

Хәлдә сагышлар җыйдык.

Дошманнарның күзе үткер,

Дуслар сүзе — таләптә,

Савапларга таба илтер

Хаталану йөгертә.


     ЧИК

Гомерләрне җилгәрергә

Сагыш били, куанып

Йөргәннәрең хәтереңә

Килми кала юл алып.

Син ул кемне әйттең икән

Яратканың яшерми?

Алай әрнеп сөйләвеңнән

Хәтергә болыт иңде.

Вакытында чуар булып,

Беләм, кыелды җаның,

Ялыну утына ягып

Җылыта иде аһым.

Инде дә хәтер яңартып

Сер сөйләү сәбәбең ник?

Акылым маягы янып,

Хисләргә куелган чик.



ТУЙ

Туй үткәрә күңел тугаенда

Сандугачлар белән иртәләр,

Илемдәге бәйрәм айларында

Җыр кавыша, җанга күчәләр.

Эштә җилкәләнгән егетләр дә

Җиңеләеп, гүя күбәләк

Булып кына талпына да көйдә,

Биеп китә башын игәләп.

Кыз чибәре җилекләргә үтеп

Кайнарлата йөрәк ялкынын,

Мәхәббәттә мәңге сүнмәс идек,

Тоймас идек кышлар салкынын.

Туй үткәрә күңел, мулдан кубып

Яшәлгән чак әле дөньяда,

Аллаһының җәннәтләре иңеп,

Хури кызлар үзе туйлауда.

ТУФРАК ХАКЫ

Сер бирмичә сагышларга тулып,

Тәмуг газаплары хөкемен

Йота калса күңел, кояш булып

Түрләремдә минем күрендең.

Алмагачлар кебек ак күлмәктән

Төшләремә керә идең дә,

Чыга иде сүзләр чын йөрәктән,

Балың кала иде ирендә.

Миңа — ярый, ә син — сагышланма,

Болыт сырып алыр күгемне,

Туя алмый кояш нурларына,

Сукмакларга күзем түгелде.

Җәннәткәме алып керәчәкләр

Бу хисләрем төндә адашып?

Яхшылыкка яхшы бирәчәкләр,

Туфрак хакым китте баш ашып!


КОТ АЛЫНУ

Тәмугтамы урын бирер аңа,

Әллә инде җенгә әүрелеп

Саташтырыр, төндә килеп баса

Бәндәләрне, төшләренә кереп?

Җан кадере һәркемгә дә газиз,

Ачы, диләр, аннан айрылу,

Әҗәл килеп суга, кыеш авыз

Өмет итмәс инде савыгу.

Ходай, сакла бәндәләрең, гаҗиз,

Уен итеп яши, соңарып

Аңга килгәндә дә гадәт явыз

Гамәлләрдән бетми савыгып.

Тәмуг кайнарлыгы гөнаһлардан

Арындырыр, җәннәт өметендә

Җир йөзендә кылган хәерләрдән

Без калабыз шәфкать теләгендә.


ХИКМӘТ ЭНҖЕСЕ

Бу дөньяның ышанычы

Акча булды кешегә,

Бар да мулдан яшәмәкче —

Төшеп байлык эченә.

Кайчан аның җиткәне бар —

Хәтта алтын көрәсен?

Байлык тулы дөнья да зар,

Насыйбыңны күрәсең.

Өлешләрен сорап килсә

Бәндәләр кулын сузып,

Түрләреңдә Шайтан көлә

Саранлык хәлең күреп.

Байлардан соравы авыр,

Ярлыга җиңел җавап...

Ришвәт биреп кемнәр алыр

Җәннәт бәхетен сорап?


ГАЕТ-БӘЙРӘМ

Бу бәйрәмнең хисе йөрәк аша

Бәхет булып күчте илләргә,

Шатлык биргән өчен рәхмәт, Хода,

Сөенечем якты көннәргә.

Адашылып йөрелсә дә җирдә,

Иман турылады юлыбыз,

Бу горурлык хисе сүнмәс бер дә,

Атый калсаң, Хода: “Колыбыз!”

Тантанага ачып капкаларын,

Җәннәттәге хурлар күз аткан,

Фәрештәләр, җилпеп канатларын,

Хозурлыклар безгә тараткан.

Читтә калма, халык белән атла,

Халык белән һәрчак хакыйкать,
Адашудан булган бар сафсата

Гаетләрдә качты ничә кат.

КАЙНАДЫМ ДА СҮНДЕМ

Кыл кырыгы тагын ярылачак,

Җайларыннан чыгып бу көннәр,

Йөрәк тагын үргә атылачак,

Турыланып аһлар һәм өннәр.

Тамашада уен уйнагандай

Тәкъдир йөртер тәмам йөгертеп,

Йөрәк кызар тимер булып уттай,

Ихтыярым китәр сөрлегеп.

Кайнарлыкта гөнаһ була, диләр...

Суынырга бармы вакыты?

Йөрәк сулыш ала, йөгрек көннәр

Аның кысасында ватылды.

Кыл кырыгы яргаланып бетте,

Җай эзлиләр көннәр ялыма,

Йөрәгем дә сулыш алмый тынды,

Инде, тәкъдир, миңа ялынма!


СЕР ДӨНЬЯСЫ

Серләр белән тулы күңелеңдә

Мин адашып калсам, ни диеп

Яшәрмен бу дөнья йөзләрендә,

Сагыш җыеп һәм дә баш иеп?

Гөлләр арасына чумган сыман —

Кочагыңда хисләр ташкыны

Акылымны алды адашудан,

Болытларда яшен шашынды.

Кизәнер дә китереп бәрер сыман,

Аздан гына китеп сабыры,

Күкләр миңа никтер ачу тоткан

Кебек ул чак каты кыланды.

Серләр белән тулы...

Сагышыңны

Чишеп җибәр, бәгырь, тыңлармын,

Йөрәгемдә яшәп ятышыңны

Көннән-көнгә ныграк тоямын!


СУ ЮЛЫНДА

Үтә икән яшьлек, керә икән

Сагыш тулы башка акыл да,

Бәхетемнең шашкын атын җиккән

Еллар калган инде артымда.

Борылам да карыйм, гүя кичә

Үтелгән дә, кулым сузуга,

Үрелепләр алыр булам, әмма

Чакрымнарга юлым узыла.

Ничәнче кат әйләнепләр кайтыр

Кебек булып йөрәк ашкына,

Илдә йөрим, сукмаклары такыр,

Бүтән кызлар суга ашыга.

Исәнләшеп узган чакларында

Искә төшә: сайрый идек лә

Сандугачлар булып!

Нинди уйда

Тулы чиләкләре тирбәлә?


САГЫШ ГАЛӘМӘТЕ

Күңелемнең сагыш күлләрендә

Йоклый яшьлегемнең кичләре,

Күз алдымнан аксыл күлмәгендә

Үтеп бара җәем гүзәле.

Сәлам әйтеп калам, сезнең турдан

Үткәнендә бәлки тапшырыр,

Такыяларны үргән туйларыңнан

Кышларыма дәшеп чакырыр.

Ә бәлки дә беленмичә калыр,

Күренмичә үтәр, хәтерең —

Сагыш күлмәкләре — өстен салыр,

Шәрәләнеп калып күңелең?

Сагышымның дәртен үзгәртергә

Диеп йөгердеме яңгыры

Күзләремнең? Илгә болыт керә,

Кара болытларның авыры.






12.02.03.

ИСХАКЫЙ РУХЫНА

Яктылыкка чыккан көннәрем бар,

Караңгыга калган чакларым...

Милләтемне болгап йөрткән заман

Гафу сорый, сорый аклавын.

Шундый кеше кирәк булган безгә —

Караңгыда чыра яндырып,

Адашканда юлны күрсәтергә,

Беткән чакта телдән яздырып.

Шундый кеше кирәк булган безгә —

Уятырга ялган йокыдан!..

Исхакыең, милләт, бүген түрдә,

Намус йөзләребез яктырган!




     28.02.03.



Чистай, Г.Исхакыйның 125 еллыгы көне.

 ШӘФКАТЬ ИЯЛӘРЕ

Ак халатлы шәфкать ияләре

Савыктыра безнең тәннәрне,

Уелыплар төшеп җан күлмәге,

Китә барса көннәр егәре,

Без аларга килеп баш орабыз,

Гүя фәрештәнең канаты

Итеп Ходай үзе безгә сезне

Шәфкать итеп махсус яратты.

Ак халатлы шәфкать ияләре

Зарыбызны тыңлый, борчуны,

Түгелепләр китә күңелләре —

Авыруның хәле моң тулы.

Ярдәм өметендә кемгә барсын,

Кемгә төшми эше кешенең?

Ак халатлы шәфкать ияләре

Могҗизасы булсын эшенең!




14–17.03.03.



Казан, 7 нче шәһәр савыкханәсе.

“ЯШЕЛ ДӘФТӘР”ДӘН (2003 нче ел)


     СЫЯ

Дөнья һаман шаярта да куя,

Уйлар төшеп күңел уймагына,

Хатирәләр акыл дәртен җыя,

Безне тагын кабат уятырга.

Дөнья һаман шаярта да куя...

Чакырулы идек бугай туйга,

Иренеңне, иркәм, кызыл буя,

Чыкмыйча да тагын кердең уйга.

Дөнья һаман шаярта да куя,

Шатлыгы бар сыман, җырын суза,

Кайгыда да, дәртледә дә чыга,

Күңелләрдән моңнар түргә уза.

Дөнья һаман шаярта да куя,

Уйлар салып күңел аймагына,

Безгә язганнары безгә сыя,

Дөнья дигәннәре янда гына.




         
 07.04.03.

СУРӘТ АДАШТЫРУЫ

Сурәтеңне күрдем, гаҗәеп ул

Матур иде, язның үзедәй,

Май аеның купшы дәрте дә шул,

Фәрештәләр иңгән көнедәй.

Андый чагың хәтеремдә иде...

Кайчан төштең, диеп сорарга

Ничек телем барды? Хисләр мине

Уйлагандыр адаштырырга!

Сурәтеңне күрдем...

Йа Ходаем,

Ник кабыздың йөрәк учагын?

Ирен очларыңнан җиләк салдың —

Ачаргадыр инде кочагың!..




           
 26.03.03.


ИСЕМ ЯХШЫЛЫГЫ

Изгелеккә кул тоташсын өчен,

Булсын, диеп, нәсел нурланган,

Балаларга без бирәбез исем

Матурларын сайлап һәм зурдан.

Данлыклырак кеше аты булсын,

Игелектә көнен йөреткән,

Яхшылыгы балабызга йоксын,

Канга рухы булсын береккән.

Бәхеткәйдән баш тартамы инде,

Һәркем тели җылы кояшын!

Исемнән дә безгә нурлар иңде,

Сөртеп кенә алды күз яшен.

Изгелекне Ахирәткә атап,

Дөньялыктан алдым аякны,

Йөрәкләрдә кинәт каннар кайнап,

Акылларны хискә болгатты.




                  29.03.03.


ЯШЬ ҮЗГӘРЕШЕ

Син фәрештә булып, яшәештә

Хаталардан азат итәргә

Бәгыремә үтеп кереп, хискә —

Өйрәтмәкчең гомер көтәргә.

Кешелекнең табигате шундый,

Горурлыгы — аның шайтаны,

Гүя даим хаталардан саклый!

Нигә аңа керен чайкавы?

Күпме хатам, үзем дә белмичә,

Аңламыйча дөнья бәласен,

Утларына төшкән идем ничә,

Диңгезендә гарык бу башым.

Син фәрештә булып көннәремә

Килеп кердең, үтеп хәтергә,

Онытылып китеп ямьнәреңдә,

Мәгънә иңә барды, сан иңә.



 


30.03.03.–04.04.03.


КИЛҮ– КИТҮ

Онытылган хисләр хәтер җебен

Эрләмәкче вакыт орчыгында,

Зыр әйләнә кайталмыйча көнем,

Кала барып еллар шау-шуында.

Минем хакта колак итләрене

Аз ашады әллә кызлары да?

Өреп калган урам этләрене

Булмадымы ирләр узганы да?

Хәтер җебе өзелепләр китә,

Суелганда җанның сүрүләре,

И әйләнә көннәр, и әйләнә —

Замананың шашып йөрүләре!

Колак ите ашалудан узган,

Таушалудан калган хәтерләрем,

Зыр әйләнә заман, тузгып тузан...

Каян килеп, кая китүләрең?




               Апрель, 2003.


ШИГЫРЬ ТЕОРИЯСЕ

Миңа үгез шигырь аңлатмакчы,

Аю өйрәтмәкче һәм биергә,

Мәгънә диңгезеннән ничә тамчы

Күтәрүдән тормый, баш чөелә.

Шигырь аңлатмакчы такмакның да

Мәгънәсенә җитми калучылар,

Яшен булып килеп сукканның да

Күзләреннән үз утлары чыгар.

“Аңламыйбыз”,— диләр... 

Каян килсен,

Баш җитмәслек хәлгә ирешелде:

Сандугачлар төшләреңә керсен,

Җәннәтләрдән җыры ишетелде!


        КУАНЫЧ

Бәхет күлләренә чумып чыктым,

Дөньялык, дип түгел, дәрт өчен,

Ник әйтәсез, юк, дип, сөйгән ярым,

Үз хәлемне беләм мин үзем!

Ике күзегезгә эләр кебек,

Сөяр кебек кенә карыйсыз...

Шәһәрләрне алмадым шул йөреп,

Яшәүләрем булды кайгысыз.

Бәхет күлләренә ничә кердем,

Дәрт барында дәрман таба юл,

Кеше сүзе төшмәсен, дип кистем —

Җиңнең кыска чагы кулай ул!

Тимереме эремәде кулда?

Ташлар әверелде коймакка!

Бәхет күлләренә чумыла да

Чыгыла шул дәртем бар чакта.

“ЭЗЛӘМӘ МИНЕ, ЭЗЛӘМӘ...”





              *Эльвира җыры

Сөю таңы ал чәчәктә,

Сөйләшә сер сандугач,

Хәтта кошлар оя корган,

Янында пары булгач.


Эзләмә мине, эзләмә,


Мин сөю таңнарында,


Сорама мине үзеңә,


Мин язлар кочагында.

Күбәләк булып очасым

Килде киң болыннарда,

Бу дөнья миңа кочагын

Ачты алсу таңнарда.


Эзләмә мине, эзләмә,


Мин иркен болыннарда,


Сихри чәчәкләр күзенә


Чык тамган ал таңнарда.

Таңнардан күчеп таңнарга,

Язларда әле җаным,

Эзләмә, диеп: “Кайларда?”

Сагышың булдым, җырың!


Эзләмә мине, эзләмә,


Мин инде җырларымда,


Моңнарым тулы күңелдә,


Мин сөю кочагында!






Апрель–май, 2003.


БЕЗНЕҢ ХАЛЫК

Бездә халык шундый — әллә кеме,

Кендегедәй шушы дөньяның,

Иңнәрендә гасырларны тота,

Иярләгән атын хыялның.

Бездә халык шундый — горурлыгын

Сакламакчы, җуя ул аны,

Замананың барышында тагын

Булмаганга чыга булганы.

Бездә халык шундый — аның белән

Сүз шаяны үтә, җай куйсаң,

Әмма җанны кыеп алуыннан

Курка калуданмы кот чыккан.

Бездә халык шундый — бәйрәмендә

Җәелепләр китә иректән,

Ташый аның дәрте хезмәтендә,

Кайнап чыгып хәтта җилектән.






Апрель–май, 2003.


ХЫЯЛДАН КАЙТУ

Кашагада каш җыерды җаным,

Кош аулады күңел хатирәсе...

Бар идеме Идел булган чагым?

Юк идеме гамәл харабасы?

Һәр күзәнәк комдай таралганы,

Җыелганы булды туфрак бәдән!

Безләрме соң заман яраганы?

Чыгып киләм тимер булган хәлдән!

Шигырьгәме кайтмый?.. Адәмнең дә

Күбәләктәй җаны очасы бар!

Чык бөртеге чәчәк күзләрендә —

Кояш эзләп ерак качасылар!

Алышынган халәт, калышынган,

Заман кылычында таң шәүләсе...

Кашагада каш сикертте җаным,

Кош ауламак күңел хатирәсе!


КҮҢЕЛ БӘЙРӘМНӘРЕ

Күңелемдә шигырь бәйрәмнәре,

Туй итәләр газәл, касыйдәләр,

Бизәделәр хәтер түрләремне,

Поэмалар туйлый, хас кыйссалар.

Энә күзләреннән дөя чыга,

Шигырь юлларында локомотив,

Ничә төштем Йосыф коесына,

Тукай булдым, Пушкин һәм Лермонтов.

Таһирынмы Зөһрә көнләмәде?

Тиң түгелме Маһым чибәрлектә?

Заманамы шигырь иләмәде?

Уйный торды сүзләр егетлектә!

Күңелемдә шигырь бәйрәмнәре

Туй итәләр, тарих шәраб коя,

Мең тарафта кошлар сайраулары —

Баш очымда Һомай оя кора!




         
      13.05.03.


ИЛӘНГӘН ХӘТЕР

Хәтер иләгемдә яшьлегемнең

Җыелыплар калган көрпәсе...

Онытылган асыл хисләремнең

Болармы соң юк-бар үпкәсе?

Ярата да белми калучылар

Җан айнытыр озын кичләрдә,

Зарларымда кочып алучылар

Пар аккошлар булды күкләрдә.

Көн хәстәрен хәсрәт итте ирләр,

Алмагачтай калды хатыннар,

Балкып китте тагын шау бакчалар,

Иркенәйде җиңел адымнар.

Хәтер иләгемдә хис көрпәсе,

Һай егетләр, асыл ир идек!

Керфек очларыңда кем үпкәсе?

Таңнаргамы бергә ирештек?


ХӨКЕМ КӨЧЕ




   *Эпитафияләр

        * * *

Дөньялыкта лачын кош идек,

Үлем дигәннәре төш кебек!


        * * *

Югалткандыр безне кеше күзе,

Өметебез — Аллаһ хөкеме,

Ярлыкаса, Ул ярлыкар үзе —

Ике дөньяларның хакиме!


        * * *

Хәтер сынды, күңел өзегендә

Елады көн, хәйран тамашасы,

Без мәңгелек еллар хөкемендә

Гасырларның сабый зар баласы.

Табигатьнең бишегендә күптән

Өзелепләр төшкән сиртмәләре,

Сандугачы булып сайранылган,

Кушланылган күңел һәм ямьнәре!

Онытыр көн, гасыр истәлеге

Чәчәк атар йолдыз көлүендә,

Безгә заман насыйп килгән иде,

Инде сәламенә сөенелә.



                        Май, 2003.

      
 МӘСХӘРӘ

Әйләнде дә капланды йөзгә җиһан,

Кодрәтем китеп барды ике кулдан!

Моңамы мин хәйран итеп торырга?

Борылырга тиешмен барыр юлдан?

Юк, җиңелә белмәде бу хөр җаным,

Күпме давыл айкады, чайкалудан

Ишелепләр кайчаннар киткәнем бар?

Кайтарганым җиңемне сызганудан?

Тырышлыкта төзелде көн, милләтем

Бәхет табар китаплы булуыннан!..

Әмма, чү, кая таба китеп барышым бу?

Кемгә кирәк минем сүзем, яну?

Миңа кадәр азлармы көч түктеләр —

Дөньядан изге гамәлдә үттеләр?

Ни үзгәрде? Кем иреште мәгънәгә?

Насыйп безгә кара гүргә кермәгә!

Әйләнде дә капланды күзгә җиһан,

Килмәде эш минем дә ике кулдан.


    ҖАН ЕГЫЛУЫ

Эч поша, ник күңелнең юк тантанасы?

Кояш булалмадым,

Инде килми ай буласы...

Оя кормакчы күземдә таң кошы!

Безнең хәлгә кемнәр соң ачынасы?

Сөйләштек дуслыкның келәмен җәеп...

Күпме була дөньяда борын чөеп?

Егылыплар китсә учларыңа җан,

Газапласам серемне сиңа түгеп,

Гафу, берүк, сүздә ирлек бетәрме —

Калдырмаса намусын артка чөеп?

Хәйран халәт,

Күңелнең юк тантанасы,

Кояш булалмадым,

Инде килми ай буласы...

Күңелеңә шакып киткән җилбәзәк,

Ник үрелеп артларыннан багасы?

Сер яшереп торган чакта бәяле,

Тик якыннар сер белән сүз арасы,

Егылган җан торып килә учыңнан, —

Бәхетләрең кайларга олагасы?


САГЫШ ТӨШЕ

Сагышларың керде төшләремә

Аклар булып, гүя кышның башы,

Егылды көн, сугымчыларына

Әзерләнер инде корбан ашы.

Гамәл киме бездә идеме соң?

Ник артыкка чыга һаман саннар?

Гомер бизмәнендә авыру моң —

Бәхетлеләр үзләренме барлар?

Онытырсың, җанның хакы тиен,

Ул мал гына — башы меңгә чыга...

Сагышларга бирелгәне идең —

Утка түздең, суыгына чыда!

Ходам тәкъдир санап биргәнен дә,

Ихтыярым, диеп алганымдыр,

Сагышларың инде төшләремдә

Ак кар булып явып алдылар бер.




                  25.05.03.
ХӘТЕР АЛМАШЫНУЫ

Көн хәтере юлдан-юлга барды,

Иләсләнде дөнья шәүләсе,

Урамнарда такыр сукмак калды,

Ут сүндерде күңел бүлмәсе.

Кемгә иде үпкәм? Ни хакым бар?

Ни гөнаһым иде, йа Хода?

Бәндәләрнең килер җирләре тар,

Китер җирләре киң дөньяда!

Юл адаштык — туры йөрелсә дә,

Чатакланмаса да адымнар,

Маяклары балкып кабынса да

Диңгезләрнең хәтәр чагы бар.

Тормыш дулкыннары инде тынды,

Хәтер чаба юлдан-юлларга,

Урам такырында, кысып тыны,

Көн артыннан көннәр югала.




                   06.06.03.
        ТЫН УТРАУДАГЫ ДОГАМ

Тын утравы шаулы шәһәремнең —

Бакча түре, җылы кояшлы

Иртәләрем, күзләр уйнатуың

Хәтфә үләннәрне уятты.

Кош адашты купшы сайравында,

Бер-берсенә сәлам яудырып,

Кояш нурларының кылларында

Пәрәвездән оя кордырып.

Машиналар шавы гөрләп тора,

Тын утрауны гүя кузгатып,

Галәмгәме таба дөнья оча —

Минем күңелемне уятып!

Үткән гомер хатирәсен барлап,

Актаргандай күңел дәфтәрен,

Яфракларны җилләр селкеткәләп,

Шөкерана дога күтәрдем.




          

10.06.03.

ТОРМЫШ КАРУРМАНЫ

Мин тормышны яратырга тиеш,

Сокланырга һәрбер бөҗәгенә,

Гомер буе бәхетеңә иреш —

Кайнарланып аның үзәгендә.

Ел агышы хәтта күперләрне

Алып китә, егып дусларны да,

Сөя белдек, сынык күңелләрне

Савыктырып өмет шаукымында.

Без — без идек, безләр арасында,

Егылмадык сүзләр карасында,

Ерак түгел миңа барасы да...

Ни хәл булыр кабат кайтасымда?

Сөелде дә, көелде дә бугай,

Үзәк өзгән иде сандугачым,

Гомер мәйданнары тугай-тугай,

Шаулап тора гомер карурманым.




                       10.06.03.

ХӘТЕР ЯРЧЫГЫ

Уч төбенә сыйды сынык хәтер —

Бу дөньяда тапкан-югалтканым...

Кемнәр безгә, юк, дип кенә әйтер?

Бар, дигәне артып китте аның!

Юк-бар гына юкка барлар белән

Сөйләшмәде көннәр, ниргә ишеп,

Заманалар чыгып бара бездән,

Ябылмыйча калган йөрер ишек.

Үлчәү элеп күңел, хәтеремнең

Сыныкларын үлчи, килер көннәр

Аң итсенгә алып хәбәрләрен,

Илдән-илгә чыга бара сүзләр.

Хушлашырбыз, саулык сораганда

Иминлектән өлеш кызганылмас,

Яра булып хәтер сызылмакта —

Пыяладан узган кебек алмаз!


БӘЙРӘМ ӨМЕТЕ

Бу гомерне көннәр саны белән

Саташтырып гасыр урамында,

Ага барды тормыш, ары киткән

Бире килә, тагын урады да.

Уен тәлинкәсе зыр әйләнә,

Ахырына җиткән бию көе,

Эшләпәдә чыңы сүз сайлана,

Туктап калган мәгърур шайтан туе.

Без бар идек, әле дә без барлар,

Койма ярыгыдай тар аралар,

Чибәрләрне күзләр туймый сайлар,

Алма җыя дөнья, шау балалар.

Сан йөгерде көннәр арасына,

Гомеремнең гасырларын барлап,

Уенына мине аласына

Өмет балкый күзем аша карап.




                 Июнь, 2003.

СЕР ЭЛМӘГЕН ЧИШҮ

Өмет диңгезендә кыйбла җуеп

Йөзгән чакта тормыш корабың,

Дәрт җилкәнен җилгә ачып куеп,

Төннәреңнән көнгә барасың.

Очрашмаган ярлар кавышалар,

Хәтта югалганнар табыла,

Ә син һаман ялгыз, алышалар

Көнгә төннәр, юллар ябыла.

Сер элмәген чишеп төш юрыйсың,

Өметеңә канат кидереп,

Яшәмәстән кабат мең яшисең,

Йөрәгеңдә җаның көйдереп.

Көн ачыла кабат юл күрсәтеп,

Эленсә дә сагыш болытлары,

Мин ул сине таң чыңында күреп,

Танып калдым олы яратуны.


ТӘЭСИРЛӘНҮ

Кадер иләгендә җан бөреште...

Бәхетемә ачылучы китап

Сәхифәсен әллә алмаштырды?

Әллә инде исемнеме атап —

Үлчәү элмәгендә пар тәлинкә,

Күтәрелде чөеп атар булып?

Кеше хакы һаман бер исәптә,

Ярты хисап китә барды тулып.

Ни дидегез, карендәшләр, миңа?

Өзелсенгә әллә бәгырьләрем?

Сабыр канатларым сына-сына,

Сыгылдылар елак каеннарым.

Бәлки хата төзәтелер, әллә

Алып китәр кадер һәм хөрмәтне?

Бу яшәеш үзе әмер бирә,

Үзе ала белә бар кирәкне.


КАЙНАР КӨННӘР

Ни наз иде минем ярсу күңел,

Ни дәрт иде яшьлек кичәләре,

Бәхетенә төреп канат бирер —

Каршы алды якты иртәләре.

Урамнарда сүзләр чәнчеп калды

Акылыннан китә барган картлык!

Ат уйнады, йөрәк кагулары

Чыклы болыннарны уятырлык.

Саумы, иркәм, кызыл гөлчәчәгең

Тәрәзәдән буен бире сузган...

Урамнарга ятып наз күзләрең

Кемне күзләп шулай ары узган?

Безне инде күптән сөйли халык,

Туй көтәләр булыр, ашыгалар,

Ярсу йөрәк ак атларын җигеп

Килеп җиткән, ярлар кавышалар.

ОНЫТЫЛУ БӘРӘКӘТЕ

Онытыла, истән чыга хәтта

Изге хыял йөрткән күңелнең

Шау чәчәкле тормыш болынында

Кояш балкыганы күгенең.

Онытыла, хәтер яңарсынга

Кабатлана моңлы иртәләр,

Аккошлары кайта, сандугачка

Җырларым да кушылып китәләр.

Онытыла салкын кышларында

Туңган чагы хәтта бәгырьнең,

Язларыма чыгып, җәйгә таба

Җитәлмичә күпме тилмердем.

Онытыла, көзгә килеп кергән

Егетләрнең якты язмышы

Өчен бугай, яфрак келәм сарган,

Кызлар көтәләрдер кавышу.




  

Июль, 2003.


ТОРМЫШ АГАЧЫНДА

Үзәк өзде йөрәк бакчасында

Моңнар җыйган хисем сандугачы,

Шаулап торган тормыш агачында

Һәркемнең дә бар ул сан гынасы!

Мин алдандым, хис сөреме алды,

Сүтә барды күңел караңгысын,

Табалганым гомерлеккә калды,

Мең бәядә, үз, дип яратканым.

Мин кош алдым — мәргән булып йөреп

Чик югалткан назлы төшләремдә,

Килеп чыктың алларыма көлеп,

Югалтырга мине хисләреңдә.

Үзәк өзде дәртем сандугачы

Моң җыйнаган йөрәк бакчасында,

Һәркемнең дә бардыр үз аймагы

Шаулап торган тормыш агачында.




                       26.07.03.


ХИСЛӘР УРАМЫН УЗУ

Мин яраткан идем әкияти зур

Хисләр урманында адашып,

Дөнья — чиксез, дөнья иде матур,

Хисләр белән төсләр ярашып.

Ә аннары күз яшь килде көлеп

Торган якты йөзне каралтып,

Мин давылны күрдем, яңгыр булып

Яшеннәре яуды ут атып.

Тынычлана икән хәтта йөрәк,

Табигать тә һаман саташмый,

Сүнә хәтта соңгы кисәү көйрәп,

Тыныч акыл бер дә адашмый.

Корый бара, елга саеккандай,

Гомер агымының үзәне,

Сөю китсә, кешенең дә шулай

Бушап кала икән үзәге.


МЕҢ ХАТИРӘ

Өзелде дә төште йөрәгемнән

Наз чагында бер зар,

Мең хатирә

Җыелдылар, диңгез култыгыннан 

Күтәрелгән туфан кебек зар-зар.

Әйләндереп алды, күкләр белән

Җир тоташты, бушанырга теләп,

Монда иде, китеп барды килгән,

Бары калды коткы җанны иләп.

Син чыккансың булыр инде юлга,

Ерак араларны тоташтырыр

Вакыт сәяхәте томан кора,

Ачык пәрдәләрең яптырылыр.

Мең хатирә...

Наз чагында бер зар,

Кем идек тә әллә кемнәр булдык...

Тәрәзәмә чорлар пәрдә корар —

Утлар тотып инде түр йөгердек!




                 

27.07.03.


БӘХЕТЛЕ ГОМЕР

Дөрес яшәү үзе олы бәхет,

Сафлык белән тулы киләчәк,

Хакыйкатьнең болынына җитеп, 

Тирә-ягың синең шау чәчәк!

Без яшәдек, әле яшәячәк

Көннәр алда, яшә, дөреслек!

Сафсаталар килеп китәчәк,

Хакыйкатьтә даим өстенлек.

Ялганга да ялгыш баш иелә,

Хыял канатлары киң булсын,

Дөреслектә җаның үз тиңенә

Кавышкандай сафлык киенсен.

Дөрес яшәү бәхетеннән мәхрүм

Калса кеше, җаны саташа,

Бәхет болыннары якты түрен

Ачкан чагы, күзләр камаша.

ГОМЕР ХАТИРӘЛӘРЕ

Егылды көн, гомер алмагачы

Яфрак койды хәтер сукмагына,

Минем уйлар елны узалганчы,

Хисләр качты йөрәк уймагына.

Ул таулар да күптән инде иңгән,

Чишмәләре кипкән, сандугачы

Ерак очкан, бу тирәкләр белән

Җилләр генә йөри шаярмакчы.

Балык аулый инеш өсләрендә

Борын төртеп үрдәк балалары,

Югалтканнар инде исләрен дә,

Мичтән тәгәрәшкән калачлары.

Сан сорама, тиен торган чагы,

Бәндәлекнең сумга сатылганы,

Бәя җуеп йөри намус хакы,

Идән юа өлге саналганы.

Яшәешнең иртәләре була,

Кичәләре, төнгә калганнары,

Гомер дигән олы сабантуйда

Уенчылар тагын хәрамлады.




            Август, 2003.

КЫЯФӘТ БОРЫЛМАЛАРЫ

Онытсаң да була инде мине,

Париж түгел, хәтта Истанбул

Исәбендә йөрмим, хәтер җебе

Өзелсен дә чыксын истән ул!..

Яратканмын, имеш... Кем сөймәгән?

Кем кермәгән сагыш утларына?

Эһ ул утлар, ә мин янып көйгән

Генә түгел гомер юлларымда.

Бәлки сөйләр, сүз иреге бездә,

Туң йөрәкле ирдәй булганмындыр?

Буем җитми, диеп, өзәргә дә

Җимешләрне намус кушмагандыр?..

Юк, алай ук мескенләнү — хата,

И яшәдек, кайнар йөрәкләрдә

Тимермени, ташлар эреп ята,

Гасыр пешә безнең үзәкләрдә!

ШУНДЫЙ ЧАКЛАР ӘЛЕ, ҖАНЫЕМ!

Зәңгәр яулык чөйде август ае!

Киң кырларда борчак куырган

Басуларга инде арыш ауды,

Печәннән юк әле бушаган.

Сыйлы чакта бар да дус һәм кардәш,

Түргә уза ирнең булганы,

Кемнәр үгез ега... Әйдә, ядәч!..

Күзләреңдә көннәр уйнады.

Булдык кына түгел, булдырдык та,

Сүз каймагы җанга ягылды,

Икмәк пешә арыш басуында,

Тустаганга баллар коелды.

Зәңгәр яулык чөйгән август ае

Тулып пешкән кыздай сабырын

Югалтмыйча килеп кергән чагы,

Сорап торма хәлне, җаныем!

“ЯШЕЛ ДӘФТӘР”

Сау бул, китап, ахырыңа чыгып,

Юл башына кайткан шикелле,

Хатирәләр елгасына чумып,

Кабат булып егет җилкене,

Кыз кыркынын яулап күз мәргәне —

Сипкел бакчасына йөгерде...

Бездән качмас безгә дигәннәре!..

Кызыл шәфәкъ иңде, күр инде!..

Яшел дәфтәр идем, язылмаган,

Укылмаган әле бер тамчы,

Хыял киртәләре бүселеп калган,

Тәгәрәпләр алма бакчасы.

Көзләремнән кире язга килеш...

Күреш-күреш, дөрес таныйсың!

Үзе булам! Мичләреңдә — бәлеш,

Туйгадыр ла табын ясыйсың?..

Сау бул, китап, авылыма китәм,

Сүз сурәтен белмәс якларга!

Анда һәркем роман булып яткан,

Хикәядән озын чаклардан!




                  04.08.03.

   
 ЯЗГЫ ҖЫРЛАР



Поэма
Безнең гомер озын еллар буйлап

Киләчәкнең якты таңнарына

Ашыкканда, җай алырга туктап,

Алып керә ямьле язларына.

Җырга тула күңел, елгаларның

Кайнарланган дәртле шауларына

Тынып кына багып торуларың

Хәтеремдә һаман актарына.

Моңлы иде дәртле күзләрең дә,

Серле иде тойгы-карашларың,

Син ышанмый идең сүзләремә,

Тоймыйм, дия идең, яратканым!

Дәлилемә тулган айны дәшеп,

Йолдызларны сөйли идең даим,

Китә идең хисләреңдә ашып,

Сорый идең тагын кабатлавым.

Ә мин, юләр, юри үрти тордым:

“Ни әйттем соң?— диеп.— Кайсыларын?”

Күңелемнән шаулап агып җырым,

Сөйли идем самим шигырьләрем!

Мең ишетеп хәтта, туймагандай

Сорый идең кабатлавым теләп,

Гомер буе булыр гел шушылай,

Дигән уйлар торды җанны биләп.


  Беренче җыр
Аланнарга чыгып, умырзая

Җыйган чакта, иркәм, назланып

Син җырладың сөю җырларыңны,

Килдең, диеп, миңа яз алып.

Сер яралды күңел түрләрендә,

Оялышып көннең күзеннән,

Кулларымны килеп тотуыңда

Китә яздым бугай үземнән.

Син җыр көттең, шушы каушавымда

“Умырзая көе”н башладым,

Язгы җилнең назлап уйнавында

Исәренеп китте башларым.

И бәгырем генә, назлы чәчәк,

Иртәләрем генә, таңнарым,

Умырзаялардан кояш көнләп,

Кабарткалый болыт мендәрен.


    Икенче җыр
Ләйсән яңгыр юка күлмәкләрнең

Соңгы җебен эзләп чылатты,

Яфрак төрткән назлы сәрбиләрнең

Хуш исләре иде шул чаклы...

Җан уйнады дөнья диңгезендә,

Хис җилкәнен тәмам күтәреп,

Аша барып чиксез киңлегендә,

Тойгыларда, уйда үзгәреп.

Бу сафлыкны туя эчтем, гүя

Кабатланыр кебек хакыйкать,

Диңгезләрдән чыгара да куя

Тормыш дигән шаулы җил ипләп.

Ватылганын төзәтергә күпме

Гомер үтәр, тәүбә теләнеп,

Теләнчедәй йөри бирер кеме,

Ә кайсылар — авыр кизәнеп.

Ләйсән яңгырының сафлыгында

Җәннәтләрнең исе аңкыды,

Мин үзем дә әле ул чагында

Җуйган чагым иде акылны.

Ә син мине юри үрти бирдең,

Ай һәм кояш шунда очрашып,

Тантанасы иде ул көн җирнең,

Һәр тарафта торды хис ташып.

Әйләнде дә кайтты ләйсән яңгыр,

Умырзаяларның дәртенә

Җан кушылсын өчен, тәмам сабыр

Күңел генә бераз үзсенә.

Күк капусын ачып яптылармы —

Сузылыплар яшен чаткысы,

Чәкәштерде бәллүр бокалларны,

Хис шәрабын дөнья татыйсы!

Син җыр сорап кабат дәштең миңа,

Шигырь әле туып җитмәгән,

Мәгънәсенә хисләр җиталмыйча,

Сөю иде җанга ипләнгән.

Мин җырладым, ә син ихлас идең:

“Ник сагышлы,— дидең,— бу җырың?”

“Умырзая чәчәкләрен җыйдым

Сиңа, диеп, алар, күз нурым!”


   Өченче җыр
Яңа җырлар туды йөрәгемдә,

Яңа хисләр бөре үрләтеп,

Көннәрем дә якты, төннәрем дә,

Кояшка Ай йөрде үртәлеп.

Чәчәкле бу җәннәт болынында

Тергезелгән кебек пар учак,

Йөрәк уты киң күкләргә аша

Барды, җирдә шундый сихри чак.

Әле генә уңда кош тибрәтте

Сөю көен көйләп кубызын,

Һәммә тараф тәмам җырга күчте,

Сайлап алып көйнең озынын.

Чайкалгалап алды бөдрә каен,

Һәр аһәңгә көйне кайтарып,

Күтәрде дә кулын, тынып калды

Барча тараф шунда аһ алып.

Башын чайкап каен кул изәде,

Китте көйләр кабат терелеп,

Мәңгелеккә таба ашкын көче

Белән җырга җырлар тезелеп.

Курай өрде урман күгәрчене,

Чәчрәделәр күккә тургайлар,

Тукран суккан барабаннар җыры

Белән тезелеште наратлар.

Ят авазлы кошлар кушылдылар,

Быргыларын тартты боланнар,

Төлкеләр дә читтә калмадылар,

Кларнет та монда, гобойлар.

Кайсы чиртте мандолина кылын,

Скрипачлар монда, кубызлар,

Бу тукталмас табигатьнең җырын

Отып алган кебек дәрт кызлар

Күрше алан буйлап үтеп китте,

Егетләре кайда гынадыр?

Бу җырлары йөрәкләргә үтте,

Мондый чакта кем дә моңаер.

Өзелепләр алган чагың булса,

Җырда икән җанның сихәте,

Күңелләргә татар җыры тулса,

Шушыдыр ул җәннәт рәхәте!


   Дүртенче җыр

Кем уйлаган шушы тантаналар

Мәңгелектә калып хәтердә,

Җәннәт сарайлары ачылырлар

Диеп шушы безнең гомердә?

Хури кызлар күзе кебек уң-сул

Тарафларда яңгыр чыклары

Кояш йотып елмайдылар, күңел

Кабынды да китте, учагы.

Янды хәтер, оялтырга теләп

Әхлак йөрде ерып авызын,

Яшь наратлар торды бездән көнләп,

Кыр казлары тартты авазын.

Пар аккошлар гүя энҗе коеп,

Әйләнгәләп очып уздылар,

Җылы җилләр сабырлыгын җыеп

Кала алмас булып туздылар.

Син җырладың, мин беренче тапкыр

Ишеткәндәй хәйран калдым да

Болытларны шунда кочып алыр

Булып аштым күкләр катына.

Шушы кадәр мине сөйгәнеңне

Хистән җырга күчеп йөрәгең

Сөйләмәсә әгәр, күңелемне,

Өзәр идемме соң үзәгем?

Җырларыңа кушылмыйча калу

Мөмкин булмагандыр, болыннар

Көтелмәгән олы сихри балку

Белән күмелделәр: “Ярың бар!”

“Ярым бар!”— дип, йөрәк тибрәнде дә

Шашыныплар алды акылым,

Беренче яз иде түрләремдә,

Күңел түрләремдә син — ярым!


    Бишенче җыр
Такыя үрдең, шаулы болыннардан

Чәчәкләрнең җыеп матурын,

Һәммәсен дә атап баруыңнан

Серләр дөньясында калдырдың.

“Бусы,— дидең,— сине күргән көнем,

Ә монысы — синең иреннәр!

Боларында — сөю ялкыннарың,

Ә алары — синең наз күзләр!”

Һәммәсе дә үрелепләр китте,

Кушылыплар берсе-берсенә,

Көннәремә җылы төннәр үтте,

Хәлем төште йолдыз күзенә.

Бу мәңгелек сәфәр иде гүя —

Мәхәббәткә кереп адашу!

Кемнәр сөя, утларында көя,

Ахырлары булсын кавышу.

Җыр башладың йолдызларны җыеп

Сибәр булып җирнең өстенә,

Мин йөредем канатланып очып —

Кереп киттек тормыш түренә!


            * * *

Безнең гомер дәртле еллар буйлап

Киләчәкнең якты таңнарына

Ашыкканда, хәл алырга туктап,

Алып керә ямьле язларына.

Онытылган икән инде күптән...

И гомерләр, кая ашыккандыр?

Әллә хәтер аулый ялган күктән

Йолдызларны, бәлки адашкандыр?

Ничә еллар үткәч, гүя кабат

Кайткан кебек язгы тормышыма,

Шул болынга килдем, йөрдем урап,

Хәйран итеп хисләр агышына.

Элек булса, йөрәк әллә кайчан

Балавыздай эреп кояшыңнан,

Умырзая чәчәкләре тулган

Болыннардай җәелеп китәр сыман.

Безнең гомер әкиятләрдән бергә

Башланмадымыни, и җанашым?

Умырзая болыныннан килә,

Яз башыннан гомер агышларым!





Казан, 18-26.03.03.



КОЛШӘРИФ ТӘҮБӘСЕ




   Оратория
К а т н а ш а л а р:

К о л ш ә р и ф, тарихи шәхес, Казан ханлыгының соңгы сәиде, шагыйрь һәм хаким, яшел чапаннан, ак чалмадан.

С ө е м б и к ә, ханбикә, баласын эзләүче ана.
Ү т ә м е ш г ә р ә й, Сөембикәнең улы, хан.

Т а р и х, аклаучы.

К и л ә ч ә к, хөкемче.

Б а л а л а р  х о р ы .

БАЛАЛАР ХОРЫ

Без ( тарихлы халык, бөтен барлык,


Олы эшләр шуннан башлана,


Тарихлардан килгән бөек хаклык


Дәрәҗәсен халык казана.


Тарихы юк ( килер көнсез кала,


Белми кала яшәү сәбәбен,


Без, дәверләр үтеп, алга таба


Илтүчеләр чорлар хәбәрен.


Еллар кысасында чиксез сынау,


Меңдер балку, булган һәм сүнү,


Тарих юлы гүя урау-урау,


Күз яше дә булган һәм көлү.


Болар өчен тарих җавап бирер,


Бәлки бездер ( килер буыннар?


Киләчәк көн балкып илгә килер,


Бөек эшләр тарих булырлар.

ТАРИХ


Тарих булыр өчен килер көннең


Бармы икән чорга җитәрлек


Егәре? Бу — килер буыннарның


Вәсвәсәсе илне бутарлык.


Дәверләрнең сере булган күпме


Гамәлләр һәм ирләр онтылды,


Сазлыклар да, инешләр дә кипте,


Ташка уйган сыннар егылды.

КИЛӘЧӘК


Ил барышын хәл итүче көч ул (

Килер көннәр, хәтта тарихны


Үзгәртүче кодрәт бу Җирдә шул,


Билгеләүче алга барышны.


Тарих ( сәбәп кенә, нәтиҗәсен


Килер көннәр күрә һәм аклый,


Тарих ( бакча гына, ә җимешен


Килер көннәр барлый һәм татый.

ТАРИХ


Алай гына булса иде бар да,


Белеп торыр иде Киләчәк


Ни насыйбы бүген һәм иртәдә (

Үтелгәннәр булып киләчәк.


Тарих шул ул гади үткән генә


Түгел, аның сере ( тирәндә,


Азмы ирләр аңа төшенергә


Көч түкмәде шушы җиһанда.

КИЛӘЧӘК


Тарихларның нинди булганлыгы


Серен әгәр кемдер белергә


Тели икән, аның һәр барлыгы


Бары алда, килер көннәрдә.


Килер көн ул ( менә мәңгелек сер,


Ә тарихлар ( бар да билгеле!

Килер көннең йөзендәге бар кер (

Тарихлардан калган серминде?


Яшәү ямьле, әгәр өмет белән


Тулып атса һәрбер таңнарың,


Гомер юлын шушы диеп белгән


Шөһрәте бар илдә ирләрнең.

ТАРИХ


Өметләрнең хәтта акланмавын


Азмы сөйләп торды тарихлар?


Коры өмет җанны яралавын


Кемнәр белми ( күрде тарлыклар.


Коры өмет ( ә хыялдан гайре


Булмый шул ул, сәбәп ( тарихтан,


Килер көннәр ( агачтагы кайры,


Ә үзәге ( китеп барыштан!


Моңа дәлил ( халык күңелендә


Исемнәре калган батырлар,


Гамәлләре ( тарих битләрендә,


Аларга ( дан, шигырь һәм җырлар!

КИЛӘЧӘК


Бу барысы, һәммә бу барчасы (

Килер көннәр эше-гамәле,


Киләчәктә күпләр онтыласы,


Үз барлыгы таңның, үз гаме.


Колшәрифтәй асыл ирләрне дә


Килер көннәр истә тотмаса,


Тарихлардан килгән хәбәрне дә


Онытачак безнең тамаша.

БАЛАЛАР ХОРЫ


Килер көннәр тусын өмет белән


Гөлләр булып балкып, күңелләр


Шау чәчәкле бакча ( ямьгә тулган,


Шуның өчен безнең гомерләр.


Һәр туар көн бәхет алып килә,


Мең куаныч белән яңарып,


Шулай булсын өчен көннәр илдә,


Килер көннән яшик ямь алып.

КИЛӘЧӘК


Ә тарихлар ( булган һәм үткәннәр,


Хатасы күп аның саваптан,


Өмет белән килә яңа көннәр,


Башланып һәм бар да яңадан.

ТАРИХ


Бу яшәеш берни түгел, әгәр


Бүген белән бетсә кичәге,


Бер көн белән яшәп һәм күпмеләр


Мескен калды, тарих кисәве.


Һәр яшәеш әгәр киләчәксез


Булмый икән, бетә хәтере,


Моңа дәлил ( борынгылар әйтер,


Утлар кичкән, күргән хәтәрне.


Сезнең алга Колшәрифне дәшәм,


Ирләр ирен, батыр, хикмәтле,


Иманына һәрчак тугры шул шәм —

Яктыртучы хәтер, йөрәкне.

КИЛӘЧӘК


Килсен әйдә, күрик ирләр ирен,


Тыңлыйк сүзен, нинди дәлиле?


Белде микән Киләчәк көн үзен


Зурлаячак диеп һәм иле?


Әллә ул да бары тарихлардан


Калган уеннарның корбаны


Иде микән? Килер көннәреннән


Узучылар әле булмады?

БАЛАЛАР ХОРЫ


Колшәриф дигән ак мәсҗиднең


Манаралары да ак шәмнәр!

Нурга чумып иман бөркүенең


Ямьнәрен дә сизмиләр кемнәр?


Колшәриф дигән шушы ирнең


Риваятьләр сөйли кемлеген,


Булган, диләр, ул терәге илнең,


Теләмәгән, диләр, кимлеген.


Колшәриф дигән ул исемнең


Аһәңнәре ятыш күңелгә,


Белеп булмый кемнең һәм кемлеген,


Эш төшмәсә әгәр үзенә.

ТАРИХ


Яшәешнең серен азлар белде,


Үтсәләр дә күпләр, ни хәтәр


Чорларның да үз җайлары булды,


Үзәкләргә булды һәм үтәр.


Һәркем яши өмет белән, әмма


Килер көннәр аны акламый,


Гыйбрәтләрне тарих бирер көнгә,


Кешелекне тарих алдамый.

КИЛӘЧӘК


Кемнәр булды, кемнәр яшәделәр (

Алар атар тарих бәясен,


Хакыйкать дип алар алдандылар

Аңламыйча нәрсә киләсен.


Колшәрифнең ниләр әйтәчәген


Белеп торам: һичбер акламас


Бу тарихның хәтәр уеннарын,


Мизгелен дә аның якламас.

КОЛШӘРИФ (сәхнәгә күтәрелә.)

Дөньялыкның якты язларында


Чәчәк атып яшәр язмышлар


Аз булмады, бәхет кочагында


Адашыплар күпләр калмышлар.


Яшәешне, кемнәр, авыр, дия,



Үзләренең холкын барласын,


Һәр кешегә Ходай бәхет бирә,


Үз кемлеген кеше аңласын.


Өметсезлек дәрте кисә икән,


Күңел тарлыгыннан ( авырлык,


Бәхет өчен Җиргә кеше килгән,


Ә холкына хәйран калырлык.


Әллә кемнәр буласылар килә


Бөҗәкнең дә хәтта, мескеннең,


Бар бөеклек ( хезмәт итү илгә,


Дөреслеге гамәл-эшеңнең.

КИЛӘЧӘК


Дөрес сүзләр: өмет ( яшәү көче,


Килер көннең ачык капкасы,


Калган сүзләр барчасы да төче,


Бәндә күңеленең карасы.

КОЛШӘРИФ


Өметсезлек ( шайтан коткысы, тик


Адаштыра адәм баласын,


Гамәл ялгышында күпме китек


Һәм хаталар ясап куясың.


Болай булыр диеп белдекмени,


Көттекмени ахыр харапны,


Яттан белеп Хода Китабыны,


Күңел йортын хата каралтты.


Барсы дөрес һәм китапча кебек


Иде корган тормыш һәм йортның,


Безнең башка мең бәлаләр килеп,


Эһ син, тарих, безне болгаттың!

ТАРИХ


Бөтен бәла ( гамәл хатасыннан,


Каза йөри ирләр башыннан,


Өмет итеп олы казаныннан —

Ирләр йота агу ашыннан.


Китапларда әгәр хата торса —

Харап булыр иде кешелек,


Китап сүзе дөрес аңланмаса (

Дөнья кала шуннан ишелеп.


Фәлсәфәнең хакы ( олы бәһа,


Хәтта илләр бетә ялгыштан,


Бу кешелек туя алмый аңга,


Чыга алмый калды сагышта.

КИЛӘЧӘК


Ә килер көн аклый бар ялгышны,


Исән булуларың хәерле,


Хәтер генә саклый бар сагышны,


Тарих кына казый каберне.


Яшәү көче олы бәһа тора,


Бәхет сиңа даим киләчәк,


Өметеңә килеп иреш, кара


Көнеңә дә якты иңәчәк.

КОЛШӘРИФ


Кылган хата акланырлык кына


Булса иде, җаннар тынычлап,


Күптән инде чыгып олы санга,


Шөкер итәр идек җан хушлап.


Ил бәһасе торыр диеп белгән


Идекмени сабый баланы,


Каргышлары өстебезгә иңгән


Һәм йөрәкләр авыр яралы.

СӨЕМБИКӘ (бас​кыч​тан сәх​нә​гә та​ба тө​шә, шун​да К о л ш ә р и ф  аны та​нып ала, тез​лә​ре​нә иңеп, ба​шын тү​бән ия.)

Кая минем улым, Үтәмешем?


Никләр генә җанны телдегез?


Колынымнан нигә аерылдым?


Никләр аны харап иттегез?


Ил эчендә батыр ирләр бетсә,


Хатыннарны сатып, баласын,


Илне саклап калмакчымы булса,


Белсен алар ләгънәт орасын!


Кая балам? Ничек куллар барып,


Иманына аның үрелеп,


Кол иттегез, кочагыма алып


Иркәлимче, балам, бер күреп?


Кая балам? Кая, китерегез,


Күрсәтегез күзем, нурымны?


Хәтта шуңа җитмиме көчегез?


Имин итим бу көн җанымны!

ҮТӘМЕШГӘРӘЙ (та​ма​ша​чы​лар ара​сын​нан сәх​нә​гә та​ба ки​лә.)


Әни-әни, әнекәем минем!


Әнекәем, бәгырь кисәгем!


Нигә мине синнән аердылар,


Күкрәгеңә ал — керәмен!


     (Әнисенең кочагына керә.)

Әнекәем! Нигә мине синнән


Аердылар, алып киттеләр,


Әллә кемнәр килеп, бәгыремнән


Иманымны таләп иттеләр.


Олы тәре тагып нигә шулай


Мыскыллыйлар алар, көләләр?..


Бу кеше кем, нигә тора алай,


Әллә аны кол дип беләләр?

СӨЕМБИКӘ


Бу ( Колшәриф, улым, тәхетемнең


Түрләрендә булды шушы зат,


Сәид үзе, дин сагында, аның


Диндарлыгы мәгълүм, суфи зат.


Иман хакын тота иде — беләм…


Казан бәясенә сатучы


Шушы инде безне, шушы имам


Муеннарга богау тагучы.

ҮТӘМЕШГӘРӘЙ


Нигә аны монда китергәннәр?


Әллә үзен кол дип сатканнар?


Әллә безгә ирек китергәннәр?


Ничек шулай эзләп тапканнар?

СӨЕМБИКӘ


Аларның да җаны тынгы тапмый,


Шәһит китсәләр дә, Ходайның


Хөкеменнән һичкем баш боралмый,


Казасы бар барлык хатаның.


Җәсәдебез әгәр илгә кайтса,


Табар иде бәлки тынычлык


Безнең җаннар, авырлыкта ята


Тәннәребез, бетеп чыдамлык.


Иман өчен җан атмыйлар алар,


Диннең белми алар кадерен,


Бу имамнар суфи булып шаулар,


Сафландырмас күңел керләрен.


Намаз, дияр алар, һәм ураза,


Ә көтәрләр аш һәм садака,


Акча күрсә, берсе-берсен уза —

Күз алартып... Йөзләр кызара!


Илдә ирләр бетсә, хатыннарын,


Аналарын, бала, улларын


Сатып алар саклар үз җаннарын,


Сатар хәтта газиз иманын.


Йа Раббым, рәхмәт, очраштырдың


Улым белән, шушы Ахирәт


Көннәреңдә җанга тынгы салдың,


Миннән ( гафу, Синнән ( мәрхәмәт!

ҮТӘМЕШГӘРӘЙ


Әни-әни, миңа тәре тагып,


Хур иткәннәр иде җанымны,


Елый-елый, сагыш-ачлык йотып

Тугры калдым, саклап иманны.


Җәсәдемне илтеп җирләделәр,


Җаным калды, сине эзләдем!

Нигә икән безне аердылар?


Нинди гөнаһ, кемгә эшләдем?

СӨЕМБИКӘ


Бер гөнаһың юк, кадерлем, балам,


Мең рәхмәт, юк сүз башкасы,


Очраштырды Ходай, үз янымнан


Түгел инде һичкем айрасы!


Киттек әйдә, алар калсын, урын


Түрдән булыр, иман сатмаган


Бәндәләргә Ходам мәрхәмәтен


Насыйп иткән, безгә саклаган.


Алар калсын, ил һәм халкым калсын,


Ир тудырыр булсын аналар,


Бәхиллегем иңсен, тәмуг алсын (

Кемнәр имансызга калалар.


(Ике​се дә бас​кыч​тан җи​тәк​лә​шеп ме​неп ки​тә​ләр.)

ТАРИХ


Ул елларда илне саклап калу


Зур бәһагә хисап ителеп,


Ни баһадир ирләрне дә яну


Биләп алды, көне киселеп.

КИЛӘЧӘК


Болар бар да тарих уенының


Бәндәләргә төшкән бәласе


Түгел идемени? Ул баруның


Килер көнгә иңә җәфасы.


Азмы тарих адәм башларыннан


Бүгенгегә таба узмады?..

ТАРИХ


Ә килер көн өмет иттермәде,


Бәлаләргә генә салмады?

КОЛШӘРИФ (тезеннән аяк өсте күтәрелә.)

Ул елларның дәһшәтеннән хәтта


Ватылып калды җаннар һәм көннәр...


Кайда булды икән безнең хата?


Сукыр иде әллә бу күзләр?


Ничек шулай алдандык соң әле?


Үтәмешне, сабый баланы


Коллык хөкеменә бирергәме


Тиеш идек, йотып каннарны?


Мәңге гафу ирешмәс бу җанга,


Шәһит каным хәтта юмады,


Шушы кадәр төренеп тә данга,


Минем җаным тынгы тапмады.


Юк идеме илдә баһадирлар


Биш яшьлек ул сабый сагына,


Затлы ирләр җанын бирәләр


Сабый балалары хакына!

БАЛАЛАР ХОРЫ


Ул елларның дәһшәтеннән һаман


Әрни әле, көя йөрәкләр,


Бу ут-ялкын канга, җанга сеңгән,


Өзгәләнеп куя үзәкләр.

КОЛШӘРИФ


Ил хакына иде бар яшәеш,


Ил хакына иде ул көрәш,


Ил хакына күпме түгелде яшь,


Ил хакына янып карты-яшь...


Кулдан әүвәл базар китә икән —

Мәгънә җуя дөнья бәһасе,


Әгәр базар китә калса илдән,


Ишелеп төшә йортың бурасы.


Җан дәртенә тәннең хакы бар, дип


Белми идек, аңлап мәгънәсен,


Гүя безгә чиксез бәхет иңеп,


Җаннар киде җәннәт хөлләсен.


Без ышандык килер көннең илгә


Бәхет бирәсенә һәрдаим,


Өмет иде кан-яшь тулы күздә,


Нинди хәлгә калды илкәем!

ТАРИХ


Билгесезлек белән тулган шул ул,


Киләчәкнең көне ( камырдай,


Кешелекне көтә әллә давыл —

Билгесезлек анда бөтен җай!
КИЛӘЧӘК


Тарихыңа кара, үткәнеңә,


Килер көннең анда ( нигезе,


Диеп күпме инандыргач, менә


Күздән төште кара күзлеге.


Килер көндә булса бөтен гаеп,


Кадре бетәр иде яшәүнең,


Каршы алмас иде колач җәеп


Килер көннәр һәм дә өметең.

КОЛШӘРИФ


Булган белән боерганнан тора


Димиләрме әллә килерне?


Киләчәкне илдә тарих кора,


Утлы торса җанда күмере!

Безнең кемлек мәгълүм иде даим,


Санлый иде хәтта дошманнар,


Кайнап тора иде кайнар каным!

Кылычлардан узды язмышлар!

Болай яшәү мөмкин түгел иде,


Килер көннәр, дидек, үзгәрсен,


Шул уйларда безне өмет күмде,


Тик белмәдек дәһшәт киләсен.


Коръән сүзе өскә чыксын өчен


Инкарь иттек сугыш-орышны,


Тик белмәдек: илнең иминлеген


Саклаучы дип шул ук кылычны!


Тынычлык һәм иминлектә өмет


Иде безнең, әмма башкалар


Кылыч кайрый икән, эчеңдә үт


Сытыла ул, китә акыллар.

БАЛАЛАР ХОРЫ


Җаннар кайнар, йөрәктә ут янар,


Килер көннең якты бәхете


Өмет учагында һаман кызар,


Сүнәр өчен күптән соң инде!

ТАРИХ


Ил, дип күпләр үз җайларын барлый,


Ил, дип сөйли, куа байлыкны,


Ил хаклаган ирнең каны кайный,


Ил хакына бирә барлыкны.


Азлар гына кодрәт итә алмый,


Күпләр әгәр кайнап чыкмаса,


Бер очкыннан ялкын кубып янмый,


Учагыңда утын булмаса...


Синдә иде ул көч, изге гамәл,


Изге сүзнең башы ( Колшәриф,


Учагыңда очкын булса, шул хәл


Халык алыр сине күтәреп.
КИЛӘЧӘК


Өмет белән тулса әгәр көне —


Килерләре булыр хәерле,


Күпмеләрне бәхетенә күмде


Килерләрнең яхшы хәбәре.


Тарих — хата, аны аклый алыр

Килер көнең булса, дөрескә

Чыга хәтта кылган барлык җәбер,

Гыйбрәт итми, керми һәм төшкә.

Килер көнең булса, үткәнеңнең

Яманы да чыга яхшыга,

Килер көннәр әйтә кемнәр кемен,

Куркакны да күмә алкышка.

ТАРИХ


Әмма тарих буяуларны коя,

Хакыйкатьне саклый, дөресне,

Бүген белән генә бармый дөнья,

Аклап булмый һәрбер килешне.

КОЛШӘРИФ


Ил хакына хәтта соңгы тамчы


Канымны да бирдем, җанымны;


Гамәлемнән нинди өлге калды —


Аклый алмыйм хәтта санымны!


Илем өчен илдә яшәдем дә


Илем өчен иде гамәлем,


Шушы булды дөреслегем җирдә


Һәм дә хатам, һәм дә бар даным.


Шәһитләрнең каны тамган туфрак


Изге булыр килер буынга,


Ирләр тусын илдә гайрәтлерәк —


Изге аналарның данына!



     (Китә.)
КИЛӘЧӘК


Өмет белән тулган көндә бар көч,


Бәхет насыйп илнең күркенә,


Дөньялыкта иң яманы һәм үч,


Һәм явызлык кылу күршеңә.


Тәүбә белән гафу булмый икән


Кешеләрнең күңел түрендә —


Андыйларда яшәми һәм иман,


Бәхет керми хәтта төшенә!

БАЛАЛАР ХОРЫ


Колшәрифнең даны илгә кайтты,


Күңел түрен хәтер яңартып,


Ил каршында балкып азан әйтте


Бар мәсҗидләр күкне яңратып.


Тыныч-имин тормыш бәйгесендә


Бәхет тапты халкым хезмәттә,


Ашкынулы хисләр ниргәсендә


Җан нурлансын һәр көн рәхәттә.


Тарихларда ак та булган кара,


Карасы да акка әүрелеп,


Бар яшәеш һаман алга бара —


Данлы тарихларга үрелеп.

ТАРИХ


Үткәннәрдә хата булмый калмас,


Аңлый белү кирәк ялгышны,


Бәласеннән килер көн котылмас,


Изгелектә табыйк яхшыны.


Яманлык та аклана ул кайчак,


Өстен чыга, әмма мәңгегә


Кала алмый дөнья йөзендә, хак —


Дөреслек бар, кирәк меңнәргә.


Ялган белән генә барса көне —


Кая җитеп, нишләп бетәрләр


Иде инде күптән, ил терәге —


Хаклык теләп яшьләр үсәрләр!

КИЛӘЧӘК


Гомер юлы озын кебек кенә


Тоела ул, әмма ахырда


Саны өчен  гади бармак җитә,


Нәфсең узмый инде артыкка.


Сәясәтен ялган белән корган


Илләр китте, күчә тарихка,


Вәхшилекне кемнәр өстен күргән —


Язмышлары кала тарлыкта.

Бу яшәеш — гади, мәгънәсенә

 
Хәтта сабый бала төшенә,

Катлы-катлы әмма, ниргәсенә

 
Ниргә куйсаң да ул ишелә.

       
Ышанычсыз, таянычсыз дөнья,

       
Таяндыра әмма ялгышка,

       
Кеше яши гүя кара төндә,

       
Салам-чүпкә барып ябыша.

       
Гамәл кирәк һәм көч, яшәү көче,

       
Бу тормышта кодрәт — шулардан,

       
Килер көнгә булса өмет хисе —

       
Туеп буламы соң яшәүдән!

БАЛАЛАР ХОРЫ


Колшәрифләр кайта, каһарманнар —


Гыйбрәт биреп безнең тормышка,


Тарихлары булган бар халыклар


Бөек алар, алга барышта!


Чәчәк атсын хисләр


Өмет тулып,


Бәхет биреп килер тормышка,


Без — яшь көчләр,


Без киләбез үсеп —


Ил калмасын өчен сагышта!


Бабаларның каны — безнең тәндә,


Рухлары — безнең җаннарда,


Колшәрифләр безнең арабызда,


Каһарманнар безнең арада.


Чәчәк атсын хисләр


Өмет тулып,


Бәхет табып шушы тормыштан,


Без — яшь көчләр,


Без киләбез үсеп —


Көч һәм кодрәт алып тарихтан!



(Бетте.)

Авг.-сент., 2002-ел, Казан.




КОЛШӘРИФ



          Трагик поэма
К а т н а ш а л а р:

С ө е м б и к ә, Казанда ханша, Үтәмешгәрәйнең анасы.

Ү т ә м е ш г ә р ә й, Казан ханы, бала.

К о л ш ә р и ф, сәид, бай мирза.

С ө м б е л  а н а, Колшәрифнең әнисе.

З ө л ә й х а, Колшәрифнең сеңлесе.

Ю л б а р ы с  б ә к, яугир һәм морза, хөкүмәт әһеле.
Б а т м а н  ә м и р, сарай кешесе.

Х о д а й к о л  ә м и р, хөкемдар.

К а с ы й м  ш ә е х, шагыйрь, мулла.

Би-Б а р ы с  б ә к  Р а с т о в, гаскәр башлыкларыннан берсе, яугир-каһарман.
П е т р  С е р е б р я н ы й, урыс бояры, илче.

К о р т к а, шымчы.

И л  к е ш е л ә р е, ә м и р л ә р, б ә к л ә р, м и р з а л а р,  к а р а л а р,  к о л л а р һ.б.

Х е з м ә т ч е л ә р, с у г ы ш ч ы л а р, с а к ч ы л а р  һ.б.



БЕРЕНЧЕ ПӘРДӘ.

Бакча. Сарай. Бай һәм иркен бүлмәләр үзара тоташ.



Яңгыр ява, яшен яшьни. 



К о л ш ә р и ф  ялгызы.

К о л ш ә р и ф 


Безнең тормыш вакытлыча гына,


Безнең гомер — яшәп китәргә


Бирелгән дә, ямен күңелләрдә


Саклап калсак, бәхет иртәгә


Килер, беләм,


Өмет кемдә дә...


Бар шул ул, бар!


Сөю — күкләргә


Күтәрәчәк һәрбер кешене һәм


Галимен дә ханын — һәммәсен!


Сөю белән яшәп киткәннәрнең


Дастаннарда кала аһ-зары,


Бәхет белән тулган йөрәкләрнең


Сөю белән нурлы көннәре!




Тынлык.

Кинәт яшен яшьни. Бераздан  Ю л б а р ы с  б ә к  керә. Өстен сала. Бүлмәдәге утны тоныкландырып тагын яшен яшьни. Яңгыр тәрәзәләргә бәрә.  Ю л б а р ы с  б ә к чыланган киемнәрен кая куярга карый.

К о л ш ә р и ф (күрешергә килә.)


Юлбарыс бәк үзе! Көтелмәгән кунак... (Чакыра.)
Йә, кем бар, кайсыгыз? Кая хезмәтче? Керсен бире!

Ю л б а р ы с  б ә к н е ң кулыннан киемнәрен килеп өлгергән  х е з м ә т ч е ала, чыгарга дип бара. Туктый.
Ю л б а р ы с  б ә к


Юк, кирәкми... (Шаяртып.)

Яңгыр хәтсез коя,


Тишелгәнме, дисәм, күкләрне —


Гөнаһлы сүз булыр...


Юк-бар сөйләүне


Яратмыйсың, Шәриф, 


Шулаймы?

К о л ш ә р и ф (хезмәтчегә.)

Әйтегез, бар,


Чәй китерсен кара!


Юлбарыс бәк килде,


Тиз ирештер, белсен әнкәй дә!


(Ю л б а р ы с  б ә к к ә сөйли. Х е з м ә т ч е  чыга.)

Әле сине сораштырып торды,


Күренмәде, диде...


Нәрсәгә?

Ю л б а р ы с  б ә к (дога белән бит сыпырып.)


Ишетүгә


Килеп җиттем менә!


Колшәриф дус,


Атаң Мансур сәид


Һәлак булганнан соң


Килеп китәрменме әллә диеп


Хәбәр салмакчыйдем үзеңә...


Ишетмәгәнсеңдер?..

К о л ш ә р и ф


Нәрсә булды?


Хәтәр хәбәрләрдән түгелдер?..

Ю л б а р ы с  б ә к


Казак-ушкуй төште Иделгә!


Ут салдылар Яман калага...

К о л ш ә р и ф


Ә ул хакта икән...


Хансарайда мәгълүм барсы да!

Ю л б а р ы с  б ә к


Алар анда ничек килгәннәрдер,


Һич булмады җае 


Белергә!


Күп кан түктек...


Качып йөрүчеләр


Мәскәү кенәзеннән биредә!



Пауза.


Чәй кертәләр. Сый-хөрмәт китерәләр. Чокырда кымыз сузалар.
К о л ш ә р и ф


Рәхимегез, Юлбарыс бәк!


Быел ярминкәнең


Яхшы булды чыгым-кереме!


Шушы затлы җимешләрне әйтәм,


Җәннәтләрдән килә түгелме?

Ю л б а р ы с  б ә к


Рәхмәт Хакка,


Бәндәләрен даим


Ризыклы да итә, сыйлы да!


(Ри​зык яны​на уты​ры​ша​лар, до​га укып, амин кү​тә​рә​ләр.)


Мин ишеттем әле сине дә...


Атаң Мансур урынына, диләр,


Сәид итмәкчеме ханбикә?

К о л ш ә р и ф


Кошчак болай каршы түгел бугай,


Дин эшенә артык тыгылмый…

Мин үзем дә каршы түгел, болай


Ил картлары бер дә сер бирми!



(Көлешәләр.)

Ю л б а р ы с  б ә к

Яшь, диләрме әллә?


Зур эшләргә


Сакал агаруы кирәкми!


Алар һаман безнең кебекләргә


Эшне тапшырырга теләми...

К о л ш ә р и ф


Мин үзем дә бик атлыгып тормыйм...

Ю л б а р ы с  б ә к (Чәйне калдыра, сикереп тора. Халыкка якынаеп, халыкка сөйли.)

Нәрсә ди, һәй, ишетәсезме?


Атлыгып тормый, имеш,


Кошчак бәккә сатып сеңлесене,


Сәидлекне үзенә алумы эш?


Зөләйханы, минем ярымны


Бирмәкчеме явыз ерткычка,


Юк инде, юк... Дуслык хакыны


Калдыралармы соң бурычка!

К о л ш ә р и ф


Җитешелер әле,


Дөньяны


Кулда тоту —


Тик ахмаклар уе...


Таянычым Аллаһ-Ходаны


Әйтәм әле,


Берүк ташламасын!


Ташламаса —


Бүре ашамас!

Ю л б а р ы с  б ә к (халыкка.)

Кара ничек сөйли, бу муллалар,


Аллаһ, диләр кеше колагына,


Ә үзләре тизрәк каптыралар


Бар байлыкны — җыеп кулына!


(Тынычлангандай була, чәйгә килеп утыра.)

Дөрес әйттең монсын,


Әмма ни шул —


Болай сөйләнү дә ярамас!

К о л ш ә р и ф


Нигә алай?


Әллә шушы сүзне


Хаталы дип уйлар дәлил бар?


 С ө м б е л   а н а  керә. Аны күреп,  Ю л б а р ы с 

 б ә к  урыныннан күтәрелә, баш иеп каршы ала.
С ө м б е л  а н а (аны якын итмичә.)

Сәлам, оглан!


Сине күрер көнне


Насыйп иткәне чөн Ходага


Рәхмәт яусын!


Шатландырды безне


Күрештереп шушы дөньяда!

Ю л б а р ы с  б ә к


Нигә алай дисез, Сөмбел ана?


Бер-бер зәхмәт,


Юк сүз бармәллә?

С ө м б е л  а н а (тамашачыга.)

Гәүһәршадның иярчене булып,


Бәкләр белән корган эшләрең


Онтылмады әле, аңың табып


Котылдың да, безнең күзләрнең


Сукыр чагын чамалыйсың булыр...


Зөләйхабыз, беләм, бар гамең!


(Ю л б а р ы с  б ә к к ә.)

Ил тынгысыз!


Сергә керерлек


Түгел хәтта күрше-күләнгә!


Әле үләт чыга, ил кырыла,


Әле сугыш өскә ишелә...



Тынлык.

Ярар, утырыйк,


Дога кылыйк алдан Ходага!


Утырышалар. Дога кылып, амин күтәрәләр.

К о л ш ә р и ф


Әлхәмдүлиллаһ, амин!

Ю л б а р ы с  б ә к


Илаһи, амин!

С ө м б е л  а н а


Бәрәкаллаһ, амин!


Йөзләрен сыпырып куялар.

Ю л б а р ы с  б ә к


Сүз күп йөри илдә,


Барын-югын күптән


Бутадылар, кем дә


Үз белгәнен аска куймый хәзер...


Юкса берсенең дә


Чыгасы юк өскә —


Тәкъдирдән!

С ө м б е л  а н а


Аллаһыдан узып буламы соң!


Һаман күреп бирмеш-алмышын,


Бу йөрәкләр сыкрап куя 


Һәм сан


Югалтабыз ахыр —


Аң булсын!

К о л ш ә р и ф


Сүз күп йөри, дидең...

С ө м б е л  а н а


Әйе, күп ишеттек,


Имеш, илне сатып качкансың...


Ә аннары кабат килде хәбәр:


Имеш, ногайлардан кайткансың!



Тынлык.

Әллә яңгыр туктады да инде?


Ходаныңмы иңде рәхмәте!

Ю л б а р ы с  б ә к


Алай икән... (Бераздан.)

Димәк, сез — хәбәрдар,


Сүзләр килеп җиткән...


Сүзләр шулай алдан йөриләр!

С ө м б е л  а н а (бераздан.)

Өйләнгәнсең, диләр...


(Тамашачыга.)

Ә кызымның күпме яше акты,


Йөрәк-бәгырьләрен изде дә


Менә кабат монда килеп керде…


Нәрсә диеп болай йөренә?
Ю л б а р ы с  б ә к (борчулы.)

Анысы ни сүз тагын?


Мин уйлаган идем башканы...


Менә ниләр!

С ө м б е л  а н а


Шулай, диләр,


Тәхет янында


Күп сүз булды шушы турыда...


Безнең Зөләйха да


Сөенгәндер, әмма әйтмәдем,


Кыз күңелен алдан бозмый калу


Хатадыр да бәлки, йөрәген


Вату — кирәксезгә санадым!

К о л ш ә р и ф


Бу сүз дөресмени, Юлбарыс дус?


Мин беренче моны ишетәм!

С ө м б е л  а н а


Мең сыналган ат та кайчагында


Башын бирми, китә янтаеп...

К о л ш ә р и ф


Алай икән!..


(Бераздан.)

Нәрсә әйтим?


Котлыйм, афәрин!..


Бәлки әле туйлар ясатып


Алгансыздыр —


Илдә дан табып?..

Ю л б а р ы с  б ә к (борчулы.)

Асылы юк, бар да нигезсез!

К о л ш ә р и ф


Ярар инде, торма яшереп,


Сөйлә барсын —


Туйга чакырырга


Вакытыңның бик тар булганын...


Казак-ушкуй тынгы бирми, диген,


Көймәләрдә килеп төшәләр,


Йортны-җирне талап, халык малын


Җыеп-төяп, имеш, китәләр...
С ө м б е л  а н а


Дусларның да була төрлесе,


Кайсы аның, бүре булсалар да


Сарык тиресендә йөриләр,


Сергә кереп яндаш булалар да,


Ә аннары буып китәләр.

К о л ш ә р и ф (һаман борчулы.)

Алай... (Бераздан.)

Ярый әле сеңлем белми калган,


Елар иде әгәр ишетсә...


(Ю л б а р ы с  б ә к к ә.)

Ничек болай?


Гыйшык тотып инде ничә елдан,


Бер-берегез сүзләр куешкан —


Соңра — әгәр дустан


Дәртле җанга хыянәт ирешсә?..

Ю л б а р ы с  б ә к (кызып.)

Буш сүз болар барсы!

Бу гайбәтне кемнәр сөйләшә?

С ө м б е л  а н а


Илдә чыпчык үлми,


Сүз дә иясенең


Иярендә йөрми, беләсең!..


(Бераздан.)

Без дә төшеп калганнардан түгел,


Зөләйхабыз күрке — тиңдәшсез!


Кошчак оглан илчеләре бүген


Килеп китте,


(К о л ш ә р и ф к ә.)

Улым, киңәшсез


Эш таркалыр, диеп, синең белән


Хәбәрләшер иттем,


Җавабын


Бирми генә озатып калдым,


Өйдән


Сүзне чыгармаска теләдем.

Ю л б а р ы с  б ә к


Һәм нәрсә дип җавап бирдегез?


Зөләйханы шул диюгә биреп,


Ашатмакчы инде үзегез?

С ө м б е л  а н а


Кем диюдер әле, белмим, монда?


Кошчак микән, әллә үзеңме?


Әйтмәм дигән идем, үзең менә


Тартып алдың телдән сүземне!



Тынлык.
Ю л б а р ы с  б ә к


Нигә аны сүз болгатмый гына,


Туп-турыдан бәреп әйтмәскә?


Зөләйханың башын ашадык, дип,


Кермә, диеп, насыйп өлешкә?


Тора. Чыгарга бара, борыла. Калганнар игътибарсыз утыра.

Миннән аңа бәхет теләгез!


Андый иргә бару — зур мәртәбә,


Минем хакта аңа,


Шулай әйтте, диеп сөйләгез!


Шунда  З ө л ә й х а  килеп керә. Башына өрфия яулык салынган. Кулында җиләк-җимешле алтын табак. Әнисе каршысына китерә. Куя, китеп бармакчы, тукталып кала.

Ю л б а р ы с  б ә к (аны күреп тора, аңа якыная.)

Исәнмесез, бәгырь, Зөләйха!

З ө л ә й х а (каушап.)


Исәнмесез, Юлбарыс бәк!..

Ю л б а р ы с  б ә к


Минем сиңа сүзем бар иде.

З ө л ә й х а


Тыңлыйм, нәрсә?


Нәрсә бар иде?..

С ө м б е л  а н а (ачуланып.)

Бу ни тагын?


Кара оятсызны!


Ана каршысында


Сөйләшергә, хәзер, рөхсәтсез!
З ө л ә й х а (башын иеп.)

Гафу, әнкәй!..

С ө м б е л  а н а


Бар-бар!.. Торма... Тиз...


З ө л ә й х а  Ю л б а р ы с  б ә к к ә  тутырып карап ала һәм чыгып китә.  Ю л б а р ы с  б ә к  чарасыз кала. Килеп утырмакчы — яхшы түгел, чыгып китәр иде — йөрәге кузгалган.

К о ш ә р и ф (аңлап алып.)


Кил бире!

С ө м б е л  а н а (ризасыз.)

Тотма, аның


Эшләре күп булыр...


(Ю л б а р ы с  б ә к к ә.)

Бар, йөре!..

Ю л б а р ы с  б ә к (түбәнчелек белән баш ия.)

Хушыгыз, хуш!


Имин яшәгез!

К о л ш ә р и ф (аның янына килеп.)

Инде тагын кайчан җай булып


Күрешербез?


Озаккамы?..

Ю л б а р ы с  б ә к


Болай булса — тиздән,


Ачык торса әгәр капкагыз!

К о л ш ә р и ф (сөенеп.)

Синең өчен һәрчак түребез


Урын тота!..

Ю л б а р ы с  б ә к


Насыйбынча, амин, күрербез!

С ө м б е л  а н а (таләпчән.)

Улым, бире кил,


Юлын бүлмә, эше күп булыр,


Сөйләшер сүз көтә үзеңне,


Зур мәсьәлә, сергә тиң торыр!


 Ю л б а р ы с  б ә к  түбәнчелек белән башын ия, китә.

К о л ш ә р и ф


Нәрсә өчен Юлбарыс бәкне


Өнәмәдең, әнкәй,


Андыйлар


Бу дөньяның ташлы юлыны


Сикәлтәләреннән саклыйлар.

С ө м б е л  а н а


Утыр, дидем,


Аның кебекләр


Сиңа әле шактый очырар,


Аның инде сиңа кирәге —


Дустың булган өчен терәге


Бетеп бара,


Алда — зур эшләр!..


Элек, әнә, Гәүһәршадка даим


Куштан булып, бәла китерә


Язгач кына кузгаттылар аңын,


Мөхәммәдьярның да өстенә


Ялалары төшмәдеме аның?

К о л ш ә р и ф


Яшь иде шул, уңын-сулыны


Тикшермәгән чагы булганга


Шундый хәлгә калганлыгыны


Күп күрде ул шушы дөньяда.


(Әнисенә каршы утыра.)

Ә шулай да бик үк дөрес түгел,


Яшәү мөмкинме соң дусларсыз?

С ө м б е л  а н а (борчылып.)

Бала шул син әле,


Зур үссәң дә


Бары буйга гына киткәнсең!

К о л ш ә р и ф


Мин белмәгән нинди сер иде ул?

С ө м б е л  а н а


Белмим инде,


Аңлый алырсыңмы?..


Синең башта юк-бар уйлар шул!
К о л ш ә р и ф


 Ә шулай да —


Нәрсә иде ул?


Ут сүнә, бакча күренеше яктыра. Анда беседка-күшек бар.


Ю л б а р ы с  б ә к  үтеп бара. З ө л ә й х а  күренә.
З ө л ә й х а


Юлбарыс бәк!

Ю л б а р ы с  б ә к (туктала.)

Кем бар анда?


Синме, Зөләйха?


(Күреп ала.)
З ө л ә й х а


Әйе, бу мин!


(Арты белән борыла.)
Ю л б а р ы с  б ә к


Тагын очраштырды,


Рәхмәт инде, шөкер Ходайга!

З ө л ә й х а


Мин дә әйтәм...

Ю л б а р ы с  б ә к


Нәрсәне?



Тынлык.
З ө л ә й х а


Сезне анда, күңел назына


Яр тапкан, дип


Бар да сүзләр сөйләп казана.

Ю л б а р ы с  б ә к (якынаеп.)

Алай икән?..


Ул сүзләрне миңа

Бу Казанга килеп керүгә


Ишетергә туры килгән иде,


Дошман сүзе,


Юк-бар гайбәттер, дип


Әйткән идем аны үземә!
З ө л ә й х а (бераз читләшеп.)

Дөрес, димәк?


Асылы бар икән сүзләрнең!

Ю л б а р ы с  б ә к


Минем хакта булса —


Дөрес түгел,


Кергәне юк хәтта уема


Синнән гайре һичбер кешенең...


Ышаныч белән карашып куялар. З ө л ә й х а кабат арты белән борыла.

Шушы сүзләрне


Ишетәсең килгән иде бугай?


Ни диярсең хәзер —


Сөйләп бирсәм


Синең хакта ишеткәннәрне?

З ө л ә й х а (каушап.)

Тагын нәрсә?

Ю л б а р ы с  б ә к


Халык теле бер дә буш тормыймы?


Әллә инде миннән яшереп,


Әйтми калдырырга исәбең —


Утны миңа гына күчереп?

З ө л ә й х а (үзендә горурлык хисе табып.)

Йә, нәрсәне мин яшерәм инде?


Әйдә сөйлә, әйт бар үпкәңне!

Ю л б а р ы с  б ә к


Үпкә генәме соң!..


Җаным кайный,


Анда анаң кора сәясәт,


Абыең да аның кубызында


Бии икән,


Синнән мәрхәмәт


Өмет итеп, ә мин каршыңда


Егылырга әзер...

З ө л ә й х а


Йа Ходаем,


Нигә миңа шушы кадәр җәбер?
Ю л б а р ы с  б ә к


Миңа шатлык инде синеңчә?

З ө л ә й х а


Ни ахмак сүз!

Ю л б а р ы с  б ә к


Ук кадалса әгәр җаныңа,


Диванага чыга адәмнең


Акыллысы,


Хәтта аңлысы!

З ө л ә й х а


Бу сүзеңме миңа әйтәсе?



Тынлык.

Төпсез сүздән — адәм бәласе,


Нахак сүздән


Коелып төшә күңел тәрәзе.

Ю л б а р ы с  б ә к


Ә дөрескә нәрсә әйтерсең?

З ө л ә й х а


Тагын ни хакында


Акланырга иде исәбең?

Ю л б а р ы с  б ә к


Бу — аклану түгел,


Дөресен әйтәм,


Ватылса да синең наз күңел!..

З ө л ә й х а


Тыңлыйм, сөйлә... (Шомланып тыңлый.)


Безнең якка таба кем килә?


(Төртеп күрсәтә.)
Ю л б а р ы с  б ә к (тыңлана, карана.)

Беркем дә юк,


Йөри җил генә...


Агач артында тыңланган бер кортка күренеп ала.
З ө л ә й х а


Юк-юк, әнә, кемдер бар!
Ю л б а р ы с  б ә к (шул якка кап тора.)


Һичкем юк монда,


Күңелкәең юкка куркына...


Кирәк, дисәң, җил дә тидермәм


Һәм үзеңә, һәм дә затыңа!

З ө л ә й х а (Ю л б а р ы с  б ә к к ә таба борыла, кочагына кермәкче булып берничә адым аңа якыная, әмма тукталып кала, үзен кулга ала.)

Юк-юк, киттем...


Агач артында


Кемдер бар күк...


Монда, якында...


К о р т к а  шым гына карап тора, әмма агач ботагына баса, коры ботакның сынган тавышы ишетелә.


Әйттем аны, кеше бар, дидем...


Яхшы түгел,


Иман да юк хәзер һичкемдә!



(Китмәкче, чыга бара.)
Ю л б а р ы с  б ә к (каранып.)

Адәм дә юк...


Юри сөйлисең,


Мин барында кемнән куркырга?!.

З ө л ә й х а (туктала.)

Бу сүзләрең белән


Шом саласың минем күңелгә!



Китә.
Ю л б а р ы с  б ә к


Сүзем бар иде,


Юкка шомланды... (Карана.)


Әйтәлмәдем хәтта сүземне.


К о р т к а  агач артыннан чыга, аны  Ю л б а р ы с  б ә к  күреп ала.


Сукыр итсен Хода күзеңне!


Тфү-тфү!


Әстәгъфируллаһ!


Харап итә яздың үземне!

К о р т к а


Ха-ха-ха-ха!


Аулыйсыңмы сәид кызыны?



Тыныч кына караңгылана. Шул ук бүлмә эче күренеше яктыра. Анда  К о л ш ә р и ф  белән  С ө м б е л  а н а. 

К о л ш ә р и ф


Минем өчен монда ни мәгънә,


Казан тәхетендә кем булмас,


Бер генә дә тынычлык юк анда,


Күңелдәге бер онтылмас.

С ө м б е л  а н а


Атаң Мансур дәрәҗәсен алу


Сиңа тиеш!


Күпме эш йөрттем!


Һәммәсе дә үз файдасын уйлый,


Кулларына күпме мал түктем.


Оныт аны,


Шул Юлбарыс бәкне,


Аның сиңа


Кирәге дә бүген-иртәгә


Шул кадәрле генә,


Тәхет эше —


Мәрхәмәтсез дус һәм дошманга.

К о л ш ә р и ф


Мине сеңлем Зөләйханың хәле


Борчый, әнкәй, белмим, нишләргә?

С ө м б е л  а н а


Ә минеме ул ут борчымый?


Кайсы ана бәхет теләми


Баласына, йөрәк парәсенә —


Сүз сөйлисең бер дә уйламый!

К о л ш ә р и ф


Ә мин аны — Юлбарысны гына


Сөя диеп белә идем, әнкәм…


Ни өчен


Моңа каршы килеп, бәхетенә


Зөләйханың аяк чаласың?

С ө м б е л  а н а (ачулы.)


Буш сүз сөйлисең!


Хөкемдарлык кылган Кошчакка


Чыгарлыкмы


Юлбарыс бәкнең сынык тырнагы?

К о л ш ә р и ф


Юлбарыс бәкме, дисең, кечкенә?


Байлыгы бар, яугир


Һәм әмир!


Казан ханлыгының тынычлыгы


Аның тырышлыгы белән түгелме?


Чулманы да, Нократ та,


Хәтта Агыйделнең буйлары —


Бар да болар аның җирләре!


Ил сагында торды көне-төне,


Иле өчен иде эшләре!

С ө м б е л  а н а


Тәхет аны бер дә өнәми,


Дәрәҗәсе аның — кечкенә!


Чын ир булу өчен дәрте җитми,


Батырлыгы, акыл-хәйләгә


Маһирлыгы бик аз үзендә.

К о л ш ә р и ф


Намуслы ир —


Бар бәхетнең башы,


Намуслы ир —


Ил күзенең кашы!

С ө м б е л  а н а


Кашның әле кайчан күз булганы,


Хан булганы бар бу дөньяда?


Сиңа сүзем — шушы!


Зөләйханы


Аптыратма юк-бар сүзләрдә!


Үзеңне дә уйла,


Сеңелеңне —

Насыйп икән мәгәр Ходадан —

Зур тәхеткә тиңе бар дип беләм,


Кошчак оглан — бөек хөкемдар,


Аның өчен хәтта җан бирәм,


Дип торганда, шушы бәхеттән


Кем баш чөйгән — 


Ахмак диеп беләм!


Тәхет яны морадыңда булсын,


Догаңда


Калдырма бу өмет иткән эшне,


Өстен чыгып һәммә-барсыннан!

       
      К о р т к а  күренә, тыңланып тора. С ө м б е л  а н а  аны сизенеп ала һәм тавышын үзгәртә, башкачарак сөйли.

Ил эчендә чыпчык үлмәс, әмма


Ил халкының җаны тынычсыз,


Барны-юкны уйлап бар да гамьдә,


Ә шулай да


Мөмкин түгел илгә таянычсыз!


(Кү​тә​ре​лә,  К о р т к а г а  та​ба ки​лә. Яңа гы​на күр​гән ке​бек кы​ла​на.)

Бу кем монда йөри хәерсез?


Ничек кердең?


Ничек уза алдың


Өн качырып болай вакытсыз?

К о р т к а (сукыр кебек кылана, кулын суза.)

Гарипләрнең хәле һәрчак мөшкел,


Гарипләрнең дәрте — юаныч!


Ил кайгысы гарипләрдә һәрчак,


Күлмәкләре — кара,


Йөзләре — ак,


Гарипләрдә булыр хакыйкать,


Күңел түрләрендә Аллаһ, Хак!

С ө м б е л  а н а (аңа якыная.)

Ходай кабул итсен!


Хәерле


Сәгадәттә йөртсен бәндәсен!


(Кортканың учына акча сала.)

К о р т к а


Йортыгызны Аллаһ имин итсен,


Бәхет тулсын уң һәм сулыңнан,


Уйларыгыз һәрчак имин булсын,


Куаныгыз ул һәм кызыңнан!



З ө л ә й х а  керә.

Бәхет телим олы кечегә,


Шәрәф бирсен сүз һәм теленә!

З ө л ә й х а (К о р т к а г а  аптырап карап.)

Әнкәй, бу кем?


Ни тыңланып йөри?



К о р т к а  бераз арткарак чигенә.
С ө м б е л  а н а


Нәрсә булды, кызым?


Тавышың


Калтыранган,


Аңлашылмый сүзең!

З ө л ә й х а (әнисенә сыена барып.)


Бу кортканы күрдем инде бер,


Шымчы булса кирәк


Хансарайдан...



Алар мәш килгәндә  К о р т к а  чыгып китә.

Тыңлангалап —


Салып колагын,


Күренде ул агач артыннан.

С ө м б е л  а н а


Ничек алай? (К о р т к а н ы  эзли.)

Кая? Тотыгыз!


(Аптырап.) Качкан!


Кем бар?


Ул кортканы тизрәк алыгыз!



Тавышка  и к е  г а с к ә р и  керә.

Б е р е н ч е  г а с к ә р и


Кая? Ни булды?

С ө м б е л  а н а (ашыктырып.)

Кортка, кортка! Карчык!


Кемнең шымчысы!


Тотыгыз!


Сукыр, имеш, басу карачкысы!



Ул күрсәткән якка  г а с к ә р и л ә р  йөгереп китәләр, аннан тавышлар ишетелә: «Тотыгыз! Тот! Тот!.. Кая? Күренмәде?» . Тавышлар ерагая.

К о л ш ә р и ф (сеңлесенә килә.)

Ник еладың, сеңлем?


Йөзләрең дә


Көздә шиңгән чәчәк шикелле


Сулып калган.

С ө м б е л  а н а (арага кереп.)

Кыз баланың төрле чагы була,


Яз аеның


Бүген кояш күге,


Ә иртәгә


Уң-сулыннан болыт җыела.



Г а с к ә р и  керә. Аңа борыла.

Тоттыгызмы?


Әллә ачып калдыгызмы авыз?

Г а с к ә р и (түбән иелеп.)

Табалмадык,


Гаиб булды күздән,


Әллә кеше булды, әллә өрәк,


Тота калсак әгәр, ул явыз...

С ө м б е л  а н а (ачуланып.)

Булдыксызлар!


Аяк өсте йоклап йөрисез!


Бар, кит, югал,


Кергән-чыкканны да күрмисез!

Г а с к ә р и


Гафу-гафу!..


Кем капкачы иде,


Хәзер аны беләм,


Ватам аның йокы чүлмәгене!



(Китә.)
З ө л ә й х а (хәйран.)

Нинди явыз,


Нинди мәрхәмәтсез!

С ө м б е л  а н а (аны да битәрләп.)

Бу дөньяда пешмәгәннәр белән


Эшләр бармый,


Дөрес гамәле!


Ул ахмакның барып җанын алсын,


Кирәк түгел йокы чүлмәге!

З ө л ә й х а


Әнкәй, нигә шулай әйтәсең,


Уң-сулыңа яшен сибәсең?

С ө м б е л  а н а


Сәбәбе бар!


Синең кыланыш


Саруларны гына кайнаткыч


Икәнен дә үзең беләсең!

З ө л ә й х а (сыену эзләп.)

Әнкәй!..


(Әнисенең күкрәгенә каплана, елый.)
С ө м б е л  а н а (аның аркасыннан сыйпап.)

Ела, балам, ела!


Күзең яше


Ахмаклыгын юсын җаныңнан,


Күз яше ул — сөннәт,


Алдан — ярый,


Тик файдасыз булыр соңыннан!




Тынлык.
К о л ш ә р и ф


Кем кешесе иде икән шулай


Колак салып кергән бирегә?


Юлбарыс бәктән, дисәм,


Нигә болай


Эшен йөртә, диген?


Үзенә


Ияргәндер сарай чымчылары!


Әллә бирегә


Аңа ияреп кергән иде микән?

З ө л ә й х а (башын күтәреп.)

Ни сөйлисең, абый?


Кайчаннан


Дусларыңа болай ышанычсыз


Күз салырга иттең?


Табылган


Гаепләргә кеше...

С ө м б е л  а н а


Ә ул дөрес әйтә!


Күптәннән


Ышанычым җуйган идем аңа,


Дәлиле бу — сүзгә, мисалдан!

З ө л ә й х а


Эһ сезләрне!..


(Чыгып китә.)
К о л ш ә р и ф (аптырап.)

Казан эче гүя җәһәннәм!



Тынлык.
С ө м б е л  а н а


Көннең — яме,


Илнең даны китте,


Ышаныч бетте дус һәм дошманга,


Атаң Мансур исән булса,


Болай


Калмас идек бер дә ким-хурга!

К о л ш ә р и ф


Ә шулай да җае чыгып тора,


Таралыр һәм күктән болытлар,


Без күрәсе язмыш шушы,


Кем дә


Без күрәсен күрмәс,


Таң атар...


Әмма менә Юлбарыс бәк нидән...

С ө м б е л  а н а


Нәрсә булган?..


Дусны уйлар чакмы бу көндә?


Сине, улым, олы эшләр көтә,


Ходай насыйп иткән мәртәбә!


Дөнья һаман бер көендә тормас,


Дөнья һаман куймас сыртын да,


Бәндәсенә бәхет килми калмас,


Күрмәгәннең күрдек барын да.


Тормыш көймәсендә адаштырып,


Чоңгылында йота бу дөнья,


Без карыйбыз күзләр камаштырып


Кояшына, насыйп булсынга


Тырышабыз бәхет аулап җирдә,


Сизелми дә узып киткәне,


Насыйбына тәңгәл була кем дә,


Бирә шуңа өмет иткәнне!

К о л ш ә р и ф


Бәясе бик кыйммәт,


Менә шунсы


Ала минем тынычлыгымны:


Бер яктан мин — сатам дустымны


Һәм, икенчедән,


Харап итмим микән сеңлемне?

С ө м б е л  а н а (таләпчән.)

Нинди сүз бу тагын?


Булмаганны!


Максатлылар шулай уйлыймы?


Һәр адымны болай үлчи калсаң,


Чайкалдырсаң болай җаныңны,


Бу дөньяда кем дә булалмассың,


Көе китәр көннең һәм яме,


Үз җаеңа эш тә кылалмассың,


Сине басар чарасызлык гаме!
К о л ш ә р и ф (аптырап.)

Тәхет диеп җанны ватаргамы?


Бутаргамы дуска дошманны?

С ө м б е л  а н а (ачулы.)

Дөньяныкы — дөнья гамәленчә,


Ахирәткә — укы догаңны!


Бу дөньяга күпме башлар килеп,


Буш киттеләр хәтта кузгалмый,


Бу дөньяга ничә галим килеп,


Коры калдык серләр бәләлми.


Гамәл кирәк, гамәлсезлек илне


Басып китте һич тә өнәми!

К о л ш ә р и ф


Ансы шулай, әмма дәрәҗә дип,


Аның җаен эзләп күпмеләр,


Үзләренең җанын харап итеп,


Җәһәннәмгә үтеп киттеләр.



(Чыгып бара.)
С ө м б е л  а н а


Кая киттең?


Сүзем бетмәде,


Әйткәннәрем синең акылыңа,


Күңелеңә барып җитмәде!



Х е з м ә т ч е  керә.
Х е з м ә т ч е (түбәнчелекле.)

Гафу, бикәм,


Йортка илче керде,


Хансарайдан хәбәр китергән,


Колшәрифне сорый,


Аңа килгән...

С ө м б е л  а н а


Үтсен бире,


Сарай илчесене көттерү


Килешә торган гамәл түгеллеге


Мәгълүм, мәгәр, безгә,


Сезгә дә!

Х е з м ә т ч е


Рәхимегез! (Китә.)
С ө м б е л  а н а


Серең бирмә, үзеңне


Тыныч тот,


Сүзләреңне


Төгәл әйтеп сөйлә шулай ук!



И л ч е н е  озатып  х е з м әт ч е  керә.
Х е з м ә т ч е


Хансарайдан илче — Батман әмир!

С ө м б е л  а н а


Урын аңа түрдән!


Баш иям! 

 
 Һәммәсе башларын иеп сәламләшәләр.



Тантаналы төстә  Б а т м а н  ә м и р  түргә уза, кулындагы әмирләр таягын дык итеп гүя җиргә кадап тота.  Х е з м ә т ч е  китә.

Б а т м а н


Ханнан илгә сәлам һәммәгезгә!


Дан булсын йортыгыз-җирегезгә!

К о л ш ә р и ф


Амин шулай булсын,


Илебездә


Хаклык яшәп, кояш күгебездә


Мәңге сүнми, даим балкып торсын!

С ө м б е л  а н а


Амин, шулай булсын!

К о л ш ә р и ф


Рәхимегез, түрдә булыгыз!


Көтелмәгән бу хәл тәмамын


Каушатты шул адәм баласын!

Б а т м а н (тә​мам ты​ныч​ла​на,  К о л ш ә р и ф н е  җи​ңен​нән җи​тәк​ләп алып сөй​ли). Сез​не, Кол​шә​риф ха​физ, тә​хет кар​шы​на ча​кы​ра кил​дем. Ил​дә зур үз​гә​реш​ләр бу​лыр​га то​ра.

С ө м б е л  а н а (бор​чы​лып). Ми​нем улы​ма ни бул​ган? Аның ил эшен​дә ни кат​на​шы бар? Ата​сы мәр​хүм сә​ид Ман​сур һә​ла​кә​тен​нән бир​ле ике​без дә да​им до​га​да гы​на яшә​дек, ил-көн​гә кат​наш​ма​дык.

Б а т м а н (аңа та​ба​рак ки​лә). Кош​чак ог​лан​ны мәс​кәү​ләр тот​кын ит​кә​нәр!


С ө м б е л  а н а,  К о л ш ә р и ф  аптырашта калалар.
К о л ш ә р и ф. Ничек инде?


Һәммәсе аптырашта карашып калалар.


       ИКЕНЧЕ ПӘРДӘ.



Зин​нәт​ле, бай кү​ре​неш​ле хан са​ра​е​ның эче. Тә​рә​зә​ләр​дән күп ма​на​ра​ла​ры бе​лән Ка​зан каласы шәй​лә​нә.



​Тә​хет кар​шы. Әмир​ләр, мул​ла​лар, ке​нәз​ләр. Тан​та​на​лы аһәң. Тә​хет​кә  Ү т ә м е ш г ә р ә й  чы​га​ры​ла, аның ар​тын​нан ты​ныч һәм го​рур төс​тә С ө е м б и к ә  кү​тә​ре​лә. Тан​та​на​лы көй тук​тый. Уты​ры​ша​лар.  Ба​ры тик К о л ш ә р и ф  ке​нә аяк өс​те ка​ла.  Б а т м а н, гас​кәр баш​лы​гы бу​ла​рак, тә​хет кар​шы​сын​да аяк өс​те ба​сып то​ра. Тә​мам ко​рал​лан​ган хә​лен​дә.
С ө е м б и к ә 


Илгә иминлек, бәрәкәт бирсен!

К о л ш ә р и ф


Амин, шулай булсын!

      

Һәм​мә​се дә до​га​да кул​ла​рын кү​тә​рә​ләр. Шун​да  К о л ш ә р и ф  тә уты​ра.
С ө е м б и к ә (бераздан.)

Китерегез Юлбарыс бәкне монда!



Ике сак​чы шун​да Ю л б а р ы с  б ә к  ба​һа​дур​ны ко​рал​сыз һәм тау​шал​ган хә​лен​дә ки​те​рә​ләр. Кул​ла​ры бо​гау​сыз. Тә​хет кар​шы​сы​на тез​лән​де​рә​ләр.
С ө е м б и к ә (әмер итеп.)

Сөйлә, ил саткыны!



Һәм​мә​се үза​ра шау​ла​шып сөй​лә​шеп ала​лар: «Ил​не сат​кан! Юл​ба​рыс бәк, оят​сыз адәм! Эт икән! Ка​ра ин​де мо​ны!»
Ю л б а р ы с  б ә к (күтәрелмәкче, әмма сакчылар, җилкәсенә куллары белән басып, кабат чүктерәләр.)

Хата сүз бу, хата, ханбикә!


Дошман юри ялган сүз йөртә!

С ө е м б и к ә (кискен, күтәрелеп.)

Дошман сүзе, дисең?


Алай булгач,


Илнең чиген кем соң калдырды?


Синең эшең — илне саклауда,


Ә син — монда,


Ни эш чакырды?

Ю л б а р ы с  б ә к


Гаеплемен, ханым-ханбикә!

С ө е м б и к ә


Гаеплесең?..


Кая оятың?


Ир эшеме илне саксыз итү,


Ир эшеме — дошман күренүгә,


Корал ташлап качу?..


Йә, сөйлә!

Ю л б а р ы с  б ә к


Бу — хезмәтем бары тәхеткә!

С ө е м б и к ә


Ил ташлаумы,


Качу,


Куркаклык?

Ю л б а р ы с  б ә к


Ә мин хәбәр белән килдем!

С ө е м б и к ә


Хәбәр белән килдең?


Әллә эшең


Хат ташумы илнең эчендә?


Оят бетте хәзер кешедә!

Ю л б а р ы с  б ә к


Илнең хәлен күпме белдердем


Хат күндереп, илче җибәреп,


Әллә инде ирешмәделәр, дип


Сездән фәрман тапмый зар булдым.

С ө е м б и к ә


Шуңа илне ташлап килдеңме?


Дастанга тиң — батыр үлеме!

Ю л б а р ы с  б ә к


Иманым — нык, илдән качмадым,


Илемне мин һичбер сатмадым!


Ир бәхете — илдән, иленең дә


Ирдән диеп беләм бәхетен!

С ө е м б и к ә


Сүзең — хаклы, ә гамәлең — бозык,



(Б а т м а н г а.)

Батман, нәрсә карап торалар,


Богауларга!


Тотып — зинданга!

Сүзен сөйли тәхетләрдән узып,


Муенына богау салырга!



Көт​мә​гән​дә  Ю л б а р ы с  б ә к  си​ке​реп то​ра, ку​лы​на янын​да​гы сак​чы​ның кылы​чын суы​рып ала. Якын​ла​шып ки​лү​че  Б а т м а н г а кар​шы кү​тә​рә, ике​се ара​сын​да кы​лыч оры​шы бу​ла. Тә​хет янын​да​гы яу​гир​ләр төр​ле як​лап тө​шә.  Ю л б а р ы с  б ә к  чи​ге​неп ки​лә-ки​лә дә ишек​кә таш​ла​на. Һәм​мә​се аяк өс​те​ндә ка​ла.
 Б а т м а н


Тотыгыз, тот!


Кулга алырга!


( С ө е м б и к ә г ә  борылып.)

Качты!

С ө е м б и кә (ачулы.)

Нигә монда карап торырга?


Барыгыз, бар!..


Куып тотыгыз,


Урыны — зиндан, 


Шунда салыгыз!



Б а т м а н һәм кай​бер әмир​ләр, бәк​ләр, гас​кә​ри​ләр чы​гып ки​тә. Ат​лар кеш​нә​гә​не, чап​кан​на​ры, кешеләр кычкырганы, шаулашулар ише​те​лә.


Булдыксызлар!..


Ир, дип күкрәк кагып,


Сүз эчендә ирлек саны алып,


Җебеп төшкәч мәгәр гамәлдә,


Юнь булырмы илдә-галәмдә?



        Пау​за.



Ты​ныч​ла​на. Бе​раз​дан К о л ш ә р иф к ә  ка​рап әй​тә.


Колшәриф сәид, сезгә серем бар —


Сүзгә китсәк, вакыт-урын тар!



Ди​ван хал​кы аяк​ка то​ра һәм чы​гып ки​тә.  Тә​хет сак​чы​ла​ры ишек янын​да ка​ла.


С ө е м б и к ә, Ү т ә м е ш г ә р ә й, К о л ш ә р и ф.
К о л ш ә р и ф 


Тыңлыйм сезне, тыңлыйм, Ханбикәм,


Әмерегезгә күнәм, боерган


Һәр сүзегез...

С ө е м б и к ә (сүзеннән өзеп.)

Күкрәк каккан һәр ирдән


Шикләнә дә башладым мин хәзер,


Тәхет каршысында бар да күндәм,


Ерагайса — аударырга әзер!



        Пауза.

Ник дәшмисең? Әллә сүзең юк?..

К о л ш ә р и ф


Тыңлыйм, ханым,


Тыңлыйм, ханбикәм,


Каршы сөйли алыр телем юк!
С ө е м б и к ә (бераз уйда торганнан соң.)

Ышанырга телим, әмма шигем бар:


Ирләр бетсә — илнең көне тар!

К о л ш ә р и ф


Миңа эшнең төшкәне юк иде...

С ө е м б и к ә


Менә инде хәзер җай килде,


Әмма белмим, ышанычым җитсә,


Ил эчендә хәбәр җәелеп китсә...


Ярар, буласы эш — буласыдыр инде!

Ү т ә м е ш г ә р ә й (тәхетеннән кузгалмакчы.)


Әнкәй, туйдым инде монда утырып,


Йөреп керим күңел тутырып!


Тә​хет​тән тө​шә, та​җын са​лып куя да тү​бә​тәй​дән ге​нә чы​гып йө​ге​рә. 

С ө е м б и к ә (аның артыннан.)


Улым, ерак китмә,


Тиз кер әйләнеп!



(Бераздан.)

Менә шулай, илнең барышы


Ир кулында булса, барысы


Тәртип белән йөреп, сагышы


Измәс иде, йөрәк ярасы


Сафагәрәй ханым юк шул инде,


Кире кайтмый суның агышы...

К о л ш ә р и ф


Үлгәннәрнең урын — җәннәттә,


Шәфкать итсен Ходам, хәсрәттә


Калганнарның җаны тынгы тапсын,


Амин, Ходам!

С ө е м б и к ә 


Шунда хикмәт тә —


Дөньялыкның җае китте дә


Бәла салды безнең өсләргә!

К о л ш ә р и ф (дикъкать итеп.)

Тыңлыйм, ханбикәм!

С ө е м б и кә


Сеңлең Зөләйханы Кошчак оглан


Хатын итеп алып үзенә,


Беләсеңдер, бәхет табудан


Мәхрүм калды инде бу көндә.


Бу — сәясәт иде, Казан халкы


Тынычланыр диеп көтелгән


Гамәл иде, шушы туйның хакы


Зур эшләргә өлге ителгән


Булса да, тик эшнең ахыры


Авыр бетте, кулга алырга


Юлбарыс бәкне 


Киткән Кошчак та


Әсир төште дошман кулына…


Хәзер белмим нәрсә кылырга?


Көнбатышта — дошман гаскәрләре,


Шәехгалинең үткер кылычы,


Агыйделгә урыс төшкән, диләр,


Казак-ушкуй,


Ногай улусы —


Әткәмнән дә алар аердылар,


Ялгыз башым, ятим, бер үзе!

К о л ш ә р и ф


Борчылмагыз, тәкъдир — Ходайдан!

С ө е м б и к ә


Ир сүземе шушы, Колшәриф?

К о л ш ә р и ф


Ташламаслар безне ярдәмнән


Кырымнар да, атаң Йосыф мирза,


Әстерхан бар, төрек, солтаннан


Куркып тора Иван үзе дә.

С ө е м б и к ә


Ивандамы гаеп? Аңа нәрсә —


Үз илендә юк бер тәртибе,


Шәехгалине кара, хыялында


Аның Алтын Урда тәхете!

К о л ш ә р и ф


Нинди Урда? Әллә кайчан беткән,


Җимерелгән тәхет, шунымы


Торгызмакчы булып ул шашына,


И ахмак бет, мәхлук токымы!

С ө е м б и к ә


Бик шулай да, әмма Иделнең


Аръягында кала төзетеп,


Гаскәр белән килгән, үзенең


Ярдәменә урыс ияртеп.

К о л ш ә р и ф


Кемне алсын, кемгә ул кирәк?


Кырымлылар аны яратмый,


Ләхләр сөйми, төрек — бер кибәк


Саный аны...

С ө е м б и к ә 


Аңа карамый,


Ногайдагы мирза арасын


Тәмам бутап, ияртеп үзенә,


Чыгармакчы күңел карасын!

К о л ш ә р и ф


Бәлки җае бардыр? Чарасын


Тапмый булмас,


Илдән кеше барсын,


Зур илчелек йөреп карасын!



Ишек ар​тын​нан хә​бәр ише​те​лә: «Ил​че Хо​дай​кол хәз​рәт​лә​ре! Ил​че Хо​дай​кол!»

С ө е м б и к ә


Үкәрегез, керсен бирегә!


 Ишек​ләр ачы​ла.  Х о д а й к о л,  К а с ы й м  ш ә е х ке​рә​ләр.  Ашы​гу​сыз гы​на С ө е м б и к ә  тә​хе​те​нә ме​нә. Ил​че​ләр баш иеп тез чү​гә​ләр.

Х о д а й к о л


Илгә иминлек булсын,


Ханыбызның эше мәңгелек!


Килдевер илченең


Эше барып чыккан, диделәр,


Атаң Йосыф Казан иминлеге


Кайгысында даим, илчелеген


Мәскәүгәчә кат-кат йөрттеләр,


Олуг кенәз Иван аңа сүзен биргән:


Алар сугыш яклы түгелләр!

С ө е м б и к ә


Буш сүз, ялган белән тулы


Ул Иванның эче һәм тышы!

Х о д а й к о л


Гаепләрне Шәехгалидә, диләр,


Аның эте тәмам котырган.


Килдевергә Иван шундый сүзләр


Әйткәнлеген хәбәр иттеләр:


“Сөембикә кызыгызны,— дигән,—


Шәехгалигә килен итсеннәр,


Үтәмешне аңа бирсеннәр!”

С ө е м б и к ә (ачуланып.)

Нинди сүз бу тагын?


Илчелегем


Оялмыйча моны тыңларга


Һәм кайтарып миңа сөйләргә


Җөрьәт итсен инде, Ходаем?



Паузадан соң тынычланып кала.

Газиз әткәм шушы сүзләрен


Кабул иткәнмени? Оятын


Кая куяр, кызын сата-сата


Төзәтмәкче йортын-оясын?


Юк инде, мин үзем исән чакта


Шәехгалигә хатын булмамын,


Ирем бары Сафагәрәй иде,


Бүтән һичберәү дә


Салалмады миңа кулларын!


Үтәмешем, газиз баламны


Кол итимме шушы явызга?


Ирләр юкмы илдә ул ятимне


Яклау өчен башын салырга?

Х о д а й к о л


Мин дә шулай дидем, атаң Йосыф


Уйга калып озак утырды,


Ә аннары, зур тынлыкны бозып,


Сугышырга безгә боерды.

С ө е м б и к ә


Әйтәлдеме икән шушы сүзне?


Ник, ярдәмгә киләм, димәде?

Х о д а й к о л


Ногай эче — этле-мәче төсле,


Көн дә анда талаш-тарткалаш...

К а с ы й м  ш ә е х


Шәехгалинең кулы уйный анда,


Иван аша йөртә эшләрен,


Зур бүләкләр белән сатып ала,


Иман киткән, барлык көчләрен


Дөнья куып, имеш, санда кала,


Җәһәннәмгә салып үзләрен!

С ө е м б и к ә


Аңлый алмыйм, ниләр өмет итә


Икән алар, сукыр күзлеләр,


Шәехгалинең хәйләсеннән өскә


Чыгарбыз, дип юкны сөйлиләр.



Та​выш​лар ише​те​лә: «Бат​ман әмир Юл​ба​рыс бәк​не ки​те​рә!»


Б а т м а н, Б и-Б а р с  Ю л б а р ы с  б ә к н е ки​те​рә​ләр.
Б а т м а н (Ю л б а р ы с  б ә к н е  алга сөреп.)


Тезлән, тәхет мәрхәмәте сиңа


Теләсәң дә булмас, гамәлең


Ил өстенә кара шәлен япса —


Булыр, димә, килер гомерең!


     Ю л б а р ы с  б ә к  тезләнә.  К а с ы й м  ш ә е х  урыныннан кузгала, аптырап һәркайсына карый.
С ө е м б и к ә (тыныч.)

Тоттыгызмы? Аны илтегез дә


Ыргытыгыз тирән зинданга,


Черетербез шунда, ни хакына


Кем тырышса — шуны казана!

Б а т м а н


Каһәр суккан, шактый алҗытты бу,


Качкан чакта Казан артына,


Әле ярый каравылның явы


Килеп чыкты аның каршына!


Би-Барыс бәккә дан, ханбикәм,


Батырлыгын тагын күрсәтте,


Коты качты шунда Юлбарысның,


Аттан иңде, коллык күрсәтте.

С ө е м б и к ә


Ишетмим дә, ваклап сөйләмәгез,


Дошманнарга урын — зинданда!

Ю л б а р ы с  б ә к (үтенеп.)

Ни гаебем минем, ник әйтмисез


Кемлегемне, бәкләр, сез бер дә?

С ө е м б и к ә


Аңладыңмы инде кем икәнең?


Калдырмагыз, алып китегез!



Б а т м а н  ә м  и р,  Б и-Б а р ы с  б ә к  шун​да  Ю л б а р ы с  б ә к к ә  ая​гы​на тор​ырга әмер итәләр, алып чы​гып ба​ра​лар.  К о л ш ә р и ф  аны як​лап сүз әйт​мәк​че бу​лып тал​пы​на, әм​ма эн​дәш​ми ка​ла.
Х о д а й к о л


Ни гаебе иде бу фәкыйрьнең?

С ө е м б и к ә


Сезләр әле берни белмисез?

Х о д а й к о л


Юлбарыс бәк, таныдым мин аны,


Каһарман ир, илнең батыры!

Б а т м а н (тукталып.)


Ил саткыны, диген, дөресе шул!

Ю л б а р ы с  б ә к (талпынып, әмма тыелып.)


Ялгышмагыз, күзләрегез — сукыр,


Тәхеткә мең тугыры булды бу кол!

С ө е м б и к ә (ачулы.)

Нигә әле монда тукталдыгыз?


Батман әмир, әйдә, барыгыз,


Урыны — зиндан, илтеп салыгыз,


Кем икәнен аннан карабыз!



Ю л б а р ы с  б ә к н е  алып китәләр.

Хәзер бар да тәмам шаштылармы —


Сансызланды адәм баласы,


Шәехгалинең кулы уйный, җайны


Алмакчы шул өрәк-албасты!

Х о д а й к о л (үтенеп.)


Тәхетегез даим изге гамәл,


Изге эштә данын казанды,


Шуның белән бәхет тапты күпләр,


Күрми калды бәла-казаны.

С ө е м б и к ә (аптырап.)

Ни димәкче илчем? Әллә инде


Бозылганмы сүзләр үлчәме?

Х о д а й к о л


Бозылмаган, ханым-ханбикәм, тик


Үтенечкә күңел йөкләнде!

С ө е м б и кә (ачуланып.)

Ни үтенеч тагын? Монда килеп,


Шулай ирләр үпкә сөйләрме?


Күреп торам, аңлап, Юлбарыс бәк

Дустың булгач, җаның әрнидер...

(Тынычлана.)

Ярар, сөйлә, үтенечең белеп


Калырга да ярый торгандыр!

Х о д а й к о л


Йосыф мирза — атаң, үтенечне


Мин аңардан алып китердем!

С ө е м б и к ә (сөенеп.)

Шулай диген аны, сүз башыны


Аңлатмыйча бутап бетердең!

Х о д а й к о л (үтенечле.)


Гафу, берүк ярлыкасын Хода,


Вакыйгадан бераз буталдым,


Ханбикәгә саулык, ханыбызга


Мең иминлек, уттан сакласын!



Пау​за. Һәм​мә​се аның сөй​лә​вен кө​теп тын ка​ла​лар.


Хикмәт шунда: Йосыф мирзаның да


Эше авыр йөри Мәскәүдә,


Бу сүзем дә аның әмерендә


Ишетелсен иде сезгә дә?


Илчелеккә Иван каршысына


Җибәрергә кеше билгеләп


Киңәш итте...

С ө е м б и к ә (тәкәббер.)


Кемне әйтте инде безнең ата?

Х о д а й к о л


Ярлык килгән Иван кулыннан,


Анда


Илчелеккә кеше аталган!

С ө е м б и к ә 


Юлбарыс бәкме?

Х о д а й к о л


Әйе, нәкъ үзе!

С ө е м б и к ә


Сәбәбе ни, бу сүз нәрсәдән?

Х о д а й к о л


Алар анда Юлбарыс бәк белән


Кошчак арасында низагны


Белгән булыр!

С ө е м б и к ә


Күңел түрләремнән


Китте кояш, шушы Казанны


Әйтер идем инде...


Шылт итсә —


Бүген монда, 


Ә иртәгә анда шалт итә!



Ү т ә м е ш г ә р ә й  х а н  ке​рә. Һәм​мә​се аның кар​шын​да баш ия​ләр. Ул тә​хет​кә ме​неп уты​ра. Та​җын кия.
Ү т ә м е ш


Нинди сүзегез?

С ө е м б и кә


Улым, бетте барча сүзебез,


Без аннары дәвам итәрбез!


Сабак вакыты, мөгаллимеңә


Калдырабыз сине, укыгыз!



К о л ш ә р и ф  куз​га​ла,  Үт ә м е ш г ә р ә й  аның яны​на тө​шә, ки​тап ачып, ке​ләм​гә уты​ра​лар. Тә​хет кар​шын​да​гы баш​ка​лар чы​гып ки​тә.

К о л ш ә р и ф (аркасыннан сөеп.)

И бала, үзең — хан, үзең — кечкенә,


Шәфкать ирешсен Ходадан һәркемгә.


Укы әле, гыйлем нуры көч бирер,


Йә-йә, ничек?..


“Әлиф”... “Ләм”, телгә керер.

Ү т ә м е ш г ә р ә й (сөенеп.)

Аллаһ?.. Ал-лаһ!.. Лә иләһә иллаллаһ!..


Шулаймы, хәзрәтем?

К о л ш ә р и ф


Сөбханаллаһ! (Аркасыннан кагып сөя.)

Зиһене бар, баланың, зиһене бар,


Әткәсенә охшаган — зурдан кубар!

Ү т ә м е ш г ә р ә й



Монсы — “Мим”, бусы — “Ха” 
Һәм дә “Мим, Дад”…


Пәйгамбәребез, рәсүле Мөхәммәд!



С ө е м б и к ә  керә.

К о л ш ә р и ф (урыныннан куба, баш ия.)

Мәрхәбә, рәхимегез, ханбикәбез...

С ө е м б и к ә (шат күренә.)

Сабак ничек бара, нәрсә үтәбез?

К о л ш ә р и ф


“Әлифба”ны кабатлыйбыз хәзергә,


Сабый булса да Үтәмеш — өлгерә.


Әткәсенә охшаган зиһенендә,


Күркәмлектә тиң булыр үзегезгә.

С ө е м б и к ә


Сафагәрәй — әткәсе, чын ир иде,


Урынын Аллаһы җәннәттә бирде...


(Күзләренә яшь килгәнен яшергәндәй итә.)
К о л ш ә р и ф (кабаланып.)


Йәле, ханыбыз Үтәмеш, күрсәтик:


Изгеләрнең гамәлендә — игелек!



Ү т ә м е ш г ә р ә й  иман кә​ли​мә​сен укып күр​сә​тә. Аның яны​на әни​се ки​лә, сө​е​неп ар​ка​сын​нан сый​пый.

С ө е м б и к ә


Рәхмәт, балам, гыйлем җый көн-төнеңдә,


Чын ирләрнең эше булыр гыйлемдә,


Беләге бар берне екса бу көндә,


Гыйлеме бар меңне егар, сүзендә


Түгел хаклык, серендә хакыйкате,


Белем булыр падишаһлык кыйммәте!

Ү т ә м е ш г ә р ә й (әнисенең кочагына керә.)


Әнием, син нигә еладың,


Әллә мине


Хәреф белми, диеп уйладың?

С ө е м б и к ә (кө​леп җи​бә​рә, улы​ның ки​ем​нә​рен ти​гез​ләп сы​пы​ра.)

Әйе, улым, бер дә белмәдем шул


Синең шулай маһир булуың,


Күзләремнең яше алмасын юл...

Ү т ә м е ш г ә р ә й (кабаланып.)

Белдем-белдем:


Яхшы булыр, әнкәй, укуым!

С ө е м б и к ә


Рәхмәт, балам, гомерең бәхет белән


Үтсен илдә, халкым ятимлек


Күрмәсеннәр, тапкан гыйлем белән


Ирешелә илдә күркәмлек!

Ү т ә м е ш г ә р ә й


Уйнап керим, әнкәй, бүлмәмдә


Уенчыкларым да идәндә!

С ө е м б и к ә (куанып.)


Бар, улым, бар, әмма иң элек


Мөгаллимнән сора, ул ничек


Әйтәдер шул...
Ү т ә м е ш г ә р ә й


Мин хан булып —

Ничек торыйм аннан рөхсәт алып?



(Китә.)


С ө е м б и к ә  го​рур гы​на кү​тә​ре​лә, тә​хет ба​рып уты​ра. 





​Пау​за. 



К о л ш ә р и ф хуш​ла​шып баш ия, чы​гыр​га рөх​сәт ал​дым дип уй​лап ки​теп ба​ра, әм​ма тук​та​ты​ла.

С ө е м б и к ә


Сәид — Колшәриф бәк, Казан әмире,


Сүзләрем бар, бире атла,


Тәхет таба йөре!

К о л ш ә р и ф (тә​хет кар​шы​на ба​рып тез​лә​нә, баш ия.)

Башым өсте, тыңлыйм ханбикәм!

С ө е м б и к ә


Син чыкмадың һич тә сүземнән,


Ышанычым тәмам яуладың,


Инде хәзер барча эшеңнән


Куансын бу илем, тәхетем!



Кечкенә пауза.


Анда Булат Ширин үз җирләрен


Биргән, диләр, дошман кулына,


Кала салдыралар, Шәехгалинең


Гаскәре дә шунда, үзе дә.


Яу чыгарга исәпләре булыр,


Һаман, Казан, диеп саташа


Шул мәхлук җан, безнең хәлләр авыр,


Кошчак оглан дошман кулында!


Атам Йосыф берни майтаралмый,


Күпме илче йөртте урыска,


Шәехгалигә әллә сүзе үтми,


Аптырыйм мин Иван Явызга.


Бер сүз белән әллә береккәннәр,


Әллә Иван үз хәйләсен кора?


Кыскасы шул: сугыш китергәннәр


Ул дошманнар илгә, аз ара


Вакыт калган, әгәр өлгереп


Җитешмәсәк, гаскәр җыймасак —


Безнең хәлләр — авыр!


Айа, Тәкъдир, айа,


Болай торсак,


Казан өстен тагын ут алыр!


Илче булып һәм Би-Барыс белән


Шәехгалигә сезне күндерәм,


Солых хакы ни булса да сүздән


Чыкмагыз һәм, антны күтәрәм,


Дип әйтегез аңа, ул арада


Игеннәр дә тәмам җыелыр,


Сугыш өчен гаскәр табылыр!



Тавыш: “Юлбарыс бәкне китерәләр!”

Кертегез, үтсен бирегә!


     Ки​ем​нә​ре та​лан​ган һәм ер​тыл​ган  Ю л б а р ы с  б ә к н е кер​тә​ләр. Тә​хет ал​ды​на тез​лән​де​рә​ләр.


Бу ни хәл? Нинди тамаша?


Кем бәлаләр салды үзенә?


    (С а к ч ы л а р г а  ачу​лы ка​раш таш​лый.)

Югалыгыз минем күземнән!


Хәерсезләр эттәй талаша!



С а к ч ы л а р  китә.


Кая, кем бар, чапан китерегез,


Иң затлысын, Сафагәрәйнең!..



(Ю л б а р ы с  б ә к к ә.)


Менә инде сез дә күрдегез,


Ил эчендә бетте мәрхәмәт!


Иделдәге бозга таянуың


Мең өстендер, тәнгә җәрәхәт


Авырлыгын күрми салуның!..



Затлы чапан китерәләр. Аны  С ө е м б и к ә  кулына ала һәм  Ю л б а р ы с  б ә к  җилкәсенә сала.
Ю л б а р ы с  б ә к


Рәхмәт, ханбикәм! (Сәҗдә итә.)
С ө е м б и к ә


Тәүбәсезне Ходай сөймәгән,


Хаталарың барсын гафу итәм,


Моннан бирле дуслык булсын синнән


Һәм изгелек булыр үземнән!
Ю л б а р ы с  б ә к (сәҗдә итә.)

Рәхмәт, ханбикәм!

С ө е м б и к ә


Ә хәзер — барыгыз!


Калдырыгыз!


Югалмагыз, 


Хат китерер сезгә Батман әмир,


Соңармыйча безнең әмер йөрер!



Хуш​ла​шып бар да чы​гып ки​тә​ләр. Ал​га​рак чы​гып,  С ө е м б и к ә  ял​гы​зы гы​на ка​ла. Тә​хе​те​нә ки​леп утыр​ган җи​рен​нән то​ра, идән​гә сы​гылып тө​шә һәм Ал​ла​һы кар​шын​да сәҗ​дә итә, кул​ла​рын юга​ры кү​тә​рә.

Йа Ходаем, өйрәт түземлеккә,


Җаһилларның кылма корбаны!



(Сәҗдәгә китә.)


ӨЧЕНЧЕ  ПӘРДӘ.


     Сарай эче.  С ө м б е л  а н а  һәм  К о л ш ә р и ф  чәй янында утыралар.
С ө м б е л  а н а (борчулы.)


Юлбарыс бәк кайтып ирешмәде…

Мәскәү юлы такыр булса да —


Җәфасы күп, хәбәр дә килмәде,


Зиндандамы икән бичара?

К о л ш ә р и ф


Юктыр, кайтыр, хәбәрләре килде,


Эшләре дә барып чыккандай


Диләр, ансы, ил эчендә инде


Сүзләр йөри, этле-мәчедәй 


Килгән халык тынычлана бара,


Ил уракка төшәр вакытта


Гайбәтләр дә онытылып кала,


Урын калмый юк-бар зарлыкка.

С ө м б е л  а н а (тәмам тынычланып.)


Бу ел әгәр исән-имин калсак,


Тынычланса тәхет тирәсе,


Туй итәсе булыр, Юлбарыс бәк


Даны белән кайтып киләсе!


Кошчак оглан насыйп булмаса да


Юлбарыс бәк алыр урынын...

К о л ш ә р и ф


Ни сөйлисең, әнкәй, шушы хакта


Күп сүз булды, телгә алуның


Урыны бу түгел!..

С ө м б е л  а н а (ачуланып.)

Әгәр миңа


Колак салган булсаң электән,


Шушы хәлдә калмас иде йортың,


Бәрәкәт юк синең буш сүздән!


Шәехгали тәхетендә булдың,


Күрдеңме ул ирнең эшләрен?


Ә Казанны кара, ни тәхетен


Санлый алмый, көнче күзләрен


Һаман-һаман урамнарны узып,


Тәхетләргә таба йөгертә,


Бушбугазлык белән гайбәт итеп,


Телләрендә ахмак сүз йөртә.

К о л ш ә р и ф (тынычландырырга теләп.)

Сүзләрең хак, әнкәй, нәрсә әйтим,


Эт өрсә дә кәрван бара ул!

С ө м б е л  а н а (сәерсенеп.)

Әйттең, менә шушымы синең сүз?..


Суга сәнәк белән язылган


Диеп беләсеңме? Ил-тәхетсез


Калдырачак әле бу ялган!


Ходайколны әйтер идем инде,


Ике яклы пычак, син дә шул,


Шәехгали каршысында иңде


Тезләрегез тәмам, ана-ул


Булалмады шушы илдә халык,


Әмирләрне әйтер идем дә —


Оят болар, оят һәм дә хурлык,


Ахырларын белми беркем дә.

К о л ш ә р и ф


Без шул, әнкәй, илне саклар өчен


Тырышабыз, әгәр сугышка


Китә калса, биреп барлык көчен,


Харап булачакбыз орышта!

С ө м б е л  а н а


Шулмы ирлек һәм каһарман атын


Йөрткәннәрнең буе-сыннары?

К о л ш ә р и ф


Вакытлыча барсы, вакытлыча,


Ата-баба шулай эшләгән,


Алар кебек без дә бу алышта


Хәйлә айгырыннан төшмәгән!

С ө м б е л  а н а


Хәйлә, имеш, ата-баба, имеш!


Бушбугазлык җитә һәркемдә,


Сез аларның тырнагына тормас


Хәлдә хәзер, оят,



(Торып баса.)


Адәмдә


Бушбугазлык әгәр өстен чыкса,


Барсын сылтый ата-бабага!



(Чыгып китә.)
К о л ш ә р и ф


Һич аңламыйм, минем хата кайда?


Нәрсә булган ата-бабага?



Ю л б а р ы с  б ә к  ке​рә.  К о л ш ә р и ф,  аны кү​реп, уры​нын​нан куз​га​ла, бер-бер​сен зур​лап исән​лә​шә​ләр.

Исән күрдем, рәхмәт Тәңре-Хакка,


Бүген кайттыгызмы Казанга?

Ю л б а р ы с  б ә к


Бүген кайттык, Ходайкол әмиргә


Кереп барсын бәян иттем дә


Сиңа килдем... Ни хәлдә Зөләйха?

Торырсың дип беләм сүзеңдә!

К о л ш ә р и ф


Ни хакында? Онытылып киткән,


Беләсеңдер инде барсын да?

Ю л б а р ы с  б ә к (аптырап.)

Тагын нәрсә булды? Әллә миннән


Узып...

К о л ш ә р и ф


Бу сүз нәрсә турында?

Ю л б а р ы с  б ә к


Сеңлең хакында!

К о л ш ә р и ф


Ә  ул икән... (Уйланып.)

Борчылырлык эшләр күренмиләр,


Ясасагыз туйны иртәгә,


Безләр — әзер, сезләр нәрсә дияр,


Эреләнеп, сыймый киртәгә


Йөри башлап әгәр онытылсаң,


Нәрсә калыр инде безләргә?


Синең хәзер әмирләрчә һәм сан,


Андый чакта төшә күзләргә


Алы-гөле, зиннәтлесе, ә без


Фәкыйрьләргә нәрсә күрергә


Язган булса, шуңа шөкерле сүз,


Мең рәхмәт бөек Ходайга!

Ю л б а р ы с  б ә к


Карап-карап торам да аптырыйм,


Таный алмый, синме Колшәриф


Дустым минем, күзләреңне ачыйм,


Бу мин, Юлбарыс бәк, бул таныш!



Икесе дә бу киеренкелектән соң көлешеп алалар.
К о л ш ә р и ф


Гафу дустым, тел төбеңне сизәм,


Болай гына, алдым үчекләп,


Әйдә, утыр, җитеш әле чәйдән,


Эш чыкмый ул сүзне күбекләп.



Чәй​гә уты​ра​лар. Шун​да  З ө л ә й х а  ке​рә, үтеп ба​ра. Аны кү​реп ал​ган  Ю л б а р ы с  б ә к  аяк өс​те ба​са.  К о л ш ә р и ф  алар​ны күр​мә​меш​кә са​бы​ша.

Ю л б а р ы с  б ә к  (кызга якынаеп.)

Исәнмесез, Зөләйха җан-туташ!

З ө л ә й х а (кыенсынып.)

Исәнмесез, Юлбарыс бәк! 


Болай


Нишләвегез оят белмичә?

Ю л б а р ы с  б ә к


Нишлим, җанаш, сиңа таба куллар


Берсен-берсе узып үрелә,


Синең кебек гүзәл бу дөньялар


Эчендә юк, җанны ут кисә!


Үрелермен, өзеп алырмын да


Югалтырмын кебек, бәгырем


Шуны уйлап сызылам дә китәм,


Көенүгә үтәм, и ярым!

З ө л ә й х а


Болындагы чәчәкләрне өзсәң —

Шиңә алар, харап булалар...

Ю л б а р ы с  б ә к


Ә мин — өзмәм, әгәр сөйләсәм,


Ышанырсыңмы, синең аяклар


Асларында туфрак мин, үссәң —


Туфрагымда үссен чәчәкләр!



С ө м б е л  а н а  ки​леп ке​рә. Тук​та​лып ка​ла.  Һәм​мә​се дә аны кү​реп ала.  З ө л ә й х а  чы​гып ки​тә.
С ө м б е л  а н а (ачуланып.)

Бу нинди эш сәид йортында?



Х е з м ә т ч е  керә. Баш ия.


Сөйлә, ни булды?

Х е з м ә т ч е (башын күтәреп сөйләп ала.)

Батман әмир килде,


Ходайкол белән алар биредә.

К о л ш ә р и ф


Әйт, керсеннәр, урын — түремдә!



(Кул иша​рә​се бе​лән чәй ки​те​рел​гән тус​та​ган​ны алып чы​гар​га бо​е​ра.)


С ө м б е л  а н а  чы​га.  К ә н и з ә к  кү​ре​нә, тус​та​ган​ны алып чы​гып ки​тә.  Х е з м ә т ч е  кер​гән ише​ген​нән чы​га.  



Х о д а й к о л  һәм  Б а т м а н  әмир​ләр ке​рә​ләр. Исән​лә​шә​ләр һәм уты​ры​ша​лар, до​га укып ала​лар.
Х о д а й к о л


Йә, сөйләштегезме инде барсын да?

К о л ш ә р и ф


Ни хакында?

Х о д а й к о л


Ничек ни хакында?


Мәскәү белән безнең хәлләрне!

К о л ш ә р и ф


Ә анысын...

Ю л б а р ы с  б ә к


Мин башладым гына


Сөйләргә дип барча сүзләрне,


Сез килдегез...

Х о д а й к о л


Яхшы булган, миңа


Калса мәгәр, саклап серләрне


Эшне йөртү кирәк, менә шуңа


Үзем килдем монда, безләрне


Колак куеп ансы-монсы тыңлый,


Сөембикәгәме беленсә,


Беребезнең дә башы исән калмый…

Башсыз калу эткә килешә!


Ки​нәт кө​ле​шә баш​лый​лар. Бе​раз​дан ты​ныч​ла​на​лар.


Ярар, сөйлә барсын, Юлбарыс бәк,


Колшәриф тә кушар үзеннән:


Безләр монда ниләр майтардык һәм


Ни эш күрдек Шәехгалидән.

Ю л б а р ы с  б ә к (тын торганнан соң.)

Килгән көнем иде, мәйдан тулы


Халык анда, авыз ерганнар,


Әмма бар да безгә юл бирделәр,


Ә уртага түмрән куйганнар.


Башчабар шунда, огыланнар


Йөзләп кеше, аяк-куллары


Бәйләнелгән, горур үзләре...

Б а т м а н (бераздан сабырсызланып.)

Әйе, шуннан?

Ю л б а р ы с  б ә к


Хөкем җире икән,


Кошчак оглан алга чыкты да:


“Аллаһ әкбәр!”— диде, җәллад аның


Башын түмрәнгә иде дә:


“Олак,— диде,— Шайтан юлына!”


Башын чапты, хәйран идем хәлгә,


Ә халыклар шашып үкерә!


Кошчак оглан тәне җан алды да


Торып басты, халык гөж килә,


Җәлладлары чикте артына,


Кот алыныр иде бу хәлгә,


Түмрәннән башы тәгәрәде,


Килеп төште аяк астына,


Аңа бактым, теле сөйли иде:


“Аллаһ әкбәр!”— диеп һаман да...



          Пауза.
К о л ш ә р и ф (догага кулын күтәреп.)

Йа Ходаем... Урыны җәннәт булсын!..



С ө м б е л  а н а  ке​рә. Ачу​лы. Ба​шы​на озын яу​лык сал​ган.

С ө м б е л  а н а


Җыелышып монда утырасыз


Эшләрегез беткән шикелле,


Анда урыс кергән, Идел тамагында


Чиксез гаскәр, Иван гаскәре!

Х о д а й к о л (аптырап.)

Ничек алай? Кая хәбәре?


Шәехгали нигә иртәләгән?



Һәм​мә​се аш​кы​нып чы​гып ки​тә​ләр. Ут​лар сү​нә.Бераздан соң гына як​ты​ры​ла.



​Хан са​рае кү​ре​не​ше, тә​хет​лә​рен​дә  са​быр​лык бе​лән  Ү т ә м е ш г ә р ә й  һәм  С ө е м б и к ә  уты​ра​лар.  Кар​шы​ла​рын​да  Ка​зан әмир​лә​ре.  Ишек​ләр ачы​ла.  Ал​дан К о л ш ә р и ф,  ан​на​ры  Ю л б а р ы с  б ә к,  бе​раз​дан соң Х о д а й к о л  һәм баш​ка​лар бар​сы да ке​рә​ләр. Урыс гас​кәр​лә​ре оза​ту​ын​да  П е т р  С е р е б р я н ы й  кү​ре​нә, һич​бер кар​шы​лык​сыз түр​гә үтә,  зур хөр​мә​те бил​ге​се итеп тә​хет кар​шын​да баш ия.

П е т р


Дан булсын сезгә, ханбикә!


Дан булсын улыгызга!



          Пауза.


   Тагын да башын иеп тора. Күтәрә.


Сезне алыр өчен килдем монда,


Шәехгали сәлам җиткерде,


Бәхетегез сезнең инде анда,


Хөрмәтләрен патша иңдерде!


         (Тагын башын ия. Күтәрә.)

Улың Үтәмешкә һәм үзеңә


Һичкем явызлыгын тидермәс,


Ходай бирсен сабырлыгын сезгә,


Һичбер бәлаләрен иңдермәс!



Ба​шын ия.  С ө е м б и к ә  ага​ры​нып ка​ла,  кап​шап улы​ның ку​лын эз​ләп та​ба, аны күк​рә​ге​нә кы​сып то​та. 

С ө е м б и к ә (авыр су​лыш​тан соң, әм​ма ая​гы​на ба​сар​га итеп тә ба​са ал​мый​ча әй​теп куя.)


Тәңренең биргән язмышы!


Мәскәү патшасының


Теләгәне булсын...


Тәңренең биргән язмышы...



Һәммәсе өнсез калалар.

Ү т ә м е ш г ә р ә й (аптырап.)


Әнкәй, бу урыслар монда


Нишләп йөри, нигә килгәннәр?

С ө е м б и к ә (аны кочагына алып.)


Алар, улым, безне сорыйлар...

Ү т ә м е ш г ә р ә й


Әллә алар безне белмиләр?


Кем икәнне,


Ә бу Колшәриф мулла,


Батман әмир,


Ходайкол...


Нигә алар безнең каршыда


Тезгә чүкми, сәҗдә итмиләр?

           Шун​да ка​зан​нар аң​на​ры​на ки​леп, тез чү​геп баш ия​ләр. Алар​га ка​рап урыс​лар да нәкъ шу​лай эш​ли. 



Аң​ла​шыл​мау​чы​лык белән кат​наш тын​лык ур​на​ша.

С ө е м б и к ә


Әйдә, улым, төшик, тәхет кирәк


Булган монда...

Ү т ә м е ш г ә р ә й


Кая барабыз?

С ө е м б и к ә


Тәңре кушкан язмыш, Аңа ничек


Кирәк икән, без — кол, тыңларбыз!

 

Тә​хет би​ек​ле​ген​нән сак кы​на тө​шеп ки​лә​ләр. Шун​да С ө е м б и к ә чай​ка​лып ки​тә, кү​тә​ре​лер​гә өл​гер​гән  П е т р  С е р е б р я н ы й  аны кул​ты​гын​нан то​тып ка​ла, җи​тәк​ләп тө​ше​рә.  Ү т ә м е ш г ә р ә й  әни​се​нең ку​лын​нан тө​шә, аңа ап​ты​рап-ап​ты​рап ка​рый. Аның яны​на ки​леп, К о л ш ә р и ф  кул​ла​ры​на кү​тә​реп ала.  Агар​ган йөз​ле С ө е м б и к ә  ба​шын​да​гы та​җын са​ла, идән​гә тө​ше​рә һәм, ал​га​рак чы​гып, ишек​тән уза  һәм ян​да кү​ре​неп тор​ган  Хан мәс​җи​де янын​да​гы ка​бер өс​те​нә егы​ла. Һәм​мә ха​лык һуш​сыз ка​ла. Аның яны​на урыс сак​чы​ла​ры ки​леп ба​са.

С ө е м б и к ә (ба​шын кү​тә​рә, учы​на туф​рак ала, ис​ни һәм үк​си баш​лый.) И-и-и, ми​нем сө​ек​ле па​ди​ша​һым Са​фа​гә​рәй! Кү​рә​сең​ме бө​тен ха​тын​на​рың​нан ар​тыг​рак ярат​кан шу​шы ха​ты​ның​ны? Кү​рә​сең​ме бә​гырь ки​сә​гең​не? Ин​де мин си​нең сө​ек​ле улың — Үтә​меш​гә​рә​ең бе​лән Урыс йор​ты​на тот​кын бу​лып ки​теп ба​рам. Си​нең бе​лән озак хан​лык ит​мә​дем, күп яши ал​ма​дым. Син ник мин​нән ва​кыт​сыз ае​рыл​дың? Бу көн​че, буш​бу​газ, хәй​лә​кәр, ял​ган​чы Ка​зан хал​кы​на ник ми​не кал​ды​рып кит​тең? Ни өчен ми​не тол, сө​ек​ле улың​ны үк​сез-ятим кал​ды​рып ка​ра җир ас​ты​на кит​тең? Син кай​да то​ра​сың? Ни​гә ми​не алыр​га кил​ми​сең? Мин дә си​нең яны​ңа ба​рыйм​чы, икәү​ләп бер​гә то​рыйк​чы? (Чә​че та​ра​лып тө​шә, шун​да бер гас​кә​ри аны, үзен пы​чак бе​лән чән​чи дип белеп, ку​лы​на үре​леп то​тына, әм​ма та​ра​гын кү​реп, оя​лып ки​ре чи​ге​нә. С ө е м б и к ә  аңа игъ​ти​бар ит​ми.)

Ни өчен син ми​не кал​ды​рып кит​тең? Күр​ми​сең​ме, си​нең би​кәң дош​ма​ны​быз бул​ган Мәс​кәү пат​ша​сы​ның ку​лы​на би​ре​лә? Мин ял​гы​зым гы​на аңа кар​шы то​ра ал​ма​дым, үзе​мә яр​дәм итү​че ке​ше та​ба ал​мый​ча, ирек​сез​лә​неп аңа би​рел​дем! Әгәр дә те​ле​без, ди​не​без бер бул​ган па​ди​шаһ ку​лы​на тот​кын ител​гән бул​са идем...


И-и сө​ек​ле па​ди​ша​һым! Ми​нем ачы елау​ла​рым​ны ишет​сә​нә! Ни​гә син бар​сы​на да ты​ныч кы​на тү​зеп ята​сың? Үзең​нең ка​раң​гы лә​хе​тең​не ачып, ми​не үзең яны​на ал​са​на? Си​нең лә​хе​тең ми​ңа да хан тә​хе​те, як​ты са​рай!


И-и сө​ек​ле па​ди​ша​һым! Кай​сы ва​кыт​лар​да мин си​ңа: “Ү​лү​че​ләр бе​лән ту​мау​чы​лар​га ку​а​ныч бу​лыр!”— дип әй​тә идем тү​гел​ме? Шу​лар​мы әй​тү​че мин тү​гел идем​ме? Син шу​лар​ны бел​мә​дең, ишет​мә​дең, ме​нә ин​де ми​ңа һәм улы​ңа те​ре хәл​лә​рен​дә үк шу​шы кө​ен​чә кай​гы һәм рән​җү кил​де! И-и сөй​кем​ле па​ди​ша​һым, үзең​нең яшь һәм ма​тур би​кәң​не ян​на​ры​ңа ка​бул ит​сә​нә?!. Ми​не ха​рап ит​мә​сә​нә?!. Ми​нем ма​тур​лы​гым бе​лән дош​ман​нар фай​да​лан​ма​сын​нар! Мин син​нән ае​рыл​мыйм, көл​ке һәм мәс​хә​рә ите​лер өчен тел​ләре һәм дин​нә​ре чир​кан​чык бул​ган ят җир​гә кит​мим!


И-и сө​ек​ле па​ди​ша​һым! Кем ан​да ми​не ела​га​ным​да юа​тыр? Кем ми​нем ачы күз яшь​лә​рем​не тук​та​тыр? Кем ми​нем җа​ным​ның кай​гы​ла​рын та​ра​тыр? Кем ми​нем яны​ма ки​лер, хә​лем​не бе​лер? Ми​ңа те​рәк бу​лыр​лык һич​кем юк... (Та​гын да ка​ты​рак үк​си.)


Мин кай​гым​ны кем​гә сөй​лим? Улы​ма сөй​лим​ме — ул сөт​тән ае​рыл​ма​ган! Ата​ма сөй​лим​ме — ул мон​нан бик ерак! Ка​зан​лы​лар​га сөй​лим​ме — алар, ант су​ла​рын то​та-то​та, үз те​ләк​лә​ре бе​лән ми​не ме​нә урыс​ка бир​де​ләр!


И-и сө​ек​ле па​ди​ша​һым Са​фа​гә​рәй!.. (Тын​лык. Ике кул​ла​ры бе​лән ка​бер​гә сук​ка​лый, ан​нан ко​ча​гы​на ала, ба​шын кү​тә​рә, үте​нә.)


Ник​ләр өчен ми​ңа җа​вап бир​ми​сең? Ник​ләр өчен үзең​нең сө​ек​ле ха​ты​ның​ның ачы яшь​лә​рен ишет​ми​сең? (Бе​раз ты​ныч​лан​ган​дай бу​ла. Урыс гас​кә​ри​лә​ре арт​ка​рак чи​ге​нә. Ул алар​га ка​рап то​ра. Ан​на​ры ка​бер​гә бо​ры​ла.)


Ме​нә мон​да — ишек тө​бен​дә мәр​хә​мәт​сез гас​кә​ри​ләр то​ра​лар... Алар ми​не, ерт​кыч​лар, кыр кә​җә​сен алып кит​кән ке​бек, си​нең яның​нан алып кит​мәк​че бу​ла​лар. Элек мин си​нең ха​ты​ның бул​га​ным​да бө​тен Ка​зан па​ди​шаһ​лы​гы​ның би​кә​се идем, хә​зер — кыз​га​ныч тот​кын, яр​лы һәм би​ча​ра кол бу​лып кал​дым. Элек​ке​дә​ге ку​а​ныч​лар, ан​да​гы кә​еф-са​фа​лар өчен хә​зе​рен​дә елау​лар, ачы күз яшь​лә​ре кил​де, элек​ке​дә​ге хан​лык шат​лык​ла​ры уры​ны​на ми​не рән​җү​ләр, кай​гы​лар, бә​ла​ләр чор​на​ды. Мин ин​де елый да ал​мыйм, кү​зем​нән яшь​лә​рем дә чык​мый. Бет​ми тор​ган ачы күз яшь​лә​рен​нән ин​де су​кы​рай​дым, үк​сү​дән та​выш​ла​рым кы​сыл​ды...


Эһ-һ-һ, Са​фа​гә​рәй! (Кыч​кы​рып ка​бер өстенә егы​ла. Те​трә​неп елый баш​лый.)


Күк​тә ял​гыз ак​кош иң​рә​гән та​выш ише​те​лә. Ул бер әй​лә​неп, кыйб​ла​га та​ба очып ки​тә.  С ө е м б и к ә д ә н  гай​ре​ләр бу га​лә​мәт​кә хәй​ран ка​лып ка​рап то​ра​лар. Ут​лар сү​нә. 



​
(И​ке сә​гать ва​кыт уз​ган.)


Я​ңа​дан ут​лар ка​бын​ган​да һәм​мә​се шул ук хәл​дә ба​сып то​ра​лар. Барчасы да елый. Кай​сы​ла​ры — ты​ныч. 
П е т р  С е р е б р я н ы й  шун​да С ө е м б и к ә г ә  та​ба якы​ная, үз ке​ше​лә​ре​нә аңа кү​тә​ре​лер​гә бу​лы​шыр​га әмер итә. Ике тер​сә​ген​нән то​тып кү​тә​рә​ләр, алып ки​теп ба​ра​лар. С ө м б е л  а н а ха​лык ара​сын​нан чы​га һәм ба​шын​да​гы бөр​кән​чек шәл яу​лы​гын са​лып ки​лә,  шун​да аны  С ө е м б и к ә г ә  бөр​ки.

С ө е м б и к ә (Тәмам тырналып беткән йөзен күтәреп.)


Кем син?

С ө м б е л  а н а


Ана...

С ө е м б и к ә


Анам, бәхил бул!

С ө м б е л  а н а


Кызым, бәхил бул!



С ө е м б и к ә  кар​шы​на сак​лык бе​лән  П е т р  С е р е б р я н ы й  ки​лә, яу​лы​гын тәр​тип​ли, би​тен сөрт​мәк​че, әм​ма тук​та​лып ка​ла.
П е т р (юатып.)

Би​кә, син ку​рык​ма, ела​ма! Син мыс​кыл ите​лер​гә тү​гел, үләр​гә дә бар​мый​сың! Си​не Мәс​кәү​гә бө​ек сый-хөр​мәт өчен алып ба​ра​быз. Ка​зан​да ни​чек яшә​гән бул​саң, ан​да да шу​лай бу​лыр! Бө​ек​ле​гең дә, ирек​лә​рең дә син​нән алын​мас! Па​ди​ша​һы​быз Иван Ва​си​лич си​ңа зур хөр​мәт​ләр күр​сә​тер. Ул һәр​кем​гә мәр​хә​мәт​ле, си​ңа да па​ди​шаһ​лы​гың на​чар​лык​ла​рын ис​кә тө​шер​мәс. Си​не яра​тыр, Ка​зан уры​ны​на си​ңа без​нең Йорт​тан зур ка​ла би​рер. Си​не кай​гы-са​гыш​та кал​дыр​мас, әйе... Кай​гы​ла​рың​ны шат​лык​ка алыш​ты​рыр. Без​нең Мәс​кәү​дә Шә​ех​га​ли хан​нан гай​ре дә яшь, ма​тур мө​сел​ман па​ди​шаһ​ла​ры-хан​на​ры күп, си​ңа тиң​дәш​ләр күп. Әгәр те​лә​сәң, шун​дый​лар​ның бер​сен сай​лап алыр​сың, кә​лә​ше бу​лыр​сың. Без​нең Шә​ех​га​ли хан атаң-ба​баң ке​бек карт ин​де. Ә син — гү​зәл чә​чәк, пеш​кән җи​ләк ке​бек яшь. Шә​ех​га​ли си​не алыр​га те​лә​мәс. Буе җит​мәс. Һәр эш Иван Ва​си​лич па​ди​ша​һы​быз​ның ку​лын​да бу​лыр, ул нәр​сә те​лә​сә, си​ңа шул бу​лыр! Бу ту​ры​да кай​гыр​ма, са​гыш​лан​ма! Әй​дә без​нең бе​лән, кал​ма бо​лар бе​лән!



Шунда күктә кабат ялгыз аккош иңрәп-иңрәп ала, һәммәсе күтәрелеп карый.

С ө е м б и к ә (сагышлы.)

Хуш, Сафагәрәй ханым!


Хуш, хәерсез Казан!


Күз яшьләрем синең йөзеңнән


Шакшылыгың юсын!.. (Кечкенә пауза.)

Кая, кил улым...



К о л ш ә р и ф  ку​лын​нан  Ү т ә м е ш г ә р ә й  тө​шә, әни​се​нең яны​на йө​ге​реп ки​леп, аңа то​ты​на.

Ү т ә м е ш г ә р ә й


Әнкәй, безне кая алып баралар?

С ө е м б и к ә


Кунакка, улым, олы кунакка?

Ү т ә м е ш г ә р ә й


Ә кунак нәрсә соң ул?
С ө е м б и к ә


Ә кунак сый ул, улым!

Ү т ә м е ш г ә р ә й


Ә сые нәрсә аның?

С ө е м б и к ә


Кан һәм яшь булыр, улым!

Ү т ә м е ш г ә р ә й 


Алай булгач бармыйк, әнкәем!



Урыс гаскәриләре аларны чолгап ала. Халык үксеп елый башлый.
С ө е м б и к ә (горур һәм тыныч.)

Бармый ярамас, улым!

Ү т ә м е ш г ә р ә й


Без кая барабыз соң?

С ө е м б и к ә


Кан-яшь иленә, улым!



Алар​ны алып чы​гып ки​тә​ләр. Ха​лык ки​нәт баш​тү​бән егы​ла. “Ал​лаһ, Ал​лаһ... Ал​лаһ, Ал​лаһ!” — дип тук​тау​сыз иң​ри, күк​тә ял​гыз ак​кош авазлап очып үтә, ка​ян​дыр кар​га​лар төр​ке​ме кү​тә​ре​леп, аның ар​тын​нан очып ки​тә​ләр. Шу​шы ман​за​ра ва​кы​тын​да ак​рын​лык бе​лән ут сү​нә, әм​ма күк​нең зәң​гәр​ле​ге һәм кош​лар​ның очуы кү​ре​неп то​ра-то​ра һәм тә​мам ка​раң​гы​ла​на.



(​Дүрт көн ва​кыт уз​ган.)


Ка​бат як​ты​ра. Са​рай эче.  К о л ш ә р и ф, аның янын​да Ю л б а р ы с  б ә к. Алар Ка​зан әмир​лә​ре, су​гыш​чы​лар кар​шын​да, ал​да​рак ба​сып то​ра​лар. Ике​се сөй​лә​шә​ләр. Ә кал​ган​нар шу​лай ук сүз ку​ер​ту бе​лән мәш​гуль.

К о л ш ә р и ф (үкенеп.)


Нишләдек без, белмим, нишләдек,


Нинди шайтан безне бутады?


Ирләрдәнме түгел идек,


Нигә


Булдык икән адәм актыгы!

Ю л б а р ы с  б ә к


Тынычлан, дустым, тынычлан, кирәкми...


Илең булса, хансыз калмый ул!


Йосыф мирза, әнә үпкәләми,


Ярдәм өчен тагын сузган кул!

К о л ш ә р и ф


Ни сөйлисең, Юлбарыс бәк, болай?


Сөембикәне саттык, баласын!


Атасымы моңа түзеп торсын,


Анасымы утлар йотмасын?

Ю л б а р ы с  б ә к


Илнең хакы бик югары тора,


Бирә калсаң әгәр бәясен —


Аңа хәтта газиз җаның фида,


Эзли калсаң әгәр файдасын —


Килер көнең сатып аласың!

К о л ш ә р и ф


Болай булмый, атам Мансур сәид


Кан дошманы иде аңарга,


Шәехгали оныткандыр диеп


Урын да юк инде уйларга...


Мин шул аңа үзем ант күтәрдем,


Казан тәхетенә чакырып,


Сөембикәне аңа менә үзем


Тоттыручы колы иттереп.


Моның өчен кемнәр гафу итсен?

Аллаһыдан көтеп шәфкатен —


Тәүбә итәм даим догамда мин,


Өмет итәм шәһит хөрмәтен!

Ю л б а р ы с  б ә к


Ни сөйлисең, нинди шәһитлек ул,


Шушы югалтулар соңында?


Инде, дустым, тыныч кына тору


Насыйп итсә иде тагын да!

К о л ш ә р и ф


Казан халкы Шәехгали ханга


Риза булып торыр, дисеңме?


Ничәнче кат менә ул тәхеткә,


Кыяфәте килми, җисеме!


Сәхипгәрәй ни теләде икән —


Китермәде Дәүләтгәрәйне?


Тотар иде ул тәхетне, илдән


Табар иде бәхет-терәкне!

Ю л б а р ы с  б ә к


Нигә инде үлеләрне хәзер


Кузгатырга, Төрек солтаны


Сөләйманның әмерендә йөрер


Эшләрдәндер, аның олтаны


Булмасалар, инде әллә кайчан


Уң-сулдагы ислам дәүләте


Кылыч орыр, изге гамәл-яудан


Табар иде җирдә хикмәтне!



Х о д а й к о л, Б и-Б а р ы с  ке​рә​ләр. Һәм​мә​се аны сә​лам​ли​ләр.  К о л ш ә р и ф  яны​на мыш​тым гы​на, сиз​дер​ми  К о р т к а  ки​леп ба​са.

К о л ш ә р и ф (сөйләшүен дәвам итеп.)

Тиз арада егетләрне туплап,


Илче булып барсаң әгәр дә


Хаҗитархан даласында утлап


Йөргән Ядкәр ханның үзенә?


Ни диярсең, дустым Юлбарыс бәк,


Андый эшне әгәр үзеңә


Йөкли калсак?..

Ю л б а р ы с  б ә к


Бу эш килә миннән


Һәм хуш килә минем күңелгә!



Яннарыннан гына  К о р т к а  үтеп барганын күрәләр. Бер-берсенә карашып алалар.

Ә бу кортка монда нишләп йөри,


Кем булды ул, йөзен яшергән?

К о л ш ә р и ф


Ул күптән бу тирәдә йөри,


Шымчы булыр,


Шәехгали


Эшен шулар белән йөртүчән!



Х о д а й к о л  әмирләр төркеме белән сөйләшеп тора да, аларга: “Соңыннан, соңыннан!” — дип тәхет янынарак килеп баса, әмерле тавышы белән сүз башлый.

Х о д а й к о л


Җәмәгать, игътибар!..



Әмирләрдән берсе аңа төргәкле язу суза. Алгарак чыга.


Соңыннан дип әйттем бит инде!



Ха​лык ара​сын​да ри​за​сыз​лык гөж​лә​шүе бу​лып ала.


Әмирләр, бәкләр, сәид һәм боерганнар,


Кенәзләр, мирзалар... Барчагыз-барча!


Җәмәгать!


Сезнең белән киңәш шул безләрнең:


Хәбәр килде Шәехгалидән,


Ул, Казанга киләм, диеп, юлын


Өзгәненнән хәбәр килүдән


Бер киңәшеп алыйк!


Бераз ялындырып


Алмакчымы көяз кияүдәй?



(Ни сөйләгәненә аптырап кала.)

Гафу, җәмәгать,


Бу сүз — болай,


Күңелләр таушалган,


Шаян сүз дә кирәк, дигәндәй...


Әйе...



Кечкенә пауза.

Аны кодаларга илче итеп


Сәид Колшәрифне,


Би-Барыс — сезне


Һәм үземне махсус чакырткан!



(Аларга үзенә якынырак килергә кул ишарәсе белән боера.)

Мин — баралмам,


Монда көтәрмен,


Каршы алырга


Әмир-бәкләр, гаскәриләр белән


Елга тамагына төшәрмен!


Ха​лык ара​сын​да ри​за​сыз​лык бел​де​реп шау​ла​шып алу баш​ла​на.  Х о д а й к о л,  Б и-Б а р ы с  чы​гып ки​тә​ләр. Сәх​нә ка​раң​гы​ла​на. Бе​раз​дан як​ты​ра. Сәх​нә​дә күп ке​нә әмир​ләр, бәк​ләр юк. Шул ук кү​ре​неш, әм​ма ара​да яра​лы​лар шак​тый. Алар яны​на ки​леп-ки​леп ка​рап ки​тү​че​ләр кү​ре​нә, З ө л ә й х а  су эчер​теп йө​ри.  Су​гыш​чы​лар​ның яра​ла​рын С ө м б е л  а н а  ка​рый, бәй​ли. Су​гыш ка​но​на​да​сы тук​тау​сыз ише​те​леп то​ра.  Шарт​лау, ут, тө​тен. 




​Бер ел ва​кыт уз​ган.

        К о л ш ә р и ф,  Ю л б а р ы с  б ә к,  б ә к л ә р, с у г ы ш ч ы л а р,  о г л а н н а р,  ә м и р л ә р.

К о л ш ә р и ф (кулында кылыч, алга чыга.)

Мин ант итәм, шушы кылычым


Күк керсен дә кызыл чыксынга!


Шәһитләрнең каны мәңгелек,


Шәһитләрнең каны мәңгелек,


Шәһитләрнең каны мәңгелек!

Һ ә м м ә с е  б е р г ә (кылычларын күтәреп):


Аллаһү-әкбәр!


Аллаһү-әкбәр!


Аллаһү әкбәр!



Яуга чыгып китәләр. Караңгылана, яктыра, караңгылана, яктыра. Сугыш мәхшәре. Шартлаулар, кылыч орыш, шәүләләр. Бу мәхшәр шактый вакытлар бара. Бераздан һәммәсе тынычлана.


Шул ук күренеш. Мәетләр, мәетләр, мәетләр... Караңгылы-яктылы таң вакыты. 


З ө л ә й х а  керә. Мәетләрне карап йөри. Бер яралы кулын күтәрә.  З ө л ә й х а,  куркынып, артка чигенә. Икенче мәеткә карый. Танып ала. Аңа капланып елый.

З ө л ә й х а


Юлбарыс бәк, бәгърем, бердәнберем!


Йа Ходаем, ник аердың безне?


Ал җанымны, шәһит булсын җаным,


Җәннәтеңдә бергә ит безне!


Ю л б а р ы с  б ә к н е ң  күкрәгенә егылып елап ала. Аннары янына утыра. Хәнҗәр чыгара. Үзенә кадый. Егыла, җан бирә.)



С ө м б е л  а н а  керә.  Аңа каршы кара киемле берәү күренә —  К о р т к а.  С ө м б е л  а н а  мәетләр янында яткан кызын күреп ала. Тезләнә.
С ө м б е л  а н а


И балалар, бәхетегез булып,


Илдә яшәп кала алмадыгыз!



К о р т к а  көлә-көлә карап тора да китеп бара.


Иделемә тәре ташладылар,


Аердылар изге судан җанны,


Кулдан бәхет китте, кылыч түкте


Нәсел өчен насыйп булган канны!



(Өнсез калып утырып торганнан соң.)

Колшәриф тә китте, хәтта кызым да,


Нигә монда мин ялгызым калдым?


Ник алмыйсың, мине кызгануда


Нинди кызык таптың, Ходаем?!.



Ба​ла ела​ган та​выш ише​те​лә. Аны  К о р т к а  ку​ып ке​рә. Шун​да бу хәл​не кү​реп ал​ган  С ө м б е л  а н а  аяк​ка ба​са, ба​ла​ны кул​ла​ры​на кү​тә​рә.  К о р т к а  өс​те​нә та​ба ки​лә. Те​ге арт​ка чи​ге​нә, С ө м б е л  а н а  ку​лы​на ба​ла тот​кан ки​леш сәх​нә ал​ды​на чы​га. Го​рур кы​я​фәт​тә ба​сып то​ра. Та​гын да як​ты​ра. Ир​тән​ге шә​фәкъ кы​зыл​лы​гы кү​ре​нә баш​лый. Ул да түгел, кар​га​лар һәм коз​гын​нар кө​түе күк​не ба​сып ала, кар​гыл​дап-кар​гыл​дап оча​лар.



            П Ә Р Д Ә.

ШӘЕХГАЛИ ХАН


 
    Драматик поэма

К а т н а ш а л а р:

Ш ә е х г а л и, Касыйм ханы.

Я д к ә р, Әстерхан шаһзадәләреннән, Казан ханы.

Б у р н а ш, әмир, Шәехгали вәзире.

К о л ш ә р и ф, Казан сәиде, Ядкәр вәзире.

Ч а п к ы н  О т ы ч е в, кенәз, Казан хөкүмәте вәкиле.

К ә й б ә к, Себер кенәзе, Казан хөкүмәте вәкиле.

Ф а т ы й м а, Шәехгали хатыны, ханша.

Д а н с о л т а н, Җан​га​ли хан​ның кы​зы, Шә​ех​га​ли тәр​би​я​сен​дә.

Җ а н с о л т а н, Шә​ех​га​ли хан​ның тәр​би​я​гә ал​ган кыз ту​га​ны.

М а һ и с о л т а н, Шәехгали тәрбиягә алган кыз.

Х ә й б у л л а, Юрь​ев шә​һә​ре баш​лы​гы, Әс​тер​хан хан​за​дә​лә​рен​нән.

К а н д ы р, карт сәүдәгәр.

Б ә д р и, яшь сәүдәгәр.

К а н а ш, казаклар атаманы.

И л ч е.

К а з а к л а р.

К а н д ы р  с ә ү д ә г ә р н е ң  ө ч  у л ы.

С ә ү д ә г ә р л ә р.

К ы з л а р.

Т ә х е т,  и ш е к  я н ы  с а к ч ы л а р ы.

Х а л ы к.


          БЕРЕНЧЕ ПӘРДӘ.

                Касыйм шәһәре. Хансарай.


Ш ә е х г а л и  х а н  һәм Б у р н а ш  ә м и р  ке​рә​ләр.
Ш ә е х г а л и

Минме аңа, башым, билем бөгеп,

Дөрес, диеп торып һәр сүзен,

Кол булырга тиеш?

Каян килеп,

Әллә кемгә саный ул үзен!

Б у р н а ш


Ә шулай да кирәк түгел иде


Аның белән сүзгә керергә!


Хәзер аннан нәрсә көтик инде?

Ш ә е х г а л и (үртәлеп.)

Бар каршына,


Егыл тезеңә!

Б у р н а ш


Анысы — булмас!


Кенәз каршысында


Кайчан тезгә төшә әмир зат?

Ш ә е х г а л и


Ә нигә соң акыл өйрәтүдә?


Минем алда кем син,


Нинди хак


Белән монда арттан калмый йөреп,


Үзең һаман акыл сөргән булып...


Агың — кара синең, караң — ак!

Б у р н а ш (баш иеп.)


Гафу, ханым, сезнең бөеклектән


Кояш үзе көнли, акылда


Ярышырга әгәр сезнең белән


Исәп тотса — кайгы аңарга!


Ул Адайны әйтер идем инде —


Кем иде ул Казан йортында?


Сәүдә итеп карамакчы булды,


Ирешәлми кәрван йөртүдә,


Барлык малын харап итте дә,


Монда килеп оялады, ахмак,


Ние белән ярый? Аны кем дә

Санамыйлар иде кешегә...

Инде монда кенәз булып алмак,

Иван үзе хәтта шуңарга

Һаман карый, барлык сүзен тыңлый,


Әгәр әйтсә: “Моны асарга!”


Ул шунда ук фәрманнарын юллый,


Ярлыкарга кушса,


Сәбәбен дә хәтта сорамый...


Адай кенәз (төкереп куя),

Әйтер идем инде,


Телдә калмасын сүз!


Түз, йөрәгем, түз!


Ходай үзе


Андый адәмнәрдән сакласын!


Бөтен татар монда тулып, 


Йортын


Иван үзе хәтта танымасын


Белми әле, тоймый хәйләсен!


Дөресе шул, ханым!


Барсын бутый


Адай кенәз, аның сүзеннән


Иван чыкмый, хәтта сезгә каршы


Утлар ява булыр теленнән!

Ш ә е х г а л и


Минем белән ник дошманлык итсен?


Белмимени Иван үзе дә?


Мин — хан! Ул кем әле?


Ничек әйтсен


Миңа каршы торып сүзен дә?

Б у р н а ш


Ансы шулай... Әмма иртәгә көн


Ничек булыр, Адай бутаса?

Ш ә е х г а л и (уйланып.)

Әйе! Беләм,


Әмма ул Адайдан


Аласым юк, кем дә җайлаша


Тәхет җылысына арка куеп...


Әгәр эшләр уңай бармаса,


Иван белән ара буталса?


Алай булмый,


Аңны кулга җыеп,


Үзем ясыйм аны тамаша!


Көлке итәм!


Иван миннән башка


Беркем түгел, патша аталу


Белән генә китеп булмый алга,


Кая ди ул аңа хан булу!


Татар колы!


Чынгиз нәселеннән


Килсә иде әгәр, ул чакта


Илчеләрен кабул итүләрдән


Баш тартмаслар иде...


Бу хакта


Сүз кузгату үзе тел чайкаудан


Уза алмый, әгәр Адайга


Калса дөнья, тәмам таркалачак,


Эше бара алмас уңайга!

Б у р н а ш


Сезнең исем, дәрәҗәгез кебек


Бу дөньяда һичкем тумаган!

Ш ә е х г а л и (ачулы.)

Сөйләмә сүз!


Сикерттермә кибәк —


Тумаган да, имеш, булмаган!

Б у р н а ш


Гафу, ханым,


Мин дөресен әйттем:


Нәселегез — Чынгиз нукасы!


Әхмәт ханның нәселеннән килгән


Даныгыз бар — илләр тоткасы!

Ш ә е х г а л и


Ярар-ярар, булсын синеңчә!

Б у р н а ш (ялагайланып.)

Рәхмәтеннән Ходай ташламасын,


Сезгә мәрхәмәтлек килешә!


       Ут яктысы якыная.

Тыңланыпмы йөри кем анда?

Ш ә е х г а л и


Фатыймадыр, монда килергә


Тиеш иде,


Кемгә йөрергә


Рөхсәт булсын инде биредә?

Б у р н а ш


Күңел тыныч түгел, Иванны да


Беләсеңдер, туры эш йөртми,


Әле монда, әле анда колак


Куеп йөри, алай килешми!


Дәрәҗәсен ваклый — гайбәт белән


Эше барса әгәр...


      Ф а т ы й м а  керә.

Ф а т ы й м а


Төн катышлый


Кемнәр болай, дисәм, шаулаша,


Бу сез икән — ике, пар ябалак


Дөнья бүлә, дөнья өләшә.


        (Китә.)
Ш ә е х г а л и (көлә.)

Ишеттеңме? Чалт — ямады сиңа?

Б у р н а ш (көлүенә кушылып.)


Эләкте бит әле сезгә дә!

Ш ә е х г а л и


Хатын-кызга ике җәя ара


Якын килмә, диләр, шуңарга!


Ут белән бер, куыра да ала


Һәм чыгара сине юләргә!

Б у р н а ш


Мин үзем дә шулай уйлый идем,


Әмма иргә ялгыз яшәве


Җиңел түгел, биш хатынны алсын —


Берне генә сөя йөрәге!

Ш ә е х г а л и (аптырап.)

Нәрсә булды әле, Бурнаш әмир,


Әллә инде син дә дөньяның


Уенына бирешмәкче булдың,


Чишелеп китеп нәфес богавың?

Б у р н а ш


Улым үсте, инде балигъ булды,


Шушы хакта ата йөрәге


Кайгы утын йотмый каламы соң,


Гаилә кирәк аңа, терәге!

Ш ә е х г а л и (аптырап һәм үртәп.)

Нинди утлар йоту ди ул тагын?


Ир егеткә иле кинәнер!


Балигъ булса улың — зур сөенеч,

Туйлар яса, әйдә, өйләндер!


Баш кодага үземне дәшәрсең...


Бу кайгылы йортның эче дә


Яктырыплар китәр, урыс көнләр


Татарның да дөрес эшенә!

Б у р н а ш


Ансы шулай, әмма...


Минем сүзнең


Артыгы юк һәм дә киме дә,


Күп суларны бергә кичтек, ханым,


Кимсенү дә килде, җиңү дә.


Мин һичвакыт зар итмәдем сезгә,


Дошманнарга сүзне йөртмәдем,


Хезмәтемдә туры калып, көн дә


Киеп йөрдем ялчы чикмәнен!

Ш ә е х г а л и (җитдиләнеп.)

Үтенечең бармы, Бурнаш әмир,


Ераклардан алып сөйлисең?


Әле, улым, дисең, әле — үзең,


Күп түгелме миннән сорыйсың?

Б у р н а ш (тезләнә, тезендә ханга килә.)

Гафу, ханым, берүк-берүк гафу,


Гөнаһлымын сезнең каршыда!


Кая киткән миннән оят белү,


Кая киткән?!.

Ш ә е х г а л и


Ярый, аңсызга


Санасам да синең бу эшеңне,


Ә шулай да сүзең эчендә


Сере бардыр сыман, күңелдә шик


Калдырасың, сөйлә шушында


Уйларыңның агын һәм карасын,


Яман уең янып башыңда


Йә үзеңне харап итәрсең!

Б у р н а ш


Юк, падишам, һичбер яман уем,


Гафу бары, миндәй колыңда


Һичбер яман, һичбер начар уйның


Торганы юк иде, монсын да


Итагатьтән өстен диеп уйлап


Кабул итә күрмә, Ходаем


Үзе шаһит, юк күңелдә минем


Яманлыгым, кояш һәм аем


Булдыгыз сез, даим бар хезмәтем


Сезнең бөеклекнең сәбәбе,


Җөрьәт итсәм әгәр начар уйга,


Ләгънәтегез, димәк, хәбәре!

Ш ә е х г а л и


Ярар, тор хәзер үк шушы тезеңнән,


Килешми ул синдәй әмиргә


Тездә калу, мондый гадәтең


Барын белми идем әлегә!

Б у р н а ш


Күтәрелмим, ханым,


Моннан сезнең якты


Җылырак һәм мәгърур күренә,


Сезнең алда җаным фида булсын,


“Сез-сез!”— диеп


Нурыгызга гөлләр үрелә!

Ш ә е х г а л и


Син гөл инде алай булгач, ярый,


Утыра бир, догаң кабулга


Килсен берүк, амин!


Инде сөйлә —


Нидән булды синдә бу гауга!

Б у р н а ш


Минем улым, беләсез, падишаһ,


Балигъ яшьтә, саны да төгәл,


Серен ачты миңа бу көннәрдә,


Дансолтан, дип җаны һәм көяр!

Ш ә е х г а л и (балкып китә.)

Дансолтан, дип?


Нинди изге хәбәр,


Нинди затлы сүзләр сөйлисең?


Шушы кадәр энҗе-мәрҗәннәрне


Чәчеп җибәр, нигә төйнисең!

Б у р н а ш


Оят иде миңа сүз башларга,


Кәефегез китәр дип куркып


Сүз энҗесен йөрттем куенымда,


Инде авыр уйны очыртып,


Тынгы тапты җаным,


Рәхмәт, ханым (тора),

Кояшыгыз тәмам яктыртып,


Болытларны алды баш очымнан,


Кабул кылып сүзем яратып!

Ш ә е х г а л и


Туй ясарга тиздән насыйп итсен,


Каршылык юк кебек... Син үзең


Ни уйлыйсың, әллә монда керсен?


(Як​ты​рып кил​гән тә​рә​зә яны​на ки​лә, ан​да күз са​лып ала.)

Таң да атты, инде уянгандыр...


(Шаяртып.)

Бәлки әле сүзе башка булыр?


Казан бәген санга алмый торыр?


(Җитдиләнеп.)

Казан... Казан...


Ә Казаннар нишли, бу гомер


Хәбәр-хәтерләре ишетелми,


Булдылармы янып һәм күмер?

Б у р н а ш


Анда хәлләр — утлы табадай бик


Кызып бара, диләр, тагын да,


Бары тәкәбберләр һәм гидайлар


Калып бара тәхет янында.

Ш ә е х г а л и


Син дә, качтым, диген, урыска


Хезмәт тартып, тагын орышка


Бармый гына шөкер ана итеп


Яшәмәкчең рәхәт тормышта.

Б у р н а ш


Нинди сүз ул, ханым, әле кайчан


Качып ятканым бар? Үзеңә


Юлдаш булдым, китми шушыннан,


Ни әйтсәгез, күндәм сүз илә...


Инде минме куркак җаннардан?


Инде минме артык? Яныгыздан


Куамы хан? Ярый, хуш иттек,


Без икебез сүнмәс ут идек...


          (Чыга бара.)

Ш ә е х г а л и (көлеп.)

Дансолтанны әллә оныттың?


Улыңамы, диеп, колагын


Тешләмәкче булып килүнең


Тәмен югалттыңмы, Ходаем?


(Үзгәреп ала.)

Ярар, сиңа булып, теләгәнең


Кабул итеп алып, уңаен


Куя торса заман, сарайларың


Кояш белән тулсын, Ходаем!


Ир үпкәсез булмый, (үз алдына.)

Юктан гына


Ара бозып, алып хәтерне


Яшәр чаклар түгел, җайларына


Торулары гына хәерле.

Ау ки​е​мен​дә  Д а н с о л т а н  ке​рә. Ар​тын​нан кыз​ла​ры ки​лә.



Үтеп китмәкче.

Тукта әле, кызым, бире килеп,


Сәламне ал әле, сагынып


Алган чагым иде сине көтеп,


Кайда йөрдең болай ашкынып —


Иртә таңнан,


Әллә соңга калып, адашып?


        Д а н с о л т а н  туктала. К ы з л а р ы  китә.
Д а н с о л т а н


Тыңлыйм, ни сүз, атам-солтаным?


Ни боерык — шуны тотамын!

Ш ә е х г а л и (аңа килеп.)

Күз керфегең ник салынган болай


Йөзләреңне тәмам болытлап?


Нәрсә булды, җаным, и тулган ай,


Күңелемне алдың авырлап?

Д а н с о л т а н


Ага атам, мине ачуланма,


Арганмындыр, соңга калынды,


Үз ягыма чыгыйм, бу җаныма


Шунда табалырмын тынгыны.

Ш ә е х г а л и


Тукта, кызым, күңел тәрәзәсен


Ватып китмә, берүк, кадерлем,


Минме сине белмим,


Яшерәсең —


Нәрсә булды, җаным, гүзәлем?


Ник әйтмисең, әллә берәрсе


Кимсеттеме, өзеп үзәгең?


Әйт үземә, аның күрәсе


Шушы булыр — кылыч, 

(билендәге кылычын кузгатып куя),


Беләсең!

Д а н с о л т а н


Юк, мин китим, үз ягыма барыйм,


Арыганмын, бары шул гына,


Рәхмәт сезгә, атам, өздем җаным,


Күзләремә яшьләр җыела.

Ш ә е х г а л и


Бар, кызым, бар, тынычланып ял ит,


Арыгансың булыр, мөгаен,


Хәтеремә якты утларың төрт,


Нурландырып күңел сараен!

Д а н с о л т а н  китә.
Б у р н а ш


И балалар, белсәгезче, ата,


Ана җаны, сез, дип сызлана,


Җан көю дә бары сезнең хакка,


Сез, дип йөрәк сыза, кузгала!

Ш ә е х г а л и


Йә, алай ук бетеренмик әле,


Бала хәсрәтеннән Ходаем


Саклый күрсен берүк!..


Үз баламны


Бирмәде шул, өзәм үзәгем,


Балам, диеп,


Балам, күз нурым!


(Сагышлана.)

Могҗизасын кылмады Ходаем,


Үтенечем кабул итмәде,


Догаларда даим булдым күндәм,


Юк икән шул насыйп хикмәте!

Б у р н а ш


Бер-бер артлы өч кызыгыз үсә,


Өч күгәрчен, бәхет кисәге,


Сезгәме соң җаннар картайтасы,


Үзәгегез юктан өзәсе?

Ш ә е х г а л и


Алай-й-й...


Дансолтанны әйтәм, йөрәгемне


Кисте әле аның сагышы,


Булмый болай, барып хәлен белим,


Фатыйма да кая югалды?

        
           (Китәләр.)

Өч яшь сәүдәгәр — К а н д ыр  у л л ар ы  керә.
Б е р е н ч е с е (аптырап.)

Ничек болай җиңел уздык әле?..


Юлыбызны беркем бүлмәде!

(Тәхет һәм ишек янындагы сакчыларга карап ала.)


Болар — тора, әллә өрәк инде?


Тик адәмчә кигән күлмәге!..

И к е н ч е с е


Күп сөйләшмә...


Монда диварлар да


Колаклы, дип сөйли кешеләр,


Ераклардан бире килеп җитеп,


Гаиб булды, диләр, күпмеләр!

Ө ч е н ч е с е


Мин Касыймны — тирән чокыр, диеп


Белә идем кеше сүзеннән,


Бернинди дә чокыр түгел икән,


Шул ук адәм, шул ук сүз белән


Сөйләшәләр, сәлам алышалар,


Базарлары ярлы ичмасам,


Җиңел кулдан гына алмашалар,


Бу илләрдә мәгәр тукталсаң...

Б е р е н ч е с е


Кая киткән, нигә һичкеме юк,


Туктатучы, сорау салырлык?


Әллә инде адаштыкмы икән —


Шайтан тозагына юл алып?

И к е н ч е с е


Әйдә киттек яхшы чакта моннан,


Таш капчыкка барып төшкәнче!

Ө ч е н ч е с е


Ник куркасыз? Ис китәрлек бер ни


Шәйләнми бит, Сарай эчендә


Заты да юк, тәхет тә күренми...


Ирешмәдек әле түренә?


      Б у р н а ш  керә.

Б у р н а ш (бо​лар​ны кү​рү​гә, ап​ты​рап һәм кур​ка ка​лып.)


Болар кемнәр йөри әле монда?


Көпә-көндез — нинди гамәл бу?


Кемнәр кертте? Кая каравыллар?


(Аваз сала.)

Гаскәриләр керсен, каравыл!

                Ө ч е с е  бердәй тезләренә иңәләр.
Ө ч ә ү  б е р г ә (куркышып):


Гафу, ханым, гафу! Чакырмагыз!


Хата — бездән, булып мөнафикъ,


Ялгышлыкта монда килеп кердек,


Сезне күреп безләр куандык.

Б у р н а ш (батыраеп һәм ачуланып.)

Ни эш белән йөрисез, дип сорыйм,


Хәерсездән булып хәерсез?


Шушы хәлдә әгәр очрашмасак,


Кылыр иде икән ниләр сез?

Ө ч е н ч е с е


Гафу, ханым, сезне күрергә дип


Килгән идек, инде ничә көн


Катыгызга аяк басалмыйча,


Төшермичә читек үкчәсен


Йөредек без, гозер белән килеп


Китәселәр идек бичара,


Очраштырды Хода, мең рәхмәтләр,


Йөзегездән кояш чагыла.

Б у р н а ш


Нинди кояш тагын? Әллә тәмам


Саташтымы татар дөньясы?

Ө ч е н ч е с е


Саташмады, ханым, саташмады,


Татарларның сезләр — хуҗасы!

Б у р н а ш (йомшап.)

Ярый, тыңлыйм, сөйлә, әйдә, нинди,


Нәрсә иде әйтер сүзегез?


Һәммәгез дә гозер белән килә,


Туймас булды татар, күремсез!

Б е р е н ч е с е


И бөек хан, сезнең нурыгызда


Илнең көне тәмам яктырып,


Безне бәхет белән кинәндерә,


Мактауларны сезгә җиткереп


Әйткәнебез өчен гафу, ханым,


Ни чарадан булдык бичара,


Кемгә барыйк, кемнән сорыйк икән —


Тәмам хәерсез без соң ара!

Б у р н а ш


Сөйләгез, дим, сөйлә, ә сез һаман


Кояш, дисез, бәхет, башкасы!..


Ни китерде сезне безнең алга?


Ачык булсын хәзер барчасы!

               С ә ү д ә г ә р  у л л а р ы  кай​сы сүз баш​лар​га бел​ми ка​ра​шып ала​лар.

Б ер е н ч е с е (өченчесенә күрсәтеп.)


Ул сөйләсен, ханым, арабызда


Өлкәне дә, монда китергән


Кешебез дә шушы, сез һәммәсен


Төшенерсез аның сүзеннән.

Ө ч е н ч е с е


И бөек хан, сезнең гамәлегез


Илнең-көннең яме булганга


Сезгә килдек, гозеребез — авыр,


Әмма җиңел, диләр, сезләргә!

Б у р н а ш (ачуланып.)


Сөйләгез, дим, юкса әллә кайчан


Каравылга биреп җибәреп,


Зиндан төпләрендә черетергә


Әмер булыр иде, сүз алып,


Гозерегез әйтә алмадыгыз,


Безгә күпләр килеп, бәхетен


Тапмый киткәне юк, сез белегез


Дәрәҗәсен безнең тәхетнең!

Ө ч е н ч е с е


Сүз сөйләүдә безнең маһирлык юк,


Эшләребез — сәүдә, кәраван


Йөртү белән без базарлар алдык,


Әмма йөрәк әрни ярадан...


Идел буйлап кайта килә идек,


Өстебезгә һөҗүм иттеләр,


Көймәләрне тәмам таладылар,


Мал-туарны алып киттеләр.

Б у р н а ш


Кем эшләде моны? Казаннармы,


Әллә инде нугай, башкасы?

Ө ч е н ч е с е


Һичкем түгел, Идел ярларыннан


Чыгып баскан урыс казагы!

Б у р н а ш


Нәрсә дисез? Алар анда каян


Килгән әле, кемнең әмерен


Үтәп алар илне бүсеп йөри,


Мыскыл итеп Касыйм тәхетен?..


Ул җирләргә Шәехгали хуҗа!..


Каян килсен урыс Иделгә?


Казаннардыр әле, әйе, шулар


Бутар өчен безне, сезләргә


Урыс булып күренгәннәр алар...


Азды Казан, азды һәммәсе,


Акыл сабакларын укытасы,


Кырып-себереп барсын түгәсе


Генә калды, һай явызлар алар,


Халкы явыз, явыз түрәсе!


           (Уйга кала.)

Ө ч е н ч е с е


Гамәл барда эш табыла, ансы,


Эш йөрткәндә, байлык казану


Җае чыгар, әмма кулларында


Карт атабыз калды, кызгану


Хисе белән йөрәкләрдә ут һәм


Ялкын гына, ярдәм сезләрдән


Булмасмы, дип гозер белән килдек...


Җанны кызганмыйбыз сезләрдән!

Б у р н а ш


Исемнәрен ничек дисез әле,


Ул сөекле газиз атагыз


Таныш кебек безгә, ничек әле,


Йәгез әле, йәле, атагыз?!.

Ө ч е н ч е с е


Безләр аны, Кадыйрислам, дибез,


Эшен йөртте Мәскәү белән дә,


Аның сәүдәләре дан алдылар


Һиндестанда, Бохар җирендә.


Халык аны үз күрүдән даим,


Кандыр бай, дип йөртте электән,


Шушы ләхап, шушы кушаматы


Нәселебез белән береккән,


Кандыр, диләр аны, тотып калды,


Идел менгән җирдә казаклар,


Без ишеттек, сезнең кулыгыздан


Килә торган эш дип, ул яклар


Белән элемтәдә тора идек,


Йөртә идек сәүдә кәрванын,


Менә инде каршыгызга килдек


Өмет итеп Хода хикмәтен.

Б у р н а ш (уйланып.)

Кандыр, дисез, Кандыр —


Кадыйрислам...


Колагыма таныш бу исем!


Әмма менә сезләр ялгышасыз,


Андый мәкер, золым һәм эшен


Казакларга сылтап, Казаннар ул,


Күптән түгел кайтып зур илчем


Хәбәр бирде, сәүдә корабларын


Талауларын, малдан өлешен


Бирмәгәнгә күпме сәүдәгәрне


Кылыч белән турап салганнар,


Ә әткәгез Кандыр сәүдәгәрне,


Кәфер, диеп утка якканнар!

Ө ч е с е  б е р г ә (елап):


Йа Ходаем, бу нинди сүз тагын?


Башларыбыз бәла эчендә!


Әнкәбезгә кайтып нәрсә диим,


Ничек карыйк кеше күзенә?

Б у р н а ш


Моннан соңда Казан әһелесен


Яклап сөйләр әллә телегез?


Атагызны алар харап итте,


Нәрсә булыр инде эшегез?

Б е р е н ч е с е (сикереп торып.)

Үч алудан артык инде кулдан


Берни килми минем, абыйлар,


Ничек сезләр түзеп тормак була,


Ул Казаннар тәмам аздылар!


Әгәр бүген яуга чыгыйк, дисәк,


Үзем барам, ханым, үч алып


Бетермичә тынмас шушы җаным,


Бәгыремнән тора кан тамып!


 (Авыр тонда.)


Үтергәннәр, яндырганнар, атам,


Нәрсә диеп шунда калдырып


Китә алдым сине, нигә әйттең,


Нәселемне кал, дип, коткарып?


Ул вакытта әгәр яннарыңда


Торган булсам, явыз ниятле


Казаннарга кул батырыр идем —


Бугазына үткен тырнакны!


 (Абыйлары кочагына ава.)

Эһ атабыз, тере хәлләрендә 


Яндырганнар... Кәфер аталыр


Ни гамәлең бар иде соң синең?


Казан йортын инде ут алыр.

Б у р н а ш


И балалар, менә эшләр ничек!


Ни көттегез явыз Казаннан?


(Уйланып.)

Менә нәрсә... Сезгә ярдәм итеп


Булмасмы бу сүзнең җаеннан?


Үзегезне хезмәтемә алып


Эш йөртербез хәзер без бердәм!


Сезнең кебек гаярь егетләргә


Мохтаҗлыкның әле беткәне


Юк әлегә, әмма иртәгә соң


Булуы бар, вакыт дигәне


Һаман-һаман безнең җайга йөрми,


Ашыкмагыз, бүген уйлагыз,


Ә иртәгә тәхет каршысына


Рәхим итеп тагын түрләгез!


Булдырсагыз, сезгә олы эшләр,


Ир гамәлен бәлки йөкләрбез,


Арабызда калсын шушы серләр,


Килешенеп барсын эшләрбез!


Ә хәзергә, хуш, сау йөрегез, дим,


Бик алай ук ерак китмәгез!


Әй, каравыл, кая, кем бар анда?..


Йә хушыгыз, сезне көтәбез!

Ө ч е с е  б е р г ә:


Без баш өсте, нәрсә боерсагыз,


Әмерегез вакыт эчендә


Сез кушканча тәмам үтәләчәк,


Серебез дә калыр көчендә!


        К а р а в ы л  керә.
Б у р н а ш (к а р а в ы л г а.)

Зурлап озатыгыз кунак якка,


Ә иртәгә дәшеп үземә


Сөйләшермен, ярый, мең иминлек


Сезләргә һәм олуг илемә!


    К а р а в ы л  белән  ө ч е с е  дә ки​тә​ләр. 

Ш ә е х г а л и  ке​рә.
Ш ә е х г а л и 


Кемнәр иде, алар нишләп йөри,


Әллә сәүдәгәрләр идеме?


Тавышлары сарай эчен алды,


Ишетмичә калдым сүзеңне.

Б у р н а ш (көлеп.)

Шулар инде, тагын кемнәр булсын,


Мескен кавем, нәрсә әйтсәм дә


Шуңа күнеп, мине сез дип белеп,


Тәгәрәште алар үкчәмдә!


 (Тагын да көлә.)

Ш ә е х г а л и


Ансын булдырасың, күпме кеше


Син төлкенең төшеп кулына,


Үз башына бәла тапты, менә


Тагын болар синең алдыңда


Кол булмакчы... Нәрсә иде икән —


Гозерләре бәлки булгандыр?


Ишетмичә калдым, нәрсә анда?


Ничек булган, диде, ата-ул?

Б у р н а ш


Сезнең белән бутадылар мине,


Сер бирмәдем, безнең казаклар


Кулынамы төшкән аталары,


Кандыр, диләр, йөртеп сәүдәләр,


Күп илләрдә даны таралган, ди,


Белә, диләр, яше-карты да,


Аны йолып алмакчылар икән...


Иделдәге казак кулында


Калганнарны кем коткара ала?


Иван сүзен тотып әле дә


Казан йортын тәмам камадылар,


Керми алар һичкем хәленә,


Ә мин инде, юри сүзгә килеп,


Төшенгәндәй барча серләрне,


Бар бәлане Казаннарга ягып,


Бераз алдап, хәтта боларны


Сезнең якка авыштырып куйдым,


Бергә ясап акны-караны!

Ш ә е х г а л и


Бу дөньяны тәмам буташтырып,


Кешеләрен адаштырырга


Булдырасың, ансы, шуның өчен


Сүз җаенда адаштырырга


Берни тормый сиңа, кайвакытта


Шиккә калам, бәлки урының


Зиндан синең?


Нәрсә эндәшмисең?


Дөрес түгел әллә әйткәнем?


Болай булса, алда эшләребез


Ничек барырын да беләлмим.

Б у р н а ш


Шаяртасыз, ханым, сынавыгыз


Өчен, ансы, рәхмәт, һәрдаим


Сезнең кемлек өчен хезмәт иттем,


Ярлыкасын, берүк, Ходаем!

Ш ә е х г а л и


Ул — ярлыкар, һәммә гамәлебез


Аның әмеренә бәрабәр,


Ә югыйсә ни дип тырышабыз,


Болар бар да изге хәбәрләр!


          Ф а т ы й м а  керә.
Ш ә е х г а л и (хатынына.)


Тагын нәрсә булды? Йөзең сулган,


Йәле, әллә күзең яшьләнгән?


Ни хәсрәтләр чигә җаның, нидән


Йөзкәеңә кара җәелгән?

Ф а т ы й м а


Җәелми ни, әллә, сукыр, диеп,


Колаксызга мине саныйсың?


Сөембикәне хатын итәр өчен


Әллә синме эшең йөртмисең?

Ш ә е х г а л и


Нинди сүз ул тагын? Әллә кайчан


Никахымда иде, Казанда


Хан торганда кочагымда яткан


Булмаса да... Әллә миңарга


Насыйп ителгәне юк идеме?


Ярый, җитте, хәзер Иван да


Аны үзе миңа атап тора...


Каян килеп булды дивана?

Ф а т ы й м а


Дансолтанны кара! Күзендә — яшь...


Белә алмыйм, нәрсә үзгәрде?


Кызларыңны бер дә уйламыйсың,


Минем инде бәгырь күгәрде!

Ш ә е х г а л и


Чакыр әле, монда килеп үзе,


Авырмыйдыр, йөри аладыр —


Күпме гомер атта чабып, ауда


Ирләр кебек оча, оялыр


Вакытлары килеп җитәр диеп


Көткән идем, бары шул гына


Булса кирәк!


Нәрсә катып калдың?


Чакыр монда, килсен шушында!

Ф а т ы й м а


Яман холык белән балаларның


Бәгырьләрен изеп бетереп,


Җаннарынмы гарипләтим синнән?


Аждаһадай шулай үкереп


Тормасаң да ярар иде!.. Хәзер


Чакырамын, артык кагынма,


Дансолтанның җаны китек вакыт,


Авыр сүзләр белән кагылма!

Ш ә е х г а л и


Ярар-ярар, һаман син теләгән,


Син әйткәнгә тәмам буйсынып,


Гомеремне зая уздыручы


Ирең булмам, аны чакырып


Китер әйдә, килсен, сөйләтермен —


Җаны киткән нидән ватылып!

Ф а т ы й м а


Ярар, хәзер, әгәр, киләм, дисә,


Син алырсың үзең сөйләшеп...


                  (Китә.)
Ш ә е х г а л и


Ә син, Бурнаш, чыгып торсаң — ярый,


Вәзир аталсаң да ханлыкка,


Монда минем үз гаиләм эше,


Үземнеке чыкмый халыкка!

Б у р н а ш


Әйе-әйе, әмма бәлки минем


Киңәшемә булыр мохтаҗлык?

Ш ә е х г а л и


Әйттем инде, нигә кабатларга?


Эшләреңне кара, бар-бар, чык!

Б у р н а ш


Башым өсте, ханым, башым өсте!


(Чыгарга бара, борыла.)

Булыр бәлки монда кирәгем?


Мин якында гына, эндәшегез,


Чакыруга килеп җитәрмен!


               (Чыга.)
Ш ә е х г а л и


Ханлыгымның бөтен эшен бутап,


Гаиләмә әллә тыкшыну


Уендамы? Күңелендә ни бар?


Бурнашкамы инде ышану?


 (Бераздан.)

Алай дисәм, кемгә таяныйм соң,


Ул — киңәшчем, эшем йөретә...


Нәрсә булган инде кызым белән?


Борчуларга салды бик иртә!


Фатыйманы кара инде, ничек


Шашынуга җиткән, бәхетсез


Эш булгандай, Сөембикә, диеп


Котны алмак була, хәерсез!

                  Ф а т ы й м а  ке​рә. Аңа Д а н с о л т а н  ияр​гән. Идән ур​та​сын​да​гы ке​ләм​гә тез​лә​нә​ләр. Уты​ра​лар. Ян​на​ры​на Ш ә е х г а л и  ки​лә.

Нәрсә булды, кызым? Ничек болай


Сөмсерләрең синең коелган?

           (Д а н с о л т а н  янына утырып, йөзендәге өрфия пәрдәне күтәрә.)

Агаң сиңа чит-ят кеше түгел,


Балам урынына үз итеп —


Җангалине, әткәң мәрхүмне


Даим һаман күңелемдә тотып —


Үстердем мин, кызым, шикләнмә,


Сөйлә әйдә, сөйлә, без күрик!

Д а н с о л т а н


Нәрсә диим? Әткәм булдың даим,


Минем өчен җаның атканга


Бәгырьләрем киселгәләп китә,


Нигә борчыласыз юк-барга?

Ф а т ы й м а


Нинди юк-бар? Нинди юк-бар монда?


Вакытлары күп дип атаңның


Уйлыйсыңмы әллә? Бу ил белән


Эше барны уйла, Ходаем!

Ш ә е х г а л и


Йә әнисе, сабыр, кызым өчен


Вакытым бар, илем чукынмас!


Әйдә, сөйлә, тыңлыйм әле үзең —


Серең чишсәң, җайсыз эш булмас!

Д а н с о л т а н (бераздан.)

Ничек әйтим? Агам, атам минем,


Ышанычым, бәхет терәгем,


Даим бөтен серләремне белеп,


Саф тоттыгыз дәртле йөрәгем!

Ш ә е х г а л и


Сөйлә, кызым, сөйлә, сер яшереп


Кайсы кызлар тапты бәхетен?

Ф а т ы й м а


Әйдә, кызым, юкса тәмам сулып


Беттең инде, җаным, сихәтем!

Д а н с о л т а н (бераздан.)

Сез беләсез, җаным әткәм-әнкәм,


Сүзегездән бер дә чыкмадым,


Ә монысы — оят үземә дә,


Ничек аны сезгә мин әйтим?

Ш ә е х г а л и


Кызым, монда бер дә чит-ятлар юк,


Әнкәң дә мин, һичкем ишетми,


Сөйлә әйдә, каза эш булмасын,


Болай оят тоту килешми!

Д а н с о л т а н (бераздан.)

Ярый, алай сез әйтәсез икән,


Яшерергә килми көчемнән,


Гашыйк булдым... Әнкәм, гафу, берүк,


Чыктым бугай, әткәй, сүзеңнән?

Ш ә е х г а л и (балкып.)

Бәрәкаллаһ, шулай диләр аны,


Ә без инде әллә ниләрне


Уйлап бетердек тә, йөрәк каны


Кайнарланды, каплап күзләрне!

Д а н с о л т а н (бераздан.)

Гафу берүк, әгәр борчуларга


Салган булсам, Ходай үзе дә


Ярлыкасын, минем уемда һич


Явызлыкның хәтта эзе дә


Юк иде дә...

Ш ә е х г а л и


Инде сөйлә безгә


Ничек алай? Тәмам көтмәгән


Эшләр килеп чыкты әле болай


Уйламаган җирдән, белмәгән!

Д а н с о л т а н


Анысы ук дөрес түгел бугай?


Ишеткәнем юк дип әйтәлмим,


Әйе, минем башны нугайларның


Мирза Исмәгыйле, мин белмим,


Улынамы ашатырга диеп


Уйлагансыз, Бурнаш вәзир дә


Бүләкләрен китермәде түгел,


Сорамакчы икән кияүгә


Улы өчен, ә мин... Йа Ходаем,


Ничек болай, атам, гафу ит,


Тәкъдиремме кылды миңа җәбер —


Менә бүген мәгәр үлеп кит,


Бөтенләй бер егет өчен тибә


Йөрәккәем урын табалмый,


Нугайлар да кирәк түгел миңа,


Вәзир улы да бер хыялый...

Ш ә е х г а л и (тынычсыз.)


Җәберләмә, кызым, әйт исемен,


Кем икәнен, тыңлыйк элгәре,


Лаек микән, әллә һичкем түгел?


Әллә инде юри сөйләвең?

Д а н с о л т а н


Нугайга да, Бурнаш вәзирнең дә


Насыйбына, атам, калдырма,


Минем күңел Хаҗитархан иле,


Нәселебез ягы уңайда!

Ш ә е х г а л и (сөенеп.)


Бәрәкаллаһ, бәрәкаллаһ, кызым,


Сөйлә-сөйлә, тыңлыйк үзеңне...


Кем икән ул аннан? Безнең нәсел,


Безнең бабаларның токымы?

Д а н с о л т а н


Исемен аның белми калдым димим,


Хәйбулла да, диләр, Ядкәр дә —


Илебездән кичеп бара иде,


Яугир иде тәмам, иярдә.


Ауда идем, кызлар белән бергә


Йөри идек юллар әйләнеп,


Шунда алар каршыбызга чыгып,


Сәламләштек якын-үз күреп.


Очраштылар күзләр күзләренә,


Чак егылмый калдым иярдән,


Андый утны минем һичбер кемнән


Татыганым юктыр гомумән.


Шуннан бирле йокым качты күздән,


Иминлегем китте күңелдән,


Бу сүзләре өчен кызыңны да 


Гафу итсәң иде, и атам!


Бар серемне ачып бирдем инде,


Харап кына булдым, йа Ходам!

Ш ә е х г а л и


Алай икән?.. (Бераздан соң.)


Әмма борчылырлык


Һич яманны тапмыймын монда,


Бусы тагын яхшы, хан улына


Насыйп иткәч, кызым, бер Хода,


Ничек моңа каршы килик икән,


Эшне шулай дөрес йөретеп,


Аллаһ бирсә, бәхет ирешәчәк —


Килер көннәребез киң итеп!


Хәйбуллага кеше җибәрербез,


Күрә бирсен туйның хәстәрен,


Безнең кыздан кем дә башын чөймәс,


Тыя алмас хәтта хисләрен!

Д а н с о л т а н


Китим, атам, үз ягыма чыгыйм,


Миңа монда авыр утыру,


Сезнең эшләр илдә көннән-көнгә


Арта бара, вакыт уздыру


Килешмәс шул...

Ш ә е х г а л и


Бар-бар, инде котлыйм,


Кызым минем, олы бәхетем,


Татлы хәбәр белән сөендердең,


Җаннарыма бирдең рәхәтен!


       Д а н с о л т а н  китә.
Ф а т ы й м а


Ничек алай бик җиңелдән генә


Хәл кылырга ният итәсез?


Монда кызың елап, кан-яшь түгеп,


Өзеп алды бәгырь кисәген!


Әллә Хәйбулла ул, әллә Ядкәр —


Кем икәнен җиңел хәл итеп,


Кайгы утларына сала күрмә,


Эшләреңнән артык сүз китеп.

Ш ә е х г а л и (тынычсыз йөренә башлый.)


Күп сөйлисең, кая анда Бурнаш?


Ә мин инде эшне хәл иттем,


Әстерханга илче җибәрәбез,


Хәйбуллага күңел беркеттем!


Ядкәр белән чактан эләгешми


Калган идек, Казан алырга


Барганда да теңкәләрем кортып,


Ялагайлык кылды аларга!


Һаман минем эшкә тыкшынырга


Торды, юньсез, Иван янында 


Сигез еллап кайгы-хәсрәт күрми


Яшәде дә, инде аңа да


Минем хакта яман сүзләр сөйләп,


Араларны бозу уенда


Йөргән иде, ярый Иван үзе,


Китсен, диде аны, өенә!


 (Ишек ягына кычкырып.)

Бурнаш кая анда? Керсен бире,


Син, Фатыйма, бер дә борчылма,


Барчасы да без дигәнчә бара,


Хәйбулласы якын үземә!

Ф а т ы й м а (чыгарга бара, туктала.)


Бурнаш вәзир Дансолтанны атап


Алмакчымы иде улына?

Ш ә е х г а л и (ачулы.)

Җансолтан бар, Маһисолтан кызым,


Кайсын тели — сайлар... Ник кенә


Юк сүзләрне бушка кузгатасың?


Болай өреп тора эт кенә!

Ф а т ы й м а


Мине эткә тиңләп, үз яныңа


Сөембикәнең үзен алырга


Ният иткәнеңне белеп торам,


Йөрәкләрем генә ярыла.

Ш ә е х г а л и (масаеп.)

Ә ул кемгә булсын инде хәзер?


Иван аны махсус үземә


Атап куймадымы? Бу сүзләрең


Ирешмәсен барып үзенә!

Ф а т ы й м а (ачулы.)

Ирешер дә, әллә минем кемлек


Билгесезме аның үзенә?


Һич сүземә Иван каршы килми,


Әйтә калсам әгәр бер генә,


Сөембикә йөзең күрмәячәк,


Кочмаячак аны кочагың!

Ш ә е х г а л и (ризасыз.)


Бар әле, бар, йөрмә монда бүрсеп,


Яктыртып ал әле үз ягың!


          Б у р н а ш  керә.

Б у р н а ш (аларга баш ия.)

Дәштегезме, ханым, нинди эш бар?..


Башым өсте, ханым-солтаным!..

Ф а т ы й м а


Ә мин — чыгыйм, алда туйлар көтә,


Кемгә — егет, кемгә — кыз-хатын!



(Чыга.)
Ш ә е х г а л и (үртәлеп.)


Кара моны, нәрсә дигән була?


Егет, имеш, миңа — кыз-хатын!

Б у р н а ш


Нәрсә булды монда, һич аңламыйм,


Каян чыкты әле бу ялкын?


          ИКЕНЧЕ ПӘРДӘ.


          Казан. Хансарай эче.


 Тәрәзә янында  Я д к ә р  х а н  ялгызы.

Я д к ә р (тәрәзәдән карый.)

Аны күргән минутымнан бирле


Күз алдымнан китми карашы,


Гүя гомер буе ул дип яшәп,


Аның өчен тормыш барышы...


Әллә кемнәр кебек тоела да,


Ишелепләр китә күңелгә


Хәтеремнең олы давыллары,


Шушы хәсрәт миңа гомергә


Юлдаш булыр микән, әллә инде


Ачылыр да күңел бүлмәсе,


Килеп керер анда ай-кояшы,


Салынып өстән сагыш күлмәге?

              К ә й б ә к  ке​рә.  Я д к ә р  аны кү​рә, тә​рә​зә​гә та​гын ка​рап то​ра.  К ә й б ә к н е ң  сә​ла​мен ала, аңа якы​ная.
Я д к ә р


Ил эчендә — тынлык, Касыймнарда


Туй итәләр, диеп хәбәре


Килеп җитте, Казан ханбикәсе


Дансолтанга никах күлмәге


Кидертәләр... Бездән кемнәр барып


Тәбрик итәр икән аларны?

К ә й б ә к


Ул туйга без чакырулы түгел...


Олы булсын, диеп, бәхете,


Әйтер өчен кулдан эшме килер?


Безнең дошман — Касыйм тәхете!


Казан эче шатлык белән тулы,


Сөенәләр сезнең булудан,


Һәммәсе дә коралларын алып,


Көч кызганмас инде кулыннан!

Я д к ә р


Шул ук халык корылтайга килеп,


Шәехгали ханның каршында


Ант эчмәдемени ахмакланып?


Ни бәя бу татар башына?..


Кәйбәк, менә, син Себердән үзең,


Себер иле синең һәр сүзең


Хөрмәт белән кабул итеп тора...


Инде безгә нәрсә хәбәрең?


Сугыш булмый калмас, Шәехгали


Туй итсә дә бүген, иртәгә


Күтәрер дә урыс гаскәрләрен,


Китереп басар безнең итәккә!

К ә й б ә к


Кияве кем, дисез? Хәйбулла хан!


Гомер бакый безгә көндәштә


Булгалыгын белеп сөйләүчеләр


Сүзсез калып тора киңәштә!

Я д к ә р


Алай дисез? Дөрес сүзнең ничек


Табып булсын икән инкарен?


Бу туйларның ахырын да күзлим,


Санга алып дөнья базарын.


Әстерханның ярдәм кулын кисеп,


Шәехгали шушы гамәлдә


Бу Казанны ялгыз калдырмакчы,


Безгә болар кайгы, һәрхәлдә.

К ә й б ә к


Исмәгыйль бәк мирза Дансолтанны


Үз улына сорап илчесен


Җибәргәнен искәргәндә, мәгәр


Безгә бәйләр дуслык җепләрен.

Я д к ә р


Исмәгыйльме, комсыз төлкенеме


Казан ягы җәлеп итәчәк?


Аның хәтта барлык хыяллары,


Уйлары да мәгълүм, күрәчәк


Гамәлен дә яхшы күз аллыймын,


Аңа байлык-дәрәҗәләр кирәк,


Ә Казаннар саран ул яктан!


Ә Казаннар үз җайларын күреп


Гамәл итә белми көннәрен,


Дошманнарын дошманлыкта танып,


Дусларыңны сайлау тиешен


Төшенмиләр монда әмирләр дә,


Үзләренә байлык өлешләп


Йөри барсы, шуңа ышанычым


Юк аларга, бары сүз сөйләп,


Гамәлләре каршы, җаннар аклап,


Бар да йөри бары сан уйлап.

К ә й б ә к


Элек шулай иде, инде хәзер


Кәефләре тәмам үзгәрде,


Кол буласын барсы аңлап алды,


Төшенделәр, юк-бар хәбәрне


Ишетүгә, хәтта кайнарланып,


Җаннар сөймәс булды җәберне.

Я д к ә р


Казаннарның дәрәҗәсе олы


Мәскәүләрнең һаман каршында,


Иван тәхетендә алар эшне


Оста йөртә, Адай кулында


Анда әмер, әгәр аны кулга


Алып булса иде, ул чакта


Ике ара дуслык җепләрендә


Ныгыр иде, һаман шул хакта


Фикер йөртеп күңел төпләрендә,


Ышанычым туа бара хәтта.

К ә й б ә к


Адай белән эшне йөртү авыр,


Бүләкләргә аның ис китми,


Шуңа инде дәрәҗәсе олы,


Горурлыгын бер дә сату итми!

Я д к ә р


Мәскәү тәхетендә тәрбиядә


Сигез еллык гомер уздырдым,


Адай белән әмма бер генә дә


Сер бүлешә алмый тилмердем.


Урыс кенәзләре, түрәләре,


Хәтта боярлары акчага,


Алтын-энҗеләргә ихлас күңел


Биреп яши, гадәт барчада


Бер аларның, сатлык җаннарына


Тынгы эзли бары юк-барда.


Шуңа Иван алар сүзен хәтта


Ишетергә бер дә теләми,


Сатлык җаннар бәясенә исе


Китми аның, хәтта сөйләшми


Алар белән, фикер алышмый!


Ә Адайның холкы ышанычлы,


Туры сүзле , усал, җитмәсә,


Иван өчен бүген Адай кулай,


Араларын кемдер бозалса


Иде шунда...

К ә й б ә к


Андый кеше әгәр табылса?

Я д к ә р


Ул кешене урыс боярлары


Арасыннан эзләү тиешле!

К ә й б ә к


Алып чыга алсам, кичекмичә


Мин башкарыйм хәзер бу эшне!

Я д к ә р


Хәер-фатыйха! 

Тик болай да

Эшләреңнең чиге күренми,

Себер белән дуслык җепләрен

Ныгытканың хәтта сизелми.

К ә й б ә к


Күчем ханның үз кайгысы белән


Тәхет яны тәмам тилмергән,


Ил эчендә ызгыш бара, орыш —


Бөтенесе эттәй тилергән.


Иман ныклыгына дәлил итеп


Күчем йөри илгә ут салып,


Бер тарафта дәүләт ныклык тапса,


Икенче як китә таркалып!

Я д к ә р


Бөек татар илен ләгънәт орган,


Әллә яшен суккан диярсең,


Ирләр китсә илдән, җәбер-золым,


Мәкер-хәйлә генә җыясың!

К ә й б ә к


Тәкъдиребез шундый, игенче дә


Икмәк өчен җанын тапшырып,


Изге туфрак өстен орлык белән


Чәчеп үтә һәм дә тутырып.


Ә аннары — шаулап бодай үсә,


Башаклары алтын төсендә,


Ә аннары — тук орлыклар булып


Һәммәсе дә тәмам җитлегә...


Орлык коелгандай ил чәчелә,


Тарала йорт, халык таркала,


Бәндәләр дә төшә үз гаменә,


Үз дигәнчә гамәл башкара.


Татар илен җыючысы кирәк,


Берләштереп алар һәммәсен!


Шул уй белән бар да эшен йөртсен,


Шул уй белән эшен башласын!

Я д к ә р


Изге хыял, әмма бу фәлсәфә


Һәркемгә дә таныш, Угыз хан


Уллары да шулай таркалдылар,


Җыеп алды барсын Чынгиз хан!


Тәвәккәлләп башлыйк без дә эшне,


Мәскәү юлын сиңа таптарга!


Адай белән эш йөрт, кирәк икән,


Кызыл малың, туның кызганма!


Үз белдегең белән эшләреңне


Йөретә бир, кирәк чагында


Хәбәреңне җиткер, бар кешеңне


Йөрет шушы Адай юлында.


Әгәр аны безгә куша алсак,


Бозылып китәр йорты Иванның,


Сатлык боярларга эшен борсак,


Ут итәрбез илен без аның!

К ә й б ә к


Башым өсте, ханым, әмерегез


Алдан йөрсен Тәңре сүзедәй,


Бүгеннән дә калмый җибәрербез


Кешебезне!

Я д к ә р


Ярдәм бирсен Ходай!

              К ә й б ә к ки​тә. Я д к ә р  уй​да ка​ла. Бе​раз​дан соң ишек сак​чы​ла​ры​на эн​дә​шә.


Колшәрифне дәшеп китерегез,


Керсен бире, киңәш базары


Бәя тапкан вакыт...


Моннан ары


Юлдаш булсын Ходай карары!


(Амин тота.)

       К о л ш ә р и ф  керә.
К о л ш ә р и ф


Башым өсте, ханым, чакырдыгыз,


Ни боерык? Кулдан килгәнен


Башкарырбыз, шушы көннәрен


Ходай бирде, кабул теләгем!

Я д к ә р


Колшәрифи сәид, мәхдүм, синең


Атаң Мансур минем атама


Кардәш тиеш диеп белә идем,


Син дә, мин дә Хаҗитарханда


Яшәгәндә очрашмадык, дисәм,


Төшмәм микән, димен, хатага.

К о л ш ә р и ф 


Очрашмадык, ханым, сүзегез — хак,


Әҗәл килгәч сезнең атага,


Кайгыларга төшкән иде атам,


Без ул вакыт Йосыф катында


Сарайчыкта идек, Акҗаек та


Тулып аккан иде, сагаеп


Калганлыгым әле хәтеремдә,


Торган иде атам моңаеп.

Я д к ә р


Казан халкы ничек? Хөтбәгездә


Әмер итеп безнең исемнән,


Бар халыкны ипкә керткәнегез


Сөендерә, әмма артыңнан


Ни сөйлиләр, гамәл ягы такыр,


Мин-минлекле халык ягыннан


Торып сөйләүчеләр нәрсә дия,


Баш чөймиме алар ханыңнан?

К о л ш ә р и ф


Ул сүзләргә һич каршылык итеп,


Хөтбә инкаренә әйтелгән


Аваз-тавыш бер дә ишетелми,


Барсы бердәй хөкем ителгән.

Я д к ә р


Нинди хөкем?

К о л ш ә р и ф


Ходай хөкеме!


Һәммәбез дә бердәй, камалыш


Эчендәге хәлне төшенмичә,


Аңламыйча калган шул килеш


Бер генә дә кеше күренмичә,


Бөтенебез бер кан, бер ыру


Булып киттек, Ходай әмеренә


Бу бар эшләр, тәмам котыру


Холкы үтте йөрәкләрне бутап,


Ахырлары булды оттыру.

Я д к ә р


Анысы шулай, әмма алга таба


Хәерлеме булыр хәлебез?

К о л ш ә р и ф


Гамәлебез Ходай хөкемендә,


Ул хәл итә барча эшебез.

Я д к ә р


Үтәмешне җан әнкәсе белән


Тапшыргандай Иван хөкменә,


Мине дәме биреп җибәрәчәк


Казан халкы Мәскәү тәхтенә?

К о л ш ә р и ф


Ул эшләрдә хата бездән иде...

Я д к ә р


Тыңлыйм, күңел



игътибарын җыйды!

К о л ш ә р и ф


Казан, диеп, ил хөрмәте өчен


Шушы кадәр гамәл кылынып,


Ахырында бары мәсхәрәне


Алдым ул чак анда мин җыеп.


Кем хөрмәте, кем бәхете шулай


Акылларны гына бутады?..


Хәер, Ходай әмереннән узып


Булмаганы даим билгеле,


Тәхет сезгә калды,


Хата, бозып,


Саташтырып алды түгелме?

Я д к ә р


Аңламадым... Сүзләр пәрәнҗәсе


Күңел күзен әллә каплады?

К о л ш ә р и ф


Сөембикәне Шәехгалигә


Биргән чакта, куркып уянган


Булып киттек,


Гүя аңа кадәр


Йоклаганбыз,


Оят Ходайдан!



(Пауза.)

Ханбикәбез каһәреме төшеп,


Уяндык та иңрәп еладык,


Ул китмәде анда кендек кисеп,


Гүя шунда илне югалттык...



(Пауза.)

Ил бәхете икән хан тәхете,


Ил бәхете икән, ил яме,


Ханы китсә, бар да бетә икән,


Китә икән җанның сихәте.


Гаме дә хан, ышанычы аның,


Бар халыкның хәтта иреге


Ханы икән! Яман, явызы да,


Бу хәлләр дә шунда беленде...


Күзләргә дә ачык күренде...

Я д к ә р


Рәхмәт, сүзең изге аваз булып


Ишетелде, хәтер яктырып,


Сөенечкә бу көн тулдым әле —


Ходаема мактау җиткереп.

К о л ш ә р и ф


Хәерлегә булсын! Амин, дибез!


Аңладылар инде бар халык:


Тәхет китсә — бәхете дә китә,


Ирекләрен җуя таркалып.

Я д к ә р


Күптән вакыт иде, соңармаган


Булса идек — телим Ходайдан!


Татар акылы төштән соң ул,


Ансын


Белеп әйтә бар да бу яктан!

К о л ш ә р и ф


Үлчәнелгән иде һәм уйланган


Эшкә кадәр барсы, тик менә


Хода хөкемендә булып язмыш,


Барсы калды тәкъдир иркендә.


Инде хәзер Аллаһ үзе бирде


Мөмкинлекне, ирек хакына


Баш куярга без һәммәбез әзер,


Йөрәкләр дә ялкын эчендә!

Я д к ә р


Касыймда туй, диләр, Шәехгали


Әстерханнар белән бергәлек


Тапкан икән, сез хәбәрдар инде...


Барасыңмы? Туйга барырлык


Чамагыз бар, сәид затыннан,


Сезнең кебекләрне чакырып,


Зур иткәндер йортын... Ахырында


Килмәсенме гаскәр күтәреп?

К о л ш ә р и ф


Безне ни дип ул чакырыр икән?


Дусты түгел аның, туганы,


Шәехгали белән уртак эш тә


Тоткан чагым минем булмады.

Я д к ә р


Алай микән, әллә онытылып


Киттегезме? Искә алганда,


Уйлатырлык гамәлләрме булмый,


Йөрми калды сезнең арада?

К о л ш ә р и ф


Кайдан чыгып моны әйтәсездер?


Бөек ханым, сүзләр эчендә


Әллә көлү, әллә ачулану?


Хәйран иттем әле шушыңа!

Я д к ә р


Казан тәхетенә әле көздә


Шәехгали килеп утырган


Иде түгелме соң? Анда сезнең


Өлешегез азмы? Барсыннан


Уйлый калсак, сердә килешенеп,


Бәлки эштә ялган эчендә


Торасыздыр? Моңа төшенеп тә


Беткән кеше юк бу илемдә.

К о л ш ә р и ф


Ансы шулай, булды олы хата,


Җай табарлык чара булмады,


Ул чагында бугазларда богау,


Баш очында балта уйнады.


Кем сакласын икән бу Казанны,


Кемнән ярдәм сорыйк — белмәдек,


Татар илләренең патшалары


Таба алмадылар бердәмлек.

Я д к ә р


Шәехгали күптән хыял йөртә


Торгызырга Алтын урданы.

К о л ш ә р и ф


Алар тарих инде, мөмкин түгел


Барсын бердәй кулда тотулар,


Моны хәзер һичкем кыла алмас,


Дуслык кирәк, бердәй янулар.

Я д к ә р


Шәехгали әмма бу теләген


Калдырганы бер дә булмады,


Барсын җыеп, үз кулына алып,


Әллә кемнәр булу исәбе.

К о л ш ә р и ф


Аның тәхет яме сез булдыгыз,


Казаннарда күптән билгеле,


Безнең өскә яуда килүегез


Каушаткалый һаман күңелне.

Я д к ә р


Ул вакытта мин Иванның тәхет


Тәрбиясен күреп үсүем


Өчен бары рәхмәт йөзеннән


Гаскәр белән булды килүем.


Әмма кылыч айкап сугышмадым,


Гаҗәп иде ул чак замана,


Курка иде урыс, белә иде


Аяусыз, дип, татар көче дә.


Берни эшли алмый боярлары,


Поплары да, хәтта баһадир


Йөрәгенә коткы төшә иде,


Куркып тора иде һәрбер ир.

К о л ш ә р и ф


Казан шул ул... Олуг-Мөхәммәднең


Даны булды, бөек тәхете,


Инде хәзер үзегезгә калды


Кулыгызга күчте бәхете.



(Пауза.)

Бу бәхетне саклый белү кирәк,


Кулда тотып тәхет-бәхетне,


Әстерханнар Шәехгали белән


Килмәсеннәр, таныш-белешне


Уятырга кирәк, Сарайчыкта


Йосыф мирза каннар йотудан


Акылларын җуеп бетермәсен,


Без догада Аллаһ хакыннан.

Я д к ә р


Йосыф мирза һаман, Казан, диде...


Ни кайгысы иде тәхеттә?


Үтәмешне телдә тотты, кызын


Уйлый торгандыр ул кич-иртә.


И акылсыз Казан, и ахмаклар,


Ничек мөмкин иде шушылай


Урыс кулларына тапшырырга,


Шәехгалигә барсы да кулай


Килде хәзер...


Йосыф, киявем, дип,


Кул бирәчәк аңа, Әстерхан


Кодалашты, безнең эшләр — яман,


Уң-сулыбыз инде кызыл кан.

К о л ш ә р и ф


Нугайларга илче җибәрергә,


Кыздырырга кирәк җаннарын,


Сөембикә тоткын булып ята,


Коткарыйк, дип дәшик гаскәрен!


Ярдәменә без дә барачакбыз,


Кырымнарны дәшик, Себерне,


Кәфер, диеп басыйк Мәскәүләрне,


Ходай үзе кушкан эшләрне


Искәртергә кирәк, дин көченә


Ышандырсак, барча иманлы:


“Күк керсен дә кызыл чыксын!”— диеп


Күтәрәчәк кылыч-коралны.

Я д к ә р


Ышанырлар микән? Әллә инде


Бар гаепне төртеп Казанга,


Урыс белән өскә килерләрме,


Яманлыкка салып, казага?

К о л ш ә р и ф


Менә шуңа ашыгырга кирәк,


Исмәгыйльнең Касыйм ханына


Үпкәләгән чагы, вакытында


Күмер өстик аның утына.


Хәзер бар да сезнең кулыгызда,


Алар анда бәйрәм итсеннәр,


Ә без моннан олы эшне йөртик,


Кемлекләрне тагын күрсеннәр!

Я д к ә р


Сүзең дөрес, сәид, нугай белән


Әстерханның дәртен үзгәртеп


Йөрүләрне сиңа күтәрергә


Язсын Ходай, эшең күбәйтеп,


Бүгеннән үк илчелекне җайла,


Кызыл малны бер дә кызганма,


Әгәр күзләрендә ут уйнаса —


Күңелендә дәрт тә кузгала.

К о л ш ә р и ф


Моңа әгәр... Тагын бер уем бар...


Аны кушсак, эшнең җаена


Файдасы да шактый булыр, беләм,


Артык булмас күңел сагына.

Я д к ә р


Ансы нәрсә, сөйлә, без ишетик,


Монда киңәш — эшнең нигезе!

К о л ш ә р и ф


Шөкер Хода! Безнең гамәлгә дә


Уңай вакытлары бирелде...


Хат язам, дим, Иван һәм урыска,


Кәферлектә тәмам гаепләп?


Каннарына тозны учлап салып,


Бәгырьләрен тәмам борычлап!


Ул чагында Кырым һәм Әстерхан


Алдында да йөзләр ак булыр,


Һичкем безне, сатлык, дия алмас,


Нугайларга да бу ирешер.

Я д к ә р


Алар белән Иван арасында


Илчеләре хәбәр алмашып


Тормый булмас, акыл шәрифләре


Бушанырлык итеп хат язып —


Котларын ал! Адай да аңласын


Кемлекләрен Ходай каршында,


Йөрәгенә коткы уты керсен,


Сәясәт ул шуннан башлана.


Нугайларның явын күтәрерлек


Эшне йөртсәң, монсы — мәртәбә,


Әстерханнар бик тиз кузгалмаслар,


Алар Шәехгали кулында!


Ә шулай да, алар уяу булыр,


Серне сала алсак халкына,


Урысларның сәүдә көймәләрен


Таласалар, шуның хакына


Мәскәү белән аралары бозык


Хәлгә җитәр, без дә шушында


Максат җайларына ирешербез,


Болар барсы Аллаһ кулында!



(Бераздан.)

Ярый, кузгал, амин, диик, әйдә,


Эшнең башы — адәм насыйбы,


Серне чишми гамәл итсәк мәгәр,


Тәкъдир коллары без, хасыйбы!

К о л ш ә р и ф


Амин! Ходай үзе юл күрсәтте —


Сезнең аша әмер җиткереп,


Мин бүген үк эшкә керешәмен,


Әмерегез, ханым, баш иеп!


           
(Китә.)

Я д к ә р


Монысы да булды! Дөрес сөйли,


Колшәриф — хак, Ходай әмере —


Бар башлаган эшнең юлдашы һәм


Килер көннәремнең терәге!


            Ч а п к ы н  керә.

Әйе Чапкын кенәз, ни үтенеч


Алып килде тәхет каршына?

Ч а п к ы н


Башым өсте, ханым, бүгенге көн


Куанычлар белән һәрьяктан


Сөендерсен, хәбәр китерүем...

Я д к ә р


Мондый сүзләр күңелемә ята...


Рәхмәт, Ходам!..

Ч а п к ы н


Аягыгыз — төкле!


Бу шатлыгым —


Кылычыбыз өстен чыкканга!

Я д к ә р


Әллә тагын орыш булды? Ничек?


Алар анда туен иткәндә,


Гаскәрләре монда йөри кичеп,


Илем эче тыныч, дигәндә?

Ч а п к ы н


Без үзебез өсләренә басып,


Идел тамагына җитәрәк,


Казакларын тәмам кырып салдык,


Котсыз калды хәтта куш йөрәк!


“Ура” сүзен ишетүгә, күбе


Казаннарын ташлап качтылар,


Аларын да куа барып, урап,


Гаскәребез тоткын алдылар.


Сәүдә көймәләрен шунда талап,


Коткы салып безнең исемнән,


Яткан алар олы авыл корып,


Шулай юлбасарлык эшеннән


Табыш җыеп, явыз бәдбәхетләр


Тоткан икән Мәскәү хезмәтен...


Тоткыннары ярлыкауны сорый...


Күрсәтерме ханым хөрмәтен?

Я д к ә р


Нинди хөрмәт булсын тоткыннарга?


Алар эше — зиндан, күрсеннәр,


Безнең теләк аларга шул хәзер,


Гаскәриләр өлеш алсыннар.

Ч а п к ы н


Гафу, ханым, казак әсирләрен


Сөйләмәдем, сүзем башкача


Иде минем...

Я д к ә р


Чапкын, аңламадым...


Нәрсә әйттең? Нәрсә?


Кабатла!

Ч а п к ы н


Тоткыннар, дим, казак кулына


Төшкән сәүдәгәрләр, йөзләп җан,


Зинданнардан чыгардык та, монда


Алып килдек, сезләр хөкем сал!

Я д к ә р


Йөзләп җанмы? Кемнәр инде алар?


Әллә казакларның үзләрен


Тоткын алмадыгыз, ничек алай


Искәрмичә качып киткәнен?

Ч а п к ы н


Качмадылар, күбен тоткын иттек,


Әсир алдык гаскәр кулына,


Тиздән алар Казан капкасына


Килеп җитәр, каршы алырга


Анда халык күпләп җыелганнар...


Сез дә чыгарсызмы аларга?

Я д к ә р


Алай дисез! Хәзер, бераздан мин


Чыгыйм әле, күрим, йа Хода,


Безнең эшләр уңга күчеп бара,


Күңелләрем тулы тантана!


Сез дә анда, азанчылар дәшеп,


Халык күңелләрен сугарыр


Хәлдә мәсҗидләрдән аваз салып


Әйттерегез, хәтер яңарыр!

Ч а п к ы н


Башым өсте, ханым,


Сезнең хөкем


Нәрсә булса, шуны эшләрбез:


Асаргамы, ярлыкарга — барсы


Сезнең теләк, сезнең сөйләр сүз!

Я д к ә р


Ансы шулай, әмма монда эшне


Кирәгенчә кирәк башкару,


Киңәшегез нинди?


Эшнең башы


Булсынминде шулай баш кисү?

Ч а п к ы н


Баш кисәргә җитешелер иде...


Аны бездә бик күп күрделәр...


Шул сәбәпле Казан эченә дә


Гауга-талаш кына килделәр!

Я д к ә р


Киңәшегез, дидем, нинди хөкем


Көтә халык, яугир егетләр?


Вакыты шул, кискен гамәл кирәк,


Монда хилаф булыр үгетләр!

Ч а п к ы н


Ханым, сезнең акыл илгә кояш


Булып күтәрелсен тәхеттән,


Сәүдәгәрләр килер, гадел хөкем


Таләп итеп, алар күп күргән.


Сүзләре дә илдән-илгә йөри,


Алар авырлыкка күнеккән,


Сез аларга ирек бирегез һәм


Өлеш чыгарыгыз бәхеттән.


Казакларны, урыс башкисәрне


Хөкем итеп, кайсын зинданга,


Бер ишләрен кол дип таратыгыз


Казан егетләре яугиргә!


Бер ишесен дарга күтәрегез —


Бар хөкемне сезгә йөртергә!

Я д к ә р


Ярый, анда халык чакырылсын,


Үз кулыңда тотып мәйданны,


Хөкем белән хәзер үзем чыгам,


Олыласын халык һәм ханны!

Ч а п к ы н


Киттем, ханым, башым өсте,


Әзер


Булыр бар да, гаскәр җиткәндер


Казан капкасына,


Барыбыз да


Сезнең әмерегез көтәрбез!


                (Китә.)
Я д к ә р (намазга тезләнә, үз алдына сөйли.)

Рәхмәт, Ходам, юллар күрсәтүчем,


Белдерүчем җаем җайсызда!


Бәндәләргә рәхәт биреп, көнем


Калмасын һәм кайгы-сагышта!


Мөхәммәдең — пәйгамбәрең юлын


Тотыйк, әмереңнән тайпылмый,


Инде хәзер гадел хөкемемә


Ачсаң иде юлны, адашмый


Йөресенгә диеп мөэминнәрең —


Бу догамны шуңа күтәрдем,


Ил-йортыма иминлегең биреп,


Бәхетләрем генә үтендем.


           (Амин тота.)

           
     ЯҢА КҮРЕНЕШ. 

Мәй​дан. Ха​лык ал​ды​на ка​зак​лар​ны һәм алар​да тот​кын​да бул​ган сәү​дә​гәрләр​не ки​те​рә​ләр дә ике як​ка те​зеп бас​ты​ра​лар. Шау​ла​шу ба​ра. 


      Я д к ә р  х а н  ха​лык​ка чы​га. “У​ра” кыч​кы​ра​лар.

Я д к ә р (кулын күтәрә, халык тынычлана.)


Бүген бездә — хөкем, ил баскыны


Казакларны Чапкын китерде,


Ни әйтсәгез — шушы булсын, хәзер


Ходай әмере булып җителде.


 (Сәүдәгәрләрне карап үтә, арадан берсенә туктый.)

Исемең ничек, и мосафир бәндә?


Кайдан килдең, кая йөредең?


Ни ил күрдең? Нинди җәберләрне


Иңнәреңдә, сөйлә, күтәрдең?

К а н д ы р (алга чыгарыла.)

Исемем минем, и бөек хан Ядкәр,


Кандыр була, кылган шөгылем —


Илдән-илгә йөреп, кәрваннарны


Базарларга илтү, илемә.


Мин киткәндә таза һәм сау иде


Йортым-җирем, инде сүз йөри,


Кәфер кулларына калган, диләр,


Таулар ягын...


Йөрәкләрем әрни!

Я д к ә р


Ничек төштең явыз кулларына?


Синең кебек чәче чал затны


Ничек алар рәнҗетергә булды?


Сөйлә сүзне — дөрес һәм хакны!

К а н д ы р


Мин илләрнең йөрдем ерагын һәм


Якынына килеп ирештем...


Һәммә җирдә эшем фарыз белән


Сөннәт иде, Хакта — күңелем.


Төрле халык, кабиләне күрдем,


Кайда барсам, хөрмәт күрсәтеп,


Безнең хәлне илнең агалары


Сорый торды, җанны үрләтеп.


Шушы йөрүләрдән тына белми,


Көнем — ялсыз, төнем йокы күрми,


Кайтып ирешкәндә илемә,


Явызларга юлым очрады да,


Богау кидерделәр үземә!


Янымда бар иде олы улым,


Ал чыксын, дип кылыч күтәрде,


Соңгы канга кадәр сугышты ул,


Тәнен тишеп сөңге үтәли,


Кулларымда һәлак булды, әмма


Дога белән җирли алмадым,


Уңында бер хәләле бар иде,


Сөеп алган иде таҗиктан,


Ул киленем кайда — инде белмим,


Оятыннан Идел суына


Гарык булган икән, дип ишеттем,


Дога кылдым аның җанына.


Тагын да бар иде өч угылым,


Нәселемне саклап калсыннар


Диеп әмер иттем мин аларга,


Әллә исән, әллә үлделәр,


Хәбәрләрен һич тә табалмадым...


Кем китерсен икән тоткынга...


Бар укыган догаларым минем


Шул улларым исән булсынга!


Мин күргәнне Ходай һичбер кемгә


Бирмәсен дә, бәла тармасын,


Явызларның золымына каршы


Күтәрегез, ханым, барчасын!

Я д к ә р


Кайсылары шуны башкардылар?


Таныйсыңмы, Кандыр атакай?


Менә алар — тоткын китерелде,


Бәндә булып тора баладай!

К а н д ы р


Ничек таныйм, ханым?..


Динеңнән яз,


Диеп алар мине мәсхәрә


Кылып, зиндан чокырына салып,


Кояш күрсәтмәде йөземә.


Инде шушы камил күзләремә


Чалыналар бары шәүләләр,


Җавабым юк сорар сүзегезгә,


Харап итте мине кәферләр!

Я д к ә р


Чапкын мирза, шушы тугыры җан


Өчен рәхмәтләрең күп булсын,


Хәзинәдән аңа өлеш биреп,


Бәрәкәте кулларына кайтсын!

К а н д ы р


Рәхмәт, ханым, шушы изгелекләр


Телләремнән төшми сөйләнер,


Әмма миңа байлык кирәк түгел,


Инде тагын күпме яшәлер...


Хәзинәдә булган байлыгыгыз


Үзегезгә кирәк, халыкка,


Өстегезгә Иван янап тора,


Төшмәсенгә илем тарлыкка,


Гаскәребез даим көчле булсын,


Дошманыгыз тәмам җиңелсен,


Тоткын халкым азат булсын өчен


Тәхет байлыклары тотылсын!

Я д к ә р


Бу сүзегез — дөрес, әмма шигем


Калды бераз, барсын уйлаган


Идегезме? Ватан киткәндә дә


Файда кала, моны белмәгән,


Сөйләмәгән кеше юк, дип беләм,


Файдасыннан кемнәр баш чөйгән!

К а н д ы р


Минем гомер, ханым, кече яшьтән


Байлык куып үтте дөньядан,


Әмма ахыр аңлатты бер Ходам:


Ил иреге өстен барыннан!


Табыш һәм мал — ялган алар җирдә,


Килгән — китә, кала хәтерем,


Җан тынычы олы байлык җирдә,


Җан тынычы — исәнлеге илем!


Ханнарны да ханнар алыштыра,


Ачуланма, ханым, сакалым 


Агы миңа моны сөйли, хәтта


Алыштыра ханнар тәхетен.


Ил китсә дә халык кала яшәп,


Кол да булып, булып ирекле,


Бу халкымны дошман кулларына


Салма, диеп әйтәм үгетне!


               
(Пауза.)
Я д к ә р (бераздан соң.)

Йә кайсыгыз тагын шулай уйлый?


Ник дәшмисез? Ханнан мәрхәмәт


Өмет итми әллә һич берегез?


Сүз сөйләүне белеп зур хикмәт!

К а н д ы р  чит​кә чы​га. Аны бер гас​кә​ри то​тып ка​ла.

Сезгә — ирек, Кандыр, биш ягыгыз


Кыйбла булсын, бездән — мәрхәмәт!

Сәү​дә​гәр​ләр ара​сын​нан  Б ә д р и  чы​га. Тез​лә​нә.
Б ә д р и (үтенеп.)

Гафу, ханым, әгәр сез булмаса,


Ятар идек череп зинданда,


Явызлардан җәбер-золым күреп,


Бу Кандырның акыл чамада


Калган икәнлеген үзегез дә


Күреп торасыз, и падишаһ,


Якты булып акыл түрегездә,


Һич илләрдә сезнең кебек шаһ


Тапканнарым бер булмады минем,


Гаделегез телдән-телләргә


Күчеп йөри, әмерегез нинди —


Күтәрергә аны безләргә!

Я д к ә р


Хәзинәдән күпме тиеш, шуны


Бирегез, бу сәүдә әһеле


Сөенерлек булсын, алар бетсә,


Мохтаҗлыкта бәндә күңеле!

Б ә д р и


Рәхмәт, ханым, Ходай насыйбында


Бәхет белән йөрсен эшегез,


Безнең кебек кече бәндәгезгә


Таянычы булды үзегез!

              (Күтәрелә. Читкә чыга.)
Я д к ә р (сәүдәгәрләргә күрсәтеп.)

Һәммәсенә бәхет ирештереп,


Мал-туардан өлеш бирегез!


И сез, сәүдә халкы, илегезгә


Сәламнәрне безнең илтегез!


Казан, дигез, кәфер авызына


Кергәндә дә данын сатмады,


Безгә бәхет теләп, догасында


Кемнәр мәгәр сәлам күтәрде,


Алар юлы даим имин булсын,


Аллаһыга шөкер итмәле!


Илегезгә барып һәм әйтегез,


Ярдәм белән безгә килсеннәр,


Кайда күрсәләр дә, кәферләрнең


Барыр юлларын да киссеннәр!

                 С ә ү д ә г ә р л ә р  рәхмәт белән сәҗдә итәләр.

Хәзинәче, болар һәммәсенә


Югалтылган малын кайтарыр


Өлеш чыгарыгыз, илләренә


Имин юлда йөреп барылыр


Тараф күрсәтегез, олы җәбер,


Авырлыкны алар татыган,


Һәммәсенә ихтирамлы булып,


Хөрмәт күрсәтегез бар яктан!

Ч а п к ы н (казакларны күрсәтә.)


Ә боларга нинди хөкем, ханым?


Асаргамы, башын чабарга?

Я д к ә р


Сез үзегез нәрсә дип әйтәсез?


Әллә зинданнарга салырга?

Ч а п к ы н


Болар кылган җәбер һәм җәфаның


Хөкемнәре бары бер генә:


Кәферләргә — үлем һәм аларның


Күрәчәге — тәмуг, ут кына!

Я д к ә р (тоткыннарга.)


Йә кайсыгыз иде бу кавемнең


Башын тоткан казак, хөкеме


Нәрсә булыр, аны үзе әйтсен,


Сорый бирсен тиеш хакыны!


    К а з а к л а р  үзара карашып куялар.

Ник дәшмисез? Җәбер-золымның да


Чиге була дөнья йөзендә!


Нәрсә хакы өчен шушы кадәр


Үчле булдыгыз бу илемә?

К а н а ш (күтәрелеп алга чыга.)

Сез сораган кеше үзем булам,


Атым — Канаш, эшем — батырлык!


Күпләр минем кемлегемне белә,


Белә Мәскәү, белә бар халык!


Минем эшем даим юлда булды,


Буйсынмадым әмма һичкемгә,


Мәскәүне дә санга алмадым һәм


Катнашмадым Казан эшенә.


Атам — кенәз иде, бар байлыгын


Талап киткәч ага-энесе,


Мин, чарасыз, атка атландым да


Эзләп киттем табар өлешне!

Я д к ә р


Таптыңмы соң? Әллә югалттыңмы? 


Әйдә, сөйлә, җәбер-золымың


Ничек безне харап итте, илне,


Хәзер күрсен бар да козгынның


Ничек тырнаклары киселгәнен...


Әллә безнең якка күчәргә


Теләгеңме булыр? Хан хөкеме


Игелектә булгач, сезләргә


Тигез булып төшәр ярлыкавым,


Ә юк исә, җәллад кылычы


Башыгызны бердәй кыеп үтәр,


Бәндәләрнең тигез бурычы!


Ә сезләргә кем хөрмәтен итәр?


Мәет козгыныдай туктаусыз


Каркылдаган казак сезме инде?..


Нигә сезләр шулай шөкәтсез?

К а н а ш (чүгеп.)

Ярлыка, хан, миңа хөкемегез


Авырлары төшә, алырмын,


Әмма шушы барча яраннарым


Минем арттан калмый бер адым,


Әмеремне даим сакладылар,


Хезмәтләрен күрдем, мәкерен


Алар берсе миңа күрсәтмәде,


Сез алмагыз алар хәтерен?

Я д к ә р (чыгып китешли туктый, борыла.)

Чапкын мирза, ничек? Әйт сүзеңне —


Ярлыкарга безнең хак бармы?

Ч а п к ы н (аптырап, ышана алмыйча.)


Бәлки алар сайлар безнең якны,


Юл төзәтер, салмас зарарны?

Я д к ә р (казакларга.)


Ишеттегез, сезгә яманлыкны


Теләмәде Казан әмире!


Без дә шулай, һич каршылык итми


Тотсагызлар безнең әмерне —


Ярлыкарбыз, ансы бездән калмас,


Үз башына кеше каберне


Үзе казый, һәлакәткә илтә


Аны кешеләргә җәбере!


         
(Китә.)

           Х а л ы к  кат-кат: “Ядкәр ханга дан!”— дип, тантанада кала.

   
  ӨЧЕНЧЕ ПӘРДӘ.

             Касыйм. Хан сарае. Кызлар ягы.

Д а н с о л т а н  ялгызы.
Д а н с о л т а н


Ничек түзим? Бу туымның көче


Йөрәгемне тәмам кол итте,


Бәгырьләрем ничәнче кат көйде,


Язмыш миннән ничә кат көлде!


Ятим бала булып үстем, назын


Татымыйча газиз атамның,


Бу хансарай миңа читлек булды,


Каеручы ике канатым.


Очалмадым чиксез күкне кочып,


Яшәмәдем өзеп гөлләрне,


Сабыр, дидем, күңел шашынганда...


Күрәсезме мине, юләрне!


   Җ а н с о л т а н  керә.

Җ а н с о л т а н


Апам, нәрсә булды?


Нигә алай


Авыр итеп көнгә дәшәсең?


Илдә бәхет көне, илдә бәйрәм —


Ә син каралыплар төшкәнсең?


Д а н с о л т а н


Илдә бәйрәм?


Нинди бәйрәм булсын —


Кайгы көне, минем матәмем,


Канатларым булса — очар идем,


Бәхетсезлек минем халәтем!

Җ а н с о л т а н


Ни сөйлисең, апам?


Нәрсә өчен


Шушы кадәр җаның изелде?


Әллә инде юләрләндең дәме?


Кемнәр сиңа сихер төзеде?

Д а н с о л т а н


Нинди сихер булсын, сеңлем, әйтче?


Каян килсен андый кирамәт?


Мин үземне үзем дарга астым


Һәм үземә салдым җәрәхәт!

Җ а н с о л т а н (елап.)


Куркытмасаң иде, апам, мине,


Сүзләреңнән җаным өшеде,


Хәтеремне алдың, бәгыремне


Эткә салдың, тәмам өзелде!

Д а н с о л т а н


Чү, сеңелем, ник елыйсың болай?


Чәчләреңнән сыйпыйм, кил бире!


(Сыйпап юатып.)


Аккошкаем минем, асыл кошым,


Кайнар яшең кая йөгерде?

Җ а н с о л т а н


Куркыттың бит, апам,


Котым алдың,


Сине, шашкан, диеп уйладым,


Чәчләрең дә тузган, йөзең качкан...


Нәрсә сөйлим?..


Гафу, Ходаем!


   М а һ и с о л т а н  керә.
М а һ и с о л т а н (көнләшеп.)

Абау-абау, нәрсә булган монда?


Ишелепләр киткән көнегез!


Әллә җенме сукты, кара көйгән


Икегезнең тәмам битегез!

Д а н с о л т а н (күзеннән яшен ала.)


Апам, җаным, дустым, ничек яшим,


Һәр көнем дә гөнаһ эчендә


Үтә сыман, җаным үксеп елый,


Насыйп булдым ят бер кешегә!


Ә мин аны ул дип белә идем —


Җан сөйгәнем, бәгырь, җанашым...


Йөрәгемнән кызыл каннар тама,


Күлләр булды инде күз яшем!

М а һ и с о л т а н (аптырап.)

Нәрсә дидең, сеңлем, нинди күз яшь,


Нинди каннар тама? Йөрәгең


Саташтымы әллә? Хан кызына


Килешәме мондый сүзләрең?

Җ а н с о л т а н


Битәрләмә аны, апам, җаным,


Ачуланма, үзем аңлатыйм,


Никахлары хата белән булган!..

Д а н с о л т а н


Мин бит Ядкәр ханны яраттым!


Ә бу кем соң? Ә бу — Хәйбулла,


Исеменнән йөрәк ярыла,


Җанга тынгы каян табарга?

М а һ и с о л т а н


Ни сөйлисең, сеңлем, ничек алай?


Син үзең бит шаштың ул диеп!


Әгәр болай бара калса эшләр,


Алалмассың күз яшеңне җыеп!

Д а н с о л т а н


Ярдәм итче, нишли алам, апам?


Ир дип аны кабул итәлмим!


Йа Ходаем, бердәнберем, Аллам,


Күзләремә гүя бер залим


Кебек күренә ул Хәйбуллагыз!..


Бу хәрамнан ничек йөз алыйм?

Җ а н с о л т а н (аны коча.)

Елама, һай, апам, елама,


Күз яшьләрең йөрәгемә тама,


Болай да бу көнем алама,


Елама, һай, апам, елама!

М а һ и с о л т а н


Барыбыздан алда кияүгә ул


Чыкмадымы? Нәрсә сөйлисең?


Әткәбезгә әллә әйтмәдеме


Хәйбулланы гына сөюен?


Хәзер нигә ул елаган була?


Юрьевтә ире хан аның,


Иванның да кемгә шушы кадәр


Мәрхәмәтен күрдең биргәнен?

Д а н с о л т а н


Үзеңә булсын, апам! Хәйбуллага


Килене төш! Миңа ул нигә?


Гомер буе аның куенында


Ничек яшим? Килсә күңелгә,


Ничек түзим, бу шашынган йөрәк


Кабул итми аның өнен дә,


Никләр генә үзем утка салдым,


Ничек төштем кайгы күленә?

М а һ и с о л т а н


Синең, анда, Ядкәр ханны тотып


Китергәннәр, диләр, Мәскәүгә!..


Нигә монда кайнар яшең түгү,


Йөгермисең ничек күрергә?

Д а н с о л т а н


Көлмә, апам, нинди гаебем бар?


Нинди яман кылдым, аңламыйм?


Нигә кирәк миннән шулай көлү?


Бәгыремнән кисеп алалмыйм!

Җ а н с о л т а н (М а һ и с о л т а н г а.)

Апам, чынлап, нигә аны шулай


Рәнҗетәсең? Хәле болай да


Бәгыремне кисә, ничек алай


Җилең исми синең уңайга?

М а һ и с о л т а н


Нинди җил ул тагын? Бәхетенә


Сөенергә тиеш чагында


Ул бер үзе монда барыбызны,


Йортыбызны тота кайгыда.


Хәйбулласы анда җәберләнә...


Җиңел, дисез әллә, аңарга?


Сөеп барган түгел идеме ул?


Анабызны салды кайгыга!


Күпме җәбер күргән атабызны,


Җиңеп кайткан, шатлык чагында


Ул бит тагын җәберләүгә салып,


Китерәчәк олы кайгыга!

Д а н с о л т а н


Нигә минем җанга керәсез дә


Бәгыремне генә өзәсез?


Калдырыгыз монда ялгыз мине,


Кул салыр, дип әллә, беләсез?


Юк инде, мин андый эшкә бармам,


Ул гөнаһны җаным күтәрмәс,


Калдырыгыз мине — ялгызымны,


Киңәшегез инде кирәкмәс!

М а һ и с о л т а н


Әллә кайчан шулай диләр аны,


Ә без монда кисеп бәгырьне,


Ничәнче көн бозып саф каннарны,


Ертып бетерүче йөзләрне!


Киттек, әйдә, сеңлем, ник янында


Утырасың авыз турсайтып?


Аның башын күптән ашадылар!


Бүресен ул үзе күрсәтеп


Бирмәдеме? Әйдә, чыгыйк моннан,


Кайгысында калсын ялгызы,


Киңәшебез аңа кирәк түгел,


Бүселеп кала бирсен авызы!

Д а н с о л т а н (Җ а н с о л т а н н ы  тотып.)

Китмә, сеңлем, кал янымда бераз,


Апамны мин бүген аңламыйм,


Иртә таңнан ачулана мине,


Ә мин авыр сүзне күтәрмим...

М а һ и с о л т а н (тукталып.)

Авыр сүзне кем сөйлидер монда:


Минме, әллә үзең? Җәберләп


Бетерүче якты хисләремне!


Сеңлем, моны кал син хәтерләп!


                (Китә.)
Җ а н с о л т а н (бераздан.)

Нигә алай әйтештегез инде?


Гомер булмаганны, шушылай


Гел талашып яши башласагыз,


Бозылышып бетеп бөтенләй,


Арагызга дошманлык та иңәр,


Ага-сеңел белми кадерне,


Аңлашмыйча, берең-береңә һәм


Ник казыйсыз икән каберне?

Д а н с о л т а н


Сеңлем, тыныч, һич сүз кирәк түгел,


Минем юләрлекне сөйләмә,


Маһисолтан барсын дөрес әйтә,


Җанга җаннар сирәк көйләнә.


Насыйбыма инде күңел биреп


Яшиселәр калыр, мөгаен!..


Анда Ядкәр Мәскәү китертелгән,


Казан алынган, ди, и сеңлем!

Җ а н с о л т а н


Ничәнче кат ава инде Казан,


Монсы, белмим, әллә соңгысы,


Әллә инде торып кабат-кабат,


Аңа даны кире кайтасы?


Нинди бетмәс сугыш инде болар?


Борынгыдан килә, дияләр,


Әле берсе галип чыга, тагын


Җиңеләләр, аста калалар.

Д а н с о л т а н


Ул — сәясәт, аны ханнар уйный,


Әткәбезнең эше — гомере


Буйларына күпме ханы булды,


Бәгырьләрен Казан кимерде.


Ишетәсем дә килми, сөйләшәсем


Ул турыда, әткәм Җангали


Казан тәхетендә үтерелгән,


Тәрбиягә алган бу абый —


Шәехгали агам булмасамы,


Мине күптән кол дип сатарга


Булдырырлар иде, инде хәзер


Насыйп иткән җавап табарга.


Мин үземне үзем саттым шулай,


Мин үземнең башны ашаттым,


Һичкемне дә монда гаепләмим,


Мин үзем бит шулай саташтым.


            Ф а т ы й м а  керә.

Ф а т ы й м а


Нәрсә монда борын салындырып


Утырасыз? Тәмам таралып?


Әтиегез кайта Казан алып,


Халык китте, каршысына барып,


Көтеп алмакчылар, күтәреп...

     
Торыгыз, тор, күтәр артларыгыз!

       
Утырмагыз монда төкәнеп!

      

    (Китә.)

Җ а н с о л т а н


Әйдә, апам, без дә барыйк, әти


Ачуланып безне калмасын,


Алар анда Казан алып кайта,



Ә без монда күзләр алмасын


Кызыл яшькә сарып утырабыз,


Инде Ядкәр, гафу, и апам,


Әсир төшкән, син әтигә сөйлә,


Хәлен белеп алгач, ул күндәм


Төзәтер бу хата гамәлләрне,


Котылырбыз тәмам бу хәлдән.

Д а н с о л т а н


Әйдә киттек, бу сүзеңдә — хаклык,


Көтмәгәндә чыкты җае да!


Әткәй эшне белеп алса, чыннан


Хата китәр Ходай хакына!

То​рып чы​гар​га итә​ләр, әм​ма ха​лык шау​лаш​ка​ны ише​те​лә. Д а н с о л т а н,  Җ а н с о л т а н  бүл​мә​дә ка​лыр​га мәҗ​бүр бу​ла​лар. Ш ә е х г а л и,  Б у р н а ш,  алар​дан ка​лыш​мый  Ф а т ы й м а,  М а һ и с о л т а н  ке​рә​ләр. Аһәң​ле аваз​лар яң​гы​рап то​ра​лар: “Җи​ңү​че​ләр​гә дан! Шә​ех​га​ли хан​га дан һәм мәр​тә​бә!”
Ш ә е х г а л и (сөенечле.  Д а н с о л т а н г а.)

Исән-имин шушы очрашуга


Күңелләрем тәмам шатланып,


Тантанада шаулый бөтен тараф,


Күңелем дә сезгә сокланып...


Саулар гына тордыгызмы?


Кызым,


Нәрсә булды? 


Атаң кайтканга


Сөенмисең әллә, безнең җиңү


Гасырларга китәр, елларга!

Б у р н а ш


Шәехгали ханыбызга мең-мең дан!


Җиңүчеләргә дан, сәламнәр!


Илебезнең данын арттырдыгыз,


Мең сәламнәр сезгә, сәламнәр!

Һ ә м м ә с е  б е р г ә:


Мең сәламнәр сезгә, сәламнәр!


Даннар булсын, даннар-сәламнәр!

Ш ә е х г а л и


Бу җиңүне безнең гасырларның


Даны диеп сөйләр тарихлар,


Казан эче анда утта калды,


Башын салды һәммә дошманнар!

Б у р н а ш


Мең дан булсын, рәхмәтләре артсын


Эшегезгә олуг Ходайның,


Ул Казаннар ничә җәбер тартты,


Йөрәкләрнең ачты ярасын!

Ф а т ы й м а


Инде, ирем, синең хөрмәтеңә,


Мәскәүләрнең артып шатлыгы,


Касыйм җире, диеп атарлармы


Ул илне дә? Казан — егылды!

Ш ә е х г а л и


Ансы — Казан күптән безнең утар,


Безнең җирләр, диеп атала,


Иван миңа ул Казанны биреп,


Туфрагын да әзер атарга!


Күптән килгән бәла чишелеше


Хәл ителде, Ходай сөенсен,


Безнең эшләр өстен чыкты хәзер,


Дошманнарым инде көенсен!


       Ш ә е х г а л и,  Б у р н а ш  чыгалар.
Ф а т ы й м а


Ансы шулай, әмма Иванның да


Белеп булмый әле хәйләсен,


Ул Казан да һаман йөз үзгәртә


Һәм китерә тора бәласен!

М а һ и с о л т а н (тәрәзәдән багып.)

Халык бәйрәм итә, ни тамаша!


Былтыргыча бар да сөенеп...


Әгәр Казан тагын баш күтәрсә,


Сөмсерләре төшәр коелып.

Ф а т ы й м а


Инде төшмәс, анда Казаннарның


Олуглары булган һәммәсе —


Кайсы әсир төшкән, күпмеләре


Үлеп калган, тәмуг кисәге!

Д а н с о л т а н


Әнкәй, нигә алай сөйләшәсең?


Алар түгелмени мөселман?

Ф а т ы й м а


Шушы кадәр җәбер-золым салган


Адәмнәрдә торса ул иман,


Ничек алар мөселманнан булсын,


Өстен чыкмас иде һәм атаң!


Хак мөселман без ул!


Безнең байрак


Шуңа даим өстен чыга да,


Атаң шулай дия һәм Адай да...


Ник саласың әле борчуга?

М а һ и с о л т а н


Ядкәр хан, дип, әнкәй, саташкан ул,


Ни әйткәнен шуңа аңламый...


Оныт, сеңлем, Ядкәр Мәскәүләрнең


Зинданында хәзер, чыгалмый!


Әгәр шунда әткәй сүзен тотып,


Күңел бирсә иде дуслыкка,


Ул чагында тәхете дә исән,


Үзе калмас иде хурлыкка.


Юк шул, аның теләгендә булды


Сугыш белән яшәү, котыртып


Безгә каршы Казан яугирләрен,


Күп хурлыклы хатлар яздыртып,


Мыскыл итте хәтта Иванны да,


Әткәйнең дә җанын яралап


Тозлар салды, ничек оялмыйсың —


Кара әле шуны бер уйлап!

Җ а н с о л т а н


Нигә, апам, аңа алай дисең?


Дансолтанның кая гаебе?


Сөйгән икән, инде онытылыр,


Хисләрдә юк акыл сабыры!

Ф а т ы й м а (чыгып бара, туктый.)

Аһ юньсезләр, монда әйткәләшеп,


Чебен кебек бәйрәм ашына


Төшмәкчеме әллә өчегез тиң?


Бала елый, диләр, башына!


(Д а н с о л т а н г а.)


Ә син, кызым, акылыңа кайтып,


Иртәгәдән калмый, иреңә


Ашык анда, монда калыр булма,


Урын түрең — ирең янында!


(Бераз уйланганнан соң.)

Хәер, әле үзе килеп җитәр,


Җиңү белән котлап татарны!


Атаң сине үзе аңа бирде,


Кем дә бозмый хәзер никахны!

Д а н с о л т а н


Ә мин әле нәрсә әйттем, әнкәй?


Бары хисләремне бүлешеп,


Монда сездә кунак булып калдым,


Апам сөйли юри көнләшеп.

Ф а т ы й м а


Юләр сатма, монда ахмаклар юк,


Әгәр инде башың акылга


Туйган икән, мең кат шөкер булсын,


Рәхмәт, Ходам! Вакыт айнырга...


Күп саташтың юк-бар уең белән,


Сөям, имеш, аны яраттым!


Кемнәр әле кемне сөйми калган?


Чәчләремне минем агарттың!

Д а н с о л т а н


Гафу, әнкәй, мин моңаеп йөреп


Бозган булсам сезнең хәтерне,


Инде көннәр үз җаена килеп,


Сафландырсын илнең күгене!

Ф а т ы й м а


Шулай дими аны, и акыллым,


Шушы сүзең көттем ничә көн...


Хәзер чыгыйк, анда әтиеңнең


Үткәрәбез җиңү бәйрәмен!


             (Чыга.)
М а һ и с о л т а н


Һәммәбезнең котын алып монда


Аптыраттың тәмам йөдәтеп,


Җангалинең кызы, имеш, ханның,


Әмәл калдырмыйча түзәрлек,


Күз яшеңне гел агызган булып,


Ядкәр, имеш, аның сөйгәне,


Хәйбулла дип ничә кыз калганны


Белмисеңдер, дәртле йөрәге


Юк дисеңме әллә егетләрнең?


Тәкъдиреңә сөен, бәхеткә,

       
Бәлки әле, хәйран итте, диеп

       
Сөйлисеңдер аны, тәхеткә!

       
Ачулан да, үпкәлә дә, ансы

       
Безнең өчен булсын ул караңгы...

       
Ирең сиңа бу дөньяның агы

       
Һәм болыты, хәтта кояшы!

Җ а н с о л т а н


Хәзер әни кереп җитә кабат,


Чыгыйк, әйдә, бәйрәм ашына,


Бу сагышлар үтеп китү кыйммәт —


Каза итми адәм башына!


      М а һ и с о л т а н,  Җ а н с о л т а н  чыгалар.
Д а н с о л т а н


Күңеленә сагыш тулган кеше


Кемгә кирәк дөнья йөзендә?


Туганнары хәтта баш чөерә,


Белешмичә аның хәлен дә!


Һәммәсе дә ачуланам диеп


Уйламыйча сүзен дәлилли...


Яшимме соң әллә башым иеп?


Күңелемне генә сүз или.


          Ш ә е х г а л и  керә.
Ш ә е х г а л и (Д а н с о л т а н н ы  сөеп.)

Менә, кызым, син кайдасың икән!


Нигә сулдың болай? Авырылып


Киттеңме соң? Әллә, чү-чү, күзең


Ник аласың миннән аһ орып?

Д а н с о л т а н 


Һичнәрсә дә булмады бит, әткәм,


Нигә алай дисез? Барсы да


Яхшы миндә, авырганым да юк,


Сагышым да юк бу башымда!

Ш ә е х г а л и


Нигә, кызым, миннән яшерәсең?


Сизеп торам нидер булганын!


Кая ирең? Хәйбулланы әйтәм,


Юрий шәһәренең әмирен!

Д а н с о л т а н 


Әнкәй әйтте, килеп җитәр, диеп,


Җиңү белән котлап, дәртләнеп,


Бездә — бәйрәм, күңелемә сагыш


Әллә кайдан килде әйләнеп!

Ш ә е х г а л и


Борчылмаска кирәк, берүк, кызым,


Бәлки әле Казан сагышын


Уйлавыңнан, шулай сер яшереп,


Бутар өчен сүзләр агышын


Ачмыйсыңдыр күңел дәртләреңне?


Борчылырга бер дә урын юк,


Безнең даннар — үтеп гасырларны,


Сәламнәрдә башлар орырлык!


Казан өчен бер дә кайгы тартма,


Барчасы да гадел хөкемдә,


Ул тәхеткә сезне утыртырбыз,


Иван белән шушы сүземдә


Ныклы торып озак сөйләштек тә,

Ризалыгын бирде, сүзен дә,

Исән булсак, Татар йорты дигән

Илгә хан да безнең исемдә

Гасырларда даим аталачак!

Синнән башка балам бармыни?

Җангалинең үче кайтарылды,

Гозеремне тоттым, антымны!

(Елап алгандай була.)
Ул вакытта бәгыремне сагыш

Телгән иде, Ходай каршында

Антлар иттем, явыз ул Казанны

Алам, дидем, утка салам да

Үч кайтарам...


Ничә утырсам да


Ханлык сөреп Казан иленә,


Әмма аны җаным өнәмәде,


Көн кермәде минем күземә!

Д а н с о л т а н


Оныт, әткәм, болар артта калды,


Истән китсен безнең һәммәсе,


Ул Казан да ничә егылганнан


Баш торгызды... Безнең күрәсе


Моның белән генә бетәр микән?


Әллә калыр күңел юксынып?


Ничектер мин шушы уйларымда


Киттем бугай бераз үксенеп!

Ш ә е х г а л и


Әле эшләр моның белән генә


Калмас диеп беләм, Иван да,


Әстерханга яуга чыга калсам,


Киләм, диде миңа, ярдәмгә!


Менә, кызым, алда нинди эшләр


Көтә әле, Дәрвишгалине —


Әстерханның ханың әйтәм, миңа


Хат юллаган таптап сүземне!

Д а н с о л т а н 


Аның белән, әткәм, дус идегез...


Нәрсә булды икән, юк кына


Бер котырту аркасында шулай


Саташкандыр булыр юлында.

Ш ә е х г а л и


Кода белән кода арасында


Булмаса да мәгәр туганлык,


Бик алай ук туры булырга да


Ярамый шул, ясап ким-хурлык,


Әнкәң әйтте, син үзең дә, кызым,


Хәйбулланы якын итмичә,


Нәселенә минем дошманлыкны


Арттыручы булдың бу көндә!

Д а н с о л т а н


Ядкәр ханны китергәнсез икән


Әсир кылып...

Ш ә е х г а л и (аптырап.)

Нигә сорыйсың?


Әллә дөрес булды — телләрдән сүз


Ишеткәнем, нигә әйтмисең?

Д а н с о л т а н


Мин нәрсәне әйтим икән, әткәй?


Ни дип мондый сорау бирәсез?

Ш ә е х г а л и (җилкәсеннән сыйпап.)

Яшермичә барсын туры сөйлә,


Юкка йөрми калмас илдә сүз!


Әгәр болай әйтмичә калдырсаң,


Үземә дә булыр күңелсез!

Д а н с о л т а н


Нәрсә сорадыгыз? Белә алмыйм


Ни сөйләргә, аңлап калмадым,


Юкка борчыласыз, газиз әткәм,


Күңелемә серләр салмадым!

Ш ә е х г а л и (сыйпап.)

Яшерәсең, кызым, күзләреңнән


Күреп торам, җае барында


Ишеткәнем яхшы булыр, күңел


Сандыкларын ачып әйт монда!

Д а н с о л т а н (бераздан.)

Әткәм, сезнең куеныгызда мин


Сабый чактан үстем, җәберне,


Золымнарны һичбер татымыйча,


Күрә тордың һаман күңелне!


Бер үпкәм юк, әмма чарасызлык


Бәгыремне кисә, сагышта


Йөрүемнең сәбәпләре — гади,


Төштем бугай, диеп, каргышка,


Уйланып та куям, исәреп тә...


Сөйгән ярым, диеп, Хәйбулла,


Ялгышканмын, әткәй, Ядкәр ханны


Күргән икәнмен мин ул көндә!

Ш ә е х г а л и (бераз аптырап.)

Алай икән!.. Сизгән идем аны


Туй иткәндә күзең яшьләнгәч,


Йөрәгемне генә ваттың, кызым,


Шушы сүзләреңне сөйләгәч,


Хәйбуллага, кияү кешебезгә


Күңелләрем генә суынды,


Сөймәгән яр белән ничек яшәү


Хәтеремә килеп куырды


Бөтен тәннәремне, хәлем алды,


Йа Ходаем, андый хис белән


Гомер буе ничек тору кирәк —


Мондый хисне азлар кичергән!

Д а н с о л т а н


Һич борчылма, әткәм, сезнең хакка


Мин әзермен корбан кылырга


Үземне дә, оныт сүзләремне!..


Алмасагыз иде авырга!

Ш ә е х г а л и


Мин Иванга әйтим әле, Ядкәр


Ханны кунак итеп җайласын,


Бәлки аның теләгенчә булыр,


Үзенә дә насыйп калырсың!


Хәйбулланы әле күргәнем юк,


Килә калса, Дәрвишгалинең


Нинди хатлар миңа юллаганын


Сөйләрмен дә, котын мин аның


Алып, тәмам уйга салдырырмын,


Бер сүз белән йөрер чагында


Ул чакмакчы булып маташамы —


Юкка канатларын кагына!

Д а н с о л т а н


Әткәм, берүк, серләремне чишеп,


Харап итә күрмә, соңыннан


Авырлыгы башка төшмәгәе,


Котылганда гына барыннан,


Хафаларга күңел ирешмәсен,


Әстерханның ханы Дәрвиш тә


Юкка-барга алай лаф ормасын,


Ни җитмәгән аңа тормышта!

Ш ә е х г а л и


Казан белән орышуны бер дә


Өнәп җиткермәве булырмы?


Коръән исеменнән сүзләр язып,


Иманыма тиеп, үземне


Гаепләргә маташмакчы, гаҗәп,


Әллә кемгә санап, башларын


Югалтмакчы, акыл сатучым ул,


Көйдерүче күзе кашларын!


       Балкып  Х ә й б у л л а  керә.
Х ә й б у л л а (хан алдына тезләнә.)


Исәнмесез, атакаем, саумы!


Җиңүегез белән тәбригем


Китерергә дип ашыккан идем!..


(Д а н с о л т а н г а.)


Исәнмесез, бәгырь, күз нурым!

                 Көт​мә​гән​дә  Д а н с о л т а н  бал​кып ки​тә һәм тез​лә​рен​дә тор​ган  Х ә й б у л л а н ы  ко​чып-ко​чып ала. Алар аяк өс​те ба​са​лар. Ш ә е х г а л и  бу хәл​гә ап​ты​раб​рак ка​ла.

Сагынудан инде хәлем китте,


Тыным капты тәмам...


Хәлең ни?

                  Ф а т ы й м а  ке​рә, бу та​ма​ша​га ул да ап​ты​раб​рак ка​ла. Я ш ь л ә р  аны әле​гә күр​ми​ләр.


Абау, бәгырь, әллә оялдыңмы?


Яшь чолгаган әллә күзеңне?

Ф а т ы й м а


Сагынгандыр, күптән күрешмичә,


Зарыктырып минем кызымны,


Монда килеп күренгәнең дә юк,


Ишеткәнебез юк сүзеңне!

Х ә й б у л л а (Ф а т ы й м а г а  бо​ры​лып, ка​бат тез чү​геп.)

И әнием, саулык-исәнлекме?


Берүк мине тирги күрмәгез,


Менә бүген, менә бүген, диеп


Гел кичереп килеп, үзебез

          (Аякларына баса, кабат  Д а н с о л т а н ы  янына килә, биленнән ала.)


Зарыгудан сагышларга тулып,


Атналардан чыктык айларга!


Гафу, берүк, инде бу юлысы


Җефетемне янга алырга


Тәмам ниятләнеп килдем, берүк,


Минем белән аны җибәреп,


Сөенечләр бирә күрегезче —


Безгә дә ул бераз тиярлек!

Ф а т ы й м а


Ә кем әле калдырырга кушкан?


Үзегезнең серләр килешеп,


Киңәшмичә гамәл кылмыйсыздыр,


Һәммә кеше тәмам көнләшеп


Торыр кебек яшәр чагыгызда


Бозылышып йөрү — килешсез!


Көннәрегез бәхет белән тулсын,


Көнчеләр дә калсын өметсез!


                  (Чыга.)
Х ә й б у л л а


Нәрсә булды? Берни аңлый алмыйм,


Әллә миңа сезләр үпкәләп


Тордыгызмы? Минем хатам да юк,


Чит хатыннар йөрмим иркәләп!

Д а н с о л т а н


Әстерханның ханы Дәрвишгали


Белән әткәм сүзгә кергәннәр,


Мәгәр шушы бераз үпкәләтеп,


Күзләремә сагыш элгәннәр!

Х ә й б у л л а


Шул гынамы? Дәрвишгали белән


Ни катнашым, нинди эшем бар?


Атам түгел минем, туган түгел,


Аның белән дуслык юлы тар...


Ансы шулай, нәселебез бердер,


Әмма минем атам — Аккүбек,


Аны өнәмәде һәм бабам да,


Мортазаны әйтәм, эш белеп,


Аның белән уртак тел тапмады,


Бутау булыр бары араны,


Ул шуңарга гел атлыгып торды,


Күңелләре калып яралы...


Безнең туйга ачу саклавыдыр,


Ялгышкандыр акны-караны!

Ш ә е х г а л и (сабыр.)

Җитәр, балаларым, шунда туктыйк,


Беләсездер, кияү Хәйбулла,


Ядкәр-Мөхәммәдне әсир алдык,


Ул да сиңа якын туган ла!

Х ә й б у л л а (Д а н с о л т а н г а.)

Безнең баба аның бабасына


Туган булган, якын карендәш,


Бакыр баба безнең Әхмәт атлы,


Шул нәселдән чыккан без — яптәш!


Казан өсләп яуга барырга дип


Әмер иткәч Иван, кабаттан


Юрьевка мине җибәрде һәм,


Чыкма, диде, шушы каладан!


Шуңа күрә монда киләлмәдем,


Сагынсам да, антым өзелер


Диеп һаман көн-төн эштә идем,


Ул гамәлем ахыр беленер


Дидем, әмма тәрәз төпләреннән


Карап тордым, иркәм күренер


Диеп көттем, ә син, Дансолтаным,


Хәтерләрең генә түгелер


Хәлдә монда зар булгансың икән,


Инде бер дә сине калдырмам,


Ялгыз башка йөрү күптән җиткән,


Мин мәңгегә сине аермам!

                   Ш ә е х г а л и  алар​га ап​ты​рап ка​рап то​ра да чы​гып ки​тә. Ул да тү​гел,  М а һ и с о л т а н  ки​леп ке​рә.

М а һ и с о л т а н (көлеп, кыланып.)

Абау, кияү, үзе килеп җиткән!


Ник безләргә әйтми торасыз?


Күгәрченнәр кебек гөрләшәләр,


Мин оятсыз инде, оятсыз!


Хәзер чыгам, монда йомыш белән


Кергән идем, сеңлем, күлмәгем


Килешлеме? Казан ханбикәсе


Әткәбезгә биргән сандыгын!


Энҗе чиккән такыйасы да бар,


Калфаклары — барсы үземә!


Алтын белән кайма җиләне дә,


Чапаны да затлы күренә.


Ә сиңарга нәрсә бүләк итте?..


Күбәү, дигән иде, сандыклар!..


Абау, онытканмын, киявең бар,


Алгансыңдыр аннан бүләкләр!


Нигә алай миңа аптырашып


Карап торасыгыз, ни булды?


Әллә шулай матур күренәмме?


Күлмәк-җилән — барсын берьюлы


Киеп кереп күрсәтермен әле,


Төшермәгез болай борынны!


             (Чыга.)

Х ә й б у л л а (аптырап.)

Ә мин бер дә аны-моны уйлап,


Хәстәрен дә күрми ашыгып


Килеп җиттем, бүләк китермәдем,


Гафу, бәгырь, акыл чуалып


Киттеме соң? Хәер, безне анда


Олуг кала көтә, байлыклар,


Әмир булып яшимен мин анда,


Иминлекләр бирсен, саулыклар!

Д а н с о л т а н (борчылып.)

Белмисеңме, Ядкәр абыеңа


Дошманлашып, бәла салырга


Уйламыймы икән олы Иван,


Ничек аны йолып алырга?


Явыз, диеп сөйли һәммә кеше


Ул Иванны, хәтта әткәй дә...


Инде хәзер сүнде микән үче?


Туганыңның хәле — үлчәүдә!

Х ә й б у л л а


Нигә аның хәсрәтендә яна


Бәгырьләрең? Иркәм, кирәкми!


Үз язмышын үзе сайлады ул!


Нәрсә өчен өзү үзәкне?


Казан — ауды, әткәң өстен чыкты,


Ничәнче кат хәзер шушы хәл!


Әгәр тагын күтәрелә калса,


Безнең язмыш булыр ничекләр?


Иван белән уйнаргамы ярый,


Аның көче хәзер бихисап,


Пермь аңа күчте, Идел-Урал...


Хаҗитархан тора җан учлап!


Атаң бары сәбәп эзли булыр


Дәрвишгали белән орышка,


Ул сугышка мин дә бармый калмам,


Минем өлеш керсен зур эшкә!

Д а н с о л т а н (үчекләнеп.)

Минем хәлем нигә уйламыйсың?


Сүземне дә элми колакка,


Тәхет эше белән мәш киләсең...


Ник саласың буш сүз колакка?

Х ә й б у л л а


И җанашым, сине сагынудан


Йөрәккәем тәмам өзелеп,


Һәр көнемне санап яшәдем мин,


Шәһәремне зиндан дип күреп!


Бер хат-хәбәр ирештерә алмый,


Сүз алалмый гаҗиз булганда,


Сурәтеңне барлап күз алдымда,


Хәтерләрем барды югала...


     (Кочышып сөешәләр.)

Д а н с о л т а н (көтелмәгәндә ирен кире кагып.)


Юк, кирәкми, әткәй килеп керер,


Әнкәй күрер, ә мин — оялам!

Х ә й б у л л а (һаман аны кочагыннан чыгармый.)


Син курыкма, алар нәрсә әйтсен,


Нигә кирәк монда оялу?


Ир һәм хатын булыйк,


Без никахлы


Түгелме соң? Сөю һәм кочу


Гөнаһ түгел, ташла уйларыңны,


Җилгә очсын хәсрәт иткәнең,


Үзе бәхет, үзе бөек гамәл


Яры булу синдәй иркәнең!

Д а н с о л т а н (читкәрәк китеп.)

Ә нигә соң туйлы көннәребез


Читтә йөрдең? Хәтта үземне


Күрмәдең дә, ничә сорасам да


Ишетмәдең әйтер сүземне?

Х ә й б у л л а


Син үзең бит... Хәтта Иван патша


Миңа биргәч шәһәр бүләккә,


Теләмәдең моннан кузгалырга,


Ә мин китеп бардым хезмәткә!


Килерсең дип көттем, ә син монда


Мине көтеп шулай яткансың,


Инде онтыйк, барсы җилгә очсын,


Бәхетемнең ачтым капкасын!

                  Ко​чы​ша​лар.  М а һ и с о л т а н  ке​рә. Ка​рап то​ра. Чы​гып кит​мәк​че.

М а һ и с о л т а н (тукталып.)

Абау, болар нәрсә эшли монда?


Әллә инде үбеш уйныйлар?

Х ә й б у л л а (аңа борылып.)

Әйе, шулай, туебызда булдың,


Монда һичбер гөнаһ кылмыйлар!

М а һ и с о л т а н (Д а н с о л т а н н ы  үртәп.)

Кызлар керсә егет кочагына,


Эреп кенә китә май кебек,


Абау, кояш чыккан йөзкәеңә,


Балкыгансың, сеңлем, ай кебек!

Д а н с о л т а н (ирен кочып.)


Ул бит минем ирем, нигә әле


Кочагына кермим, үбешмим?


Ә син монда күзең салып йөрмә,


Эшләреңә мин комачау итмим.

М а һ и с о л т а н


Киттем-киттем, ә мин әле сезне


Эт-мәчеле диеп уйладым...


Әнкәбез дә анда утлар йота,


Нишли балалар, ди, күз нурым?


             (Чыгып китә.)

Д а н с о л т а н


Болай тәүфыйксызлык һич килешми,


Чыгыйк, әйдә алар янына,


Әткәйне дә әнкәй ничә гомер


Сагынганнан аман сагына...

Х ә й б у л л а


Тукта әле, синнән соравым бар,


Ә аннары анда чыгарбыз...


Әйт дөресен, сөясеңме мине?


Уеннардан үткән чагыбыз!

Д а н с о л т а н


Ник сорыйсың, әллә синең хатын


Түгелме мин, ә син һәм ирем?


Искә алып менә шушыларны,


Уйлап кара әле син үзең!

Х ә й б у л л а (бераз читләшеп.)

Ә мин әле... Башка төрле уйлар



Биләп алып ярсу йөрәкне,


Уйлый идем, ә син чыннан хаклы...


Безгә юк-бар уйлар кирәкме?

Д а н с о л т а н (якынаеп.)

Ни уйладың инде, и юләрем,


Юклар белән башың катырып?

Х ә й б у л л а


Катырмадым юкка, син үзең дә,


Ядкәр, диеп атап ялгышып,


Хәтеремне минем алган идең,


Туйның төсе китте, ямьнәре...


Йә әйт әле, ул Ядкәрне ничек,


Нигә искә алдың ул мәлне?

Д а н с о л т а н


Ник сорыйсың андый үткәннәрне?


Минме инде сиңа хыянәт


Иткәнем бар? Никахыбыз дөрес


Бер Аллаһтан көтик мәрхәмәт!

Х ә й б у л л а (билендәге хәнҗәрен кузгатып.)


Бу сорауны биргән саен һаман,


Читкә китеп, сүзне үзгәртеп,


Ачык сөйләшергә теләмичә,


Гаҗизлисең җанны... Кулымдагы


Шушы хәнҗәр шушы минутта


Күк керсен дә кызыл чыксын тәннән,


Миңа мәгәр соңгы сулыш та


Һич кызганыч түгел, мә ал җанны,


Әмма әйт ул серең, ишетим,


Ядкәр дигән исем хәтта минем өчен


Дошман сүзе белән бер тиңен!

Д а н с о л т а н (аның кулына ябышып.)

Минем өчен әгәр җаның фида


Була икән, тыңла сүземне,


Әмма моннан сиңа нинди файда —


Харап итү бары үзеңне!

Х ә й б у л л а


Ә миңарга бу барыбер хәзер,


Йә соңыннан шушы сөйләшү


Кабатланыр, диеп һич уйлама,


Күңелемдә олы көнләшү


Ялкын булып яна, сөйлә барсын:


Ничек төштең андый хәйләгә?


Күрешепме әллә сөйләштегез?


Ут салдымы берәү арага?


Йә барсын да ишетәм дә хәзер,


Кабат кайтмыйм шушы сүземә,


Йә инде, хуш, бәхил бул, сөеклем,


Үлем кабул итәм үземә!

Д а н с о л т а н (Х ә й б у л л а н ы ң  хәнҗәрле кулына ябыша.)

Юк, кирәкми, җаным,


Ни сөйлисең,


Ник шушылай мине куркытып,


Котны алу өчен әллә килдең?..


Ә мин торам монда ут йотып.


  (Хәнҗәрне үз кулына ала, читкә тартыла.)

Кит янымнан, юкса актан кереп,


Кызыл чыгар миннән бу хәнҗәр!


Синең алда гөнаһым бар, дисә,


Ялган сөйли андый җаһилләр!


Мин сөекле бала булып үстем,


Ятим калсам да һәм сабыйда,


Агам һичбер авыр сүз әйтмәде,


Кимсетмәдем үзем аны да.


Ат йөрүне, ауны гадәт иттем,


Кызларымны яртеп йөредем,


Әмма беркөн чыгып олы юлга,


Чибәр ярга кинәт юлыктым.


Күзе белән күзләр очраштылар,


Карашында көйде җаннарым,


Аның хәрби киемендә шулай


Йөрүеннән никтер аһ иттем.


Кызыл тасма иде иңнәрендә,


Егетләре иде янында,


Алар узды безгә сәлам биреп,


Ә мин калдым утта-янгында.


Шул көнемнән башлап мәхәббәтнең


Ни икәнен белдем, газабын,


Әткәм-әнкәм серем төшенделәр,


Уйладылар эшнең азагын.


Сагышлардан мине алыр өчен


Сиңа атап алар күңелне,


Илчеләрне алыштылар, соңда


Сиңа бирде алар үземне.


Шул көнемнән мең утларга кабат


Төште җаным, сынды күңелем,


Инде миңа яшәү юк икәнен


Дәлил итсен шушы сүзләрем!

Х ә й б у л л а


Тукта, җаным, сабыр, мин бит әле


Беләсеңдер диеп уйладым,


Олы юлда очрашучы кеше


Үзем идем, барлык юлдашым


Тәкрар итеп моны әйтеп бирер,


Артыгыздан кеше җибәрдем,

Өметсездә калдым, Шәехгали


Кабул итмәс диеп уйладым.


Илгә кайтып ат уйнатып йөрдем,

Әмма йокы качты күңелдән,

Бу хәлемә хәйран итте әнкәм,

Сер яшердем һәммә кешедән!

Әллә инде барып күрим диеп

Теләсәм дә — җаен тапмадым,

Синең янда инде һәрчак җаным,

Насыйп булмасыңны аңладым.

Шәехгали безнең кебекләргә

Бирәме соң кызын, дидем дә,

Күңелемә тынгы табалмыйча

Яулар чаптым нугай илендә.

Әмма шунда илчең килеп дәште,

Төшемме бу, дидем, өнемме?..

Шушы булды ул егетнең эше

Һәм мин таптым бәхет көнемне.

Д а н с о л т а н (хәнҗәре кулыннан төшә.)

Ничек алай, безләр бер үк утта,


Бер ялкында көеп, һаман да


Кавышалмый аптыраган ярлар,


Бигрәк көлке хәлем дөньяда!


Әгәр бүген менә шушы кием


Белән үзең килеп кермәсәң,


Мин, ахмагың, авыр уйлар белән,


Кайгы эчләрендә үлмәсәм,


Якты дөнья йөзләрендә болай


Тора алмас идем барыбер,


Рәхмәт, минем күзләремне ачтың,


Син сөеклем минем, бердәнбер!

(Кочышалар.)

Син гафу ит, җаным, мин юләрне!


Күпме хата уйлар йөретеп,


Ничек кенә калдым хата кылмый,


Әллә кемне юкка үз күреп!


Миңа юри, шайтан коткысыдыр,


Ядкәр, диеп сөйләп ул вакыт,


Саташтырды тәмам төпсез хыял,


Мең чәрдәкләп җанны, мең ватып.

Х ә й б у л л а


И сөеклем, каян Ядкәр булсын?


Аның кайчан мәгәр хатынсыз


Узганы бар Касыйм яннарыннан,


Ул мин идем — тәмам хатасыз!


Әйе, Мәскәү каласында тәхет


Янын тотты бераз Ядкәр дә,


Ике илнең иминлеге өчен


Насыйп булды бу эш миннән дә.


Тагын шунсы, моны үзең күргән:


Ядкәр ханның яугир тасмасы


Зәңгәр төстә, туграсы да шундый,


Зәңгәр аның билге-байрагы!


Ә минеке — кызыл, бу атамнан


Миңа күчкән билге, һичкайда


Ул бутарга бирми башкаларга,


Бар да танып тора: “Хәйбулла!”


  (Хән​җә​ре​нә ки​лә, кү​тә​рә, кы​ны​на са​лып куя.)
“Машаллаһ!”— дип әйтми нәрсә диим?

Бу эшләрнең татып ахырын,

Ярый әле бүген аңлаштык без,

Бик төкәнгән иде сабырым!

  
(Чыгарга бара.)

Д а н с о л т а н (аңа килә.)


Туктап торчы, җаным, бу минутны

Мәңге көткән кебек йөрәгем

Урыныннан кубып-кубып тибә,


Сине сөйдем, сине! Үзәгем


Өзгәләнеп бетте, кайда йөрдең,


Ник әйтмәдең серең яшерми?


Ачуланма мине, бәгырем,


Күзгә ак һәм кара күренми!


   (Шатлыгыннан елый.)
Х ә й б у л л а (борыла, аны, килеп, кочагына ала.)


Дулкынланма алай, тынычлан,


Алда безнең тормыш, бәхеткә


Төреп аны, мәңгелеккә бергә


Булачакбыз, безгә тәхет тә,


Башкасы да кирәк түгел, бәхет —


Мәхәббәттә бары, сөюдә!


Ул булмаса — яшәү үзе газап,


Тәмуг утларында көю дә


Аның кадәр авыр булмастыр ул,


Насыйбым син минем үземә!


            ЭПИЛОГ.


       Касыйм. Хан сарае. Тәхет яны.


   Ш ә е х г а л и,  Б у р н а ш,  Х ә й б у л л а .
Ш ә е х г а л и (тәхетенә утыра.)

Ядкәр анда, керәшенгә чыгам,


Дигән сүзен биргән Иванга!


Аңа олуг исем вәгъдә иткән,


Утар һәм җир, менә шуңарга


Мин беразга аптырашта калдым,


Аңлар җайны тапмыйм, ахрысы,


Әгәр барсын иманыннан алып,


Диннәреннән булса яздырасы,


Бөтен халык миңа ләгънәт орып,


Исемемне даим мыскыллап


Телгә ала башлар, дин күчкәнгә


Кем сәламен бирә бишкуллап?!.

Б у р н а ш


Борчылмагыз, ханым, бу бары тик


Ядкәр ханны, сынсын өченгә,


Уйлап чыгарылган бер хәйләсе,


Килешүләр һаман көчендә


Калган диеп беләм икегезнең,


Казан китсә, татар җирләре


Сезгә булыр, диде, әле тагын


Сөембикә — нугай чибәре


Сезгә иркә булып китерелер,


Үтәмеше белән бергәләп!


Чукындыру сәясәтен тотмас


Дигән өмет кала...

Ш ә е х г а л и


Җай, ипләп


Йөрткән чакта сәясәтне, эшләр


Бераздан соң китәр көйләнеп...


Бездән башка гына ул да ниләр


Кыла ала инде? Сөйләнеп


Барса иде тормыш, илнең эше


Читтән генә җиңел, мәгәре


Җигеләсең, уңың һәм дә сулың


Даим булу кирәк үлчәмле!

Х ә й б у л л а


Үтәмешне чукындыру уе


Белән һаман чиркәү шашына,


Алар хәтта миңа үрелмәкче,


Бирешмәдем, татар сүзенә


Ышанычны җуя барган сыман...


Көтмәгәндә бу ни кыланыш?

Б у р н а ш


Элек аңа безләр кирәк идек,


Китерде дә кысты бу язмыш...


Сөембикәне озатырга тиеш


Иде алар, бүген-иртәгә


Ул да монда булыр, эшләр алга


Китәчәген өмет итәргә


Генә кала... Казан әсирләре,


Бер-бер артлы ташлап иманын,


Диннән язып бетсә, ул безләрне


Борчымасмы икән ул чагын?

Х ә й б у л л а


Ансы булмас, Касыймнарга тими,


Үз юлдашын эт тә таламый,


Әстерханны алу өметендә!


Бездән гайре дуслар табалмый!

Ш ә е х г а л и


Мин Казанның тәхетеннән кичтем,


Кушабыз, дип солых төзедек,


Ул җирләрне минем ханлыгыма,


Инде кабат тагын килештек...


Хаҗитархан белән булмый калмас


Сугышларның әле олысы!


Ул да минем җирләр булачагын


Һич кирәкми әле онтасы!

Б у р н а ш


Сезнең ният барсы үз җаена


Ашып бара тәмам тормышка,


Даныгыз да шулай йөз елларга,


Мәңгелеккә калыр тарихта!

Ш ә е х г а л и (ишек ягына ишарәләп.)


Ярый-ярый, кая, кайсылар бар?


Чакырыгыз! Диван эшенә


Керешергә вакыт, кемнәр килгән —


Колак салыйк әле сүзенә!


    Б у р н а ш  ишеккә килә.


Син, киявем, менә монда утыр,


(Үз янындагы урынны Х ә й б у л л а г а  күрсәтә.)


Түрдә булсын инде урының,


Илләр белән эш иткәндә ничек


Әмер тиеш, өйрән барысын!


   Х ә й б у л л а  күрсәтелгән урынга килеп утыра.
Б у р н а ш (ишектән чакыра.)

Кайсылар бар, әйдә, килсен бире!..


  К а н д ы р  с ә ү д ә г ә р н е ң  ө ч  у л ы  керә.

Әйдә, әйдә, монда кер, бире...

        К а н д ы р  у л л а р ы  тә​хет кар​шы​на тез​лә​нә​ләр. Әү​вә​ле Б у р н а ш к а  ка​рап баш ия​ләр, ан​на​ры, тә​хе​тен​дә Ш ә е х г а л и н е  кү​реп, эш​не аң​лап, шул як​ка баш ора​лар.
Ш ә е х г а л и


Нәрсә булды? Гозерегез нинди?


Сүзегезне сөйлә, ишетим!

Б е р е н ч е с е


Без өчебез гаделлекне эзләп


Сезгә килдек, газиз, бөек хан,


Өчебез дә өч туган без, хөкем


Ирешәчәк бары тик сездән!


Бу кешегә (Б у р н а ш к а  борылып)


Без сөйләгән идек


Атабызның авыр хәленнән,


Кандыр атлы, сәүдәгәрдән иде,


Кәрван йөртә иде Иделдән.


Казакларның кулларына төшкән


Дип ишетеп монда килгәч без,


Вәзирегез сезнең исем белән


Сөйләште дә, алып вәгазь сүз,


Гаскәрегез белән Казанга яу


Барганыгыз вакыт кушылып,


Күп сокландык сезнең батырлыкка,


Ул орышта тәмам сугышып,


Җиңү белән кайттык, әсирләрдән


Хәбәр таптык: газиз әткәбез


Казан йортта Ядкәр ягын саклап


Яраланган, диләр, әгәр сез


Рөхсәт белән безне җибәрсәгез,


Табар идек үзен йә гүрен,


Анда хәзер мәхшәр, диеп сөйли


Бөтен кеше — ертып күзләрен!

Ш ә е х г а л и


Юк өметтә йөрисез сез монда,


Дошманыбыз булган атагыз!


Шушы өмет белән ничек монда


Үтенечтә килә аласыз?

И к е н ч е с е


И бөек хан, безнең юләрлекне


Гафу итсәгез лә Хак өчен?!.


Атабызның әйткән сүзе иде:


Кайда югалса да, ул үзен


Эзләп табып, мөселманча итеп


Таш куярга бездән сорады,


Соңгы сүзе иде атабызның,


Шул үтенеч безнең бар иде!

Ш ә е х г а л и


Карагыз соң шушы юләрләрне!


Нинди юк-бар эшне бар итеп


Хан каршына килгән инде болар —


Оятларын йөздән юк итеп!

Ө ч е н ч е с е


Олы эшләр түгелме соң болар?


Әллә барыйк микән Иванга?


Ә атабыз әсир төшкән булса,


Ул вакытта безгә нишләргә?

Ш ә е х г а л и


Әгәр минем гаскәремдә тормый


Баргансыгыз икән сугышка,


Ул вакытта колак та салмыйча,


Әмер итеп, сезне катилга


Тапшырасы идем, гафу итәм,


Сез белегез: минем шәфкать киң!


Өчегезгә өч авылны бирәм,


Бәягезгә булыр болар тиң,


Әмеребез шунда башкарырсыз,


Яу кирәксә, аны күтәреп,


Гаскәр белән миңа кушылырсыз,


Гадел хөкемебез күрсәтеп!


(Б у р н а ш к а.)

Каләмең ал, төзе ярлыгымны,


Өч авылны Арча юлында


Мин аларга бирәм, әмеремне


Үтәсеннәр шушы җиремдә!

Ө ч е с е  б е р г ә (җир үбеп):

Рәхмәт, ханым!


Рәхмәт, гадел солтан!


Шөһрәтегез мәңге сүнмәсен!


Исемегез мәңге яшәсен!


         (Китәләр.)
Б у р н а ш (К а н д ы р  у л л а р ы н а.)


Ахшамнан соң монда булуыгыз


Кирәк сезнең, ерак китмәгез!


   Ө ч е с е  дә баш иеп китеп баралар.

А в а з  и ш е т е л ә:


Иван илчесе!


Мәскәүдән үк килгән!


Юлны киң ач! Юлны бирегез!

      И л ч е  ашы​гып ке​рә. Хөр​мәт бе​лән ие​лә. Бе​раз​дан Ш ә е х г а л и г ә  хат би​рә. Чы​гып ки​тә.

Ш ә е х г а л и (ача, укый, сикереп тора.)

Атларыгыз, әйдә, иярләгез,


Иван безне дәшә Мәскәүгә!


Олы гамәл безне көтә анда,


Вакыт булыр башка эшләргә!


(Б у р н а ш к а.)

Ә син монда мәмләкәтнең эшен


Тәртип белән йөрет, барсын да


Тикшерермен кайтып керүемә,


Юлны бирә күрмә аңсызга!


(Х ә й б у л л а г а.)

Дансолтанны Юрьевка җибәр,


Гаскәриләр сакта барсыннар!


Ышанычлы кешеләреңне куй,


Баһадирлар, гаярь булсыннар!


Тели икән, Җансолтан да барсын,


Маһисолтан — калсын, әнкәсе


Фатыйманың янында ул торсын,


Серләре дә тәмам килешеп,


Уртак телдә алар, ә син үзең


Бер ара җир озата йөрешеп,


Ахырында миңа кушылырсың,


Эшне йөртү кирәк килешеп!

              Китәләр. Бераздан Ф а т ы й м а  керә.

Ф а т ы й м а


Бер тынгысы булмады иремнең,


Тагын Мәскәү юлын күтәреп


Кузгалдылар, хан булса да үзе,


Кол хәленә калды, ил, диеп!


                ПӘРДӘ.






Казан, 2003.




ГАЛИӘКРАМ

     


Драматик поэма

К а т н а ш а л а р:

Г а л и ә к р а м, Йосыф мирза улы, Сөембикәнең энесе.

М ә м е ш б и р д е, Чалым каласында гаскәр башлыгы, чуашлар тарафыннан сатылып, мәскәүләр кулына төшә, алар тарафыннан үтерелә, татар баһадиры.

Б у р н а ш, Шәехгали вәзире, сәясәтче.

Л а т ы й ф, яугир, мәргән егет.

С ө м б е л  а н а, Колшәрифнең әнисе.

К а с ы й м  ш ә е х, шагыйрь, суфи.

Х ә д и ч ә, Мәмешбирденең сеңлесе, гүзәллек иясе.

С ә й ф у л л а, яугир егет.

К а б и л, качкын егет, шымчы.

К ә т и п, тәхет каршында китап хезмәтчесе.

Я у г и р л ә р,   х а л ы к,  н у г а й  о г л а н н а р ы  һ.б.

БАШЛАМ

Х ә б ә р:


Ерак тарихларны белүчеләр


Бүгенгене, шөкер, дисәләр,


Хакыйкатьтән серләр ачылалар —


Бәхетләрең камил итәләр.


Үз тарихын белми яшәүчеләр


Мәхлук хәлләренә төшәләр,


Сәясәттә борын төртә аһ-зар,


Өметләрне генә кисәләр.


Тарихларның пәрдәләрен ачып


Күрә калсак ниләр булганын,


Без аңларбыз элек кемнәр идек,


Нидән әрни бүген бу җаның!


Без аңларбыз күренешләр аша


Гыйбрәт тулып аңга, йөрәккә,


Яшиселәр, яшьниселәр алда,


Үзеңнеке даим үзәктә.


Тарихлардан серләр ачылсыннар,


Хаталардан Ходай сакласын!


Кемлекләрен бар да аңласыннар,


Дошманлыкта каннар янмасын!



      БЕРЕНЧЕ ПӘРДӘ.


      Ча​лым ка​ла​сы. Идел​нең те​кә яры өс​тен​дә.


      Кич. Учак янын​да су​гыш ко​рал​ла​рын җай​лап-көй​ләп яу​гир егет​ләр уты​ра​лар.



Л а т ы й ф, С ә й ф у л л а.
С ә й ф у л л а (күтәрелә, Л а т ы й ф янына килә.)

Җырлар әле, дустым, күңелләрне


Таратырлык итеп, кичәге


Шул җырыңны, ничек газизәнең


Өзелгәнен шулай үзәге?


Бәгырькәен кисәк-кисәк иткән...


И булган да инде элекләр


Егетләрнең олы йөрәклесе;


Кызлары да җиләк кебекләр.

Л а т ы й ф (шаяртып.)

Яр сөюнең серен төшенмәгән


Егетләр дә, дустым Сәйфулла,


Бар микәнни шушы дөньяларда,


Сөеп кара берәр, ни була?

С ә й ф у л л а (уйланып.)

Минем сөю аларныкы кебек


Тарихлардан ядкәр булырлык


Дәрәҗәгә ирешмәстер инде...


Җырла әле, дустым, авырлык


Бәгырьләргә ташын басып тора,


Ил сагышы тулган йөрәккә,


Казан хәзер дошман кулларында,


Шуны кабул итмим бигрәк тә.

Л а т ы й ф (уйланып ала.)

Нишли алабыз соң? Сугышмыйча,


Көрәшмичә булмый ил өчен,


Мулла Нургалинең сүзен тотсак,


Онытып без, татар, бар үчен,


Буйсынырга тиеш, Аллаһының


Тәкъдире, дип... Ничек ул эшен


Бәндә инкарь итсен?

С ә й ф у л л а (ризасыз.)

Әмма Хода


Үзе бирде безгә бар көчен!


Нургалинең сүзе дөрес түгел,


Диндарлыкта эзли көнене...


Аллаһымы безне түбән күрсен —


Бирер иде микән динене?


Безнең мулла-шәех әйтә иде,


Энҗе, диеп, дине Исламны,


Аллаһының сөеклеләренә


Бирелгән, дип, саклыйк иманны!..


Үтерделәр, бәхырь, үтерделәр,


Төнлә кереп, талап авылны,


Казаклары утлар салып йөрде,


Яндырдылар йортны-кураны!


Ак сакаллы мөхтәрәм карт иде,


Сакалыннан йолкып китереп,


Коерыгына атның бәйләделәр


Аягыннан, сөйрәп, сикереп


Алып китте дулап, халык шунда


Берни эшли алмый чарасыз


Карап калды, ә аннары китте


Мыскыл итү, турап ирләрен,


Хатыннарны алып кочты алар,


Карт-корыга гомер күрмәсен


Күрсәттеләр, утта яндырдылар,


Калдырмады егет-җиләнен.

Л а т ы й ф (җырлый.)

Идел өсләрендә кара каек,


Әллә кәрван, әллә яу килә,


Башларымнан ашып китте кайгым,


Сезнең хәлләр анда ни генә?



Әй дусларым, йөрәк маен



Эретә күз карашы,



Ничә көнем, ничә аем



Гомерләр аермасы...


Идел өсләреннән томаннары


Күтәрелде, безләр аһ иттек,


Кара каек кара кайгыларны


Алып кергән, түрләремә җитеп.

Әй дусларым, йөрәк маен



Эретер күз карашың,



Ничә көнем, ничә аем



Эзләп тә юк табасым...


Идел өсләрендә кызыл-кызыл —


Кан түгелдер, кояш нурлары,


Каннар акса, суын хәрам кылыр,


Камышларда бүре туйлары.



Әй дусларым, йөрәк маем



Тама шул эремичә,



Ничә көнем, ничә аем



Йөрисең күренмичә.

С ә й ф у л л а (бераздан соң, уйланып.)


Каян чыга синнән шушы кадәр


Үзәк өзгеч, моңлы авазлар?


Юкка әйтмиләр шул:


“Сандугачтан


Козгын-тилегәннәр көнлиләр!”


Һәр сүзеңнән йөрәк өзелеп кала,


Кавышалмый гаҗиз наз ярлар


Чыгарамы әллә бу җырларны?..


Сүзләр ия белән йөрмиләр.

Л а т ы й ф


Сүз иясез йөрми!.. Әмма җырлар


Отылып калып, барлык хисләрне


Кузгата да, урап-урап кайтып,


Якты итә кара кичләрне...

С ә й ф у л л а (бераздан.)

Бу дошманны әйтәм, кайдан килеп,

Нәрсә өчен безгә каныкты?

Куркак җаннар... Ә үзләре — комсыз,

Аллаһының барын онытты.

Л а т ы й ф


Ахырзаман галәмәте болар,

Әйткән, диләр, изге Китапта,

Әэҗүз-мәэҗүз чыгар, каплап алыр

Җирнең өстен бөтен тарафта.

Ашап килер алар комсызланып,

Мөхитләрдән җитәр мөхиткә,

Алларыннан әйдәп Дәҗҗал барыр,

Коточыргыч булган сыйфатта.

Һичбер баһадирның кулыннан эш

Килмәс мәгәр, болар туктамас,

Ашап үтәр, аһ-зар кубар илдә,

Мөселманга көн дә калдырмас.

С ә й ф у л л а


Болар әллә шул кавемме икән?


Дошман булып юри кыланып,


Ислам динен, безнең хак динебез


Өсләренә шулай ташланып,

Аллаһыга каршы күтәрелгән,

Ятим иткән күпме сабыйны,

Хатыннарны, аналарны тотып

Мыскыл иткән андый кавемне

Кайчан күргән икән дөнья йөзе?

Ахырзаман галәмәтеннән

Булмый калмас, дөрес, сүзегез хак,

Ә безләр соң нишлик шушыннан?

Л а т ы й ф


Көрәшергә тиеш, безнең китап


Соңгы канга кадәр сугышны


Дөрес диеп таный, ул кавемне


Безләр туктатырга тиешле!

С ә й ф у л л а

Ә нигә соң Аллаһ кодрәт белән

Буйсындырмый икән аларны?

Л а т ы й ф


Ансын белмим, әмма безләр бердәй


Күтәрелеп әгәр чыкмасак,


Әэҗүз-Мәэҗүз дөньялыкны басар,


Туя белмәс алар — капкорсак!

С ә й ф у л л а

Латыйф дустым, каян бу кадәрле

Хәбәр алып, галим булгансың?

Л а т ы й ф

Колшәрифтән сабак укыдым мин,

Мәдрәсәсен уздым, ул безгә

Хөтбәсендә күпме сөйләсә дә,

Төшенмәгән идек серенә.

Инде менә Ходай үзе кушып,

Без дә төштек зарлы бәлагә...

Тәкъдирдәнме узып була инде,

Гыйбрәт итми шушы хәлләргә?

С ә й ф у л л а


Колшәрифне тик бер күреп калдым,

Ничә килеп шәһәр Казанга,

Гаҗәеп тә галим бер зат, диеп

Сөйли иде халык, шуңарга

Мин ышана идем безнекеләр

Өстен чыгар диеп һәрдаим,

Хәтта Дәҗҗал үзе тезен чүгәр

Диеп белә идек, ә ялкын

Чорнап алды, дәһшәт итте явыз...

Ничек анда мулла Нургали,

Алар белән дуслык булсын, дия,

Нигә шулай безне яманлый?

Л а т ы й ф

Мулла Нургалинең хәле шундый,

Кая барсын, дошман кулында

Коллык тотып калды, бу хәлләрне

Аңлар әле ул да соңында.

Дошман безне дөрес динебездә,

Хак юлында бәлки калдырыр

Диеп өмет итә инде, бәхырь,

Әмма иманын да алдырыр...



(Тора, карана.)
Чү, сизәсеңме? Кемдер йөри бугай?

Ишеттеңме? Кара төн аша

Килеп ята туры болай таба,

Эзләп йөри нинди тамаша?

С ә й ф у л л а (тыныч.)
Кем дә йөрмәс, йә бүредер әле,

Мәет ашап алар симерде,

Һай кырылды халык, һай кырылды...

Ни Мәхшәр бу, Хода, күр инде!

Л а т ы й ф (сак.)

Чү! Сәйфулла, эндәшми тор әле,

Кемдер йөри, сизми колагың!

Күңелеңне син дә сагайт әле,

Сизми калсак дошман килгәнен,

Харап итәр, суеп кына китәр,

Егетләргә хәбәр салырга

Өлгермичә калсак, эшләр харап,

Килче бире, әнә йөгерә!

(Янын​да гы​на, сыз​гы​рып, җәя угы ки​леп ка​да​ла. Чи​ге​неп куя.)


Әйтмәдемме? Ә син, бүре, дисең,

Каравылны кузгат! Ник болай

Катып калдың сугыш күрмәгәндәй?



(Ук җәясен кора.)

Әнә берсе! Әҗәл шушылай

Килсен аңа!


(Җәядән ата, тидерә.  Д о ш м а н  аһ итә.)

Тиде хәшәрәткә!.. (С ә й ф у л л а г а.)

Ник торасың? Кычкыр:

“Каравыл!”

Әнә тагын берсе...

С ә й ф у л л а (кычкыра-кычкыра йөгереп китә.)


Кузгалыгыз!

Дошман! Уяныгыз!

Илдә дошман! Дошман!

Каравыл!

Яу​гир​ләр бе​лән М ә м е ш б и р д е  кү​ре​нә. Кул​ла​рын​да ут​лар һәм су​гыш ко​рал​ла​ры.

М ә м е ш б и р д е

Кая алар?..

Әнә берсе, үле,

Тегеләре качып баралар...

Ничек монда кадәр кергән болар?

Әэҗүз-Мәэҗүз, йөзе каралар!


(Ди​вар​га ка​дал​ган ук​ны кү​реп, аны тар​тып ала. Ук​ны төр​гән кә​газь​не та​ра​тып ача. Укый. Бераздан соң  я у г и р л ә р г ә әмер биреп.)
Эзләренә басып барыгыз, бар,

Һәммәсен дә кырып салыгыз!

Котсыз калсын дошман, кара, ничек

Кыланмакчы болар, и явыз!



Я у г и р л ә р  оран са​лып куз​га​ла. Ат​лар кеш​нә​гән та​выш​лар ише​те​лә.

Нәрсә язган булган! Куркытам дип

Уйлагандыр инде, и ахмак,

Болай гына бирелерлек булсак,

Әллә кайчан...

Л а т ы й ф (ди​вар​дан  дош​ман ягы​на ка​рап әмер би​рә.)

Шулай ук турап

Ташлагыз, йә...

Уңнан чык, уң яктан!

Тот каһәрне! Кача! Җибәрмә!

Алдыннан чык! Менә шулай, алдан!

Кача хәзер! Аңа юл бирмә!

(Ук җәясен кора, төбәп тора, ата.)

Менә шулай! Аллаһ каһәренә

Юлыксыннар һәммә дошманы!

Безнең уктан хәтта тиеннең дә

Кача алган чагы булмады!

М ә м е ш б и р д е (аңа сокланып.)
Латыйф мәргән, синең осталыкка,

Ядкәр үзе, диләр, сокланган,

Колшәрифкә тән сакчысы булып

Сезне үзе махсус сайлаган

Иде юкса...

Л а т ы й ф (акланып.)
Ансы шулай иде, дөрес,

Әмма ул көн канлы сугышта,

Мәдрәсәнең түбәсенә менеп,

Дошман белән кылыч-кылычка

Сугышканда: “Аллаһ әкбәр!”— диеп

Ул ташланды, бергә идек без,

Үзем ничек исән калганмындыр...

Унга каршы торды беребез!

М ә м е ш б и р д е


Таң да атып килә, изге сәгать,

Яугирләр дә кайта... Дошманның

Нинди ният белән йөрүләре?

Өстен итсә иде Ходаем!



Иртәнге намазга мәзиннең азаны ишетелә.

Кабул итсә иде догабызны,

Бирсә иде безгә дөрес юл...

Йа Ходаем Аллаһ, тугыры иман

Белән безнең йөрәк сиңа кол!



        (Китә.)

Л а т ы й ф (сакка баса.)
Дошман курка, көчен җыеп килеп,

Басабыз дип күпме тырышты,

Мәмешбирде — Аллаһ баһадуры,

Тыныч калмый һаман орышты...

Безме өстен чыкмас? Безме коллар

Булып калып кәфер кулында,

Оят белән яшәргәме тиеш —

Татар була торып шушында?!.



  ЯҢА КҮРЕНЕШ.


Сарай эче.  Х ә д и ч ә,  С ө м б е л – а н а.

Х ә д и ч ә (тегү эшендә.)
Бүген тагын дошман гаскәрләре,

Дивар янынача ирешеп,

Чалым шәһәренә ут салырга

Килгән булган, гаскәр күтәреп,

Абыемны әйтәм, Мәмешбирде

Каравылны әйдәп-йөгертеп

Куа чыккан, берсен дә калдырмый

Бетергәннәр тәмам туратып!

С ө м б е л  а н а (Х ә д и ч ә н е ң  эше​нә ку​шы​лып.)

Кая, күрим әле, менә монда

Җөе калган, яка турында,

Бик дөрес үк утырмаган бугай,

Ә, юк икән, барсы урында!

Х ә д и ч ә (борчылып.)
Энә эшен белә идеммени?

Без үскәндә күпме хезмәтче

Тотты әткәй, бер эш калдырмыйча

Эшләп торды алар һәммәсе.

С ө м б е л  а н а (иркәләп.)

Борчылырлык берни юк, сеңелем,

Кайтыр әле ил дә, көннәр дә

Үз тәртибен табар, абыең да

Шулай диеп сөйли безләргә.



Тәкбир авазлары ишетелә.
Х ә д и ч ә (тора, тәрәзәгә килә.)

Нәрсә булды икән? Халык нидән

Болай җыелганнар тулышып?

С ө м б е л  а н а (Х ә д и ч ә  янына килә.)
Идел өстен кара! Саллар ага,

Кызыл канга тәмам булышып...

Х ә д и ч ә


Нигә шулай мыскыл итәләрдер?

Күпме ирне, шәрә калдырып,

Дар агачка элеп үтергәннәр,

Казыкларга кадап куйдырып!

С ө м б е л  а н а

Йа Ходаем Аллаһ, колларыңа

Җәннәтеңнең түрен бирә күр!

Син дип менә күпме ирләр шәһид,

Күпме ирләр дарда — үзең күр!



    (Дога тота.)

Х ә д и ч ә (куркынып.)
Анда халык елый, Кыямәт көн

Мәхшәредәй, Хода ни өчен

Мондый авыр җәберләрне юллый,

Кайтармакчы бездән кем үчен?

Кан-яшьләрнең чиге булыр микән,

Ничек халык түзсен бу эшкә?

Һаман саен шулай килә калса

Бәла арты бәла кешегә...

С ө м б е л  а н а 

Аллаһы ул бары сөеклесе

Булган бәндәләрне сынаучы!..

Болар барсы явыз Адай эше,

Утка салган, диләр, Арчаны!

Кем мөселман, кемнәр иманында

Кала икән, салда агызган,

Сабый балаларны утка салган,

Явыз бүре кебек котырган!

Х ә д и ч ә

Татар түгелме соң ул Адай да?

Мөселманлык тоткан,

Исламны?

Кәферлеккә чыккач, халыкны да

Иман язар диеп белгәнме?..

С ө м б е л  а н а

Колшәриф тә — улым, шушы хакта

Әйтә иде, аңлый алмадым

Нидән шулай диннән язганын да,

Кәфер дине аның алганын...

Кара-кара, әнә ничек ага?

Болгап алып китте салларны

Идел, мескен, ярга илтеп орды...

Азат итмәкчеме аларны?

Х ә д и ч ә

Инде барсы җаннан кичкән булыр,

Әнә саллар китте таралып...

Безнең турга җиткәч нинди хикмәт —

Күрәсезме? Халык аһ орып

Гыйбрәтләнде... Нинди Мәхшәр көн бу?

Нинди хөкем төште Ходадан?

Барсы гаиб булды, юк булдылар,

Һәммәсе дә килде баштүбән...



М ә м е ш б и р д е  керә.

М ә м е ш б и р д е 

Сез боларны күреп торасызмы?

Ә мин әле, күрми калсагыз,

Әйтермен дип монда ашыктым да...

Гыйбрәт болар, аңлар булсагыз!

С ө м б е л  а н а

Хаҗи мулла күреп нәрсә диде —

Күп серләрне белә ул дәрвиш?

М ә м е ш б и р д е

Болар, диде, Аллаһ хөкеменнән

Гыйбрәт безгә, башка төрле эш

Булмас, диде, тәкъдир хөкеме шул —

Көрәшергә, илне бәладән

Коткарырга күтәрелсен һәркем,

Тәхет кайтсын илгә яңадан!

Х ә д и ч ә

Кемне хан дип илгә күтәрик соң?

Ядкәр китте, Сөембикәне

Без үзебез бирдек... Кемнәр килсен,

Бу Казанның кемгә кирәге?

М ә м е ш б и р д е


Ансы әле... Алай дияр өчен

Иртәрәк шул, мирза Исмәгыйль

Улларына ышанылган иде,

Ә ул, куркак, котсыз калган гел.

Малайларын, имеш, казаннарга

Ышанмый ул, бирми, урыска

Ялчылыкта йөри ничәнче ел,

Эт җан булды, булды йомычка!

Әллә, әйтәм, Йосыф мирза белән

Уртак телгә әгәр киләлсәк,

Улы Галиәкрам — гакыл, диләр,

Әллә шуны хан дип күтәрсәк?

С ө м б е л  а н а

Дөрес булыр, улым Мәмешбирде,

Ирем Мансурны да бирегә

Ул юллады, улым Колшәриф тә

Аның мәслихәтен белүдә

Гамәл йөртте, кызы Сөембикә,

Үтәмеш тә аның оныгы —

Болар барсы Йосыф мирза белән,

Мәслихәте булды, ярдәме.

Әгәр улы Галиәкрамны да

Юллый калса безгә хан итеп,

Ил кайткандай булыр, барча халык

Җыелырлар аңа баш орып.

Ханы гына булсын, көтүчесез

Таркалгандай сарык уң-сул як,

Халык шулай сибелде дә бетте,

Көтүчесе кирәк, ханы, шул чак

Җыелышыр барсы, ил дә торыр,

Калкытыр баш, Ядкәр — әсирдә,

Галиәкрам килсә иде бире,

Таянычы булып һәркемгә!

М ә м е ш б и р д е

Бу юлысы ышанырмы икән —

Казан инде Иван кулында?..

Йосыф мирза улын җибәрерме?

Җаным кайный шушы борчуда!

С ө м б е л  а н а

Исмәгыйльгә юкка баш органсыз,

Казан белән бер дә дуслыгын

Яңартканын хәтерләмим аның,

Куркаклыгын беләм һәрчагын.



Авазлар ишетелә: “Урыс килә, урыс килә!”
М ә м е ш б и р д е (сак.)
Нәрсә диләр? Тукта... Нәрсә анда?

“Урыс килә” дигән авазмы?


      Оран якын​да ише​те​лә: “У​рыс ки​лә, урыс ки​лә!”

Әйе, дөрес, гафу, мин ашыгыйм...

Әллә тагын һөҗүм итәме?



(Ашыгып чыга.)
С ө м б е л  а н а

Бар, балам, бар, исән йөртә күрсен

Бер Ходаем, тәкъдир бирүчем,

Улым Колшәриф тә шундый иде,

Кичектерми йөртте һәр эшен...

Урыннары — җәннәт, Ходай үзе

Шулай диеп әйткән Коръәндә,

Шәһитләрнең каны тамган урын

Утта янмый, батмый суда да.

Колшәрифем шәһит киткән, диеп

Килеп сөйләделәр күпмеләр,

Сөңгесенә элеп алган кәфер...

Кай туфракка, белмим, күмделәр?

Хәмзә баһадурдай, диеп сөйләп,

Ухуд сугышларын искәртеп,

Ничә кабат дога чыккан идем...

Йа Ходаем, Коръән күтәреп,

Хакыйкатьне алды әллә җирдән,

Дөреслекнең йомды күзләрен?

Явызларга нинди көннәр килде,

Мөселманның кисеп бәгырен,

Өзгәлиләр җанын... Имансызлык

Тула барса әгәр шушылай?..

Йа Ходаем, безнең башка хурлык

Сатанадан төшкән ут бугай?!.

Х ә д и ч ә (еламсырап.)

Сөмбел ана, берүк, кирәк түгел,


Күңелебез кабат кителеп,

Акылыбыз китә күрмәсен дә

Бәгырьләрем калыр өзелеп!

С ө м б е л  а н а (тынычланып.)
Борчылма, чү, кызым Хәдичә,

Тыныч шул мин... Әмма акылым,

Урыс, дигән сүзне ишетүгә,

Кайнаттыра йөрәк ярсуын...

Колшәрифем һаман күз алдымда

Дога тота, укый намазын...

Кызым китте, шәһит... Ялгыз калдым,

Ирем Мансур гүрен югалттым...

Х ә д и ч ә (юатып.)

Ә бәлаләр ил өстенә төште,

Һичбер йортны урап узмады,

Күпме затлы ирләр шәһит китте,

Изге юлны атам куймады,

Әниемне, энемнәрне дошман

Утка салды, ярый абыем

Мәмешбирде килеп кылды орыш,

Сөңгесенә элеп сабыен,

Тантанада иде дошман, шунда

Чабып кына салды биленнән,

Тик хатыны инде шәһит иде,

Яшьләр килеп аның күзеннән,

Хушлашты да мине алып китте,

Камышларда яттык ничә көн...

Суык төшкәч, кар килгәнче, диеп

Шушы якка җитеп кичләтен,

Качып йөргән яугирләрне җыеп,

Кышка кадәр кала торгыздык...

Инша Аллаһ, Хода тәкъдир итте...

Безнең хәлләр гыйбрәт булырлык!




Пауза.
С ө м б е л  а н а (борчылып.)

Нигә халык анда “урыс килә”

Диеп кычкырды соң? Белмичә

Кала күрмик, әллә тагын сугыш

Башламакчы, котын җыймыйча?

Х ә д и ч ә

Әллә без дә чыгып күрәбезме?

Бәлки кемгә ярдәм кирәктер?

Халык анда диварларга баскан,

Туплар китергәннәр нигәдер?



        (Китәләр.)


    ЯҢА КҮРЕНЕШ.



Ча​лым шә​һә​ре​нең мәй​да​ны. Х а л ы к  Идел өс​тен та​ма​ша кы​ла.



М ә м е ш б и р д е,  я у г и р л ә р.
М ә м е ш б и р д е (әмер белән сөйли.)

Тупларыгыз әзер торсын, әүвәл

Якынайсын алар, ашыкма!

Алдагысын төбәп көтә калсак,

Тими калмас, мәгәр, артына!



Я у г и р л ә р  туп​лар​ны ашы​гып ко​ра​лар. Кай​сы​ла​ры атар​га әзер.

Идел​дән урыс көй​мә​лә​ре тө​шеп ки​лә.

Латыйф кая? Килсен әле бире!..



Яугирләр арасыннан  Л а т ы й ф  чыга, килә.
Менеп анда, әнә, күрәсеңме —

Кыя ташлар, әгәр аларны

Аннан бердәй ишеп төшерәлсәк,

Каплар идек бәлки шуларны!

Анда яры — текә, Идел суы

Кагып ага аның астына,

Көймәләре нәкъ шул турдан үтәр,

Кирәк булмас туптан атарга...

Ә шулай да туплар әзер торсын,

Белеп торсын алар без барны,

Котларына җитсен, туп тавышы

Куркытмыйча калмас аларны!



Л а т ы й ф  һәм  б е р н и ч ә  я у г и р  ки​тә​ләр.
Әй яугирләр! (Калган сугышчыларга.) 
Килде сезнең сәгать,

Үч кайтару, дошман ваемсыз

Үзе килеп ята көймәләрдә,

Сугышыгыз бер дә аяусыз!

Алар анда җилкән күтәргәннәр,

Ә сез монда гайрәт тотыгыз!

Үч кайтару сәгатьләре якын,

Укларыгыз төбәп атыгыз!

Ата хакы, бала хакы өчен,

Ана хакы өчен, туганның...

Кайтарыгыз сез аларның үчен,

Кисегез ул көймә юлларын!

Минем арттан әйдә, ике тупны

Җилкәләргә алыйк күтәреп,

Без арырак, иңкүлектә торып,

Дошманнарны көтик җай килеп!



М ә м е ш б и р д е  һәм  я у г и р л ә р, туп​лар​ны алып, ашы​гып ки​тә​ләр.



Х а л ы к ара​сын​нан  Х ә д и ч ә,    С ө м б е л  а н а  Идел өс​те​нә ка​рый-ка​рый чы​га​лар.

Х ә д и ч ә (гаҗәпләнеп.)
Әнә ничек җәһәт бара алар —

Идел өстен ертып көймәләр!

С ө м б е л  а н а

Элек шулай сәүдәгәрләр килә

Иделәр шул Идел тутырып,

Каршы алып халык чыга иде

Яр буйлары буйлап йөгереп.

Нинди заман булган, бәхетләрне

Белмәгәнбез, кадер итмичә

Яшәгәнбез вак борчулар белән,

Туган туганны да күрмичә.




(Пауза.)
Кулда чакта бәхет ни икәнен

Белмибез шул, гафу, йа Хода,

Кулдан киткәч кенә төшенәбез

Үзебез кем, бәхет тә кайда!

Х ә д и ч ә

Әнә алар, безне күреп алды,

Атмакчылар, монда кадәрле

Әллә инде җиткермәкче, хәсис,

Таш орыгыз!



(Таш ала, ыргыта.)
Хода каһәре!



Х а л ы к  та ташлар ыргыта.

Ерак икән, анда кадәр ничек

Җиткерик, ди, атып кул белән?

Ә шулай да, әнә, сагайдылар,

Борылмакчы көймә юлыннан!



К а с ы й м  ш ә е х  ке​рә. Таш ыр​гы​тыр​га үрел​гән  Х ә д и ч ә н е ң  ку​лын​нан то​та.

К а с ы й м  ш ә е х


Юк, кирәкми, кызым, моннан торып,

Анда кадәр ташны баһадир

Егетләр дә ирештерә алмый,

Сабыр итик, бераз тыныч бул!

Х ә д и ч ә (аптырап.)

Кем сез, бабай? Каян килеп монда

Ирештегез, бер дә күргәнем

Элекләрне юк түгелме иде?

Төшеп китә язды йөрәгем...

К а с ы й м  ш ә е х

Кызым, берүк, курка күрмә миннән,

Убыр түгел, хәтта Хозер дә...

Мин бары тик Касыйм шәех булам,

Аллаһ — китерүче бирегә!

Х ә д и ч ә (аптырап, аннары сөенеп.)


Касыйм шәех? Шөкер Ходаема!

Телгә алган иде абыем

Мәмешбирде ничә кабат сезне,

Түрдән йөреп, төкле аягын

Баскан кеше Чалым калабызны

Бәхет белән күмәр, туфрагын

Бөек итәр, шөкер Ходаема!

Аллаһ үзе ача юларын!

К а с ы й м  ш ә е х

Чү, кызым, чү! Бик алай ук әйтеп,

Әүлиягә тиңем итмичә

Сөйлә берүк... Мин бары тик Касыйм,

Күпләр данлый мине белмичә!

Х ә д и ч ә


Касыйм баба, берүк, алай итеп

Сөйләмәгез, сезнең кебекне

Мәмешбирде абый күптән көтте,

Дөрес йөртү өчен эшене.

Монда ничә мулла-шәехләр бар,

Тик берсе дә сездәй түгел, дип

Азмы минем ишеткәнем мәгәр,

Күңелләрем китте түгелеп.

К а с ы й м  ш ә е х

Ярар-ярар, кызым! Кулдан килгән

Эшем-сүзем милләт файдасы

Була икән, Хода ярдәм итсен,

Безләр шулай хезмәт итәсе!



Туп​лар гөр​сел​дә​гән аваз​лар ише​те​леп-ише​те​леп ала.  Х а л ы к  “у​ра!” кыч​кы​ра, тан​та​на итә: “Ти​дер​де​ләр, бат​ты те​ге​се!”

Х ә д и ч ә (х а л ы к к а  кушыла.)
Тагын тидерделәр, ура-ура!

Көймәләре бата, тегесе

Читкә ките, аңа иярделәр

Артларыннан килгән өчесе!



К а с ы й м  ш ә е х тә ва​кый​га​ны та​ма​ша итәр​гә дип  х а л ы к  ара​сы​на ке​реп юга​ла. Аны исе​нә тө​шер​гән  Х ә д и ч ә  бо​ры​ла, эз​ли.
Бабай, әнә, ни эш, күрдегезме?

(Аптырый.)
Кая бабай, әле ул монда

Тора иде! Бабай, Касыйм баба?

Касыйм шәех? Инде ул кая?

С ө м б е л – а н а (борчылып, янына килеп.)

Нәрсә булды, кызым, нигә болай

Кычкырасың, кемне чакырып?

Касыйм шәех, дисең, каян килсен?

Нишләп йөрсен монда тилмереп?

Х ә д и ч ә (аптырап.)
Әле генә монда иде, үзем

Күзем белән күрдем, сөйләшеп

Өлгергәнче, мин тегендә карап,

Идел өсте белән мәш килеп

Маташканчы, ә ул — монда иде,

Монда калган, шушы урында...

Исемә төшеп, болай борылганда

Җирме йоткан аны шушында?

С ө м б е л  а н а (ни аптырап, ни сөенеп.)

Мин Касыймны танып белә идем...

Касыйм шәех — суфи, дан кеше,

Хөкемдарлар аны хөрмәтендә

Йөртә иде, аның һич исе

Китми иде дөнья һәм малларга,

Тәхет уенына йөрмәде...

Ничек монда? Намусымы торган,

Касыйм шәех үзе килгәнме?

Х ә д и ч ә

Үзем күрдем, хәтта сөйләшеп тә

Тордык әле, ә ул — сорашты,

Абыемны эзли, милләт сүзе

Телләреннән аның китмәде.

С ө м б е л  а н а

Касыйм шәех килсә — ил агасы

Булыр кеше! Шөкер Ходага!

Безнең эшләр — Аллаһ мәрхәмәте,

Безнең гамәл дөрес юлларда!

Ил эчендә шундый ирләр була —

Сүзе үтә аның халыкка,

Хөрмәт һәм дан, амин,

Һәркем ярә

Киңлектә дә аңа, тарлыкта!



Х а л ы к  шаулый, кычкыралар: “Ура-ура! Суга гарык булды! Тегесе дә, әнә монысы!”
Амин, Хода! Илгә даны кайтты,

Җиңүнең дә килер олысы!



С ө м б е л  а н а,  Х ә д и ч ә ха​лык ара​сы​на ке​реп ки​тә​ләр.



ЯҢА КҮРЕНЕШ.

Бүлмә эче.  М ә м е ш б и р д е,   С ө м б е л  а н а,    Х ә д и ч ә.
Х ә д и ч ә (акланып.)

Касыйм шәех шунда гына иде,

Халык кычкырганда “ура” дип,

Сүз сөйләшкән җирдән бүлендем дә,

Алган чакта бераз каранып,

Юк та булды, аннан аны эзләп

Карасам да таба алмадым,

Күпме йөрдем уң-сулымны күзләп,

Урамнарны тәмам урадым...

Күренмәде, нәрсә әйтергә дә

Белмим инде, әллә ялгышып

Күргәнменме? Башым әйләнүдән

Аптырадым хәзер каңгырып.

С ө м б е л  а н а

Борчылырга монда урын да юк,

Килгән икән, шөкер Ходайга,

Касыйм шәех бер дә бушка йөрмәс,

Эшләребез китәр уңайга!

М ә м е ш б и р д е (ризасыз.)
Ансы шулай, әмма заманы, шул

Нургалинең сүзен сөйләргә

Килгән булса, монда халык бутау

Теләгендә бәлки, кем белә!




(Пауза.)
С ө м б е л  а н а (аптырап.)
Ә ул андый заттан түгел иде,

Күңеле — саф, ныклы иманлы,

Әгәр шундый кешеләр дә кыйбла

Үзгәртсәләр, күңел ярасы

Ачылыр да, яшәү мәгънәсенең

Кадерләре китәр дөньяда,

Касыйм шәех ышанычлы кеше,

Андый кеше сирәк бутала!

М ә м е ш б и р д е

Менә шул шул, сирәк бутала да —

Бутап куя халык күңелен!

Үзе нәрсә сөйли? Кем дә белми

Аның монда нишләп йөрүен!



Л а т ы й ф  ке​рә.  М ә м е ш б и р д е  хә​веф бе​лән аңа та​ба бо​ры​ла.

Нәрсә булды? Әллә тагын дошман

Күрендеме? Хәзер мин үзем

Килеп җитәм, гаскәр әзер торсын,

Сугышусыз үтми һич көнем!

Л а т ы й ф (үтенеп.)
Сәбәп бүтән! Дошман һаман тора

Калабызның аргы ягында,

Монда бер карт, Касыйм шәех, дия...

Ничек кергән, белмим, ул анда?

М ә м е ш б и р д е (яктырып.)

Касыйм шәех? Кая, китерегез!

Моңа кадәр кайда тоттыгыз?

Л а т ы й ф

Ә без анда тотып алган идек —

Көймәләргә һөҗүм иткәндә,

Бер ят кеше күреп шикләндек тә,

Халык арасында йөргәндә,

Дошман булмасын дип тоткын иттек

Һәм дә салдык аны зинданга,

Касыйм шәех, диде, сезне эзләп

Килгән икән үзе ул монда!

М ә м е ш б и р д е (ачулы.)
Китерегез! Нәрсә сөйләр, тыңлыйк,

Бәлки дөрес кулга алгансыз,

Ышанычын һәм иманын сыныйк

Һәм сөйләшеп карыйк ялгансыз!

Л а т ы й ф

Башым өсте, хәзер китерәбез...




(Чыга.)
М ә м е ш б и р д е

Сынап карыйк, бәлки иманын да

Югалткандыр...

Мулла Нургалидәй

Сугышмаска өндәп йөргәнен

Ишетербез, кем ялчысы икән —

Нишләп йөри, кайчан ул монда

Килеп кергән, кайдан юлын тапкан,

Нәрсә икән аның уенда?




Пауза.
Х ә д и ч ә


Әгәр инде Касыйм шәехтәй ир

Илне ышанычсыз калдырса —

Халык нишләр? Безнең бу көрәшләр

Һәммәбезгә төшәр авырга!

С ө м б е л  а н а

Кемнәр-кемнәр, әмма Касыйм шәех

Ышанычлы иде электән,

Ил эчендә олы санын тотты,

Пәйгамбәрләр юлын үз иткән!


     Бераздан  Л а т ы й ф  белән  К а с ы й м  ш ә е х  керәләр.
Л а т ы й ф

Менә үзе, сүзе дөрес булса,

Касыйм шәех дигән әүлия

Шушы инде, ил уенда йөргән,

Иманына гүя ул ия.

М ә м е ш б и р д е (битараф.)

Кем китерде монда сезне, картлач,

Ил эчендә урын югалтып,

Монда нинди эшләр йөретәсез,

Гамәлегез нигә ярарлык?

К а с ы й м  ш ә е х

Әссәламү-галик — милләт эшен

Ташламаган бөек затларга! 

(Башым иеп бераз тын тора, күтәрә.)
Сезнең алда олуг башым — кече,

Аллаһыны даим хаклауда

Гамәлемне, уйны ташламадым,

Иминлекне безгә насыйбы

Итсә иде, диеп һаман дога

Укый тора шушы хасыйбы.

М ә м е ш б и р д е 

Ничек анда — Мәскәү хезмәтендә

Көн-төн чабып, җуеп акылны,

Ак сакалның себеркесе белән

Себерелгән идән такырмы?

К а с ы й м  ш ә е х (ризасыз, аптырап.)

Мәмешбирде сезме? Сүз җаенда

Төртеп китеп кәеф арбагыз,

Мине әллә егылырмы, дисез,

Якынайган саен арабыз?




Пауза.
С ө м б е л  а н а (К а с ы й м  ш ә е х к ә  якынаеп.)
Исәнлекме, Касыйм шәех, илдә

Мәртәбәне тоткан аксакал?

Мәмешбирде махсус шулай әйтә,

Ил буталган вакыт, шундый хәл,

Кемгә ышанырга белеп булмый,

Иманыннан язды күпмеләр,

Ә үзләре дошман юлын сөрде,

Ил эчендә имгәк булдылар.

К а с ы й м  ш ә е х (аптырап һәм сөенеп.)
Йа Ходаем, сезне, кем, дип торам,

Сөмбел ана үзе түгелме?

Төсегез шул, хәтта тавышыгыз,

Ерып чыгып дәһшәт-үлемне,

Исән калган хатыннарны күрдем,

Ил эчендә сүзләр күп йөри,

Сезне шәһит китте дип сөйләде

Күрүчеләр, шуннан җан көйри,

Бер бәладән икенчегә төшеп,

Казаланып һәрбер юлымда,

Иминлекне табар кебек идем,

Исән башка бәла юлыга...

Сөмбел ана! (Башын ия, бераз күтәрә.)

Рәхмәт Ходаема,

Насыйп иткән сезне күрергә!

С ө м б е л  а н а (ризасыз.)
Чын ирләргә насыйп булды җәннәт —

Илем, диеп шәһит китәргә!

К а с ы й м  ш ә е х (тыныч.)

Алар — анда, җәннәт сараенда,

Безләр — монда, бәла эчендә,

Һәркемгә дә насыйп түгел икән

Баһадирлык итү эшендә.

С ө м б е л  а н а

Ак сакаллы ирнең эше — дога,

Кылыч айкау — егет шөгыле!

Нургалинең сүзе ничек анда?

Саташканмы әллә күңеле?

К а с ы й м  ш ә е х

Үз янына дәшеп алган иде,

Мәскәү хезмәтендә көн итә,

Нургалинең җае, иминлеге —

Халык хөрмәтенә эш итә.

Аны ничек инкарь кылып булсын —

Сүзе саен Коръән аяте,

Иминлектә, игелектә яшәп

Хөрмәт табу аның нияте.

Бәхәс кылу мөмкин эшме безгә?

Андый галим сүзен инкарьда

Әйтә калсам, күңел тояр иде

Үземне һәм белеп бер карга!

М ә м е ш б и р д е (борчылып.)
Аның юлын, дөрес, дисез инде?

Буйсынуда, дисез, насыйбы

Аллаһының безгә? Алай булгач,

Сайлыйк икән юлның кайсыны?




(Пауза.)
К а с ы й м  ш ә е х (аптырап.)

Юл дөресен сез үзегез белә,

Һәммә халык сезгә өметтә —

Җиңүегез көтә, азат булып,

Өстен чыгу кирәк өммәткә!

М ә м е ш б и р д е (килешмичә.)
Өмет белән берни эшләп булмый,

Көрәш кирәк, бары көрәштә

Җиңү юлы, безгә башка юл юк,

Юлыбыз туры шушы йөрештә!

К а с ы й м  ш ә е х

Сүзегез — хак, безгә башка юл юк,

Нургалинең әйткән сүзенә

Мең дәлилне табып һәр аятьтән,

Чүбе булып төштем күзенә!

М ә м е ш б и р д е (сөенеп.)
Ә мин әле, Нургалинең сүзен

Китерергә, диеп бирегә

Килгәнсез дип торам... Рәхмәт, Ходам,

Шатлык бүләк иттең үземә!

К а с ы й м  ш ә е х (елмаеп.)
Ә мин әйтәм, нигә болар шундый

Корыта барып газиз теңкәмне,

Аптыратып сорау алулары —

Рәнҗешләргә салып бәндәне?

Менә нәрсә икән болар сере!

Нургалинең әгәр илчесе

Була калсам, дошман белән килеп,

Мәгърур йөртер идем үземне!

Алар анда тагын Шәехгали

Кубызына бии, адашып

Иман югалтканын сизми калмас,

Күпме бәндә шулай саташып

Дөнья куды, Шайтан итәгенә

Тотындылар, дан һәм мәртәбә,

Байлык белән алдый белә, мәлгунь!

Ни насыйптыр безгә күрмәгә?

С ө м б е л  а н а

Безнең күрмеш Ходай язганыннан

Ары китмәс, моны беләсез!

Авыз ачып әгәр карап торсак,

Коры калуыбыз бәхәссез!

Дога белән генә бетми гамәл,

Эш йөртүне үзе таләптә

Безнең алга куйган, мескенлекне

Без эзлибез икән теләктә,

Шул киләчәк, көттереп тә тормый,

Язмышлар да булмый узмышсыз,

Дошман үзен өстен чыгарырга

Тырышканы булсын уңышсыз!

К а с ы й м  ш ә е х

Мин дә шулай дидем, әүвәл гамәл,

Эш йөртүләр булыр хәерле,

Ниятләрдә Хакка таяну һәм

Таный белү кирәк мәкерне.

Ә дошманлык — изге гамәл түгел,

Буйсыну да түгел Аллаһы

Каршысында мактанырлык эштән,

Һәр нәрсәнең бардыр чамасы!



         (Пауза.)
С ө м б е л  а н а

Аллаһ үзе әмер бирде безгә

Буйсынырга, диде Нургали,

Кайсы дөрес, баш күтәрү, әллә

Кәфен эчләрендә буй алу?

К а с ы й м  ш ә е х

Ул наданнар юлы — тәкъдир, диеп,

Гамәлләрне читкә куюлар,

Әгәр бүген Ходай сыный икән,

Коллык теләп башны җуюлар.



Шарт​лау ише​те​лә. Та​гын һәм та​гын ка​бат​ла​на.

М ә м е ш б и р д е (кузгалып.)
Алар кабат килеп, сугыш утын

Уйнамакчы, сезне калдырып,

Гаскәрләрне күтәрергә тиеш

Бу бәндәгез,

Кылычларын кыннан алдырып!




(Чыга.)
К а с ы й м  ш ә е х (аның артыннан.)

Мин дә барам, илдә дошман барда

Яшь вә картның эше бер булыр!




(Китә.)
С ө м б е л  а н а

Иминлектә йөрсен бәндәләрең,

Йа Ходаем, Мәмеш баһадур!



Шарт​лау​лар ка​бат​ла​на. Су​гыш-орыш аваз​ла​ры ише​те​лә.

Х ә д и ч ә (тәрәзәдән карап.)

Күренмиләр, дивар артындамы?..

Әллә кузгалдылар атлылар?

Урман ягын тузан-утлар алды,

Безнекеләр ары киттеләр!

С ө м б е л  а н а (дога укыгандай көйләп.)


Җиңү бирсен, Ходам, өстенлекләр!

Чын ирләрнең эше яу булыр,

Каһарманның кайнар ярсу уты

Йөрәкләрдән җанга кузгалыр!

Х ә д и ч ә (кинәт шомланып.)
Ә мин — куркам, явызлыкка явыз

Булыр өчен көчләр җитәрме?

Шәехгали ни дип каныга соң?

Урысларны монда җибәрде!

С ө м б е л  а н а (юатып.)
Үз илләре тыныч түгел бер дә,

Халкын бутар өчен ул махсус

Әле монда яу күтәреп чаба,

Әле анда бара ул хәсис...

Ә халкының, тәмам хәйран итеп,

Борчылуда калган көннәре,

Явыз Иван үзе дә буталган,

Дөрес бармаганга эшләре!

Х ә д и ч ә (аптырап.)
Ил эчендә аек акылында

Булган ирләреме юк мәллә?

Шушы кадәр явызлыклар кыла,

Шушы кадәр бозык гамәлдә!

С ө м б е л  а н а

Ирләре бар, ә ул тыңлыймыни,

Аса-кисә хәтта аларын,

Таянырлык бер кешесе юктан

Табалмый ул дөрес гамәлен.

Х ә д и ч ә

Шәехгали? Алар әшнә, диләр,

Туганнар да түгел, югыйсә,

Бер-берсенә ничек таяналар —

Араларын, Шайтан, димичә,

Нәрсә шулай беректереп тота?

Шәехгали — мөэмин, ә эштә

Кәфер кубызына бии ничек —

Саташканын гына белмичә.

С ө м б е л  а н а

Саташтыру белән кем мәшгульдер,

Шәехгали, әллә Иванмы?

Урыстанмы андый эшләр килер,

Татар тоткан чакта дөньяны?



М ә м е ш б и р д е  керә.
М ә м е ш б и р д е (сөенеп, сугыш киемен салып.)
Качты, мәлгунь!.. Хәтта тупларын да,

Коралларын ташлап качтылар...

Зур сугышка әзерләнә булыр...

Урыс та бар, татар кайсылар!

Х ә д и ч ә

Ничәнче көн хәтта кузгалмыйча

Тынып торган иде, күңелем

Сөенечкә тула бара иде,

Ходай бирде, диеп, насыйбын,

Әллә инде киттеләрме илдән,

Дигән идем, юк шул, бик алай

Җиңел генә булмас, бу сугышның

Ахырлары ерак та бугай...

М ә м е ш б и р д е

Илне аны югалтуы җиңел,

Кайтаруы — бәла адәмгә...

Кемнәр бирсен капкан калҗаларның —

Насыйп, диеп уйлый, хәрамга

Кулын суза, акланырлык җае

Һәркемнең дә бар ул дөньяда...

Кулда иде илләр, кулга кайтсын,

Насыйбына өмет, Ходайга!

С ө м б е л  а н а

Илдә ирләр булган чакта, дошман

Гайрәт итә алмый, беләсез!

Ирләр китсә — балалары үсәр!

Илләр кайтмас кулга көрәшсез!

М ә м е ш б и р д е (С ө м б е л  а н а г а  башын иеп.)
Аналары имин булсын илнең,

Тоткасы да алар, яме дә!

Ана сөтен хаклый белгән ирнең

Имин булыр туган иле дә!




(Пауза.)

С ө м б е л  а н а

Касыйм шәех кая? Әллә инде

Тагын югалдымы, күренми?

М ә м е ш б и р д е (түргә таба китеп.)


Ул карт чыннан изге кеше бугай,

Кылыч тотып, тәмам сугышка

Кереп бара иде, мин туктаттым,

Ашыкмагыз, диеп, орышка!

Дошман явы уң-сул тараф алып,

Камап килә иде, ул шунда:

“Аллаһ әкбәр!”— диеп тәкбир әйтеп

Аваз салган иде, барсы да,

Безнең ирләр, кинәт дәрткә күчеп,

Уянгандай булды кабаттан,

Дошманның тиз гайрәте дә сынды,

Өметсезгә калып, яңадан

Җыелдылар, аннан чигенделәр,

Ташладылар кайсы кылычын,

Ябырылдык, кача башладылар,

Искәрмичә хәлнең торышын,

Безнекеләр ары бәреп керде,

Һәммәсе дә яхшы буласы

Иде, әмма әллә кайдан гына

Дошман арасыннан балталы

Баһадиры чыгып, канга батып,

Үзен аямыйча сугышты,

Чигенергә әмер бирәм диеп

Кыскан гына идем сулышны,

Касыйм шәех кабат тәкбир әйтеп:

“Аллаһ әкбәр!”— диеп өн тартты,

“Аллаһ әкбәр!” “Аллаһ — бөек!”— диде,

Латыйф шунда килеп кай ара...



Х ә д и ч ә  аһ итә, йөзен учларына ала. 

Балталыга ялгыз кылыч белән,

Йөзенә-йөз килеп, болгана

Торган дошман белән орыш кылды,

Дәрт кергәндәй иде аңарга,

Яраланды, әмма чигенмәде...


Х ә д и ч ә н е   С ө м б е л  а н а  ко​ча, ты​ныч​лан​ды​ра.
Безнекеләр курка калдылар,

Шунда кабат тәкбир яңгырады,

Безнекеләр ныгып алдылар!

Шуңа әйтәм, Касыйм шәех баба

Гади генә картлач түгелдер!

Моңа кадәр күпләр тәкбир әйтте,

Ә аныкы — җанны түгелер

Хәлгә җиткерә дә, йөрәк дәрте

Акылларны ала, аңнарны,

Кисеп үтә хәтта бәгырьләрне,

Ташып чыгып хиснең кайнары.

С ө м б е л  а н а (Х ә д и ч ә н е  калдырып.)

Үзе кая? Касыйм баба нигә

Яныңда юк? Латыйф исәнме?

М ә м е ш б и р д е

Исән-исән! Касыйм шәех шунда,

Ул табип та икән, җитмәсә,

Андый кеше безгә кирәк иде,

Кылыч кискәнне дә төзәтә

Белән икән, ул эшләрне җайга

Салып, табып кирәк үләннәр,

Кемгә дару ясау серен ачып,

Кемгә шифаларны билгеләр

Эшләр белән анда калды, болай

Алга таба барса ил көне,

Без — җиңәчәк, безнең гамәл — изге,

Көткән насыйпларны Хак бирде!

Х ә д и ч ә (һаман да борчулы.)

Латыйф ничек, нигә аның хәлен

Сөйләмисең, абый, мин анда

Үзем барам, минем ярдәмем дә

Кирәк булыр...

М ә м е ш б и р д е


Тукта, ашыкма!..

Х ә д и ч ә (чыгарга ашкынып.)

Ник ашыкмыйм? Әйтеп торам ласа —

Анда минем кирәк күберәк!

М ә м е ш б и р д е


Юк-юк, ашыкмасаң иде, сеңелем,


Анда сиңа аерым сак кирәк!

Х ә д и ч ә (аптырап.)
Нәрсә булды, абый, ник әйтмисең?

Яшерәсең миннән нәрсәне?

М ә м е ш б и р д е

Һич яшермим, анда барып йөрмә,

Диеп әйтәм, тотсаң киңәшне,

Дөрес булыр! Син баруга анда

Нәрсә үзгәрәчәк, Касыймның

Янында да ярдәмчеләр шактый,

Бутап кына бетерәчәгең

Күз алдыма килә, шушында кал,

Киңәшем шул! Касыйм үзе дә

Монда килер, аңа ышанычым

Арта бара, аның сүзенә,

Киңәшенә мохтаҗлыгым да бар,

Илче итеп Йосыф йортына

Җибәрергә үзен, бәлки безгә

Ярдәме күп тияр, йа Ходай!

С ө м б е л  а н а

Барсын, улым, тыйма сеңелеңне,

Табип гыйлеменең серене

Төшенер әле бәлки, кул шифасы

Бар аның да, тотма үзене!

М ә м е ш б и р д е (уйланып.)
Ярар, барсын, әгәр шулай тиеш,

Кирәк, диеп белсә, карышмыйм,

Әмма, сеңлем, үзең кулда тоту,

Үтенеп сорыйм, киңәш шул минем!

Х ә д и ч ә (сөенеп.)
Рәхмәт, абый, ә мин — барам, киләм,

Анда ярдәмем дә кирәкмәс

Икәнлеген күрсәм, озак тормам,

Әйткәннәрең миңа зур киңәш!




(Китә.)
М ә м е ш б и р д е

Нәрсә булды? Аңлый алмыйм, нигә

Борчылды ул шулай? Үзенә

Авыр сүз дә әйтмәдем, югыйсә,

Кайнар яше чыкты күзенә...

С ө м б е л  а н а (тыныч.)
Мәхәббәт көйдерә дә утка кертә,

Уттан ала, аннары салкын итә,

Белми кала күпләр аның куәтен,

Мәхәббәт адәмнәрне зур итә.

Кемнәр — хурлык, кемнәр данын табалар,

Мәхәббәт төннәрне якты итә.

Караңгылый хәтта нурлы көнне дә,

Акылны алып, аякны йөгертә.

Янмадымы Ләйлә, Ширин, Зөләйха?

Мәхәббәт мең ятны газиз итә.

Мин беләмнең белеге чыгып китә,

Мәхәббәт затлыны мәхлук итә.

Мәгәре җилгәрмәсә күңелләрне,

Хата белән бәндәләр гомер итә.

Ул табигать бәйрәме, җанга — дәртең,

Бик күпләрне мәхәббәт сәрхуш йөртә.

Ил дә булмый, иман тормый кешедә —

Мәхәббәтнең уты сүнсә йөрәктә.

Мәхәббәт бәхетнең солтаны ул,

Аллаһыга адаштырмыйча илтә!

М ә м е ш б и р д е (аптырап.)

Нинди сүз бу? Минем сеңлем шулай

Гашыйк булган әллә ул картка?

Касыйм шәех, ак сакалмы? Бабай?

Сеңлемә унсигез, и кортка!




(Пауза.)
С ө м б е л – а н а (тыныч.)
Кортка, дисәң дә үпкәли алмыйм,

Улым, Касыйм шәех, димә син,

Аның хакында сүз бармады һич,

Сеңлең Латыйфыңа димләрсең!

М ә м е ш б и р д е (аптыраулы.)
Ничек Латыйф? Ә мин нигә белмим?

Әгәр аның шулай икәнен

Сизгән булсам... Менә нәрсә, ничек...

Мин, бичара, сукыр күзләрем!

С ө м б е л  а н а (тынычландырып.)
Алай димә, улым, сукыр түгел,

Вакыты шул, илең кайгысын

Йөрәгеңдә йөрткәч, сеңлең хәлен

Күрә торып сизми калгансың!

М ә м е ш б и р д е (тыныч.)
Ә нигә ул булмасын, ди әле?

Егетлектә гайрәт иясе,

Арысландай утка ташлана ул,

Орышларда җилкә биргәне,

Бил алдырган чагын хәтерләмим,

Батыр йөрәк, андый куркусыз

Җаннар сирәк хәзер, ир өлгесе,

Сугышучы батыр аяусыз!



К а с ы й м  ш ә е х  керә.

Менә Касыйм шәех үзе монда,

Рәхимегез, изге аксакал!

Сезнең алда башым булсын фида,

Халык ничек анда, нинди хәл?

К а с ы й м  ш ә е х (тыныч.)

Хәдичә дә, сеңел, килеп җитеп,

Уңган икән, сихәт гыйлемен

Каян белә, димен, ярдәм итте,

Калдыруым аны, килүем.

М ә м е ш б и р д е

Яхшы булган, дөрес гамәлегез,

Сез анда да кирәк, монда да...

Күрдегезме егетләр гайрәтен?

Каршы тора һәркем унга да!

К а с ы й м  ш ә е х

Анысы шулай, әмма дошман әгәр

Бер кайраган икән тешләрен,

Һаман монда күзе уңын атар,

Ләшкәр тартып, биреп көчләрен,

Тынгылыкта калдыруны белмәс...

Каян чыккан, димен, ул бәла?

Инде менә киткән төсле иде,

Яу артыннан тагын яу килә.

М ә м е ш б и р д е

Тынычлыкта калдырмаслар, беләм,

Әмма минем көчем беткәнче

Шушы юлда каным тамсын, бары

Өстенлеккә кадәр чыкканчы

Сугышачак батыр йөрәкләрне

Җыйнар өчен байрак күтәреп,

Бу көрәшкә дәшеп торыр җаным,

Котын алып, дошман күгәрек

Уты белән капланачак, тәмам

Рухларынача сындырып,

Изге туфрак өчен тамсын каным,

Меңнәр алсын безне күтәреп!

Ә югыйсә, ни дип талпынабыз,

Нәрсә өчен безнең бу көрәш?

Явыз кулларында кол булудан

Артыграгы нинди? Һәр киңәш

Безнең файда өчен килә торсын,

Картларның һәр сүзе үтемле,

Без яшьләрнең эше — көрәш кыры,

Кулда кылычларның үткере!




(Пауза.)
К а с ы й м  ш ә е х (дога күтәрә.)
Амин, Ходам, үзе сөйли булыр

Сезнең телгә биреп Илаһым!

Шушы догам — мең шәһитләр өчен,

Шушы догам сезгә, и улым!

Явызлыктан өстен чыга алган

Ирләр белән горур илебез

Мәңге бакый иман белән торсын,

Коллыклардан өстен булырбыз!

Ярдәменнән үзе ташламасын

Бер Ходаем Аллаһ, тәкъдирнең

Изгеләрен безгә насыйп кылсын,

Өстенлеген бирсен кадернең!




(Дога яба.)
С ө м б е л  а н а (башкалар белән аңа кушылып.)
Амин, шулай булсын, сүз дөресен

Аллаһыбыз биргән үзеңә,

Камил бәхетләрне насыйп итсен,

Байрагыбыз торсын күгендә!

М ә м е ш б и р д е (тынычланып.)
Илне торгызырбыз, Хак боерса,

Кайтарырбыз тәхет данын да,

Исмәгыйльнең улы Мөхәммәдне

Китермәсәк әгәр без монда,

Анда әле Йосыф мирза да бар,

Ярдәменнән безне куймады,

Аның улы тәхет ямен тотар,

Булыр әле илнең туйлары!

К а с ы й м  ш ә е х

Кызын саткач Казан мирзалары,

Гафу итәрме соң атасы?

Буш ышаныч кына булып калса?..

Кузгалмасмы йөрәк ярасы?

С ө м б е л  а н а (борчулы.)
Анысы да булды, монысы да...

Хата арты хата... Җан әрни!

Ничек ул чак сукыр булганбыздыр?

Шул хаталар һаман җәберли...

Ничек шундый була алдык икән?

Кулда Коръән тоткан хәлдә дә

Хаталарга безнең башлар чумган —

Шайтан бутаганмы гамәлдә?

К а с ы й м   ш ә е х

Һәркемнең дә үз Шайтаны була,

Менә кайда аның хикмәте:

Нәфсе — Шайтан, аңа ияргәннәр

Хаталардан чыга белмәде.

Чын ир генә нәфсе коткысыннан

Чыга ала, басып өстенә,

Әгәр нәфсе үзе өстен чыкса,

Бәндәләрне эттәй өстерә.

Менә Мәмешбирде... Алларында

Башны салырдай ир, үзенә

Диеп тәхет яулап йөрми, даим

Шуңа Аллаһ аның эшенә

Юллар ачып тора, байрагыбыз,

Шундый ирләр барда илләрдә,

Өстен чыгар, иманым да камил,

Җаным фида булсын сезләргә!



(М ә м е ш б и р д е г ә  баш ия.)

М ә м е ш б и р д е (тезләнергә иткән  К а с ы й м  ш ә е х н е  туктатып.)
Сәҗдәбезгә бары Хода лаек,

Нәрсә бирсә — аның тәкъдире!

Мөхәммәдме безгә килер икән,

Галиәкрам әллә ир ире?



(Тынлык.)
К а с ы й м  ш ә е х

Әгәр минем киңәш кирәк икән,

Түрләрегез, диям, яктырсын...

Исмәгыйльнең ышанычы да юк,

Улы да шул, изге исемен

Пычратасым килми...

Галиәкрам

Әгәр, киләм, дисә, тәхеткә,

Халкыбыз да баш калкытыр иде

Һәм ирешер идек бәхеткә.

М ә м е ш б и р д е (бераздан.)
Ансы шулай, әмма ил эчендә

Сүз ышанып йөртер ир сирәк,

Сез килгәч тә күңел уйнап куйды,

Ышанырга белми бу йөрәк,

Ышанмаска... Кемнең кем икәне,

Гафу, шәех, мең кат сыналып,

Сынатылган чаклар, заманы шул,

Күз күрмичә, колак ышанып

Җитми тора... Сүзегез хак кебек,

Гамәлдә дә әгәр хәйләсез

Булсагызмы, мең рәхмәт Хакка,

Өметләрне кушы итәсез!

К а с ы й м  ш ә е х (борчылып.)
Ышанычны саклау җиңел түгел,

Иманнарын хәтта югалткан

Хода бәндәсенә тарган чакта

Йөрәк-бәгырьләр дә була кан!

М ә м е ш б и р д е (уйланып.)
Юк, мин болай гына... Сынап түгел,

Ышандырыр өчен үземне

Шулай сөйләп сезне борчуым бу,

Каян башлый белми эшемне.

С ө м б е л  а н а (яктырып.)
Эш күбендә һәркем шулай инде,

Тәвәккәлләү кирәк, булганы

Берәм-берәм чишеләчәк, ерып

Киткән кебек сулар буаны.

М ә м е ш б и р д е

Мин килешәм, көннең һәр үткәне

Безнең файда түгел, соңарып

Калырга да мөмкин, дошманнар да

Тик ятмыйлар, тешләр кайратып,

Ябырылыр өчен әзерләнми

Тормаганын беләм, Адайның

Гаскәрләрен чөеп салган идек,

Кайсы качып, кайсы адашып

Йөргән җирдән тагын җыелачак,

Бүген үткән олы көймәләр

Гаскәр белән тулы иде, алар

Сугыш өчен булыр — киләләр!

С ө м б е л  а н а

Галиәкрам килсә, халык бердәм

Йодрык булып тагын тупланып,

Сынган күңелләрен ныгытырлар

Иде диеп беләм, дан кайтып,

Дошман чигенмичә калмас, әгәр

Батыр егетләр дә җыелса...

Кая соң бу татар, ник килмиләр?

Хәбәр салган идек, югыйсә!

М ә м е ш б и р д е

Сөмбел ана, гафу, эшнең башын

Без кузгаттык, хәзер дәвамын

Хәл итәргә кирәк соңармыйча,

Сездән киңәш тагын аламын.

С ө м б е л – а н а

Ә мин кайчан инкарь иткәнем бар?

Улым диеп сине атадым,

Мәмешбирде дигән данлы исем

Йөртүеңне тәмам акладың!

М ә м е ш б и р д е (К а с ы й м  ш ә е х к ә.)
Илче итсәк әгәр Йосыф бәккә,

Касыйм шәех, сездәй зат ирне?..

Ни диярсез? Монда — сезнең теләк,

Чикләп булмый сезнең ирекне!

К а с ы й м  ш ә е х (уйланып.)
Бу сүзегез күптән көтә идем,

Йосыф бәккә Ядкәр хан үзе

Минем аша сүзен йөртә иде,

Аллаһ шаһит, аның теләге —

Казан иминлеге, хәтта кызы

Сөембикә дошман кулына

Төшкәч тә ул һаман, Казан, диде,

Гаскәр йөртте шушы юлында.

М ә м е ш б и р д е (сан​дык ача, кә​газь төр​гәк​лә​ре ара​сын​нан бер​сен ала, мө​һе​рен ка​рый.)

Монда күптән хат та әзер иде,

Мин, тәхеткә, диеп чакырдым

Аның улын... Галиәкрам үзе

Нәрсә дияр?..

Барсын уйладым...



(Бераздан.)
Казан йорты — сезнең йортыгыз, дип,

Бай-ярлысы булып колыгыз,

Затыгызны бары имин тотар,

Сезнең ярдәмгә мең мохтаҗ без,

Диеп яздым, кабул итмәс булса,

Каршысына аның тезләнеп,

Аягын да үпми мөмкин булмас,

Торыр чакмы кемлек күзәтеп...

К а с ы й м  ш ә е х (тез чүгеп.)
Боерыгыз, Мәмешбирде дигән

Данлы исемегез хакына

Алдыгызда корбан булсын җаным,

Тәндә көчем камил чагында,

Ак сакалым белән шаһитлыгым —

Ни кушсагыз, шуны үтәрмен,

Алларында туфрак булырмын да

Йөземне дә хәтта сөртәрмен!



М ә м е ш б и р д е  аңа ка​рап то​ра. Хат​ны су​за. Би​рә.
Сез догада булып, ә мин — юлда,

Кыр-япанны ялгыз үтәрмен,

Дошман күрсәм, җиргә сеңәрмен дә

Нугай урдасына җитәрмен!




(Китә.)

С ө м б е л  а н а (М ә м е ш б и р д е г ә.)
Мин ышанам аңа, мондый кеше

Әгәр дошман белән әшнәлек

Итә икән, ул вакытта татар

Хәле яман, ятып үләрлек!



    ИКЕНЧЕ ПӘРДӘ.


      Ча​лым шә​һә​рен​дә хан ка​ты. М ә м е ш б и р д е, түр​дә — Г а л и ә к р а м.
Г а л и ә к р а м (тәхетенә утырып.)
Бу сугышта туры гына булып,

Мәкер итми генә, хәйләсез

Эш майтару мөмкин гамәл түгел,

Хәйләсез эш була файдасыз!

Илгә хәбәр салыйк, акылына

Килеп халык, монда йөрсеннәр,

Артларыннан килеп, дошманнарга

Ябырылып алар керсеннәр!

М ә м е ш б и р д е (башын иеп.)
Әмерегез — Хода хөкеменнән,

Ун тарафка салдык мең хәбәр,

Тиз көннәрдә баш күтәрер халык,

Сезнең мондалыкны беләләр.

Г а л и ә к р а м (ризасыз.)
Ә нигә соң күренми берсе дә?

Дошман килә, аның гаскәре

Диңгез кебек... Кем диләр соң әле?

Микулинский? Мәскәү кенәзе!

М ә м е ш б и р д е

Әгәр халык тыныч яткан булса,

Әллә кайчан камап каланы,

Сугыш утын ачкан булыр иде —

Бүленгәндер тагын юллары.

Бер өметтә киселде мең җаннар,

Йөрәкләрдә хиснең кайнары!

Ирек булсын безгә! Бәяләрне

Тарих үзе бирер аннары!

Г а л и ә к р а м (һаман да ризасыз.)

Һаман монда камалыпмы ятыйк

Зиндан ясап тәхет, сарайны?

Ил эчендә юкмы каһарманнар?

Күтәрергә җыеп халыкны

Минме тиеш? Юкса, дошман килеп

Бугазгамы тагын басачак?

Адәм көлкесенә калып, бар да

Нугайгамы инде качачак?

М ә м е ш б и р д е (кайнарланып.)
Әллә инде үзем барыйм микән?

Әгәр чыксам халык эченә,

Кушылырлар иде алар барсы,

Иманым да камил шушыңа!

Г а л и ә к р а м (тынычлана,  М ә м е ш б и р д е г ә  якынаеп.)
Башка чара күрмим, җае шушы,

Икебез дә бер сүз сөйлибез,

Халык белән бергә булган чакта

Дөрес барып чыгар эшебез!

М ә м е ш б и р д е (уйланып.)
Мин халыкка чыгыйм, күзем белән

Күреп-белеп барсын, әхвәлен,

Гаскәр җыеп килим, өмет салып,

Теләкләрен белим, сүзләрен!

Г а л и ә к р а м (сөенеп.)
Гаскәр монда калсын, урыныңа

Үзем алар белән эш йөртеп,

Имин итәм йортны, мөмкин кадәр

Күбрәк санда гаскәр китертеп,

Барсын туплый алсак, дошманнарны

Тезләренә тәмам чүктереп,

Өстен чыгар безнең әмер илдә,

Аллаһ бирсә, эшләр җай килеп,

Әткәм Йосыф анда үз ярдәмен

Әзерләгән булыр, айалын...

Алар барсы Касыйм шәех белән

Килеп җитәр, калмас тукталып.

М ә м е ш б и р д е

Ярый Ходай иминлеген бирсә!

Нинди зәхмәт аңа кагылган?

Әҗәлләрдән имин тотсын иде,

Касыйм шәех дигән ир-солтан

Кирәк илгә, гыйлем иясе дә,

Сүз кылычын үткер йөртүче...

Монда аның киңәшләрен күрдем...

Илгә-йортка бәхет бирүче!

Г а л и ә к р а м (үзалдына.)

Хәерлегә, диеп юрала да

Изгеләрнең дөрес гамәле —

Юл күрсәтә безгә, бәндәләрнең

Шушы җае, шушы биргәне

Аллаһының, риза булу насыйп

Итсен безгә, барлык гамәлне

Кирәгенчә башкарырга язсын,

Күтәрсен һәм бездән гамьнәрне.

М ә м е ш б и р д е

Касыйм шәех инде әллә кайчан

Хат күндереп, биреп хәбәрен,

Сөендерер иде бәлкем безне,

Алып өстән уйның хәтәрен.

Г а л и ә к р а м

Исән-имин булыр, андый ирнең

Кирәк чагы хәзер заманга,

Ил эчендә юньле ирләр бетсә,

Тарих кире таба әйләнә.

Сафагәрәй кебек бөек ирләр

Бар иде ул, дөнья терәге!

Бүре һәм куй бергә су эчтеләр —

Заманасы саклый белмәде!

Дөнья шул ул, үзе терәк түгел,

Терәк эзли әмма ирләрдән,

Заманага терәк булыр ирләр

Китмәсеннәр икән илләрдән!

Ил эчендә асыл ирләр кирәк,

Терәк булыр ирләр заманга,

Касыйм шәех шундый ирдән үзе,

Югалыр ир түгел кайда да...

Кайтыр, диеп белик, авырса да,

Юлга чыгам, диде, әмма дә

Хәлсез чагы булгач, барыгыз, дип

Фатыйхасын бирде безләргә...

Шул чагында әгәр көтәр булсак,

Ул тагын да хәсрәт кичерде,

Аллаһ хакы өчен, диеп сорап,

Атамны да бик тиз күндерде.

Ә син, әйдә, юлга чыгып, илдән

Ирләрне җый, азат көн өчен

Җанын фида кылыр ирләр бардыр,

Кызганмаган көнен һәм үчен!

Ил яктырсын, телдән телгә күчсен,

Йөрәкләрдән үтсен йөрәккә,

Кайнарлансын каннар, җан рәхәте

Кан хәсрәтен җиңсен кирәктә!

М ә м е ш б и р д е (баш иеп.)
Башым өсте, ханым, әмерегез

Нәрсә булса, барсы үтәлер,

Ике-өч ай күбе, илне айкап,

Гаскәр туплап кайтып җителер...




(Бераздан.)
Тагын бер эш, сезнең кулдан фәрман

Итеп әгәр ярлык йөретсәм,

Колаклардан колакларга күчеп,

Йөрәкләргә утлар тергезсәм,

Ул вакытта хәтта ай эчендә

Мөмкин булыр илне күтәрү...

Без — җиңәчәк!

Илдә батыр бетмәс —

Йөрәкләргә утлар үткәрер!

Г а л и ә к р а м (әмер биреп.)
Кәтип килсен, ярлык бетәтергә,

Фәрманымны илгә җиткереп...

Фәрман бирәм!



К ә т и п  ке​рә. Язу эше​нә уты​ра.  Бе​раз тын тор​ган​нан соң Г а л и ә к р а м  х а н  аңа тан​та​на бе​лән фәр​ма​нын әй​теп яз​ды​ра баш​лый.

“Бөек Аллаһының

Әмерләрен даим өстен белеп,

Каннар белән җаннар берегеп

Күтәрелсен илем, һәркайсына,

Ярлысына һәм дә баена

Ирек бирәм, өндәвемне алсын,

Кылычларын тотып кулына

Сугышсыннар, дошман һәр адымда

Өнсез калсын, хаклык — безнеке!

Аллаһының бөек әмерендә

Һәркем ныклы тотсын үзене, 

Тамырларда каннар кайнарлансын,

Батырларның даны телләрдән

Төшми, даим безнең байраклар

Җилфердәсен, мәгърур күкләрдән

Ишетелсен азан тавышлары,

Ирләр менсен елгыр атларга,

Батырларны мәңгелек дан көтә,

Морат бетте хәзер дошманга!”



К ә т и п  яны​на ки​лә. Язып бе​тер​гә​нен ка​рап тор​гач, бе​раз​дан дә​вам итә.

Галиәкрам бине Йосыф диеп

Ахырына салыйк имзаны,

Казан ханы, диик, Чалым ханы,

Каны-даны — Чыңгыз баласы!



Язы​лып бет​кән​не кө​тә. Ала, укый. Мө​һе​рен са​ла.  М ә м е ш б и р д е г ә  тап​шы​ра.
Илемдәге һәммә олы-кече

Ишетсеннәр, ятлап белсеннәр,

Йөрәкләргә, бәгырьләргә үтсен,

Коралларын кулга алсыннар!..

Олуг сугыш булыр, бөек орыш,

Кайнап чыгар каннар һәркемнең,

Шундый көрәш булмый хәл ителмәс

Иминлеге татар иленең!

М ә м е ш б и р д е (тез​лә​нә, хан​ның яр​лы​гын алып, баш өс​те үбеп, аны бе​раз ва​кыт күк​рә​ге​нә те​рәп то​ра, ку​е​ны​на са​лып куя.)


Исемегез гасырларны үтсен,

Дыныгызга илем сөенсен,

Нәселегез мәңге төкәнмәсен,

Юлыгызда җанын сан итсен!

Шәһитегез үзем, әмерегез

Аллаһының сүзе, боерган

Фәрманыгыз телдән-телгә китәр,

Йөрәкләрдә каннар куерган!




(Кузгала.)
Г а л и ә к р а м (М ә м е ш б и р д е н е  ко​ча, ан​на​ры җил​кә​се​нә уң ку​лын ку​еп то​ра, хуш​ла​ша.)
Юлың уңсын! Бар өметем синдә,

Һәммә җирдә күтәр халыкны,

Алда безне бөек орыш көтә,

Саклап алып калыйк ханлыкны!

М ә м е ш б и р д е

Башым өсте, ханым, теләгегез

Фәрман булып илгә җәелсен,

Бер Иделдән алып икенчегә

Әмерегез тигез йөресен!

Кем көчендә булыр, алар барсы

Җыелырлар, безнең байракның

Даим югарыда торганлыгын

Күрсен алар, безнең бәйрәмнең

Җиткәненә шаһит итәр илләр,

Җыелырлар сезнең азанга

Һәрьяктан да халык, ирек алып

Китерербез бөек Казанга!




(Китә.)
Г а л и ә к р а м (тын кал​ган җи​рен​дә ба​сып то​ра. Бе​раз​дан куз​га​ла, үзал​ды​на сөй​ли.)
Амин шулай булсын, амин шулай,

Тиз йөресәң, минем хәбәр дә

Ил эченә таралыр да, барсы

Җыелырлар минем әләмгә...

Олы орыш булыр, бөек сугыш,

Йә бетәрбез, яки яңадан

Торыр Казан, торыр безнең халык,

Котылырбыз дошман, казадан!..

Тизген йөре, эштә соңламыйча,

Тезгенеңне бушат, илләргә

Минем фәрман канат җәйсен, әмер

Ирешсен ул барып ирләргә!..

Олы сугыш булыр, бөек орыш,

Даны барыр безнең җиңүнең

Илдән-илгә, мохитләргә җитәр...

Өстен чыксын, амин, бар сүзем!




ЯҢА КҮРЕНЕШ.



Ча​лым шә​һәр​че​ге ура​мы.  Б а з а р   х а л к ы,   г а с к ә р и л ә р. Бар да хә​рә​кәт​тә. Та​выш​лар гөр​ләп то​ра​лар. Кыч​кы​ру: “То​ты​гыз, тот! Дош​ман бар! Дош​ман!”


Г а с к ә р и л ә р  кү​ре​нә. Бер ке​ше​не то​тып ала​лар.


Л а т ы й ф  ке​рә. Тот​кын  К ә б и л  яны​на ки​леп ба​са.
Л а т ы й ф (г а с к ә р и л ә р г ә.)
Ныграк тот! Кара, сикеренә!

Качырмагыз, хәзер беләбез

Нишләп йөри, нәрсә иснәштерә?

Исемең кем? Кайдан киләбез?

К ә б и л (чарасыз.)

Атым — Кәбил минем, илем шушы,

Ватаным да, әгәр яраса,

Монда килдем, ил эчендә — дошман,

Муеннарга көчләп хач аса!

Кайда барыйк? Кемгә сыенырга?

Илне тәмам басып алдылар,

Аналарны, тума шәрә итеп,

Кара коеларга салдылар.



Х а л ы к  куркынып аһ итә.
Л а т ы й ф (аптырап.)
Монда ничек кердең? Юлны кайдан

Таба алдың? Кем дә күрмәгән,

Ишетмәгән булыр, әллә кайчан...

Хәбәреңне алыр ир кемнән?

К ә б и л (гаҗиз.)
Мине монда кем дә белми инде,

Әйтә алмыйм, бәлки арада

Минем хакта хәбәр белгән бардыр,

Әйдә, сорау салыйк аларга!

Л а т ы й ф (халыкка.)
Сез кайсыгыз белә бу егетне?

Исеме аның — Кәбил, күрегез!



Х а л ы к  шун​да  К ә б и л н е  ка​рый, әм​ма бел​ми​без ди​гән​дәй баш кы​на бор​га​лый​лар.

Кайдан килдең? Кайсы шәһәрнеке?

Ник әйтмисең? Хәзер белербез!

К ә б и л 


Тумышымда мин Казанда идем,

Илдә бетә баргач тынычлык,

Кашан йортка мине озаттылар,

Анда дошман белән орыштык...

Газиз атам шәһит китте анда,

Газиз анам, апам югалды,

Тапмаммы, дип илдән-илгә йөрдем,

Йөрәк бәгырьләрем ут алды...

Кайда барсам, шунда дошман туе,

Кыямәтнең үзе шикелле

Каннар белән тулып ага сулар,

Мәет-сөяк илгә сибелде.

Этләр йөри туйлап бүре кебек,

Бүреләре йөри курыкмый,

Терлек-туар илдә адашканнар,

Кошлар кунар урын табалмый...



Х а л ы к  аһ итә, шау​лый.  К ә б и л  үзен то​тып то​ру​чы гас​кә​ри​ләр​дән ыч​кы​на, ур​та​га​рак чы​гып, ка​ба​ры​нып сөй​ли баш​лый.

Ишетегез, бар да аң булыгыз!

Илдә — дошман, зәһәр кылана,

Әгәр моңа риза булып торсак,

Харабатлык килер, йа Хода!



М ә м е ш б и р д е  күренә. Уртага чыга.
М ә м е ш б и р д е (бераздан.)
Бу угылан дөрес сөйли, кемнәр

Кулда кылыч тотар көчендә,

Җыелырга тиеш, халык белсен —

Галиәкрам илгә хан бездә!

Фәрман бирде: кемнең көчендә бар,

Күтәрелсен, олы орышка

Әзерләник, мәгәр болай тыныч

Яшәү мөмкин булмас үз башка!

Илгә чыгам, гаскәр туплап килеп,

Сугышырбыз, әзер торыгыз!

Бу угылан олуг җәбер күргән,

Инде аңа ирек бирегез!



Г а с к ә р и л ә р  К ә б и л г ә  якынайган җирләреннән кире чигенәләр.

Латыйф, монда гаскәр башы булып

Син калырсың, даим уяу бул!

Ә мин, тиздән, олуг гаскәр җыеп

Кайтачакмын, ачык торсын юл!

К ә б и л 

Ничә айлар йөрдем, кайда ничек

Дошман куйган тозак, ни эштә,

Мин барчасын белеп торам аның,

Үзем йөрим сезнең киңәштә!

Юлдаш булыйм, бәлки насыйп итеп,

Очратырмын әле әнкәмне,

Исән кебек алар, имин диеп

Күңелем дә сизә аларны!

М ә м е ш б и р д е (бераз уйланып.)
Юк, кирәкмәс, бик тә йончыгансың,

Мин бары тик алам гаскәрдән

Ун-унбишне, йөрер юллар — ерак,

Алам ышанычлы кешедән!

К ә б и л (мескенләнеп.)
Ничә көннәр йөрдем, бар юлларны,

Сукмакларны белеп бетердем,

Минем кебек юк ул ышанычлы,

Адаштырмый һаман йөртермен!

М ә м е ш б и р д е (ризасыз.)
Ансы дөрес, әмма алҗыгансың,

Ялсыз-ашсыз күпме йөрисе,

Ил айкыйсы бар шул, син монда кал,

Юл хәтәрен юктыр сөйлисе!

К ә б и л (үтенеп.)

Ат өстендә булсам, арыганым

Тәннән китәр, кайдан йөрергә

Күрсәтермен, тын сукмаклар белән,

Кайсы юлдан, кайда барырга!..

Л а т ы й ф (М ә м е ш б и р д е г ә  килеп.)

Әллә чыннан шулай түгел микән?

Кайда барса, юлны беләдер...

Дошман — явыз, гамәле дә хәтәр,

Арасыннан узу бик авыр...

М ә м е ш б и р д е

Ярый, барсын, мондый ят кешене

Ышанычлы диеп әйтәлмим,

Янда булса, күңелем дә тыныч

Торыр, әйдә, барсын, карышмыйм!



Л а т ы й ф  белән читкәрәк тартылып.
Угланнарның гаярьләрен алдым,

Алар анда әзер торалар,

Ике айлап булыр йөрер юллар,

Ил эчендә, белмим, ниләр бар...

Бу угылан дөрес әйткән булса,

Кайдан батыр ирләр табарбыз?

Гаскәр кирәк, олуг көрәш көтә...

Амин, без дә өстен булырбыз!

Л а т ы й ф

Чын ирләр дә хәтта, куркып калып,

Урманнарда качып ятканын

Монда килеп ишеттергән иде

Ничәләре, хәбәр салганын

Көтәләр, ди, ханның... Менә амин

Сәгатьләрме килеп иреште?

Хәерле юл, сезне көтә алар,

Белүчеләр олы орышны!

М ә м е ш б и р д е (яңа​дан кай​ный баш​ла​ган ба​зар​га игъ​ти​бар итеп ала.)

Мин үзем дә шундый өмет белән

Юлга чыктым, берүк, сак булып,

Барча эшне таләп белән йөрет,

Очрашулар язсын сау торып!

Л а т ы й ф

Амин, шулай булсын! Юлыгызны,

Уңсын, диеп даим догада

Искә алып, мең күз белән көтеп

Алачакбыз, терәк — Ходада!

М ә м е ш б и р д е (хушлашып.)


Сөмбел ана, сеңлем Хәдичә дә

Белми калды, әгәр сораса,

Хан йомышы белән йөри, дип әйт,

Ике-өч ай эше аңарда!

Ә артыгын әйтмә, ут йотсалар,

Сагышлармын, бәгырь өзелеп...

Ярый, киттем, иминлекләр булсын,

Очрашырга язсын күрешеп!



Бер​ни​чә  г а с к ә р и  ке​рә,  М ә м е ш б и р д е  шун​да  К ә б и л г ә  үзе бе​лән ба​рыр​га иша​рә итә.  Яңа ки​леп кер​гән  г а с к ә р и л ә р,  К ә б и л  һәм, баш иеп хушлашып, М ә м е ш б и р д е  ки​тә​ләр.



Арт​ла​рын​нан  Л а т ы й ф  ка​рап ка​ла. Бераздан  Х ә д и ч ә  ке​рә.

Х ә д и ч ә (аптырабрак.)

Киткәннәр дә, җитешми дә калдым,

Әле яңа белдем, йөгердем...

Юлларында юлдаш булсын Хода,

Утта кала инде йөрәгем!

Л а т ы й ф (сокланып.)
Алар кайтыр... Барыр юлларында

Имин йөреп, басып дошманны,

Алар кайтыр, җиңү тантанасы

Яулап алыр безнең зар җанны.

Мин үзем дә алар белән барыр

Идем, әгәр монда калырга

Әмер итми үзе белән алса,

Ирлек дәрте яуда сынала.

Х ә д и ч ә (аңа борылып.)
Синең кебек чын ирләрне Хода

Күбрәк бирсә иде халкыма,

Ул вакытта мондый җәберләргә

Салмас иде безне тәкъдир дә.

Л а т ы й ф (әрнеп.)

Азмы булды илдә баһадирлар,

Азма иде асыл кызлары?

Кадерләре генә булмады шул,

Йөрәк-бәгырьләре сызлавы

Сыкрау булып һаман ишетелә,

Җырга күчеп, үтеп үзәккә,

Ир кадере илдә бетә калса,

Урын арта бара кибәккә.



С ө м б е л   а н а  керә.
С ө м б е л  а н а

Киттеләрме? Ник киңәшкә дәшми

Ашыктылар, дисәм, ишеттем,

Кәбилнеме кулга төшергәнсез?

Әллә аны алды? Ни әйтим?

Кәбил бит ул — Адай шымчысы, дип

Белми идегезме? Күптәннән

Мәгълүм аңа бөтен яманлыгы,

Йөрәгендә аның күгәргән

Каны ага, тизрәк хәбәрчене

Җибәрегез Мәмешбирдегә!

Кәбил аны бүре авызына

Илтеп тыга, шуны белергә

Кирәк иде, Латыйф энем, ашык,

Мәмешбирде харап булганчы

Аңа җиткер минем хәбәремне,

Юлы кара канлы буласы!


       Ерак​тан мыл​тык ат​кан, шарт​лау та​выш​ла​ры ише​те​лә баш​лый. 
Л а т ы й ф (ни эшләргә белми.)
Эһ, соңардык, әнә, дошман аннан

Көтеп торган, бүре авызын

Ачкан җиргә, кабих, алып кергән,

Кара эше кара явызның!

Х ә д и ч ә (ашыктырып.)


Гаскәр күтәр, Латыйф, егетләрең,

Ярдәм кирәк анда агама!

Тизрәк булыйк, әнә артларыннан

Төшеп килә дошман, соңарма!


        Ул арада җыелып өлгергән  г а с к ә р и л ә р  белән  Л а т ы й ф  сугышка ташлана.
Л а т ы й ф (дәрт белән.)
Алга, дуслар, алга, дошманнарның

Кайнар канын тәмам суытып,

Җаннарына коткы салыр вакыт,

Котын алып, тәмам куркытып!

Безнең сугыш — изге, Аллаһ үзе

Юлдаш безгә бу көн көрәштә —

Иңгә-иңне куеп, горур басып

Ташланганда изге сугышка!

Безне күреп торган туганнар бар,

Аналар һәм сеңел, апалар,

Һәр җиңүдә иман ныклыгы бар,

Һәр җиңүдән дошман көне тар!


     Быргы сугыш авазын яңгырата.
Уйна быргы, сүнгән күңелләр дә

Уянсыннар, дәртне арттырып,

Бу сугыштан кемнәр исән чыгар,

Кемнәр калыр данын арттырып!


         Г а с к ә р и л ә р   Л а т ы й ф  ар​тын​нан су​гыш​ка таш​ла​на​лар. Ан​да җы​е​лыр​га өл​гер​гән  х а т ы н – к ы з  ка​рап ка​ла​лар.  Бе​раз​дан  С ө м б е л  а н а  тез​лә​нә, аны кү​реп, баш​ка  х а т ы н – к ы з л а р  до​га​га кул​ла​рын кү​тә​рә, күк​кә та​ба су​за​лар.
С ө м б е л  а н а (әрнеп.)
Йа Ходаем, син бер, син өстен,

Йа Ходаем, син зат, син хаким,

Йа Ходаем, җиңү китер безгә,

Йа Ходаем, дошман олаксын!..

Йа Ходаем, күрмисеңме, мәхшәр,

Мөселманың дошман кулында!

Коткаручым, бар өметем синдә,

Ирегең бир кызың-улыңа!


     Сәҗ​дә итә​ләр, йөз​лә​ре бе​лән җир​гә кап​ла​на​лар, ка​бат кү​тә​ре​лә​ләр.

Йа Ходаем, синнән бөек зат юк,

Ни теләсәң, иркең үзеңдә,

Харап итмә, берүк, колларыңны,

Җиңү бирсәң иде бу көндә!

Йа Ходаем, тәкъдир иясе син,

Йа Ходаем, күтәр безләрдән

Дошман җәберләрен, өметебез,

Йа Ходаем, бары үзеңнән!


     Икен​че кат сәҗ​дә​гә ки​тә​ләр. Су​гыш быр​гы​сы уй​ный.  Г а л и ә к р а м  су​гыш ки​е​мен​дә, гас​кә​ре бе​лән ашы​гып ки​лә.  “У​ра-ура!” аваз​ла​ры яң​гы​рый, тан​та​на баш​ла​на.   Х а т ы н – к ы з л а р  аяк​ла​ры​на кү​тә​ре​лә​ләр.  Л а т ы й ф  һәм  бер​ни​чә  г а с к ә р и  ке​рә​ләр.

Г а л и ә к р а м (тантана белән.)
Барсы качты коралларын ташлап,

Котларынмы мәгәр югалтып 

Ник көцәнгән була, шәүләсеннән

Л а т ы й ф (ку​лын​да​гы ки​сек баш​ны ур​та​га таш​лап.)
Менә сатлык башы, мәсхәрәләп

Аны монда алып китердем,

Кәбил атлы кабих, иман саткан,

Үз кылычым белән үтердем!

Г а л и ә к р а м (ачулы.)

Ә ул монда каян килгән, ничек

Аны шулай таный алдыгыз?

(Башка иелеп карап торганнан соң.)
И хәсис җан, тфү, мәсхәрә,

Этләр табынына атыгыз!

Л а т ы й ф (ризасыз.)

Шушы — күпме дошман җырын җырлап,

Дошман көе белән йөреде,

Инде хәзер безгә хезмәт итсен,

Кызык итик әле үзене!

Сандык белән зурлап, хөрмәт итеп,

Дошман гаскәренә җибәрик!

Котсыз калсын барсы, арасында

Булган татар өчен бу гарьлек

Ишетелсен, күзе белән күрсен

Шәехгали, әгәр үзенә

Барып җитә калса, бигрәк яхшы,

Йокы төшмәс булыр күзенә!

Г а л и ә к р а м (куанып.)
Дөрес-дөрес, нәкъ шушылай итик,

Аңа күптән кайнап саруым,

Эч тә поша иде, бу мәсхәрә

Кузгатачак йөрәк ярсуын.

Затлы сандык китерегез бире,

Ак ефәккә төреп шул килеш

Шакшы кара йөзен күккә төбәп

Салыйк, әйдә, шушы күренеш

Котын алыр булсын — кемнәр күрсә...


     Баш сы​яр​лык кы​на сан​дык ки​те​реп,  К ә б и л  баш​ын шун​да са​ла​лар.
Менә шулай, тәкъдир җиткереп,

Дошманнарга бүген тапшырыйк та,

Гүя зиннәт итеп китерик!


      Дошман ягыннан сугыш быргыларының ачы авазлары ишетелә.  Х а л ы к  шул якка таба борыла. Аһ итә.
Л а т ы й ф (аптырап.)
Каян килгән мондый олуг гаскәр?

Ничек аны белми калганбыз?

Г а л и ә к р а м (горур.)
Зур сугышка без һәрвакыт әзер,

Олуг җиңү өчен барабыз!

Л а т ы й ф (күрсәтеп.)
Илчеләре килә, гаскәрләрен

Өрәк итеп кенә тезгәннәр...

Кабул итәбезме?.. Сугышабыз?..

Г а л и ә к р а м (куанып.)
Кабул итик, әйдә, килсеннәр!

Л а т ы й ф (әмер белән.)
Дошман илчеләре килә, кем дә

Кораллардан, берүк, атмагыз!

Монда керсен, капкачылар, капка

Ачып кертсен, кабул итәбез!


      Г а с к ә р и л ә р  уңга-сулга ашыгалар. Тәхет чыгарып куялар.  Г а л и ә к р а м  шунда барып утыра.    К ә б и л н е ң  башы салынган сандыкны сул аягы астына куйдырта.  


     И л ч е л е к н е  кабул итәргә дип белдереп быргы кычкырталар, барабаннар кагалар. Өч мәртәбә: “Аллаһү әкбәр!” әйтелә.
Г а л и ә к р а м (фәрман белән.)
Латыйф, анда һәрбер сугышчы да

Дошман явын күздән алмасын!

Аң булсыннар! Мәкер-хәйлә булса,

Мылтык шартлатмыйча калмасын!

Л а т ы й ф (үз янын​да​гы  г а с к ә р и л ә р г ә  кул иша​рә​се бе​лән шул ук әмер​не җит​ке​рә.)

Башым өсте, ханым!


      Г а с к ә р и л ә р  уң​га-сул​га ашы​гып чи​ге​нә​ләр. Атар​га әзер тор​ган​на​рын сиз​де​реп ала​лар.
Әмерегез —

Ни кушсагыз, барсы үтәлер!

Г а л и ә к р а м (Л а т ы й ф к а  фәрман белән.)
Ә син монда, уң ягымда торсаң,

Дөрес булыр, кил, бас, тор хәзер!


      Л а т ы й ф  анда барып баса.  И л ч е л ә р  керә, сәлам белән башларын иеп алалар. Илче Б у р н а ш илчелектән  алгарак чыга.

Хуш килдегез, диеп әйтә алмыйм,

Кылыч белән кергәч илемә!

Ни сүзегез, әйдә, сөйлә, тыңлыйм,

Хәсрәт төшсен дошман күзенә!

Б у р н а ш (тагын да алгарак чыга.)
Бурнаш вәзир булам, Шәехгали

Хөкүмәтен тоткан илчесе,

Ә болары (и л ч е л е к кә  күрсәтеп ала) —
Минем илчелегем,

Һәммәсе дә аның кешесе!

Г а л и ә к р а м (сабыр. Бераздан.)
Алай икән...

Б у р н а ш (сүз көтеп торганнан соң.)
Шәехгали — татар-урысларның

Бөек ханы, фәрман җиткерде,

Бу илчелек аның сүзе белән

Хәбәрен дә монда китерде...


      Артында басып торган  и л ч е л е к  аңа хат тапшыра.

Моны, сезгә, диде, Галиәкрам

Кайнешемә, диде, бирерсез,

Апагыздан сәлам, сихәтендә,

Үтәмеш тә шунда, Казан ханы,

Имин йортта яши мутланып,

Алардан да сезгә зур-зур сәлам,

Алырсыгыз, беләм, хупланып!


      Г а л и ә к р а м г а  карап тора. Ул эндәшмәгәч, дәвам итә.

Сезнең монда ил корырга уйлап

Башлаган эш күркәм күренә,

Шәехгали җизнәң, ханыбыз да

Бу эшегез сезнең хуп күрә.

Хезмәтенә дәшә, җәбер-золым

Тидермәм, ди, әгәр теләсә,

Касыйм тәхетенең түрендә дә

Урын бар, ди, сезгә, боерса,

Аллаһының кулындагын алып,

Зур мәртәбә, дан һәм хөрмәтне

Табачакбыз, имин ил эчендә

Һичкем мескенлекләр күрмәде.


      Та​гын да җа​вап сү​зе кө​теп то​ра, ан​на​ры дә​вам итә.

Илең белән имин торачаксыз,

Уң-сулыгыз булыр мәртәбә,

Олы мөлкәт кирәк була калса,

Мәрхабә, ди, сезгә — мәрхабә!

Апагыз да, Сөембикә бәхет,

Тынычлыкка анда иреште,

Казан тәхетенең җәнҗалыннан

Тәмам туйган булган, үз итте

Касыйм йортын, әткәгезгә атап

Язган мөнәҗәтен илчеләр

Зур бүләкләр белән илтә китте,

Олы хөрмәт алар күрделәр!

Г а л и ә к р а м (сөенеп.)
Алай икән... Ә мин, дошман сүзен

Китергәнсез, диеп тәмамын

Ачуланыр булган идем, болай

Хәлләр яхшы икән, оятым

Урын тапмый күңел түрләремнән,

Качар урын эзләп шашына,

Рәхмәтеннән Ходай өлеш биргән,

Илчеләрнең хөрмәт барсына!

(Кул ишарәсе белән әмер итә, аяк өсте тора.)

Быргычылар, тантаналы хәбәр

Җиткерегез, илем ишетсен,

Бүген бәйрәм, баем һәм ярлылар

Һәммәсе дә бердәй туй итсен!


      Быр​гы​лар​да тан​та​на​лы та​выш​лар яң​гы​рый баш​лый.

Сөйлә, Бурнаш, тагын сөйлә барсын,

Апамны да, энем, башкасын,

Ничек илгә бәхет килгәнлеген,

Сүзләреңнән җаным хушлансын!

Ишетсеннәр халык, сөенсеннәр —

Авызыңа синең бал да май,

Шатлык белән илләр туй итсеннәр!

Сүзләреңдә ялган юк бугай!

Б у р н а ш (Г а л и ә к р а м г а  якынаеп.)

Һич ялган юк! Нинди ялган, ди, ул?

Шәехгали үзе боерды,

Сезнең өскә килгән Адайны да,

Ширамәтнең улын чакырды...

Сезне әйтте, бөек кайнешем, дип,

Аңа, диде, зыян итмәгез!

Ил ясаган икән, андый егет

Кунагыбыз, диде, тимәгез!

Г а л и ә к р а м (үз-үзен югалткандай.)
Алай икән... Алай икән! Хода

Үзе ачты әллә җәннәтен,

Ни сөенеч, ни бәхетләр белән

Илчелегең миңа китерттең?..

Бурнаш, әгәр сүзегездә хата,

Ялган юклык икән, мең шөкер,

Кунагым бул, түрдән урының ал,

Яннарына, әйдә, кил, утыр!

Б у р н а ш (сө​е​неп, ку​лын​да​гы хат​ны бе​раз​дан соң Г а л и ә к р а м г а  су​зып.)
Сүзем хата түгел, ялган түгел,

Шушы хатны укы, аңарда

Шәехгали ханның үз мөһере,

Урын калдырмый ул ялганга!


      Г а л и ә к р а м,  кул иша​рә​се бе​лән ге​нә күр​сә​теп,  Л а т ы й ф к а  хат​ны алыр​га әмер би​рә.

Л а т ы й ф (хатны ала, ача, укый башлый.)


“Ханнар ханы, солтаннар солтаны

Бөек Шәехгали ханнан...”

Г а л и ә к р а м (хатны үзенә ала.)
Тукта, үзем укыйм әле, ниләр

Язган икән, күрим, хатасы

Сизелмәсме, сәясәте ничек,

Сүзе күңелләргә ятамы?

Ка​рап-ка​рап, кү​ңе​лен​нән укый. Бе​раз​дан кү​тә​ре​лә. Хат​ны  Л а т ы й ф к а  би​рә. Бе​раз ап​ты​рау​лы.

Аңламадым, әллә сезнең сүзләр,

Әллә аныкылар хаталы?

Ни димәкче икән? Бурнаш, сезнең

Сүзгә аныкылар ятмады!

Б у р н а ш (аптырап, арткарак чигенеп.)
Ничек алай булсын? Үз кулымнан

Язылганны минме төшенмим?

Шәехгали үзе әмер итте,

Ә мин кәгазенә төшердем...

Г а л и ә к р а м (көлеп.)
Бу — сәясәт бар да, юри генә

Саташтыру өчен кайнашу,

Хак сүз булса, алай язмас иде,

Сәясәте төбе — алдашу!

Б у р н а ш (ачулы, дошман явына ишарә итә.)
Әнә анда олуг бәкләр белән

Кенәз Морозовның үзе бар,

Аңа әмер, әгәр буйсынмаса,

Илең — харап, булыр ул тармар!

Сезнең көчләр бик чамалы, моны

Шәехгали белә, Мәскәү дә,

Ә уңыгыз, ә сулыгыз — харап,

Хәлләрегез булыр мәсхәрә!..

Җизнәң Шәехгали, каен энем

Галиәкрам, диеп моңлана...

Ә сез монда, сүзен кабул итми,

Булдыгызмы әллә дивана?

Г а л и ә к р а м (ачулы.)

Нәрсә-нәрсә? Илче эше әллә

Мыскыллаумы? Белми идек без!

Сәясәттә, дустым, хәйлә кирәк,

Үтем булу кирәк сүзегез!



    (Бераздан.)
Ярый, ансы болай гына инде,

Сынау өчен, сездәй аксакал

Тынычлыгын җуйды, шул борчыды...

Инде бездә кунак булып кал!

Б у р н а ш (ризасыз, әмма тынычлана.)

Безгә әмер — озак тукталмаска,


Хәбәр белән кайту әйләнеп!

Сезгә киңәш — бәйгыт китерергә,

Юк-бар сүзгә тормау бәйләнеп!

Г а л и ә к р а м (борчулы.)

Алай икән... Ярый, хәбәрегез

Әгәр сәясәттән узмаса,

Сөенечкә булыр, җавапны да

Җиткерербез сезгә иртәгә.

Б у р н а ш (ризасыз.)
Анда олуг гаскәр тора, сезгә

Киңәшем шул: Шәехгалинең

Теләгенә күнү, фәрманына!

Иминлеге булыр илеңнең!

Г а л и ә к р а м

Алай икән, алай...

Бары шулмы?

Ә мин монда Шәехгалигә

Олуг бүләк әзерләгән идем...



(Аягы астындагы сандыкка ишарә итә, карап-карап ала.)

Хуш киләсе иде үзенә...

Инде монда калыр, ашыгычлы

Гамәл белән эшне бозганчы —

Сабыр итик, бүләк алышырга

Вакыт җитәр күңел булганчы...

Миннән, сәлам, дигез, җизнәкәйгә,

Сөенече, дигез, тәкатьсез,

Тиздән әгәр кунак була калсак,

Ишекләрне киңрәк ачарсыз!

Әмма туйга чакырмаган икән,

Моңа бераз күңел бозылды,

Бездә туйга бүләк тә бар иде...


(Аяк астындагы сандыгына тагын карап ала.)
Өметләрем генә өзелде!



(Бераздан.)
Миннән, сәлам, газиз апама да,

Энем Үтәмешкә әйтегез!

Атам белән хәбәрләшеп торам,

Олуг гаскәр белән килербез

Диеп әле калган иде, инде

Юлда булыр, менә сөенеч:

Дошманлыклар бетеп, туганлашу!..

Безгә биргән Ходай зур өлеш!



     (Аягүрә баса.)

Б у р н а ш (башын иеп алганнан соң.)


Сәламегез кичекмәстән барып

Ирешәчәк Касыйм йортына,

Шәехгали җизнәң мең сөенеч

Белән сезне кабул итәргә

Йорты ишекләрен киң ясатыр,

Туйга диеп казан астырыр,

Бер ил булып яшәү бәхетенә

Хода безне шулай аштырыр.


      И л ч е л е к  тез​лә​нә. Хөр​мәт бе​лән ки​тә. Быр​гы​лар тан​та​на​лы та​выш​лар бе​лән кыч​кыр​та.

Г а л и ә к р а м (бераздан.)
Алай икән... Ышанырга белмим,

Ышанмаска, кая, хатына?..


(Л а т ы й ф т а н  хатны ала.)
Тагын бер кат багыйм,

Ниләр язган,

Нинди сәясәтләр хакына?


      Шун​да шарт​лау, аты​шу та​выш​ла​ры ише​те​лә баш​лый.

Бу ни мәкер тагын?..

Иртәнгәчә

Җавап алышырга сөйләштек!

Алар анда сугыш башламакчы?

Хыянәтме, ни хәл, ни итик?


      Ка​ла ди​вар​ла​ры яны​на ба​ра​лар. Ка​рап то​ра​лар.

Л а т ы й ф (күрсәтеп.)
Анда, елгыр атта, огланнармы?

Бире таба чабып киләләр,

Йосыф мирза егетләре булыр...

Күк байракмы кулга тотканнар?

Г а л и ә к р а м (сөенеп.)
Алар үзе! Дошман да тик тора,

Атмыйлар да, юл да кисмиләр...

Ә егетләр нигә шартлаталар?

Нигә кабаланып йөриләр?

Капкаларны ачыйк, бире керсен,

Бире йөрсен, ай-һай егетләр!

Болай булса, Хода үзе ярдәм

Белән көнгә ачты ишекләр.

Л а т ы й ф (тагын күрсәтеп.)
Әнә анда дошманнар да тузды...

Ә юк икән, чатыр коралар,

Төнлә учакларын санап чыксак,

Беләчәкбез — күпме булалар!

Г а л и ә к р а м

Менә дөрес, инде хәзер, кара,

Учак күзләренең ничәсе

Күзгә чалыналар...

Шактый булыр

Дошман алаеның хисабы.


          Г а л и ә к р а м,  Л а т ы й ф  китәләр. Алар артыннан г а с к ә р и л ә р,  х а л ы к  тарала.



С ө м б е л  а н а,  Х ә д и ч ә  калалар.

Х ә д и ч ә (аптырап.)


Аңламадым, нигә алай итә?

Ник ышана икән ханыбыз

Шәехгали язган һәрбер сүзгә?

Гүя каны суык аның, боз...

С ө м б е л  а н а (аны беләгеннән ала.)
Шулай кирәк, мондый акыл аңа

Тәгаен дә Ходай биргәндер:

Ничек тота үзен, сөйли сүзен,

Ни әйткәнен үзе белгәндер!




ЯҢА КҮРЕНЕШ.


       Сарай эче, тәхет алды.  Г а л и ә к р а м  белән ашыгып  Л а т ы й ф  керәләр.
Г а л и ә к р а м

Күкләр яктырырга тора бүген,

Ачылмакчы күкнең капусы,

Алга таба шулай бара калса,

Без дигәнчә була барчасы...

Иртәгә таң теге Кәбил башын

Җибәрербез Шәехгалигә...

Затлы сандык... Һәм Кәбилнең башы...

Сәясәт ул уен әлегә!

Ә аннары... Ә аннары аңа

Күрсәтербез Хода тәкъдирен,

Мәмешбирде гаскәр белән кайтсын,

Шәехгали, ертып бәгырен,

Иманына килер! Кәфер белән

Әбу-Җәһил Ислам өстенә

Йөргән иде, нәрсә белән бетте?

Бәдер ясыйм әле үзенә!

Л а т ы й ф

Нугайлар да килеп җиткән булыр...

Әгәр барсам каршы алырга?

Г а л и ә к р а м

Икәү барыйк, ә юк, монда көтеп

Алыйк әле, чакырт бирегә!

Л а т ы й ф 

Дошманнарны ерып кергән алар,

Каршы чыгып алу — хөрмәтнең

Билгесе дә булыр, гадәтендә

Шулай дөрес, диләр, өммәтнең...


        С ә й ф у л л а  керә.
С ә й ф у л л а (түбәнчелек белән.)
Рөхсәтегез булса?..

Нугайлардан

Килгән огыланнар биредә,

Касыйм шәех алар белән бергә...

Чакырыйммы монда керергә?

Г а л и ә к р а м (сөенеп.)

Касыйм шәех үзе? Бәрәкаллаһ!

Чакырсыннар... Түргә узсыннар!


       С ә й ф у л л а  чыга. Г а л и ә к р а м  тәхетенә утырырга бара, әмма борыла, ишеккә якыная.

Әллә чыгып каршы алырга?

Безнең хөрмәтебез күрсеннәр!

     К а с ы й м  ш ә е х  һәм аның артыннан ашыгып  б е р н и ч ә  н у г а й  о г ы л а н ы  керәләр.
К а с ы й м  ш ә е х (сөенеп.)
Имин күрешүгә шатмын, сезне

Данлап сөйли, Галиәкрам,

Бөтен Урда, барлык татар иле

Һәм атагыз Йосыф мөхтәрәм!


     Якынлашып шаулашып күрешәләр.

Г а л и ә к р а м (куанычлы шаулап.)
Аллаһыга мең рәхмәт, ничек

Вакытында сезне китерде!

Атам ничек анда? Газиз әнкәм?

Бер хәбәргә безләр тилмерде!

К а с ы й м  ш ә е х (аңа хат тапшырып.)
Мең шөкердә барсы, Ходай көнен

Зурга куеп имин яшиләр...


       Г а л и ә к р а м  хатны ачып укый.
Сәлам сезгә, изге гамәлегез

Белән горурланып мөслимнәр

Җан аталар, мәгәр соңламастан

Олы гаскәр белән Йосыф та,

Кырымнар да, Хива, хәтта төрек —

Һәммәсе дә булып бер сафта

Киләчәкләр, олы орыш булыр,

Дошман якаланып, ояттан

Бу җирләрдән табан ялтыратыр,

Качып котылалмас кылычтан...

Эшләр менә шулай булмакчылар,

Атаң Йосыф, Галиәкрам,

Казан йортын — сезнең ил, дип тора,

Зур бәлаләр китеп, бу елдан

Ил ирекле булыр, амин, Хода,

Дошман кулы канга буялган.

Г а л и ә к р а м (янын​да​гы​лар​га игъ​ти​бар ит​ми​чә хат​ны укып бе​те​реп, чит​кә ку​еп, ачу бе​лән.)

Менә ничек!.. Ялган барча эше,

Үзе фәхеш, эше, гамәле,

Аһ оятсыз, иман саткан шакшы,

Шәехгали, эт баш, и тиле!

К а с ы й м  ш ә е х (аптырап.)

Нәрсә булды? Әллә сүзем хата?

Һич ялган юк, болар барсы да

Минем алда булды, ничә илче

Илдән-илгә йөрде, ахырда

Алардан да илчеләре килеп,

Коръән тотып антлар иттеләр,

Сүз һәм гамәл икесе бер, диеп

Килешүгә тәмам җиттеләр...

Йосыф мирза үзе ашыктырды

Хәбәр белән монда килергә!

Г ал и ә к р а м (тынычланып.)
Сезнең сүздә хата күренмәде,

Бурнаш вәзир булып биредә,

Киткән иде, ниләр сөйләмәде,

Вәгъдә итте, эчте антларын,

Имеш, алар җәннәт вәгъдә итә,

Шәехгали дигән этләрнең

Миһербаны килгән, апамны да,

Сөембикәне иткән килене,

Үтәмеш тә исән-имин, имеш,

Әткәсе дип атый үзене...

Нәрсә диде әле? (Бераздан.)
Мөнәҗәтме

Язган апам, аны әткәемә

Илче белән юллаганнар, диме?

Мин ышандым аның әйткәнгә...

Л а т ы й ф (батыраеп.)

Сәясәт ул бар да, Шәехгали

Ялган белән корды дөньясын,

Шулай ялган белән алып бара,

Ахырында нәрсә буласын

Уйлап бирми, болай гына бетәр,

Ди торгандыр, Аллаһ боерса,

Иман яңарталмый китеп барыр

Җәһәннәми дигән чокырга!

К а с ы й м  ш ә е х (тыныч.)
Әйтәм анда, һичбер орыш итми,

Юлны кисми калды дошманнар,

Безне монда кертеп җибәрделәр,

Менә нинди уйда булганнар!

Г а л и ә к р а м (бераздан, тәхетенә утырып.)
Монда бүген дошман илчелеге

Солых таләп итеп, дуслашу

Өметендә бире килгән иде,

Эш ахыры иде ярашу...

Илгә иминлекләр вәгъдә итеп,

Безгә тәхет һәм дә зур саннар,

Шәехгали исеменнән сөйләп,

Була язып тәмам туганнар,

Иртә таңга хәбәр алмакчылар...

Яки солых, яки зур орыш

Көтә безне алда, әмма безләр

Гайрәт итә алмас бу килеш.

К а с ы й м  ш ә е х (алга чыгып.)
Дошман гаскәренә коткы салып

Монда үттек, күреп калдылар,

Йөз кешелек алайга да каршы

Тора алмый мәхрүм булдылар!




Тынлык.
Г а л и ә к р а м (бераздан соң, уйланып.)
Ансы шулай, әмма монда бәлки

Хәйлә бардыр? Солых шарты да

Үтәлсенгә шулай итмиләрме?

Исәп-хисап кирәк барсына!

Л а т ы й ф 

Безнең монда мең ярымнан артмый

Гайрәт итә алыр егетләр,

Мәмешбирде кайтса иде, гаскәр

Җыя алып, шунда ул этләр

Качар иде коерыгын кысып,

Дошман тора дивар артында...

Ул Морозов дигәннәре кем соң —

Урыс гаскәрләре башында?

К а с ы й м  ш ә е х (ачулы.)
Эттән куркып яту көнемени?

Анда дошман ана-баланы

Мәсхәрәгә салып ил елата!

Инде күпме чукындырганы?

Сөембикә ханбикәбез телен

Кискән, диләр, Шәехгалине,

Борынын да, хәтта колакларын!

Йосыф мирза, белеп боларны,

Җан ачысы белән үксеп елый,

Шәехгали чиксез кылана...

Үтәмешне чукындыру өчен

Салган, диләр, алар зинданга!

Мескен бала ничек түзә икән

Ул кадәрле җәбер-золымга?

Безме монда канәгатьлек итик?

Ишетүгә йөрәк ярыла!

Г а л и ә к р а м (ачулы, тора, йөренә.)
Болар барсы дөрес сүз идеме?

Безгә Бурнаш, кабих, башкача

Сөйләп, бутап тәмам хәйран итте,

Бу сүзләргә минем кан шаша!

К а с ы й м  ш ә е х

Күз алдында барсы, Казан илен

Көн дә талый, суя, кабихләр,

Шушы хакта бөтен дөнья сөйли...

Ничек моңа күнсен егетләр?

Ничек моңа түзсен асыл ирләр?

Ак сакалым, саф иманым белән

Мин дә моңа җуеп сабырны,

Кулга кылыч тотып орышачак,

Шәһитлектә табып кадерне,

Хода әмеренә җитәчәкмен,

Табачакмын шунда тәкъдирне!

Л а т ы й ф

Аллаһү әкбәр!

Һ ә м м ә с е  б е р г ә:


Аллаһү әкбәр! Аллаһү әкбәр!

К а с ы й м  ш ә е х (дәртле.)
Лә иләһә илләллаһ!

Һ ә м м ә с е  б е р г ә

Аллаһү әкбәр! Аллаһү әкбәр!

Лә иләһә илләллаһ!



Тәкбир тагын да кабатлана.
Г а л и ә к р а м (горур.)
Димәк — орыш!

Һичбер солых була

Алмый дошман белән бүгеннән!

Без башласак, Мәмешбирде килеп,

Төшми калмас дошман артыннан!

Ул арада әткәм Йосыф, Кырым,

Хива, төрек килеп ярдәмгә,

Җиңәчәкбез, Аллаһ әмере бу,

Ирек давы данлы илемә!



С ө м б е л  а н а һәм  Х ә д и ч ә  керәләр.
С ө м б е л  а н а (бераздан.)

Анда дошман илчеләре кабат

Капка кага, нидер китергәннәр,

Ханыгызга, Шәехгалидән, дип

Калдырдылар, инде киттеләр.

Аптырашта халык, алырга да,

Алмаска да белми, тик тора,

Сандыкка да охшаталар аны,

Тартмага да тартым, башка да...

Х ә д и ч ә (борчулы.)
Золым түгел микән? Юкса алар

Каршыгызга кертерләр иде,

Анда аны калдырып та булмый,

Әмерләр ни, көтәләр инде...

Г а л и ә к р а м (Л а т ы й ф к а  әмер итеп.)
Китерегез бире, ачып күрик,

Йозаклары булса, ватарбыз,

Хәйлә микән, әллә инде мәкер —

Озакламый аны белербез!



Л а т ы й ф  баш ия, аннары чыга.
К а с ы й м  ш ә е х (С ө м б е л  а н а г а.)


Сезнең монда ниләр булып ята?

Аллаһ бирсә, безнең илебез,

Алаебыз өстен чыгачак һәм

Бөтен булыр безнең динебез!

С ө м б е л  а н а

Шөкер, Хода, амин, шулай булсын,

Бәхет килсен, диеп көнебез

Дога белән үтә, намаз белән,

Дошманнардан өстен булырбыз!

Г а л и ә к р а м (К а с ы й м  ш ә е х к ә.)

Анда Шәехгали котырадыр,

Сезнең монда килеп кергәнне

Абайламый калган алар, шулай

Бүселә ул ният кылганы!

Кара, ничек хәйләләмәк иде,

Мәкер белән корып сәясәт,

Аның эше даим шулай булды,

Имансызның эше кабахәт!

С ө м б е л  а н а

Казанны да шулай харап итте —

Берне сөйләп, кылып башкача,

Ничәләрне антта ышандырды,

Йөреп үтә барды баш аша.

К а с ы й м  ш ә е х

Монда микән үзе? Әллә инде

Гаскәрләрен генә җибәрде?

Байрагы да дошман туплавында

Күренмәде, бер-бер хәбәре

Килер иде, әгәр монда булса...

Монысы да аның сәясәт

Түгел микән? Бурнаш вәзир юри

Бутый булыр безне, җәмәгать!




Тынлык.

Г а л и ә к р а м

Ансы инде мөһим түгел аның:

Ул килгәнме, әллә башкамы?

Алар бездән солых таләп итә,

Безме шушы юлга барасы!

К а с ы й м  ш ә е х

Бер килешсәк, эшләр харабына

Даим алар шушы таләптә

Булачаклар! Нинди солых ди ул

Дошман белән шушы халәттә?

Анда атаң Йосыф үзе, килеп,

Ярдәм кулын сузам, дигәндә,

Безләр монда куркып ята калсак,

Кабачакбыз козгын-тилгәнгә!



Л а т ы й ф  һәм  С ә й ф у л л а  сандык күтәреп керәләр, уртага куялар.
Г а л и ә к р а м (сан​дык куй​ган​на​рын кө​теп ала, яны​на ки​лә.)

Йә ачыгыз, күрик, тагын нинди

Хәйлә кылган икән имансыз?



Л а т ы й ф  сандыкны ача, куркынып артка китә.

Мәмешбирде? (Гаҗәпләнә, агарына.)
Ничек? Йа Ходаем,

Ник калдырдың безне терәксез?



Һ ә м м ә с е  аһ оралар.
Х ә д и ч ә (сан​дык​ка якы​ная, ан​да​гы ки​сек баш​ны кү​рә, та​ный.)


Абый-й!..


(Ачынып кычкыра, елап сандык янына ава, аңсыз кала.)




ЯҢА КҮРЕНЕШ.



Ка​ла ди​вар​ла​ры яны. Төр​ле урын​нар​да ка​ра​выл ут​ла​ры яна. Җыр ише​те​лә.

Җ ы р:


Ил өстенә кара афәт килгән,

Ил батыры менеп атына,

Ил бәхете өчен җаннан фида,

Иле өчен, иле хакына!



Җыр тагын да көчәя.
Кара козгын оялаган

Төшеп бакча түренә,

Чыга күрмә, җан кисәгем,

Эләр, алыр үзенә!

Сак була күр, ак төшмәсен

Синең кара күзеңә!

Я л г ы з  җ ы р:


Гөлбакчада сандугачлар сайрый

Иде генәме соң кич-иртән?

Адәм затын Шайтан мәлгунь каргый,

Өмет итмәсен, дип, җәннәттән!

Т а г ы н  д а  б а ш к а л а р  к у ш ы л а:

Кара козгын очып килә

Кара болыт ягыннан,

Яшен уты алса иде

Аны очкан җиреннән!

Чыга күрмә, җаным-бәгърем,

Качып калган җиреңнән!

Я л г ы з  җ ы р:

Кара афәт илдән китә белмәс,

Илем, дигән ирләр булмаса,

Батыр егет кылыч алган, бирмәс

Козгынга юл, Аллаһ боерса!



Җыр тагын да көчәя, күмәк төс ала.
Кара козгын — кара афәт,

Кот качырган, иләмсез,

Ил өстенә килгән афәт

Китә белмәс күз яшьсез!

Качкан җирдән чыкма, бәгырь,

Кара козгын — иләмсез!



К а р а в ы л  үтеп ки​тә.  Л а т ы й ф  бе​лән сөй​лә​шеп С ә й ф у л л а  ки​лә.
С ә й ф у л л а (туктала, куркынып сөйли.)


Күрәсеңме, анда кара шәүлә

Булып үтте берәү, төннәрен

Сакчылар да, куркып, җан калтырый,

Кемдер алып алар өннәрен,

Диварлардан йөри, җиңел генә

Үтеп китә, аңа ут атып

Тидерәлгән мәргән егет тә юк,

Каршы чыгар кеше туктатып...



Л а т ы й ф, тукталып, сәерсенеп карый.
Мин үзем дә аны ничә кабат

Күреп калдым: әллә хатын ул?

Әллә егет кеше? Шундый җитез!

Әллә өрәк, әллә болыт ул?

Л а т ы й ф (борчулы.)
Күрсәтерсез әле аны миңа,

Сүзләрегез хата-дөресме —

Белми калу һич ярамый, болай

Куркып йөрү егет эшеме?

С ә й ф у л л а (ди​вар​лар ягын​да уз​ган  ш ә ү л ә г ә  күр​сә​теп.)
Әнә, тагын үтеп бара, үзен

Таныйм кебек, хәтта йөреше

Таныш миңа, кемгә охшаган соң?..

Менә тагын никтер бөреште!..

Л а т ы й ф (тынычландырып.)
Сүз сөйләшмик бераз, тыныч, тавыш

Чыгаруга куркып китмәсен!

Монда килә, безнең яннан узса,

Кем икәнен төгәл күрәмен!


       Шым калалар, бераздан кара киемле  Х ә д и ч ә  керә.
Исәнмесез! Нигә ялгыз гына

Кара төндә болай йөрисез?

Йокы иңгәч шәһәр өстенә, ник

Үзегезгә тынгы бирмисез?

Х ә д и ч ә (саташулы.)
Ә, Латыйф абый икән... Сезнең кебек

Эзләп йөрим Мәмеш агамны!

Никтер кичә-бүген кайтмады ул...

Кая киткән, эше булганмы?

Адашмасын, диеп чыктым әле,

Дошманнары очрап юлында,

Харап итеп ташлый күрмәсеннәр,

Ул шушында гына, шушында —

Дивар өсләрендә тора иде!..

Каравыллар белән йөрмиме?

Латыйф абый, күрдегезме икән?..

Дәвам итим әле юлымны...



 (Китә бара.)
Л а т ы й ф (Х ә д и ч ә н е  кит​кән җи​рен​нән тук​та​тып.)
Әйдә, кайтыйк, сеңлем Хәдичә,

Мәмешбирде күптән яткандыр...

Сезне көтә булыр, борчыладыр,

Сезне сорый, дәшә торгандыр...

Х ә д и ч ә (тагын да саташулырак.)
Юк, ул сорамыйдыр мине,

Абыемның

Никтер, кая киткән вакыты?

Дәшеп аны йөрим, ул — ишетми,

Әнә, тагын йолдыз атылды!

Шайтан туе була бүген төндә,

Коелыплар җиргә, күрегез,

Тагын берсе төште...

Миңа суык!

Абый кая? Миңа бирегез!



Кит​мәк​че.  Л а т ы й ф  аны та​гын тук​та​тып ка​ла, ко​чып юат​мак​чы бу​ла.

Нигә миңа тиясез? (Карышмый.)
Ни гаебем?

Латыйф абый? Алай ярамый!

Мәмеш абзам моны белә калса,

И орышыр! 

Бер дә оялмый!

Л а т ы й ф (аны тынычландырып.)
Әйдә кайтыйк! Мәмешбирде үзе,

Сезне табарга, дип җибәрде...

Ятып бераз ял итсен, ди, әйе,

Әйдә кайтыйк, әйдә кил әле!


    С ө м б е л  а н а  килә.  Л а т ы й ф  Х ә д и ч ә н е  җибәрә.
Х ә д и ч ә (саташулы.)
Абыем Мәмеш кайтты микән әле?

Юк... Мин аны эзлим, ничә көн

Йокы-ялсыз йөри, киткән иде

Дошманнарга каршы, мин күрдем...

Ялгыз башы ул сугышып йөди,

Ярдәмгә, дип дәшә ирләрне...

Ишетәсезме? Әнә, кылыч ора,

Кырып кына бара аларны!

С ө м б е л – а н а (Х ә д и ч ә н е  кочып.)
Әйдә кайтыйк, кызым, югалткандыр,

Кайтып керсә әгәр абыең,

Ачуланыр мине, әйдә кайтыйк,

Дөрес түгел болай йөрүең!

Х ә д и ч ә (буйсынып.)
Әйдә инде, алай булгач, кайтыйк,

Абыем да бәлки өйдәдер...

Дөрес сүзме? Кайтты, дисез, әйе?

Минем кайтуымны көтәдер...


Х ә д и ч ә,  С ө м б е л  а н а  китәләр.
С ә й ф у л л а (бераздан.)
Нинди камил, чибәр бер зат иде!

Нишләтә бу дошман, аямый?

Алга таба, белмим, ниләр булыр?

Сугыш афәтеннән җан әрни!

Л а т ы й ф (әрнеп, өмет өзеп.)

Ләгънәт орсын, ләгънәт, ләгънәт, ләгънәт!..

Шушы хәлне күрә торып та

Ничек Ходай моңа ирек бирә?

Ләгънәт белән утлар орып та

Харап итми нигә ул дошманны?

Җир күтәрә ничек бу хәлне?

Аналарның, кызлар, яшь балалар

Каннарына дошман буялды!

С ә й ф у л л а (аптырап.)
Аларның да дине юк түгелме?

Пәйгамбәрдән калган сүзләре?

Ничек алар шундый юлга баса?

Сукырайган әллә күзләре?

Л а т ы й ф (үзен кулга алып, тынычланып.)
Сугыш шул бу, орыш... Аларның да

Аңлап була хәлен, ирекле

Булам, диеп алар сугышалар,

Шуңа барсы шулай беректе...

Качаклары, казак, башкалары

Бояр кулларында калмаска,

Кол хәленнән чыгар өчен шулай

Сугыш белән булды тамаша.

Сәясәте даим ялган аның,

Патшасының, хәтта башкасы

Коллык хөкеменә мәҗбүр итә,

Шул халәттә алар барчасы.

С ә й ф у л л а 

Мин боларын бәлки төшенмимдер...

Нигә алар безне җәберли?

Ә Хәдичә шундый чибәр иде...

Бәла йөри баштан, каһәрли!



К а р а в ы л  узып китә.

Л а т ы й ф (диварга якыная.)


Нинди тыныч бүген, ә иртәгә

Сугыш булыр, солых өзелде,

Ханыбыз да тәмам ачу белән,

Ләгънәт, диеп кинәт аһ орды.

С ә й ф у л л а 

Ә мин аны, Бурнаш илче килгәч,

Шәехгали ягын алыр дип

Котым очкан иде, Ходай биреп,

Бирмәкче ул үчне кайтарып!

Л а т ы й ф 

Килеп җитәр микән Йосыф мирза,

Олуг гаскәрләрен күтәреп?

Кырым белән Хива бер үк сүздә,

Ярдәм итмәкчеләр үз күреп...



    (Бераздан.)
Сугыш булыр, белмим, соңгысымы?

Олуг орыш, дошман — аяусыз!

Бу сугыштан кемнәр исән чыгар?

Кемнәр йөрәкләре куркусыз — 

Сыналачак, бары мәкер белән

Җиңә алыр дошман, Ходаем

Андый эшкә юлын бирмәсен, дип

Өметендә һаман йөрәгем!

С ә й ф у л л а

Ә бу сугыш тиздән бетәр, әллә

Озаккамы барыр? Һәр тараф

Дошман белән тулы, безнең хәлләр

Өстен була күрсен, айа, Рабб!

Л а т ы й ф

Тиздән таң да атар, мәзинебез

Үтеп бара, әнә, мәсҗидкә!

Иман белән яши безнең халык,

Шуңа аның җаны тәртиптә!

Дошман безне даим мәсхәрәләп,

Яман, диеп мең кат сөйләсен,

Аңа карап безнең өммәт кенә,

Берүк, каралыкка төшмәсен!




(Бераздан.)
Бу сугышның бер дә булмас сыман

Ахыры да, солых, тынычлык

Килмәс сыман, хәтта җиңелсәк тә

Һәм җиңсәк тә, сукыр горурлык

Халәтендә калыр безнең акыл,

Дошманлыкта юк ул тынычлык!

Инде хәзер дус та яшәп булмый,

Ярдәм итә алмый батырлык,

Гүя безнең язмыш хәл ителгән,

Кара битен Тәкъдир китабы

Ачып куйган, аны ахырына

Кадәр уку — бәндә хисабы!

Күрәсеңме, таң беленеп килә,

Бар тарафта тынлык, мөәззин

Менә хәзер азан кычкырачак,

Иман белән сафлап бу йөзем

Чиста итсен, фидаилар каны

Тамган туфрак — җәннәт бакчасы!

Күптән анда затлы бәндәләре,

Ил батыры ирләр барчасы!


Мәзиннең азан тавышы ишетелә, аңа башка мәзиннәрнең азаны кушыла:

“Аллаһү әкбәр! Аллаһү әкбәр!

Аллаһү әкбәр! Аллаһү әкбәр!

Әшһәдү әл-лә иләһә иллал-ләһ!

Әшһәдү әл-лә иләһә иллал-ләһ!

Әшһәдү ән-нә Мөхәммәдәр-рәсүлуллаһ!

Әшһәдү ән-нә Мөхәммәдәр-рәсүлуллаһ!

Хәййә галәс-саләһ! Хәййә галәс-саләһ!

Әс-саләтү-хайрүм минән-нәүм!

Әс-саләтү-хайрүм минән-нәүм!

Хәййә галәл-фәлах! Хәййә галәл-фәлах!

Аллаһү әкбәр! Аллаһү әкбәр!

Лә иләһә иллал-лаһ!”


Бе​раз​га тын​лык ур​на​ша. Ерак​тан ки​нәт авыр аваз ише​те​леп, якы​ная ба​ра. Ха​лык төр​кем​нә​ре кү​ре​нә. Аваз​га хәй​ран итеп тук​тап ка​ла​лар. Бер-бер арт​лы шарт​лау​лар ише​те​лә баш​лый. Мәх​шәр баш​ла​на. Туф​рак, таш, ту​зан, ут кү​тә​ре​лә. Кы​лыч оры​шы​на  шун​да  г а с к ә р и л ә р н е  әй​дәп  Г а л и ә к р а м  ке​реп ки​тә. Су​гыш быр​гы​ла​ры тук​тау​сыз аваз​лар би​реп то​ра.

